
DIARIO DE SESIÓNS DO  
PARLAMENTO DE GALICIA

XI lexislatura 
Serie Pleno 
Número 110 

Sesión plenaria 
24 de xaneiro de 2023 
 
Presidencia do Excmo. Sr. D. Miguel Ángel Santalices Vieira

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


ORDE DO DÍA 

Punto 1. Comparecencia 

1.1 47256 (11/CPP-000113) 
Do conselleiro de Sanidade, por petición propia, para dar conta dos programas de prevención 
da saúde pública 
Publicación da iniciativa, BOPG nº 439, do 19.01.2023 

Punto 2. Mocións 

2.1 45321 (11/MOC-000133) 
Grupo Parlamentario do Bloque Nacionalista Galego 
Rodil Fernández, Olalla 
Sobre o novo modelo de residencias anunciado pola Xunta de Galicia (Moción consecuencia 
da Interpelación doc. núm. 42989,  publicada no BOPG núm. 422, do 16 de decembro de 
2022, e debatida na sesión plenaria do 20 de decembro de 2022) 
Publicación da iniciativa, BOPG nº 428, do 28.12.2022 

 
2.2 45387 (11/MOC-000134) 
Grupo Parlamentario dos Socialistas de Galicia 
Rodríguez Rumbo, Matilde Begoña 
Sobre as medidas que debe adoptar a Xunta de Galicia en relación co financiamento das enti-
dades locais (Moción consecuencia da Interpelación doc. núm. 43196, publicada no BOPG núm. 
422, do 16 de decembro de 2022, e debatida na sesión plenaria do 20 de decembro de 2022) 
Publicación da iniciativa, BOPG nº 428, do 28.12.2022 

 
2.3 45388 (11/MOC-000135) 
Grupo Parlamentario do Bloque Nacionalista Galego 
Bará Torres, Xosé Luís 
Sobre as actuacións que debe realizar a Xunta de Galicia en relación cos plans industriais 
das empresas eólicas (Moción consecuencia da Interpelación doc. núm. 44383,  publicada 
no BOPG núm. 422, do 16 de decembro de 2022, e debatida na sesión plenaria do 20 de de-
cembro de 2022) 
Publicación da iniciativa, BOPG nº 428, do 28.12.2022 

 

Punto 3. Proposicións non de lei 

3.1 28199 (11/PNP-002475) 
Grupo Parlamentario Popular de Galicia 
Calvo Pouso, Diego e seis deputados/as máis 
Sobre as demandas que debe realizar o Goberno galego ao Goberno español en relación coa 
alta velocidade 
Publicación da iniciativa, BOPG nº 264, do 26.01.2022 

3.2 32471 (11/PNP-002809) 
Grupo Parlamentario dos Socialistas de Galicia 
Rodríguez Dacosta, María del Carmen e Seco García, Martín 
Sobre as actuacións que debe levar a cabo a Xunta de Galicia respecto da creación dun con-
sello de comunidades de montes veciñais 
Publicación da iniciativa, BOPG nº 296, do 23.03.2022 
 
3.3 42882 (11/PNP-003639) 
Grupo Parlamentario do Bloque Nacionalista Galego 
Pontón Mondelo, Ana e dezaoito deputados/as máis 
Sobre as actuacións que debe levar a cabo a Xunta de Galicia en relación coa pobreza e ex-
clusión social das mulleres 
Publicación da iniciativa polo procedemento de urxencia, BOPG nº 401, do 26.10.2022 
 
3.4 45482 (11/PNP-003858) 
Grupo Parlamentario dos Socialistas de Galicia 
Ortega Otero, Marina e Torrado Quintela, Julio 
Sobre as actuacións que debe levar a cabo a Xunta de Galicia para axilizar a xestión das axu-
das para a dependencia 
Publicación da iniciativa, BOPG nº 431, do 04.01.2023 
 
3.5 46649 (11/PNP-003888) 
Grupo Parlamentario do Bloque Nacionalista Galego 
Pontón Mondelo, Ana e dezaoito deputados/as máis 
Sobre as actuacións que debe levar a cabo o Goberno galego en relación cos danos provocados 
polas riadas en diferentes concellos galegos 
Publicación da iniciativa polo procedemento de urxencia, BOPG nº 435, do 11.01.2023 
 
3.6 46720 (11/PNP-003901) 
Grupo Parlamentario Popular de Galicia 
Candia López, María Elena e trece deputados/as máis 
Sobre as actuacións que debe levar a cabo o Goberno galego para a defensa dos sectores gan-
deiro e marítimo-pesqueiro de Galicia 
Publicación da iniciativa polo procedemento de urxencia, BOPG nº 435, do 11.01.2023 

Punto 4. Interpelacións 

4.1 44622 (11/INT-002197) 
Grupo Parlamentario do Bloque Nacionalista Galego 
Rivas Cruz, Xosé Luís e dous deputados/as máis 
Sobre as axudas á agricultura ecolóxica 
Publicación da iniciativa, BOPG nº 420, do 14.12.2022 
 
4.2 45218 (11/INT-002234) 
Grupo Parlamentario do Bloque Nacionalista Galego 
Presas Bergantiños, Noa e tres deputados/as máis 
Sobre a situación macroeconómica de principios de 2023 
Publicación da iniciativa, BOPG nº 428, do 28.12.2022 

4.3 45499 (11/INT-002247) 
Grupo Parlamentario dos Socialistas de Galicia 
Otero Lago, Noelia e tres deputados/as máis 
Sobre as axudas en materia de vivenda para a mocidade 
Publicación da iniciativa, BOPG nº 431, do 04.01.2023 

 

Punto 5. Preguntas para resposta oral do presidente da Xunta de Galicia 

5.1 47241 (11/POPX-000091) 
Grupo Parlamentario dos Socialistas de Galicia 
Álvarez Martínez, Luis Manuel 
Sobre as medidas que vai adoptar a Xunta de Galicia para facer fronte ás necesidades das 
galegas e dos galegos 
Publicación da iniciativa, BOPG nº 438, do 19.01.2023 

 
5.2 47242 (11/POPX-000092) 
Grupo Parlamentario do Bloque Nacionalista Galego 
Pontón Mondelo, Ana 
Sobre a valoración das subidas dos prezos en Galicia 
Publicación da iniciativa, BOPG nº 438, do 19.01.2023 

 

Punto 6. Preguntas ao Goberno 

6.1 45605 (11/POP-006725) 
Grupo Parlamentario Popular de Galicia 
Prado del Río, Paula e seis deputados/as máis 
Sobre a valoración que fai o Goberno galego da intención de modificar o Código penal para 
derrogar o delito de sedición 
Publicación da iniciativa, BOPG nº 431, do 04.01.2023 

 
6.2 45631 (11/POP-006738) 
Grupo Parlamentario Popular de Galicia 
Balseiro Orol, José Manuel e oito deputados/as máis 
Sobre a entrada en funcionamento da nova estación de autobuses de Vigo o pasado día 17 de 
decembro 
Publicación da iniciativa, BOPG nº 431, do 04.01.2023 

 
6.3 46258 (11/POP-006994) 
Grupo Parlamentario dos Socialistas de Galicia 
Arangüena Fernández, Pablo e dous deputados/as máis 
Sobre as previsións da Xunta de Galicia de atender as alegacións do Concello de Cambre res-
pecto do trazado da vía Ártabra 
Publicación da iniciativa, BOPG nº 435, do 11.01.2023 

6.4 45647 (11/POP-006747) 
Grupo Parlamentario Popular de Galicia 
Rodeiro Tato, Ovidio e seis deputados/as máis 
Sobre as medidas que vai impulsar a Consellería de Cultura, Educación, Formación Profe-
sional e Universidades para seguir a avanzar na mellora da formación profesional básica en 
Galicia nos vindeiros cursos 
Publicación da iniciativa, BOPG nº 431, do 04.01.2023 

 
6.5 46158 (11/POP-006944) 
Grupo Parlamentario do Bloque Nacionalista Galego 
Fernández Alfonzo, Ramón e Lourenzo Sobral, Manuel Antonio 
Sobre as previsións da Xunta de Galicia respecto da reparación das infraestruturas deterio-
radas no IES Concepción Arenal, en Ferrol 
Publicación da iniciativa, BOPG nº 435, do 11.01.2023 

 
6.6 47211 (11/PUP-000298) 
Grupo Parlamentario do Bloque Nacionalista Galego 
Pérez López, Daniel 
Sobre o sistema e criterios escollidos para acceder ás axudas do programa Impacto Autónomo 
Publicación da iniciativa, BOPG nº 438, do 19.01.2023 

 
6.7 45641 (11/POP-006742) 
Grupo Parlamentario do Bloque Nacionalista Galego 
Aira Díaz, María del Carmen e dous deputados/as máis 
Sobre a planificación dos recursos humanos establecida para o traslado e desdobramento do 
Centro de Saúde da Milagrosa, na cidade de Lugo 
Publicación da iniciativa, BOPG nº 431, do 04.01.2023 

 
6.8 46952 (11/POP-007185) 
Grupo Parlamentario dos Socialistas de Galicia 
Torrado Quintela, Julio e Ortega Otero, Marina 
Sobre o suposto déficit de prazas MIR habilitadas polo Goberno central e a renuncia do Go-
berno galego a convocar a totalidade das que dispón  
Publicación da iniciativa, BOPG nº 438, do 19.01.2023 

 
6.9 46842 (11/POP-007158) 
Grupo Parlamentario dos Socialistas de Galicia 
Otero Rodríguez, Patricia e Torrado Quintela, Julio 
Sobre as medidas previstas polo Goberno galego para apoiar ao sector do cerco de Galicia 
Publicación da iniciativa, BOPG nº 438, do 19.01.2023 

 
 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

5

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


SUMARIO 

Ábrese a sesión ás dez e dous minutos da mañá. 
 
O señor presidente comunica a inasistencia e delegación de voto da deputada dona Alexandra Fer-
nández Gómez (BNG), ao abeiro do disposto no artigo 84.4 do Regulamento da Cámara, na depu-
tada dona Ana Pontón Mondelo (BNG). (Páx. 10.) 
 
Proposta de alteración da orde do día. (Cuestión previa.) 
 
A señora Rodil Fernández (BNG), en virtude do artigo 77 do Regulamento, pide a palabra e intervén 
para expresar o desacordo do seu grupo parlamentario respecto do aprazamento, por parte do con-
selleiro do Medio Rural, da interpelación presentada polo G. P. do Bloque Nacionalista Galego sobre 
as axudas á agricultura ecolóxica. (Páx. 10.) 
 
O señor Puy Fraga (P) pide a palabra e intervén para aclarar as razóns xustificadas do aprazamento 
da interpelación citada. (Páx. 11.) 
 
O señor Álvarez Martínez (S) pide a palabra e intervén  para que se aclaren os termos en que se vai 
producir a votación. (Páx. 12.) 
 
Votación da proposta de alteración da orde do día na que se solicita o  aprazamento da In-
terpelación do G. P. do Bloque Nacionalista Galego, por iniciativa de Xosé Luís Rivas Cruz 
e dous deputados/as máis, sobre as axudas á agricultura ecolóxica: aprobada por 38 votos a 
favor, 32 en contra e ningunha abstención. (Páx. 12.) 
 

Comparecencia do Sr. conselleiro de Sanidade, por petición propia, para dar conta dos pro-
gramas de prevención da saúde pública. (Punto primeiro da orde do día.) 

 
Intervención do Goberno: Sr. conselleiro de Sanidade (García Comesaña). (Páx. 12.) 
Rolda dos grupos parlamentarios: Sr. Torrado Quintela (S) (Páx. 25.), Sra. Prado Cores (BNG) 
(Páx. 29.) e Sra. Amigo Díaz (P). (Páx. 32.) 
Réplica do Goberno: Sr. conselleiro de Sanidade (García Comesaña). (Páx. 36.) 
 
O señor presidente abre unha rolda especial de aclaracións, con dúplica do Goberno. (Páx. 41.) Nesta 
rolda interveñen o Sr. Torrado Quintela (S) (Páx. 41.), a señora Prado Cores (BNG) (Páx. 43.), a señora 
Sra. Amigo Díaz (P) (Páx. 46.) e o señor conselleiro de Sanidade (García Comesaña). (Páx. 48.) 
 

Moción do G. P. do Bloque Nacionalista Galego, por iniciativa de Dª Olalla Rodil Fernández, 
sobre o novo modelo de residencias anunciado pola Xunta de Galicia. (Punto segundo da 
orde do día.) 

 
O señor presidente comunica as emendas presentadas á moción. (Páx. 53.) 
 
Intervención do grupo autor da moción: Sra. Rodil Fernández (BNG). (Páx. 53.) 

Intervención dos grupos parlamentarios emendantes: Sra. Ortega Otero (S). (Páx. 57.) 
Intervención dos grupos parlamentarios non emendantes: Sr. Pazos Couñago (P). (Páx. 60.)  
 
A señora Rodil Fernández (BNG) intervén para posicionarse respecto da emenda. (Páx. 64.) 
 

Moción do G. P. dos Socialistas de Galicia, por iniciativa de Dª Matilde Begoña Rodríguez 
Rumbo, sobre as medidas que debe adoptar a Xunta de Galicia en relación co financiamento 
das entidades locais. (Punto segundo da orde do día.) 

 
A señora presidenta (Candia López)  comunica as emendas presentadas á moción. (Páx. 65.) 
 
Intervención do grupo autor da moción: Sra. Rodríguez Rumbo (S). (Páx. 66.) 
Intervención dos grupos parlamentarios emendantes: Sr. Tabarés Pérez-Piñeiro (BNG). (Páx. 69.) 
Intervención dos grupos parlamentarios non emendantes: Sra. Prado del Río (P). (Páx. 72.)  
 
A señora Rodríguez Rumbo (S) intervén para posicionarse respecto da emenda. (Páx. 76.) 
 

Moción do G. P. do Bloque Nacionalista Galego, por iniciativa de D. Xosé Luís Bará Torres, 
sobre as actuacións que debe realizar a Xunta de Galicia en relación cos plans industriais 
das empresas eólicas. (Punto segundo da orde do día.) 

 
Intervención do grupo autor da moción: Sr. Bará Torres (BNG). (Páx. 78.)  
Intervención dos grupos parlamentarios: Sra. Rodríguez Rumbo (S) (Páx. 81.) e Sra. Nóvoa Igle-
sias (P). (Páx. 84.) 
 
Nova intervención do señor Bará Torres (BNG). (Páx. 87.) 
 
Votación das mocións 
 
Votación da Moción do G. P. do Bloque Nacionalista Galego, por iniciativa de Dª Olalla 
Rodil Fernández, sobre o novo modelo de residencias anunciado pola Xunta de Galicia: re-
xeitada por 33 votos a favor, 40 en contra e ningunha abstención. (Páx. 90.) 
 
Votación da Moción do G. P. dos Socialistas de Galicia, por iniciativa de Dª Matilde Begoña 
Rodríguez Rumbo, sobre as medidas que debe adoptar a Xunta de Galicia en relación co 
financiamento das entidades locais: rexeitada por 33 votos a favor, 40 en contra e ningunha 
abstención. (Páx. 90.) 
 
Votación do punto primeiro da Moción do G. P. do Bloque Nacionalista Galego, por inicia-
tiva de D. Xosé Luís Bará Torres, sobre as actuacións que debe realizar a Xunta de Galicia 
en relación cos plans industriais das empresas eólicas: rexeitado por 33 votos a favor, 40 en 
contra e ningunha abstención. (Páx. 91.) 
 
Votación do punto segundo da Moción do G. P. do Bloque Nacionalista Galego, por iniciativa de D. 
Xosé Luís Bará Torres, sobre as actuacións que debe realizar a Xunta de Galicia en relación cos 
plans industriais das empresas eólicas: rexeitado por 33 votos a favor, 40 en contra e ningunha 
abstención. (Páx. 91.) 

Suspéndese a sesión ás dúas e corenta e oito minutos da tarde e retómase ás catro e dous minutos.  
 

Proposición non de lei do G. P. Popular de Galicia, por iniciativa de D. Diego Calvo Pouso e 
seis deputados/as máis, sobre as demandas que debe realizar o Goberno galego ao Goberno 
español en relación coa alta velocidade. (Punto terceiro da orde do día.) 

 
O señor presidente comunica que hai unha autoemenda presentada polo Grupo Parlamentario Po-
pular de Galicia. (Páx. 91.) 
 
Intervención do grupo autor da proposición non de lei: Sr. Balseiro Orol (P). (Páx. 92.) 
Intervención dos grupos parlamentarios non emendantes: Sra. Otero Rodríguez (S) (Páx. 94.) 
e Sr. Bará Torres (BNG). (Páx. 97.) 
 
Nova intervención do señor Balseiro Orol (P). (Páx. 99.) 
 

Proposición non de lei do G. P. dos Socialistas de Galicia, por iniciativa de Dª María del Car-
men Rodríguez Dacosta e D. Martín Seco García, sobre as actuacións que debe levar a cabo 
a Xunta de Galicia respecto da creación dun consello de comunidades de montes veciñais. 
(Punto terceiro da orde do día.) 

 
O señor presidente comunica as emendas presentadas a esta proposición non de lei. (Páx. 101.)  
 
Intervención do grupo autor da proposición non de lei: Sra. Rodríguez Dacosta (S). (Páx. 102.) 
Intervención dos grupos parlamentarios emendantes: Sra. González Albert (BNG). (Páx. 105.) 
Intervención dos grupos parlamentarios non emendantes: Sra. Candia López (P). (Páx. 107.) 
 
A señora Rodríguez Dacosta (S) intervén para posicionarse respecto da emenda. (Páx. 110.) 
 

Proposición non de lei do G. P. do Bloque Nacionalista Galego, por iniciativa de Dª Ana Pon-
tón Mondelo e dezaoito deputados/as máis, sobre as actuacións que debe levar a cabo a 
Xunta de Galicia en relación coa pobreza e exclusión social das mulleres. (Punto terceiro 
da orde do día.) 

 
Intervención do grupo autor da proposición non de lei: Sra. Rodil Fernández (BNG). (Páx. 112.) 
Intervención dos grupos parlamentarios: Sra. Díaz Varela (S) (Páx. 115.) e Sra. Pérez López (P). (Páx. 118.) 
 
Nova intervención da señora Rodil Fernández (BNG). (Páx. 122.) 
 

Proposición non de lei do G. P. dos Socialistas de Galicia, por iniciativa de Dª Marina Ortega 
Otero e D. Julio Torrado Quintela, sobre as actuacións que debe levar a cabo a Xunta de Ga-
licia para axilizar a xestión das axudas para a dependencia. (Punto terceiro da orde do día.) 

 
O señor presidente comunica as emendas presentadas a esta proposición non de lei. (Páx. 124.) 
 
Intervención do grupo autor da proposición non de lei: Sra. Ortega Otero (S). (Páx. 125.) 
Intervención dos grupos parlamentarios emendantes: Sra. Rodil Fernández (BNG). (Páx. 128.) 
Intervención dos grupos parlamentarios non emendantes: Sr. Pazos Couñago (P). (Páx. 131.) 

A señora Ortega Otero (S) intervén para posicionarse respecto da emenda. (Páx. 135.) 
 

Proposición non de lei do G. P. do Bloque Nacionalista Galego, por iniciativa de Dª Ana Pon-
tón Mondelo e dezaoito deputados/as máis, sobre as actuacións que debe levar a cabo o Go-
berno galego en relación cos danos provocados polas riadas en diferentes concellos galegos. 
(Punto terceiro da orde do día.) 

 
A señora  presidenta (Candia López) comunica as emendas presentadas a esta proposición non de 
lei. (Páx. 137.) 
 
Intervención do grupo autor da proposición non de lei: Sr. Bará Torres (BNG). (Páx. 138.) 
Intervención dos grupos parlamentarios emendantes: Sr. Balseiro Orol (P). (Páx. 141.) 
Intervención dos grupos parlamentarios non emendantes: Sra. Rodríguez Rumbo (S). (Páx. 143) 
 
O señor Bará Torres (BNG) intervén para posicionarse respecto da emenda. (Páx. 146.) 
 
Suspéndese a sesión ás sete e vinte e cinco minutos do serán.

Ábrese a sesión ás dez e dous minutos da mañá. 
 
O señor PRESIDENTE: Bos días.  
 
Ábrese a sesión. 
 
A orde do día está publicada no Boletín Oficial do Parlamento, polo que non procedemos á súa 
lectura.  
 
Xustificación de inasistencia, neste caso, de dona Alexandra Fernández Gómez. Xustificou a 
súa inasistencia conforme o disposto no artigo 84.4 do Regulamento da Cámara, e delega a 
emisión do seu voto para esta sesión plenaria na deputada dona Ana Pontón Mondelo.  
 
Proposta de alteración da orde do día 
 
(A señora Rodil Fernández pide a palabra.) 
 
O señor PRESIDENTE: Pide a palabra a señora Rodil. ¿Para que quere a palabra, señora Rodil? 
 
A señora RODIL FERNÁNDEZ: Grazas, presidente.  
 
Bo día a todas e a todos.  
 
Quixeramos pedir a palabra, presidente, en virtude do artigo 77 do Regulamento —que, como 
saben, prevé a observancia de normas que rexen a Cámara en calquera momento— para 
facer unha intervención a respecto do aprazamento dunha interpelación do BNG por parte 
do conselleiro de Medio Rural. Como saben, o propio Regulamento do Parlamento de Galiza 
non prevé o adiamento das interpelacións. Desde o BNG queremos, en primeiro lugar, deixar 
claro que rexeitamos ese aprazamento da  Xunta de Galiza desa interpelación. Cremos, ade-
mais, que é unha fuxida do conselleiro de Medio Rural. Non é a primeira; cada vez que hai 
un asunto conflitivo da súa área foxe desta Cámara para non dar explicacións.  
 
Pero, en todo caso, eu quero lembrar que o Goberno é solidario; que calquera persoa que in-
tegra o Goberno non só pode, senón que debe dar explicacións aquí neste parlamento. Desde 
logo, desde o BNG queremos manifestar que nos parece o enésimo ninguneo do Goberno do 
Partido Popular ao Parlamento, que debe consideralo un apéndice de San Caetano, cando 
non é así. Teñen a obriga —insisto— de responder e dar a cara. Pero o máis grave para o 
BNG é que é un desprezo absoluto a milleiros de persoas de explotacións agrogandeiras eco-
lóxicas que teñen dereito ás axudas que están reclamando. (Aplausos.) Por iso —insisto— 
desde o BNG non aceptamos o aprazamento...  
 
O señor PRESIDENTE: Grazas.  
 
A señora RODIL FERNÁNDEZ: ...e pedimos que o Goberno, que é solidario, responda.  
 
O señor PRESIDENTE: Grazas, señora Rodil.  

Este tema falámolo tamén hoxe na Mesa. Comentamos estas situacións que ás veces se 
producen de cambios na orde do día. É certo o que di vostede, que efectivamente o Regu-
lamento atangue soamente ás preguntas, pero tradicionalmente e desde sempre, en todas 
as lexislaturas, as interpelacións tamén foron aprazables (Pronúncianse palabras que non se 
perciben.) Non, en todas; en todas as lexislaturas. Quen mellor o pode certificar deste he-
miciclo son eu. (Murmurios.) (Pronúncianse palabras que non se perciben.) Podo dicir que neste 
caso sempre —digamos— se tiveron en conta as necesidades ou os problemas que xorden 
por áreas do Goberno. Sempre se solicitou e se puxeron en marcha aprazamentos de in-
terpelacións.  
 
(A señora Rodil Fernández pide a palabra.) 
 
¿Si, señora Rodil? 
 
A señora RODIL FERNÁNDEZ: Nós o que pedimos, como é unha alteración da orde do día 
coa que, ademais, non está de acordo o grupo propoñente da interpelación —e insisto en 
que o Regulamento non prevé o aprazamento das interpelacións—, é que se vote.  
 
(O señor Puy Fraga pide a palabra.) 
 
¿Si, señor Puy?  
 
O señor PUY FRAGA: Como vostede dixo, á parte do que pon o Regulamento, hai unhas prác-
ticas parlamentarias. Como se fixeron manifestacións sobre que o Goberno despreza o Par-
lamento, eu quero sinalar que, en todo o que vai de lexislatura, ata hoxe, o Goberno 
unicamente pediu o aprazamento dunha pregunta e dunha interpelación. Esta sería a terceira 
vez; o cal, desde logo, non confirma o que se acaba de dicir de que estamos diante dun des-
prezo ao Parlamento.  
 
Sen embargo, o que tampouco contempla o Regulamento é que os deputados pidan o apra-
zamento das cuestións; é unha cuestión que está atribuída ao Goberno. E no que levamos de 
lexislatura, por exemplo, en comisión o Bloque pediu dezaoito aprazamentos de cuestións 
presentadas polo Bloque, que supoño que estarían perfectamente xustificadas.  
 
Entón, eu pediría, polo bo funcionamento da Cámara, que este tipo de cuestións se mane-
xasen como sempre se manexaron: co debido respecto, tanto ao Goberno como aos deputa-
dos, que supoñemos todos que cando piden un aprazamento o fan por razóns xustificadas. 
(Aplausos.)  
 
O señor PRESIDENTE: Coméntame o letrado que se pode e someter a situación á considera-
ción da Cámara. Entón, sometemos... (Pronúncianse palabras que non se perciben.) Señora 
Rodil, xa está. Eu creo que o debate xa está. Eu creo que xa foi unha intervención dos dous 
grupos. Perfecto. (Pronúncianse palabras que non se perciben.) Non, por favor, xa está. (Pro-
núncianse palabras que non se perciben.) Bueno, supoño que é o artigo 155. (Risos.)  
 
Sometemos a votación esta alteración.  

(Pronúncianse palabras que non se perciben.) ¿Votos a favor, neste caso, deste aprazamento? 
¿Votos a favor do aprazamento? (Pronúncianse palabras que non se perciben.) Estamos votando. 
(Pausa.) (Pronúncianse palabras que non se perciben.) A ver, imos repetir despois a votación, 
non hai problema.  
 
(Pide a palabra o señor Álvarez Martínez.) 
 
Señor Álvarez, ¿para que quere a palabra? (Pronúncianse palabras que non se perciben.) Si, ten 
a palabra o señor Álvarez. 
 
O señor ÁLVAREZ MARTÍNEZ: Por unha simple cuestión de que saibamos que é o que imos 
votar, exactamente: se votamos que se aprace a comparecencia do conselleiro de Medio Rural 
ou que non se aprace, conforme o que pide o BNG.  
 
O señor PRESIDENTE: Iso é o que dixen eu.  
 
Votamos quen está a favor do aprazamento.  
 
Votación da proposta de alteración da orde do día na que se solicita o  aprazamento da Interpelación 
do G. P. do Bloque Nacionalista Galego, por iniciativa de Xosé Luís Rivas Cruz e dous deputados/as 
máis, sobre as axudas á agricultura ecolóxica.  
 
Efectuada a votación, deu o seguinte resultado: votos a favor, 38; votos en contra, 32. 
 
O resultado da votación é positivo. 
 
En consecuencia, queda aprobado o aprazamento desta interpelación. 
 
O señor PRESIDENTE: Comezamos agora coa orde do día, co punto primeiro.  
 
Comparecencia do Sr. conselleiro de Sanidade, por petición propia, para dar conta dos pro-
gramas de prevención da saúde pública 
 
O señor PRESIDENTE: Para formular esta comparecencia ten a palabra o señor conselleiro 
de Sanidade, don Julio García Comesaña. 
 
O señor CONSELLEIRO DE SANIDADE (García Comesaña): Bo día, presidente.  
 
Señorías, comparezo hoxe ante vostedes para dar conta dos programas de prevención de 
saúde pública que a Consellería de Sanidade leva posto en marcha. Unha sanidade pública 
robusta, tecnolóxica, de vangarda, con excelentes profesionais e co apoio decidido da Xunta 
de Galicia, que pode facer e fai que os galegos de boa fe se sintan orgullosos da súa saúde 
pública e da súa sanidade pública.  
 
Considero que, despois de case tres anos de pandemia en que a Covid-19 monopolizou tanto 
o día a día como boa parte do traballo da Dirección Xeral de Saúde Pública, é de xustiza vir 

aquí expor o labor inxente que se foi realizando estes anos neste eido e tamén, por suposto, 
destacar as implicacións tanto en atención primaria como en atención hospitalaria e, sobre 
todo, na saúde dos galegos e das galegas.  
 
Paradoxalmente foi a propia pandemia quen tamén axudou a poñer en primeira liña esta 
rama do sistema sanitario, facendo que a cidadanía galega aprendese e comprendese a im-
portancia dela. Espero que hoxe, despois desta comparecencia, as súas señorías tamén com-
partan —seguro que a maioría xa o fan— esta visión.  
 
É por iso que a saúde pública é un piar fundamental do noso sistema sanitario debido ao 
papel que xoga. Cando nos referimos á saúde pública, falamos sempre dende unha visión 
colectiva, centrándonos na poboación e non nun individuo. Conscientes disto, a Consellería 
de Sanidade presentou uns orzamentos para o exercicio 2023 nos que os programas de pre-
vención, protección e promoción da saúde pública foron os que experimentaron a maior suba 
en termos porcentuais, ascendendo un 17,15 por cento respecto ao ano anterior ata acadar 
os cento seis millóns de euros. Isto son quince millóns de euros máis que o que dispoñía o 
pasado ano 2022.  
 
Entendemos, por tanto, que a pandemia non debe ser un episodio illado no que o foco se 
puxo sobre a saúde pública, senón que debe ser o punto de inflexión para incidir cada vez 
máis no reforzo destas políticas. E fágoo con convencemento, porque entendemos que gozar 
dunhas políticas de saúde pública integrais é o primeiro paso dun sistema sanitario robusto 
e de vangarda porque evitan a aparición e o desenvolvemento de posibles enfermidades na 
cidadanía.  
 
É, por tanto, un eido de xestión sanitaria que vai ligado directamente ao impacto na atención 
primaria e tamén na atención hospitalaria e que debe estar estritamente coordinado con 
estes. Por iso, accións como a posta en marcha dos plans locais de saúde nos nosos servizos 
de atención primaria serven para dar máis peso ás actividades de saúde comunitaria e de 
prevención de enfermidade en coordinación cos axentes e cos recursos de cada zona, no-
meadamente cos recursos dos concellos.  
 
Señorías, a visión da saúde pública é multidisciplinaria, transversal e intersectorial, e iso fai 
que sexa e siga sendo a columna vertebral que dá resposta ás diferentes ameazas para a 
saúde da nosa sociedade. Isto é debido ás súas tres grandes áreas de organización: a pro-
moción, a prevención e a protección da saúde pública. Todas elas están unidas pola vixilancia 
epidemiolóxica, a cal se encarga de levar a cabo o conxunto de actividades destinadas a re-
coller, analizar, interpretar e difundir a información relacionada co estado de saúde da po-
boación e os factores que a condicionan, axudando á toma de decisións no eido 
epidemiolóxico e tamén no eido asistencial.  
 
Todo este labor ten un enorme traballo de investigación, de planificación e de loxística de-
trás. Comezarei polos distintos programas de prevención primaria, porque un factor fun-
damental deste nivel de prevención é o feito de actuar antes de que apareza a enfermidade, 
despregando as distintas estratexias que permiten antepoñerse e limitar a aparición das en-
fermidades.  

Vou comezar falando da vacinación. Nesta estratexia de prevención tivo un papel destacado 
nestes últimos anos a forza e a calidade demostrada polo sistema sanitario público nas su-
cesivas campañas de vacinación contra a Covid-19. As campañas de vacinación contra a covid 
supuxeron e supoñen ferramentas esenciais no control da pandemia e na prevención da 
morbilidade e mortalidade por causa do virus SARS-CoV-2, que se evidenciou ao longo des-
tes anos e na que Galicia foi e é un referente a nivel nacional e internacional polas coberturas 
acadadas na súa poboación.  
 
En todas as campañas Galicia sempre destacou por estar nas primeiras posicións entre as 
comunidades autónomas que acadaban as maiores coberturas. Fomos a primeira comuni-
dade autónoma en superar, en xaneiro de 2022, o noventa e cinco por cento da poboación 
maior de 12 anos coa pauta completa, unha porcentaxe que hoxe, un ano despois, aínda non 
acadaron once comunidades autónomas. Máis da metade das comunidades autónomas non 
chegaron a ese noventa e cinco por cento que nós acadamos hai un ano.  
 
Lideramos a pauta completa de vacinación pediátrica nos rapaces de 5 a 12 anos, cun setenta 
e tres por cento de cobertura; vinte e cinco puntos por riba da media nacional. E lideramos 
a porcentaxe de poboación coa terceira dose, ou primeira dose de reforzo, superando a media 
nacional, especialmente nos grupos máis novos. 
 
Isto débese ao inmenso esforzo de todos os profesionais sanitarios e non sanitarios que par-
ticiparon nestas campañas e á coidada e completa loxística de posta á disposición desta ac-
tividade, con estratexias innovadoras como a citación activa a través de SMS ou a habilitación 
de recintos de gran capacidade que permitían acadar un maior número de persoas vacinadas 
en menos tempo.  
 
Pero se de verdade hai algo que explique o éxito destas campañas iso é o elevado compromiso 
e confianza da cidadanía galega nos programas de vacinación. Algo que, por certo, vén pa-
sando nos últimos anos, antes incluso da covid. 
 
A última campaña que se puxo en marcha deu comezo o 26 de setembro do ano 2022 coa 
administración da cuarta dose ou segunda dose de recordo. Esta campaña está dirixida prin-
cipalmente a aqueles grupos de poboación con maior vulnerabilidade, maiores de 60 anos e 
poboación de determinados grupos de risco, sen menoscabo de ir ampliando a poboación 
diana. E se digo que está dirixida é porque no día de hoxe a vacinación segue aberta para 
todas aquelas persoas que queiran iniciar por primeira vez a súa pauta —que algunha hai—
, para completar as pautas anteriores —por exemplo, se tendo a covid foron chamadas e 
non puideron vacinarse— e, por suposto, para poñer esa primeira dose de recordo e a se-
gunda. 
 
Estes recursos e esta disposición favorable da poboación galega de cara á vacinación foi o 
que nos empuxou a simultanear os dispositivos de vacinación fronte á gripe e á Covid-19, 
permitindo á poboación galega recibir as dúas doses no mesmo momento e no mesmo lugar. 
O emprego desta estratexia e de todo o aprendido fixo que nesta última campaña de vacina-
ción, tanto na segunda dose de recordo como na vacinación da gripe, Galicia conseguise aca-
dar o seu obxectivo na loita contra os dous virus.  

No eido da administración da segunda dose de recordo, os resultados amosan que Galicia 
acada unhas coberturas superiores á media nacional. En maiores de 80 anos temos o 86,6 
por cento da poboación vacinada, que son doce puntos por riba da media nacional. No grupo 
70-79 acadamos o 82 por cento, neste caso vinte e un puntos por riba da media nacional. E 
no grupo 60-69 chegamos a superar case en trinta puntos a media nacional, cunha cobertura 
do 72 por cento.  
 
Por outra banda, no eido da vacinación fronte á gripe, vacinamos o 76,85 por cento dos 
maiores de 65 anos. Superamos así o obxectivo ambicioso que nos marcaramos de superar 
unha cobertura do 75 por cento neste grupo de idade. Lembremos que hai dez anos o obxec-
tivo era acadar o 65 por cento na poboación de maiores de 65 anos, ámbito no que acadaba-
mos o 50 por cento. Pois —como digo— estamos nun valor de 76,85 por cento. 
 
Polo tanto, o esforzo feito ao longo dos últimos anos permitiunos que nesta campaña lo-
grásemos a maior porcentaxe de maiores protexidos fronte ao virus da gripe da historia de 
Galicia. Se falamos do grupo 65-69, a cobertura é do 65,49 por cento; no grupo 70-79 esa 
cobertura é de 78,39 por cento; no grupo 80-84, do 79,87 por cento e nos maiores de 85 
anos, sen dúbida o grupo de máis risco, acadamos un 85,11 por cento de cobertura.  
 
Quero desde aquí agradecer o traballo de todo o persoal de saúde pública e, por suposto, de 
todo o persoal do Sergas, tanto de atención primaria como de atención hospitalaria, que 
contribuíu a este éxito das dúas campañas de vacinación. (Aplausos.) Quería destacar, se mo 
permiten, a enfermería tanto de atención primaria como de atención hospitalaria, os médi-
cos de atención primaria e pediatras, que animaron a poboación a facer esa vacinación e, 
por suposto, tamén os médicos de medicina preventiva de todas as áreas sanitarias, porque 
grazas ao seu traballo —como dicía— temos en Galicia a poboación maior máis protexida 
fronte á covid e fronte á gripe de toda España.  
 
Tamén teño que dicir que probablemente este éxito na vacinación da covid sexa froito de 
todos, incluídas as súas señorías, nos distintos ámbitos. Creo que ese labor colectivo de apoio 
sen fisuras á vacinación —ou con poucas fisuras, polo menos— foi tamén fundamental na 
consecución destes obxectivos.  
 
En datos globais, 864.511 galegos e galegas teñen hoxe a vacina da gripe. Un número global 
que aumenta tamén porque a campaña de vacinación fronte á gripe deste 2022 en Galicia 
foi a que incorporou por primeira vez, de xeito pioneiro, a introdución dos nenos e nenas de 
6 a 59 meses como poboación diana. Tomamos esa decisión pola alta carga de enfermidade 
e taxas de hospitalización neste grupo de idade e as complicacións —infeccións bacterianas 
secundarias e consumo de antibióticos— asociadas neste grupo de idade. 
 
Levamos a cabo unha ampla campaña de difusión en medios, en diferentes ámbitos, e levá-
ronse a cabo experiencias piloto nas áreas sanitarias para favorecer esa vacinación, por 
exemplo, abrindo os hospitais durante as fins de semana para facilitala. O resultado desta 
primeira experiencia foi moi positivo, conseguindo vacinar 37.472 nenos de entre 6 meses 
e 5 anos, como dicía. Isto supón que se acadou unha cobertura do 54,2 por cento dos nenos 
e nenas galegos no primeiro ano no que se ofrece esta vacina a esta poboación. Falabamos 

de que esa era hai dez anos a porcentaxe de cobertura en maiores. Aquí teño tamén que agra-
decer, por suposto, o esforzo da enfermería de atención primaria e tamén o esforzo dos pe-
diatras e médicos de familia, que animaron a esta vacinación. (Aplausos.)   
 
Polo tanto, a aposta deste goberno e do seu presidente no discurso de investidura amosou 
que respondía a unha demanda social real e, por tanto, a Xunta acertou ao poñer á disposi-
ción dos pais e as nais unha ferramenta da que fixeron —vistos os datos— un moi bo uso. 
(Aplausos.)   
 
Estes dous procesos de vacinación demostraron o seu beneficio para o conxunto da socie-
dade, poñendo de manifesto a importancia da prevención tanto pola protección individual 
como pola protección colectiva. Axudaron tamén, ademais, a romper cadeas de transmisión 
e así protexer os demais.  
 
Estas vacinacións demostráronse seguras e eficaces, diminuíndo o número de complicacións 
desta enfermidade ao longo do inverno. Hoxe mesmo escoitamos un preventivista dicir que 
hai máis pacientes ingresados por covid que por gripe nos hospitais galegos. E, por certo, 
hoxe tamén baixamos deses mil pacientes diagnosticados de covid por primeira vez en moito 
tempo.  
 
Pero o traballo do noso sistema sanitario coa vacinación non remata coa covid ou coa gripe. 
De feito, aínda que a saída da segunda fase da pandemia provocou a desaparición de moito 
gasto da Covid-19 relacionado coa loxística da vacinación, os orzamentos deste ano 2023 
incrementaron nun cincuenta por cento os fondos do Programa galego de vacinación, ata 
chegar aos 28,9 millóns de euros. O Programa galego de vacinación constitúe unha das liñas 
de traballo con máis historia entre as actividades de saúde pública, destacando pola súa ri-
gorosidade e coidado. Por iso hoxe está entre os mellores de España e por iso tomamos a 
decisión de reforzalo.  
 
Dentro deste programa atopábase o calendario infantil vixente dende o ano 1981. Pero como 
a vacinación non remata na infancia, senón que na idade adulta tamén existen enfermidades 
infecciosas que se poden previr, no ano 2017 este goberno aprobou o primeiro calendario de 
vacinación de adultos en Galicia, respondendo, por certo, a unha petición unánime deste 
Parlamento. Este calendario xeneralizou por primeira vez a vacinación con trece tipos de 
pneumococo para os maiores de 65 anos en toda a comunidade autónoma. Na actualidade 
non tiña sentido dispor de dúas estratexias separadas, senón que era preciso abordar a pre-
vención das enfermidades infecciosas como un proceso continuo ao longo de todas as etapas 
da vida. Por iso, en setembro do ano 2022 tomamos a decisión de unificar estas dúas estra-
texias, creando o calendario de vacinación para toda a vida. Isto supuxo un cambio no con-
cepto de vacinación, para contemplalo como unha protección de todas as etapas da vida 
dunha persoa dende o nacemento ata a idade adulta.  
 
Con base neste novo programa unificado, fomos quen de estudar mellor as necesidades da 
poboación e ampliar a poboación blindada, incorporando e estendendo o calendario vacinal. 
Este novo calendario incorporou xa en 2022 novidades para a poboación infantil. Ademais 
da xa mencionada vacina da gripe en nenos, temos que destacar outras dúas.  

Por unha banda, en primeiro lugar, a introdución da vacina sistemática fronte ao virus do 
papiloma humano nos varóns de 12 anos. A protección fronte ao VPH xa estaba instaurada 
nas nenas dende hai anos para prever o cancro de útero ou determinadas patoloxías xenitais. 
Pero a evidencia científica mostrounos que este virus tamén ten un protagonismo conside-
rable en patoloxías que afectan os homes, como o cancro de pene ou o cancro orofarínxeo. 
Á vez, esta acción tamén axuda a complementar a protección das mulleres fronte a este virus. 
Esta vacinación contra o VPH comezou en setembro de 2022 e en tan só escasos catro meses 
logramos vacinar 6.079 nenos de 12 anos. En consecuencia, no día de hoxe, o 50,2 por cento, 
é dicir, máis da metade dos nenos de 12 anos de Galicia, está xa protexida contra o virus do 
papiloma humano grazas a esta medida da Xunta de Galicia. (Aplausos.)   
 
Falaba de tres incorporacións: gripe, papiloma humano, e a outra gran incorporación ao Plan 
de vacinación infantil foi a vacinación —sistemática tamén— fronte ao meningococo B. Este 
patóxeno é o causante de infeccións graves como a meninxite ou a sepse xeneralizada, afec-
cións con secuelas graves que incluso poden provocar a morte, como todos vostedes saben. 
En novembro, Galicia comezou a administrar esta vacina a todos os nenos de 2 meses, que 
repetiremos cando cumpran os 4 meses e que terán unha dose de recordo pasados os 12 
meses. A introdución desta vacina fixo que a cobertura acadada nestes meses sexa de apro-
ximadamente o cen por cento. É dicir, 2.907 nenos e nenas galegos xa están protexidos con-
tra a meninxite B grazas, de novo, a esta medida da Xunta de Galicia. (Aplausos.)   
 
Polo tanto, señorías, a introdución destas novas vacinas no calendario de vacinación res-
pondeu a un compromiso deste goberno coa saúde pública. E se o ano 2022 foi o ano das 
novidades no calendario vacinal para a infancia, este 2023 incorpora dúas melloras moi im-
portantes para os maiores. A partir de xuño a Xunta comezará a administrar a vacina contra 
o herpes zóster, neste caso por grupos de idade. Ata o de agora só se administraba —como 
saben— a determinados grupos de risco, e agora imos ampliala, comezando este ano polos 
maiores de 65 e 80 anos. E, en segundo lugar, esa vacina da que falabamos de trece serotipos 
do pneumococo que introducimos no ano 2017 será substituída por unha nova vacina, neste 
caso con vinte serotipos diferentes. Así, lograrase a máxima protección para maiores galegos 
contra a pneumonía, entre outras doenzas, como as infeccións de oído ou a bacteriemia.  
 
Polo tanto, estamos ante uns anos de enorme avance nun campo cada vez máis valorado 
pola poboación, que é o da vacinación. Recordemos: gripe, covid, VPH, meningococo, pneu-
mococo e herpes zóster; máximas coberturas —como dicía— en covid e gripe; nova protec-
ción desde este ano pasado para a infancia; e reforzos este ano para as persoas maiores. 
(Aplausos.)   
 
Máis alá da vacinación, a prevención primaria, dentro da saúde pública, debe poder adaptarse 
ao contexto actual do estado da saúde da cidadanía, incorporando a vixilancia de factores de 
risco modificables. E iso obríganos a actuar na mellora dos hábitos de educación e no fo-
mento de estilos de vida saudable, porque todos eles crean distintas condicións de vida que 
exercen un claro impacto sobre a saúde da poboación.  
 
Neste eido as liñas de actuación son diversas, polo que paso a mencionar as principais. En 
primeiro termo, unha que xa coñece este Parlamento, porque aprobou sen ningún voto en 

contra o Plan de obesidade cero. É un plan de acción que abarca un período de oito anos e 
que se centra na prevención do sobrepeso e da obesidade desde unha perspectiva, por su-
posto, de saúde pública. É de vital importancia que todos os axentes sociais, sanitarios e po-
líticos deamos unha mensaxe común e poñamos de manifesto a nosa implicación para 
reducir o sobrepeso e a obesidade en Galicia.  
 
Nos orzamentos para o ano 2023 a Xunta cumpriu co mandato deste Parlamento, ao incor-
porar unha dotación mínima dun millón de euros por cada ano de vixencia. Esta primeira 
anualidade, que ten 1,1 millón de euros, vai financiar a implantación da Rede galega de pro-
moción da saúde con persoal coordinador das distintas accións de promoción. 
 
Ademais, tamén ampliaremos o programa Adestra a túa saúde, que está conectando os cen-
tros de atención primaria co persoal promotor do exercicio nos concellos galegos. Probámolo 
en 2022 nos concellos de Arteixo e Abegondo e en 2023 chegará a catorce concellos, priori-
zando aqueles que teñen aprobados eses plans locais de saúde, que definen a súa actuación 
base como actuación comunitaria.  
 
Directamente relacionado con este plan, aínda que xa en marcha dende o ano 2015, temos 
outro proxecto importante, o denominado Nutriescolas. Un proxecto que, coa colaboración 
da Consellería de Educación, busca promover estilos de vida saudables —na poboación es-
colar, neste caso— avaliando a oferta alimentaria da súa contorna. No último curso parti-
ciparon máis de dezaoito mil alumnos e alumnas de máis dun centenar de centros educativos 
galegos de todos os niveis de educación.  
 
Outra liña de actuación fundamental é a da prevención do tabaquismo. A nosa rede de praias 
sen fume naceu en 2016, e en 2022 chegou xa ao corenta e catro por cento das nosas praias, 
con máis de duascentas catorce delas en oitenta concellos. Seguindo este formato, este ano 
puxemos en marcha —a semana pasada— a Rede galega de parques sen fume, outro pro-
xecto en colaboración cos distintos concellos para declarar estes espazos como zonas libres 
de fume para uso e desfrute da cidadanía, pero, en especial, dos máis cativos. Temos xa de-
zaoito parques implicados noutros dezaoito concellos.  
 
O noso obxectivo con esta opción é promover unha vida sen tabaco, desnormalizar o seu 
consumo na sociedade e nos espazos ao aire libre, promover o respecto e o coidado do medio 
ambiente e reforzar o papel modélico positivo das persoas adultas, xa que a decisión de 
fumar ou non, por suposto, será do cidadán. Nesa mesma liña este ano aprobamos tamén o 
plan Inspira saúde, unha estratexia integral de prevención de consumo do tabaco, de detec-
ción precoz das súas consecuencias —entre elas o cancro de pulmón— e de axudar os fu-
madores a deixalo.  
 
E a terceira gran liña, aínda que relacionada tamén coas dúas anteriores, é a prevención de 
enfermidades e a promoción da saúde dos nosos menores. No ano 2021 botamos a andar Xa-
nela aberta á familia, un sitio web con información útil sobre a saúde materno-infantil e 
xuvenil. Nese portal, tanto familias como pediatras e docentes poden seguir e fomentar há-
bitos saudables, dende o embarazo ata a adolescencia, a través de contidos como artigos, 
boletíns informativos ou webinarios.  

Este ano tamén cumprimos finalmente o compromiso que temos dende hai tempo con esta 
cámara, que é a presentación do Proxecto de lei de prevención de conductas aditivas en per-
soas menores de idade en Galicia. O mencionado traballo que a covid xerou no equipo de 
saúde pública atrasou a elaboración desta norma, pero estamos avanzando no proceso de 
diálogo cos actores implicados para pechar canto antes un texto e iniciar o seu trámite. Par-
tiremos dunha lei que foi un gran avance, como foi a Lei de prevención de consumo de al-
cohol en menores, de 2010, e iremos máis alá.  
 
Tomaremos medidas tamén para restrinxir o acceso dos menores ao tabaco e a outras formas 
e a outras substancias adictivas como, por exemplo, as bebidas enerxéticas. Será un texto 
avanzado para unha sociedade que está cada vez máis vixiante e concienciada de dificultar 
o acceso dos nosos menores a elementos que poden prexudicar gravemente a súa saúde  e 
será un texto adaptado ás novas realidades das adiccións sen substancia. Estará coordinado 
coa Lei do xogo, actualmente en trámite neste Parlamento, e abordará a prevención e a aten-
ción doutras adiccións relacionadas coas tecnoloxías dixitais. (Aplausos.)   
 
Señorías, un terceiro eido dentro deste nivel de prevención primaria da saúde pública é o da 
vixilancia e o control, as accións de verificación do cumprimento da lexislación sanitaria, 
neste caso lexislación sanitaria de referencia, para garantir o fin último da protección da 
saúde da poboación. Neste eido, durante o ano 2022, levouse a cabo unha actualización dos 
distintos programas de vixilancia e control de sanidade ambiental, co obxectivo de protexer 
a saúde da poboación, establecendo criterios unificados e homoxéneos para verificar o cum-
primento da normativa.  
 
Dentro do abano da sanidade ambiental, publicáronse a finais do ano pasado os doce pro-
gramas específicos que estarán vixentes ata o ano 2025, que inclúen materias como augas 
de consumo humano, biocidas, produtos químicos, piscinas, zonas de baño, centros de bron-
ceado, establecementos de tatuaxe ou piercing ou cosméticos.  
 
Neste ano tamén se actualizou cun novo decreto, tras máis de vinte anos, o sistema de vi-
xilancia sanitaria das augas de baño de Galicia, regulando o rexistro e unha mellor infor-
mación ao público da clasificación destas augas.  
 
Neste 2023 queremos iniciar un novo plan de vixilancia ambiental relativo ao radon. Este 
gas é un importante problema de saúde pública —na nosa comunidade especialmente, ade-
mais—, tal e como se reflicte nos diferentes mapas existentes en Galicia e en España. Por 
este motivo, Galicia elaborará un plan de vixilancia ambiental que terá como misión a de 
reducir os riscos para a saúde da exposición ao radon, xa sexa nos domicilios ou nos lugares 
de traballo. 
 
No que á seguridade alimentaria se refire, o ano pasado a Xunta actualizou a súa planifica-
ción de control oficial da cadea alimentaria en Galicia, ata 2025 tamén, con dezasete pro-
gramas de vixilancia destinados a reducir os riscos para a saúde das persoas presentes nos 
alimentos. Falamos de inspeccións en establecementos alimentarios, matadoiros ou menús 
escolares, e de aspectos como a etiquetaxe, alérxenos, contaminantes, aditivos ou residuos 
relacionados cos alimentos.  

Quero poñer dende aquí en valor o traballo rigoroso e constante da Inspección de Saúde Pú-
blica en Galicia. Durante a fase aguda da pandemia tiveron moitísimo protagonismo cando 
efectuaron —con moito éxito, por certo— a campaña de Hostalaría segura. Nese momento, 
cando estabamos neses peores momentos da pandemia, toda a sociedade foi consciente de 
que este corpo de inspección fai un labor excelente para protexernos. Pero é de xustiza lem-
brar que seguen a protexernos cada día con estas inspeccións —como dicía— de sanidade 
ambiental e seguridade alimentaria. Falamos de máis de corenta mil actuacións ao longo de 
2022; un traballo, sen dúbida, excelente. (Aplausos.)   
 
Para demostrar esa excelencia este goberno decidiu iniciar o proceso de acreditación —ofi-
cial, neste caso, por unha norma ISO— da calidade dos nosos servizos de inspección. En 
2022 comezamos a acreditación do programa de control da cadea alimentaria, neste caso na 
provincia de Pontevedra. Pero o noso obxectivo para 2023 é chegar máis alá e lograr que a 
Entidade Nacional de Acreditación (Enac) nos proporcione —neste caso— a primeira acre-
ditación de calidade que se concede en España a un servizo de inspección de saúde pública. 
Unha vez teñamos esa primeira acreditación, estenderémolo primeiro ao programa de se-
guridade alimentaria das restantes provincias e posteriormente —como dicía— a todo o sis-
tema de vixilancia ambiental. 
 
O noso obxectivo é que a saúde pública galega sexa tamén referente en España no que se re-
fire á calidade acreditada da súa actividade inspectora de vixilancia e de control. Unha acti-
vidade inspectora que vai unida a un centro punteiro, como é o Laboratorio de Saúde Pública 
de Galicia, como saben, ubicado na cidade de Lugo. Neste ano aprobaremos o seu plan fun-
cional e remataremos o proceso de renovación do seu equipamento e do seu sistema infor-
mático de xestión para maximizar a súa capacidade e ampliar a súa carteira de servizos. 
 
Señorías, ata o de agora tratei aspectos de prevención primaria da saúde pública. Pero agora 
quero centrarme nas medidas de prevención secundaria, aquelas que interveñen nas fases 
iniciais da patoloxía, como é o caso dos programas de cribado para a detección precoz de 
enfermidades. Nese eido, a Consellería de Sanidade ten en marcha distintos programas de 
cribado de cancro, como é o de mama, colorrectal e cérvix e os cribados neonatais.  
 
Con respecto aos cribados de cancro, o pasado decembro tiven a honra de participar, en re-
presentación das comunidades autónomas españolas, no Consello Europeo de Ministros de 
Sanidade, que aprobou unha nova recomendación europea sobre os programas de cribado. 
Unha recomendación que, por suposto, Galicia, en representación de certas comunidades au-
tónomas, apoiou. Esta nova recomendación europea, que substitúe a recomendación do ano 
2003, fixa uns obxectivos ambiciosos que Galicia está en disposición de abordar, grazas, por 
un lado, ao traballo avanzado nos últimos anos, á recente aprobación dunha estratexia galega 
para a xestión do cancro que incide na prevención e a un aumento do setenta por cento da 
partida dos cribados no orzamento da Xunta para 2023, ata chegar aos 2,6 millóns de euros. 
 
No que respecta ao Programa de cribado de cancro de mama —que acaba de cumprir preci-
samente trinta anos, e dende aquí tamén a miña en hora boa e recoñecemento aos profe-
sionais que participan nel—, na súa historia —como dicía— realizou xa máis de tres millóns 
de exploracións. Isto son catrocentas cincuenta e catro mamografías ao día que se levan fa-

cendo en Galicia —insisto— dende hai trinta anos. Na actualidade fai máis de cento cin-
cuenta mil mamografías ao ano, é dicir, seiscentas oitenta e unha mamografías ao día, que 
se fan dentro do Programa de cribado de cancro de mama.  
 
Neste período de tempo este programa de cribado acadou uns niveis de participación que 
chegan ata o oitenta por cento e mesmo superan esta porcentaxe nos últimos anos. Descu-
briu nestes anos preto de once mil cancros, trescentos sesenta e seis nun ano. É dicir, de-
téctase un cancro diario co programa de detección precoz do cancro de mama en Galicia. 
Deses trescentos sesenta e seis cancros de mama que se detectan ao ano —un cada día—, o 
setenta por cento, froito desa detección precoz, estaban en estadios precoces, estadios cero 
e un, polo que tiñan —como saben— un prognóstico moito máis favorable. E despois, unha 
vez detectados, entran nas vías rápidas de atención hospitalaria. Os datos deste ano, do ano 
2022, reflicten unha demora media de 4,5 días dende que salta a alarma no Programa de 
cancro de mama ata que a paciente é vista na unidade de mama.  
 
Estes datos mostran o enorme traballo que hai detrás na loxística e funcionamento do pro-
grama de cribado, un programa de detección precoz de cancro de mama que a pandemia da 
Covid-19 non paralizou e que continuou co seu desenvolvemento ata rematar o estudo de 
todas as mulleres.  
 
As invitacións só se detiveron durante dous meses, abril e maio do ano 2020, un tempo acep-
table, con base na evidencia científica dispoñible, para garantir os estándares de calidade 
do programa, que se recuperou coa reactivación masiva das invitacións para acadar unha 
actividade similar ao ano anterior. No día de hoxe están recuperados os tempos entre roldas 
sucesivas de exploracións e en ningún caso se viron superados os trinta meses entre dúas 
roldas, que é o estándar marcado pola guía europea para este tipo de programas de cribado. 
Unha vez máis, Galicia deu un exemplo compatibilizando con éxito a protección fronte á 
covid e tamén fronte ao cancro. (Aplausos.)   
 
Outro dos cribados cos que a Consellería de Sanidade continuou o seu desenvolvemento é o 
cribado de cancro colorrectal, debido á súa alta incidencia e á súa alta mortalidade. Hai que 
lembrar que o Ministerio de Sanidade marcara 2019 como ano límite para iniciar a súa im-
plantación e 2024 como data tope para chegar ao cen por cento de cobertura no que á invi-
tación se refire. Galicia adiantouse en cinco anos a estas metas, iniciando a súa implantación 
en 2013 en Ferrol. En 2019 todas as áreas sanitarias complementaran unha primeira rolda 
de invitacións do cribado. Polo tanto, acadou ese cen por cento de invitacións no ano 2019 
—insisto—, cinco anos antes do obxectivo marcado polo Ministerio. 
 
Actualmente, o cribado cobre toda a poboación galega entre 50 e 69 anos, e dende a súa 
posta en marcha en 2013 —como dicía— máis de setecentos mil galegos e galegas entrega-
ron o seu test para realizar unha proba. Isto son trescentas dezaoito mostras diarias que se 
procesan todos os días nos hospitais galegos para, con esa proba de sangue oculto en feces, 
detectar unha posible patoloxía. 
 
Para a proba de confirmación diagnóstica posterior, dende o comezo do programa realizáronse 
colonoscopias a máis de corenta mil oitocentas noventa persoas. Isto vén a ser 18,5 citacións 

ao día para facerlles unha colonoscopia de cribado a esas persoas que deron positivo na proba 
de sangue oculta en feces. E detectáronse, desgraciadamente, mil novecentos setenta cancros 
—neste caso cancros invasivos—, máis de dous terzos deles tamén en estadios precoces.  
 
Para garantir a calidade de todas as probas fanse nunha unidade de colonoscopia específica, 
cunha axenda propia para o programa e cos mesmos requisitos para os profesionais que as 
levan a cabo en cada un dos hospitais de referencia. Establécese o requisito de que os pro-
fesionais que participan nas colonoscopias de cribado fagan, polo menos, trescentas colo-
noscopias de cribado ao ano, como criterio de calidade.  
 
E para aumentar a participación cidadá, a finais do ano pasado a Xunta comezou a enviar 
directamente ao domicilio os tests de cribado. Antes de decembro de 2022 o que se facía era 
enviar —como saben— unha invitación e se o cidadán aceptaba mandábaselle o kit. Pois —
como digo— dende decembro de 2022 o primeiro contacto cos pacientes é mandarlles o kit. 
Isto, dende logo, mellora os resultados de participación, neste caso nas mostras de sangue 
oculto en feces. 
 
Con este piloto de mellora e de excelencia consegue ademais manter un programa de calidade 
que detecta máis de catrocentos cancros ao ano, máis dun cancro ao día. Concretamente, 
detéctanse 1,8 cancros diarios en Galicia a través do Programa de cribado de cancro colo-
rrectal. 
 
O terceiro gran programa poboacional de cribado, que a Xunta xa ten en marcha, é o Pro-
grama de detección do cancro de cérvix. Neste caso, o Ministerio de Sanidade marcara o ano 
2024 como o ano límite para iniciar a súa implantación, e o ano 2029 como tope para chegar 
ao cen por cento de cobertura. Galicia iniciou a implantación deste programa de cancro de 
cérvix na área de Lugo no ano 2021 —bastante tempo antes desa data tope—, estendeuno 
ás áreas sanitarias de Pontevedra e Ferrol o pasado ano —no ano 2022— e neste ano 2023 
vai chegar a todas as áreas sanitarias. É dicir, neste caso ímonos adiantar seis anos a ese 
obxectivo do Ministerio de Sanidade de que en 2029 estea incorporado. (Aplausos.)  
 
É un cribado no cal as mulleres de entre 35 e 65 anos poden participar tanto a través, neste 
caso, dunha autotoma no seu domicilio, como a través dunha cita coa matrona. Nestes dous 
anos as mulleres participantes superan xa as catorce mil. Nun 6,5 por cento delas detectouse 
a presenza do virus do papiloma humano, que é unha media de 2,5 casos ao día de detección, 
e nunha cuarta parte destes casos positivos —un caso de cada dous— atopouse o xenotipo 
dos virus que están implicados na maioría das lesións precursoras deste tipo de cancro, o 
cancro de cérvix. Este cribado que implantamos no final do ano impuxémolo a través da in-
vitación dixital a través de SMS, que tivo, por certo, moi boa acollida e que estenderemos ao 
resto dos cribados no ano 2023. 
 
Señorías, mencionaba antes a nova recomendación europea. Este novo texto marca aos es-
tados membros o obxectivo de que estes tres programas de cribado —mama, colorrectal e 
cérvix— cheguen ao noventa por cento da cobertura no ano 2025. Esa é a nova recomenda-
ción aprobada —como digo— en decembro deste mesmo ano. En consecuencia, cando ao 
longo deste ano Galicia chegue a ese cen por cento de cobertura do cancro de cérvix, teremos 

adiantados en dous anos os prazos fixados por Europa, do mesmo xeito que —como dicía— 
xa adiantaramos en seis anos o prazo que marcara o Ministerio de Sanidade. Este é un éxito 
dunha estrutura sanitaria forte, dun equipo de saúde pública tenaz na implantación e dun 
persoal sanitario de atención primaria e atención hospitalaria eficaz; e tamén dunha cida-
danía, por suposto, comprometida. Un éxito de toda Galicia do que, sen dúbida, debemos 
felicitarnos. (Aplausos.) 
 
Pero esta nova recomendación europea —como dicía— non só marcaba un camiño nos pra-
zos temporais, senón tamén na ampliación da carteira de servizos —neste caso dos criba-
dos—. En primeiro lugar, avala a introdución de novos programas de detección precoz, neste 
caso para o cancro de pulmón e de próstata. No caso do cancro de pulmón hai tamén un 
mandato desta cámara para elaborar un plan galego de prevención do cancro de pulmón. 
Pois ben, tal e como comentei anteriormente, este ano presentaremos o Plan inspira saúde, 
que dá resposta a este mandato e que inclúe entre as súas liñas estratéxicas a detección pre-
coz do cancro de pulmón. Neste caso, a detección faise utilizando algoritmos e ferramentas 
de intelixencia artificial que facilitan a identificación das persoas con maior risco de padecer 
este cancro e, polo tanto, maximizan a efectividade e eficiencia deste cribado. E no caso de 
cancro de próstata participamos xa nun proxecto europeo —o denominado Prias—  para a 
estratificación do risco de padecer este tipo de cancro e a pilotaxe dun cribado con base pre-
cisamente no antedito risco. (Aplausos.) Dicía, unha nova estratexia, unha novidade que é a 
ampliación ao cribado de pulmón e próstata.  
 
Outra novidade importante vén a través do consenso científico que avala a ampliación nos 
rangos de idade dos cribados existentes. En particular, as institucións europeas poñen o 
acento na conveniencia de estender os límites de idade no cribado do cancro de mama, un 
camiño no que xa estamos avanzando. 
 
Pero, máis alá dos cribados de cancro, avanzaremos tamén nos cribados de enfermidades 
conxénitas do metabolismo que se detectan a través do noso programa de cribado neonatal. 
Na actualidade estímase que existen entre seis mil e oito mil enfermidades raras distintas. 
Aínda que de forma illada son pouco frecuentes, en conxunto adquiren unha gran relevancia, 
pois afectan a entre un cinco e un sete por cento da poboación. A Estratexia galega de en-
fermidades raras —que aprobamos no ano 2021— márcanos que unha das prioridades neste 
eido é a detección precoz.  
 
Actualmente, a comunidade galega conta cunha das carteiras de cribado neonatal máis am-
plas de todo o Estado, pois, ademais das sete patoloxías que se recollen na carteira básica do 
sistema nacional de saúde, o programa galego abrangue o cribado de ata trinta patoloxías, 
é dicir, vinte e tres patoloxías máis das que están marcadas na carteira básica do Sistema 
nacional de saúde. Dende a súa posta en marcha no ano 2000 este programa analizou mos-
tras de máis de catrocentos mil nenos e nenas —a unha media de 82,6 ao día— e diagnos-
ticou máis de seiscentas enfermidades deste tipo; trinta cada ano, o que vén ser unha 
enfermidade deste tipo cada doce días. 
 
No ano 2022 introducimos dúas grandes melloras neste programa. En primeiro lugar, unha ins-
trución reguladora que homoxeneizou e mellorou a súa loxística de toma de mostras, recollida 

e transporte ata o Laboratorio Galego de Metabolopatías. E, en segundo lugar, a decisión de in-
corporar tres novas metabolopatías ao noso programa: a atrofia medular espiñal —coñecida 
como AME—, a inmunodeficiencia combinada severa e a hiperplaxia suprarrenal conxénita. A 
inclusión destas patoloxías supón un investimento de douscentos cincuenta mil euros —para 
equipamento, fundamentalmente— e comezará a materializarse no vindeiro mes de marzo. 
 
É o noso obxectivo continuar avanzando con estes cribados. Iniciamos xa o trámite dun de-
creto que dote este programa dunha regulación propia e dun sistema de avaliación que de-
termine a incorporación de novas patoloxías. (Aplausos.) 
 
Finalizando coas actuacións de prevención primaria e secundaria, hai outra actuación espe-
cialmente destacable que integra ambos niveis e que a Xunta presentou o pasado mes de se-
tembro. Trátase da Estratexia galega para a eliminación da hepatite C como problema de 
saúde pública en Galicia. Unha folla de ruta que xa comezou a poñerse en marcha e que in-
tegra accións como a prevención, a detección, o tratamento, a vixilancia epidemiolóxica e a 
formación e investigación para conseguir o obxectivo marcado. Entre o ano 2015 e o ano 
2022 a sanidade pública galega logrou a curación con antivirais de acción directa de máis de 
oito mil cincocentos pacientes; 5,5 pacientes diarios que se foron curando neste período gra-
zas a estes tratamentos.  
 
Agora queremos ir un paso máis alá: non só tratar os que teñen a enfermidade detectada, 
senón facer unha busca activa de casos non diagnosticados, detectando factores de risco nas 
nosas bases de datos mediante big data ou intelixencia artificial para aplicarlles este trata-
mento. Xa se fixeron experiencias piloto en Vigo e, ademais, neste mes de xaneiro estase a 
pilotar un cribado oportunista de hepatite C por grupos de idade na área sanitaria de Santiago 
de Compostela, e estenderémolo a toda Galicia ao longo deste ano. 
 
En definitiva, este é o panorama de actividades que a Xunta de Galicia está a levar a cabo no 
eido da saúde pública. Son moitas e relevantes, pero serano aínda máis porque esta área —como 
dicía— afronta un cambio relevante con tres elementos que se van consolidar neste ano.  
 
Por unha banda, producirase un cambio organizativo coa posta en marcha do Centro Galego 
para o Control e Prevención de Enfermidades, cuxa creación foi autorizada por este parla-
mento a través da Lei de medidas fiscais e administrativas para o 2023. Aproveitando as en-
sinanzas da pandemia, permitirá reforzar a vixilancia epidemiolóxica e a coordinación entre 
a dirección de saúde pública e os servizos de medicina preventiva ou microbioloxía para ter 
unha maior capacidade de anticipación.  
 
Un segundo cambio é o que vai producirse no tratamento da información coa posta en fun-
cionamento do Observatorio Galego de Saúde Pública. Unha plataforma licitada o pasado ano 
e que vai permitir que en 2023 poidamos divulgar e compartir información epidemiolóxica 
e de saúde pública, monitorizala e axudar á toma de decisións e á investigación.  
 
Finalmente, producirase un cambio na xestión do coñecemento e na promoción da excelencia 
a través da consolidación da Escola Galega de Saúde Pública, que botou a andar o ano pasado 
con actividades formativas e de investigación. 

Remato xa e pido desculpas se me estendín demasiado. Pero, en liña con esta última idea, 
quixen utilizar esta comparecencia para dar esa visibilidade ao traballo dos equipos de saúde 
pública —incluídos os profesionais de atención primaria e de atención hospitalaria, parte 
fundamental de moito do aquí descrito—, neste caso ante vostedes como representantes 
políticos e ante os medios de comunicación e a cidadanía.  
 
Habitualmente, centrámonos en falar da atención que se presta nos centros de saúde ou nos 
hospitais ás persoas enfermas. É lóxico, porque é fundamentalmente urxente para esas per-
soas. Pero estou seguro de que teremos a oportunidade de facelo ao longo do debate. Isto 
non nos debe levar a esquecernos de que hai un paso previo —como dicía—, unha parte da 
política sanitaria destinada a evitar que a poboación enferme ou a manter unha sociedade 
sa. Trátase dun campo no que esta comunidade avanzou e avanza de xeito decidido e que 
cremos que debe ser tamén obxecto dunha explicación, dunha análise e dun debate neste 
parlamento, para que, entre todos, coas súas achegas, poidamos seguir mellorando e am-
pliando as políticas de saúde pública en Galicia. 
 
Máis nada polo momento. Moitas grazas. (Aplausos.) 
 
O señor PRESIDENTE: Grazas, conselleiro. 
 
(Aplausos prolongados.) 
 
Rolda dos grupos parlamentarios. (Pausa.) 
 
Polo Grupo Parlamentario Socialista ten a palabra o señor Torrado. 
 
O señor TORRADO QUINTELA: Grazas, presidente. 
 
Bo día a todos e todas. 
 
Señor conselleiro, por se acaso hai algunhas cuestións da vida diaria sobre o sistema sani-
tario que non percibiu ou que igual non foron merecedoras da súa atención, permítame lem-
brarlle —se acaso ou se ten algún momento— que a atención primaria está na situación 
máis crítica que se lembra neste país. Por certo, os profesionais de primaria fan saúde co-
munitaria moi útil en termos de prevención, mais en saúde mental —que fai un labor de 
prevención fascinante—, estamos na cola de España en recursos, ¡na cola de España! 
 
Que dimiten de forma preocupantemente habitual dirixentes do sistema sanitario, xefes de 
servizo, encargados nas direccións dos hospitais... Que temos áreas sanitarias instaladas en 
gravísimos problemas; en Pontevedra e no Salnés, coa dimisión de parte do equipo directivo 
anterior e este novo non sabemos se non vai ir polo mesmo rego dentro de pouco... Ou unha 
dirección e unha xestión da área sanitaria de Santiago desnortada, enfrontada a todos os 
profesionais e onde ninguén parece ser capaz de poñer orde.  
 
Que temos os servizos de urxencias saturados pola incapacidade de xestionar ben a aten-
ción primaria por parte da dirección da Consellería, o que os leva a ter un problema de ur-

xencias. Por unha convocatoria MIR —cuxo exame foi en recentes días— no que Galicia, 
despois de falar e falar e falar sobre demandar moitas prazas, deixou sen convocar máis 
de cen prazas para este ano sen que ninguén dea unha explicación. E despois hai que es-
coitar que vostedes fixeron a carta aos reis pedindo máis prazas MIR (que debe ser para 
ter máis para renunciar).  
 
Despois de todo iso, preguntámonos: ¿na súa comparecencia de hoxe, no primeiro pleno do 
ano, debemos interpretar, señor conselleiro, a asunción da incapacidade aceptada da Con-
sellería de afrontar os problemas da situación? ¿Ou é que vostede non é consciente, nesa 
vontade de botarlle a culpa a outros, de que é competencia desta consellería resolver estes 
problemas? 
 
Porque nós entendemos que estes son os problemas do sistema sanitario. Vostede quere falar 
de prevención e de saúde pública; e está ben. Dá a sensación de que vostede se sentía moito 
máis cómodo cando podía falar de saúde pública cunha oposición que compartía, que escoi-
taba, que facilitaba en situacións difíciles e cando vostede non tiña —digamos— un debate 
político tan tenso como ten na actualidade. É normal, pero un non pode escoller os temas 
dos que fala nin escoller tampouco o que lle van propoñer. E, polo tanto, debe vostede falar 
aquí das cuestións que nos preocupan do sistema sanitario.  
 
É certo que vostede fala de prevención. Se vostede quere falar de prevención en saúde pública 
e non falar dos problemas reais que temos no sistema, falemos diso. Pero voulle ser bastante 
directo, porque nós non temos tanto tempo coma vostede; neste caso, seis veces menos. 
Para ser bastante máis claro vou intentar focalizar en tres cuestións que creo esenciais. Vos-
tede parece que non quere falar dos problemas reais, porque —insisto— parece que vostede 
renunciou a ser conselleiro de atención primaria, ou conselleiro de saúde mental ou conse-
lleiro de urxencias, ou a dirixir as xerencias dos hospitais. Parece que vostede renunciou a 
iso. Se quere falar de saúde pública e de prevención, permítame darlle dous datos e unha 
idea.  
 
Primeiro dato: especialistas en medicina preventiva e saúde pública. Na convocatoria MIR 
deste ano vostedes renunciaron a convocar o corenta por cento das prazas. O corenta por 
cento das prazas, que podiamos convocar e non convocamos. Vostede vén aquí falar de saúde 
pública, pero non quere formar profesionais en saúde pública.  
 
Segundo dato. Imos comparar o orzamento que o Programa de protección e promoción da 
saúde pública —413A dos orzamentos— ten para 2023 —imos evitar a pandemia, que o al-
tera todo— co que tiña 2019; 2023-2019. Se o comparamos, calquera persoa que estivese 
atendendo esta comparecencia pode pensar que ten este ano algún incremento. Vostede citou 
o incremento orzamentario, ¿sabe cal é a diferencia real de orzamento? Nin sequera é maior, 
seguro que vostede sabe cal é. Vostede sabe que en 2019 había cinco veces máis orzamento 
que en 2023. Voullo dicir doutra maneira: vén vostede falar de prevención e saúde pública 
aquí hoxe, cando os orzamentos para este ano son cinco veces máis pequenos que antes da 
pandemia. Dá a sensación de que a pandemia tampouco nos ensinou nada, porque en pre-
vención e saúde pública hoxe o orzamento da Xunta é cinco veces máis pequeno, cinco: se-
tenta e cinco millóns en 2019, quince millóns para 2023.  

Estes dous datos evidencian que vostede vén aquí facer un refrito de plans. Eses plans nor-
malmente son refritos de estratexias, que son á súa vez refritos de PowerPoints, que son á 
súa vez refritos de cousas que quedaron sen facer, que son á súa vez refritos de intervencións 
doutros conselleiros anteriores e que, ao final, son constantemente refritos que nunca se 
cumpren. Son vostedes máis cociñeiros que conselleiros.  
 
Pero vostede vén aquí falar de saúde pública, obviando todos os demais problemas. E nós 
dicímoslle que se quere falar de saúde pública entón voulle trasladar tamén algunha idea 
que nós xa trasladamos aquí: todos os profesionais no ámbito oncolóxico —vostede falou 
de oncoloxía— apuntan a que a redución da capacidade diagnóstica do sistema durante a 
pandemia estivo entre un dez e un vinte por cento en función do lugar, do sistema e das po-
sibilidades. Esta realidade, hoxe xa testada a través de datos, evidenciada e publicada a nivel 
internacional por moitísimos profesionais clínicos, por grupos de investigación —tamén 
dende Galicia—, vostedes négana constantemente. E digo «négana» porque nós trouxemos 
esta idea a este parlamento para propoñer que combatésemos iso, sen acusar a ninguén. 
Non é este goberno responsable nin da pandemia, nin de que existise unha dificultade para 
traballar no sistema habitualmente durante a pandemia nin de que o medo natural das per-
soas a acudir provocase que tivésemos un déficit de diagnóstico. Non quere dicir que exis-
tisen menos cancros, senón que diagnosticabamos menos.  
 
Iso en enfermidades tempo-dependentes tan claras como o cancro, a realidade é que afecta 
a que un dez ou un vinte por cento dependendo do lugar —que é o que estiman os profesio-
nais— van ser diagnósticos que van chegar tardíos. Nós propuxemos esta idea aquí; reverter 
esta idea cun plan de diagnóstico avanzado, cun plan de choque. E vostedes negaron esa re-
alidade.  
 
E nós preguntámonos: ¿non son capaces hoxe de entender que o feito de que os profesionais 
funcionen moi ben non é impedimento para asumir que levamos arrastrando un problema 
dende a pandemia e que necesitabamos canto antes —e xa estamos chegando tarde— re-
verter esa situación? Porque está moi ben implantar novos cribados —nós temos trasladado 
desde aquí que os servizos de oncoloxía funcionan moi ben—, pero necesitariamos máis 
profesionais para poder facer un traballo máis amplo.  
 
¿Sabe que pasa? Que este ano na convocatoria MIR en oncoloxía médica este goberno re-
nunciou a convocar o vinte e cinco por cento das prazas; un vinte e cinco por cento de pro-
fesionais MIR para oncoloxía médica que podían formarse en Galicia, pero que vostedes 
decidiron non formar. Igual que decidiron non formar o corenta por cento da xente en pre-
ventiva e saúde pública. Vén vostede falar dun servizo no que vostedes están decidindo aber-
tamente non convocar todas as prazas; non formar profesionais novos. Non hai mellor 
tecnoloxía que os profesionais. É o mellor que ten o sistema, os nosos profesionais, e vos-
tedes están formando menos dos que teñen habilitados para formar. ¿Por que? ¿Por que lle 
destinan menos orzamento?  
 
Porque se vostede quere falar disto, falemos de problemas que están notándose en Galicia 
de maneira moito máis habitual que noutros lugares. Que nin sequera hai unha responsa-
bilidade real de que existan, pero si necesitamos unha responsabilidade para resolvelos. 

Como a presenza do radon, que é un problema, a segunda causa de afectación de cancro de 
pulmón despois do tabaquismo, ¡a segunda! E, por tanto, vostedes non están afrontando iso.  
 
Galicia ten uns datos preocupantes, como Madrid ou como Estremadura. Temos datos preocu-
pantes e vostede non mencionou nada, absolutamente nada aquí disto. Falou cincuenta e oito 
minutos e non dixo nada. Iso si, falou da revisión dos establecementos que fan tatuaxes e pier-
cings e dos baños públicos. E está moi ben, pero vostede non falou aquí de cuestións que evi-
dencian que non están afrontando con toda a decisión que poderían problemas de saúde pública.  
 
Pero é que o problema que temos non é ese, señor conselleiro. É un problema, pero non está 
aí o foco real do sistema; está nos problemas que temos no sistema e en acceder ao sistema. 
Señor conselleiro, o problema está nisto. (O señor Torrado Quintela amósalles un documento aos 
membros da Cámara.) Isto é unha cita de pediatría da semana pasada. A primeira cita posible 
é para o 2 de febreiro. ¡Unha cita da semana pasada! Este é o meu centro de saúde hoxe; non 
hai posibilidade de obter unha cita. É un centro de saúde con vinte e un profesionais facul-
tativos, que obviamente non poden estar todos nunca e non se substitúen todos. Estes son 
os problemas do sistema.  
 
Claro que é importante falar de saúde pública, señor conselleiro, claro que é importante; 
como investir. Porque as flores están moi ben, pero o capítulo I é moito máis importante, 
porque iso é o que pon profesionais. E lémbrolle: vostede veu aquí falar hoxe, en vez de falar 
de todos os problemas que temos no sistema sanitario... Porque se saímos á rúa e pregun-
tamos aos cidadáns —imos ser sensatos, xa sei que vostede pode contestarme de maneira 
un pouco máis demagoga e agardo que non o faga— ninguén nos vai trasladar un problema 
de saúde pública. Vannos dicir que, en termos de saúde, están preocupados porque non teñen 
cita no centro de saúde ou porque teñen un retraso moi longo na cirurxía ou na consulta 
médica no hospital. Iso é o que nos trasladan e aí é onde hai que ir. Pero vostede diso non 
falou; renunciou a iso. Tiña vostede a oportunidade hoxe de vir falar das cousas que están 
pasando. Vostede renunciou a ser conselleiro de sanidade da maior parte do sistema e só 
quere falar disto e, para iso, fala dunha área á cal lle dedican cinco veces menos orzamento 
que en 2019. ¡Cinco veces, señor conselleiro! 
 
 ¿Cantas veces dicimos aquí que o orzamento é a liña estratéxica e a lei fundamental dun 
goberno e que amosa as súas prioridades? ¡Cinco veces menos! Esa é a súa prioridade, vir 
falar aquí do que non fala ninguén para contarnos todo o que fixeron anos atrás para chegar 
aquí intentar anunciar plans que xa están anunciados —incumpridos, iso si—, e para os 
cales poñen cinco veces menos orzamento que noutros anos.  
 
Señor conselleiro, creo que está vostede desorientado con respecto a cal é o problema do 
sistema sanitario. Agardo que non sexa porque se vexan incapaces de resolvelo, porque non 
é o goberno que nos gustaría, pero é o que ten a responsabilidade e a posibilidade de resolver 
o problema. Nós estariamos moi preocupados se vostedes decidisen que o problema sanitario 
xa non vai con vostedes e deixasen abandonada a súa cidadanía, pero comeza a parecer que 
esa é a súa estratexia, señor conselleiro. (Aplausos.)  
 
O señor PRESIDENTE: Grazas, señor Torrado.  

Saudamos os alumnos de 5º e 6º de primaria do centro plurilingüe Infante Felipe de Borbón 
de Salvaterra de Miño. Benvidos ao Parlamento e tamén os seus acompañantes e a xente que 
nos acompaña na tribuna.  
 
Rolda do Grupo Parlamentario do Bloque Nacionalista Galego.  
 
Ten a palabra a señora Prado. 
 
A señora PRADO CORES: Grazas, presidente.  
 
Moi bo día e moi bo día ás alumnas e alumnos de Salvaterra. 
 
Moi bo día, señor conselleiro.  
 
Mire unha cousiña, están moi de moda os programas de cociña nos medios de comunicación. 
E dentro dos programas de cociña é moi habitual que falen das receitas de aproveitamento. 
Iso significa que coas sobras doutros pratos conseguen facer un prato moi molón; a iso sem-
pre se lle chamou «roupa vella». E vostede hoxe aquí veu facer unha comparecencia de 
roupa vella, (Aplausos.) En linguaxe moderna sería unha «comparecencia de aproveita-
mento» ou, como temos cualificado xa neste parlamento, vostede fixo aquí unha «compa-
recencia botafumeiro». Botafumeiro para intentar enmascarar os cheiros tremendos da 
sanidade pública galega; os cheiros da situación tremenda na que vostedes teñen sumida a 
atención sanitaria galega. E vostede fixo hoxe aquí unha comparecencia de roupa vella, por-
que non ten absolutamente ningunha receita para solucionar os gravísimos problemas da 
sanidade pública dos galegos e das galegas. (Aplausos.) ¡Non ten absolutamente ningunha 
receita!  
 
Vostede veu aquí hoxe por enésima vez falarnos dos logros da vacinación covid, que non llos 
vou negar. Pero ¿outra vez, señor conselleiro? ¿De verdade que non ten problemas a sanidade 
pública deste país? A poboación na rúa na Mariña, en Moraña, por todo o país, reclamando 
unha atención sanitaria, reclamando ter médicos, reclamando ter médicos nos PAC, recla-
mando non ter que agardar semanas para unha atención nos centros de saúde... e vostede 
vén falar outra vez da vacinación da covid.  
 
Vén falar dun calendario de vacinación de adultos xa posto en marcha no ano 2017, que re-
sulta que refundaron e anunciaron en setembro deste ano 2022 e, despois de anuncialo e 
facer roldas de prensa, vén aquí a este parlamento dicir que teñen un programa vacinal ao 
longo de toda a vida. Paréceme moi ben, pero, ¿de novo? ¿De verdade este parlamento non 
merece algo máis que que vostede o veña usar como un sitio para dar unha rolda de prensa 
resesa? Unha rolda de prensa resesa. Fala de vacinación infantil e adulta e fala de cribados 
postos en funcionamento desde hai anos, señor conselleiro. Non aportou absolutamente 
ningunha novidade. ¡Cribados postos en funcionamento desde hai anos! O cribado neonatal 
está posto desde o ano 2020 e volve hoxe vostede insistir sobre el.  
 
Fala do plan para a prevención e combater a obesidade... Foron mil e unha veces anunciados 
neste parlamento. ¡É que non pasan do papel, non pasan duns cartaces e duns folletos! E, de 

novo, volve vostede aquí facer un reseteo para que pareza que ten algo que dicir neste par-
lamento.  
 
Mire, a protección e promoción da saúde pública, o benestar, prever enfermidades, reducir 
as desigualdades na saúde... requiren servizos universais, de calidade, e requiren actuacións 
transversais; non accións escasas e inconexas. Vostede veu aquí hoxe falar dunha serie de 
accións, dunha serie de plans, que logo non se abastecen dos recursos destinados a eles.  
 
Vostede dixo aquí que o programa da saúde e prevención de enfermidades foi o que máis 
aumentou nos orzamentos para o ano 2023. Nese exercicio de comparecer coas estatísti-
cas, pois solucionan os problemas. O que vostede non di é que no orzamento para o ano 
2023 ese programa de promoción da saúde e prevención da enfermidade nin sequera con 
pandemia por medio chega á porcentaxe que tiña no ano 2010. Nin sequera chega a iso; e 
voulle dicir os datos. No ano 2010 este programa estaba dotado con 83.690.000 euros; 
significaba o 2,2 por cento do orzamento. O Partido Popular no Goberno da Xunta non 
fixo máis que recortar este programa, chegando en 2015 a baixalo a cincuenta e cinco mi-
llóns de euros —é dicir, o 0,16 por cento do orzamento—, a pesar de ser transcendental 
e importantísima a promoción e a prevención da saúde. A pesar de todo iso que vostede 
dixo aquí, ¿que fixo o Partido Popular? Rebaixar inmisericordemente o orzamento desti-
nado á prevención e promoción da saúde ano tras ano, chegando a este nivel en 2015 máis 
baixo do 0,16 por cento. Pero é que resulta que no ano 2020 nin sequera chegara a recu-
perar eses datos. En plena pandemia para o ano 2023 representa o 2,1 por cento, ¡nin se-
quera o 2,2 por cento que representaba no ano 2010! E vostede vén aquí dicir que isto es 
impresionante; que aumentamos un dezasete por cento, quince millóns de euros. A cues-
tión é: ¿son suficientes, señor conselleiro? ¿Son suficientes? Claro, porque aumentou en 
tema de vacinación, que é onde aumenta máis esta partida. Logo podemos sumarlle os 
catro e pico millóns de euros que son, como sempre, para actuacións informáticas. Para 
esa tecnoloxía que, segundo o Partido Popular, todo o vai solucionar ou para un aumento 
en cribados realmente pírrico.  
 
É dicir, un investimento decrecente que ao longo dos trece anos de goberno do Partido Popular 
tivo unha constante redución. Isto significa que nestes anos, en termos absolutos —que se 
lle aplicásemos o IPC estariamos noutros termos— practicamente deixaron de investir, man-
tendo —se é que o mantiveron— o orzamento do ano 2010, noventa e cinco e pico millóns 
de euros. É dicir, isto é do que vostede vén aquí presumir. Que despois dunha pandemia e de 
demostrarse que a prevención e as actuacións en saúde pública son fundamentais, ¡nin se-
quera están nos niveis do ano 2010! Iso é do que vén vostede hoxe aquí presumir. (Aplausos.) 
¡Nin sequera nos niveis do ano 2010! E que deixaron de investir en termos absolutos arredor 
de cen millóns de euros. Nin sequera aumentando se mantiveron no nivel do ano 2010. Esa é 
a primeira cuestión, señor conselleiro. 
 
E vostede, lonxe de apostar por unha sanidade pública onde a promoción da saúde e a pre-
vención da enfermidade sexan unha prioridade e non se limiten a accións desarticuladas que 
teñen un alcance limitado, pon o foco continuamente nunha sanidade que ten que atender 
a enfermidade. E cada vez menos a enfermidade; estamos cada vez máis practicamente nos 
niveis de atender só a urxencia.  

Porque a atención primaria tiña que ser un elemento clave nesta prevención da enfermidade 
e promoción da saúde. Iso dino absolutamente todos os informes, que a atención primaria 
ten que ser un servizo fundamental para lograr o dereito á protección da saúde, para garantir 
a atención integral e a equidade, para que a atención primaria non só atenda a enfermidade, 
senón que facilite gañar saúde á poboación. Unha atención primaria como auténtico eixo 
vertebrador do sistema. Unha asistencia que se poida prestar de calidade nos centros de 
saúde. É unha recomendación reiterada de todos os organismos: contar cun sistema de saúde 
baseado nunha atención primaria de calidade, universal. Está demostrada a asociación entre 
a fortaleza da atención primaria e a mellora dos resultados en saúde e equidade. Unha aten-
ción primaria que posibilite a efectividade e a eficiencia para coidar a saúde da poboación. É 
imprescindible sobre todo en contextos de dificultade como os que estamos pasando.  
 
E o Partido Popular, con vostede á cabeza no Goberno da Xunta, o único que fixo foi dete-
riorar a atención primaria, co cal esa prevención da enfermidade e promoción da saúde non 
é posible. Porque hoxe en día son miles os galegos e as galegas que non teñen acceso en 
tempo e forma á atención primaria; a esa medicina de familia e comunitaria —que por algo 
se chama comunitaria—, que está en mínimos. 
 
Porque vostede falou hoxe aquí, señor conselleiro, de cuestións como que a atención pri-
maria ten que adaptarse. E falou aquí hoxe dos enormes logros conseguidos e do sobrees-
forzo e entrega dos profesionais. E a pregunta, señor conselleiro, é: ¿ata cando lles vai seguir 
pedindo ese sobreesforzo aos profesionais? ¿Ata cando vai poder vir vostede aquí presumir 
de éxitos sobre o lombo dos profesionais? Uns profesionais aos que se lles exixe máis e máis, 
pero que non reciben absolutamente nada a cambio. Que nin sequera vostedes están dis-
postos a recuperar os acordos que lles suspenderon no ano 2010 pola crise. Estamos no ano 
2023 e séguense negando a recuperar eses acordos, que significaban melloras para as súas 
condicións laborais. Uns profesionais que ven como Galiza está á cola en canto a investi-
mento en profesionais. É a cuarta pola cola de todo o estado no investimento destinado a 
profesionais.  
 
¿Entón, señor conselleiro, ata cando vai vir vostede aquí presumir do esforzo dos profesio-
nais e non de medidas da súa consellería? Veu vostede dicir aquí que a atención primaria 
ten que adaptarse, mais... Si, dixo que tiña que adaptarse a esta nova situación e ser máis 
proactiva, e destinar máis tempo á promoción da saúde. Díxoo hoxe vostede aquí. Pero o 
tema é, ¿con máis persoal, señor conselleiro? ¿A atención primaria ten máis persoal para 
facer isto? ¡Non! ¿A atención primaria ten máis médicos de familia? ¡Non! ¿Os PAC teñen 
profesionais para atender a poboación? ¡Non! ¿Hai máis pediatras para atender a poboación 
infanto-xuvenil? ¡Non! E vostede pretende que fagan máis con menos profesionais, con máis 
sobreesforzo dos profesionais. (Aplausos.)   
 
Polo tanto, señor conselleiro, vostede vén aquí dicir que a saúde pública é fundamental, mais 
con menos atención primaria, con menos orzamento destinado ao programa 413A —que ten 
aínda o 0,1 por cento menos que hai trece anos— reducindo ao mínimo ese orzamento e vo-
tando sistematicamente en contra de medidas que trouxemos a este parlamento. Precisa-
mente as últimas medidas que trouxemos foron nos orzamentos para o ano 2023, onde o 
Partido Popular votou en contra de reforzar os servizos de medicina preventiva e saúde pú-

blica que demandaba o BNG, con dous millóns de euros para reforzar eses servizos con máis 
profesionais. E o Partido Popular votou en contra, porque... 
 
O señor PRESIDENTE: Remate, por favor. 
 
A señora PRADO CORES: ...quere facelo a custo cero, como fai absolutamente sempre. Votou 
en contra dun servizo público de rastrexo e de control de enfermidades infecto-contaxiosas. 
Votou en contra de que se faga un estudo para saber cal é o nivel de inmunidade dos galegos 
e galegas fronte á covid. Votou en contra da posta en marcha dunha rede pública de vixilancia 
epidemiolóxica. ¡Iso é o que fai o Partido Popular! 
 
E logo na seguinte parte, que agora non teño máis tempo, falareille do tema do cribado. Por-
que os cribados son importantes, pero máis importante é logo poder facer o seguimento de 
cando dan positivo eses cribados. E, efectivamente, están denunciando os profesionais que 
se están detectando moitos máis casos de cancros, pero cos mesmos profesionais que antes 
ou con menos iso significa que se está chegando tarde a moitos deses casos.  
 
O señor PRESIDENTE: Grazas. 
 
A señora PRADO CORES: E logo falareille dalgúns en concreto. 
 
Moitas grazas. (Aplausos.)   
 
O señor PRESIDENTE: Grazas.  
 
Quenda para o Grupo Parlamentario Popular. 
 
 Ten a palabra a señora Amigo Díaz. 
 
A señora AMIGO DÍAZ: Bos días. 
 
Moitas grazas, presidente. 
 
Bos días, conselleiro.  
 
Moitas grazas por vir aquí á sesión plenaria dar conta dun dos temas máis relevantes para 
a saúde, a saúde pública. O obxectivo ao que todas as sociedades teñen que aspirar, para que 
os seus habitantes —independentemente do sexo, das condicións socio culturais ou econó-
micas e vivan no lugar que vivan— teñan as mesmas oportunidades no coidado e na pre-
vención da saúde. Pero escoitando os voceiros do PSOE e do BNG parece que non están moi 
conformes co tema elixido por vostede, señor conselleiro, para comparecer. A saúde pública 
parece que non importa.  
 
Onte lía eu no que Ministerio de Sanidade en Madrid están moi preocupados con este tema 
e din que «Sanidad espera el momento propicio para anunciar el fin de la mascarilla en el transporte 
público, dependiendo del momento electoral.» En fin, semella que desde logo eles preferirían 

que se falase da atención primaria, un tema do cal, por certo, sempre se falou e do cal nunca 
se renunciou a falar. A atención primaria en Galicia ten exactamente os mesmos problemas 
que no resto de España, como estamos a ver desde hai tempo en medios de comunicación 
nas últimas semanas con folgas convocadas en todo o territorio, en comunidades onde a sa-
nidade a xestionan os socialistas ou en comunidades onde tamén están os socios do BNG; 
estamos a falar de Valencia e Estremadura que —que eu saiba— están gobernadas por so-
cialistas ou onde están eses socios do BNG.  
 
«Cinco mil médicos más para frenar la guerra en los centros de salud. Cataluña, Madrid, Andalucía, 
Navarra, Extremadura y la Comunidad Valenciana siguen con las movilizaciones.» «Presidente de 
colegios catalanes: no hay más médicos en España. A ver si nos enteramos; no los hay». ¡Ese é o 
verdadeiro problema! «Lérida, la provincia española con más deserciones.» «El Clínico de Zara-
goza, hospital refugio de los médicos catalanes». A ver, é un problema que vemos en todos os 
sitios; non é un problema que sexa soamente en Galicia. A todo isto súmase evidentemente 
que os médicos de atención primaria están cansados e están cansados por unha pandemia 
na cal se tivo que traballar en todo o territorio. 
 
Lía tamén na prensa que «el absentismo de los médicos de familia por bajas bate récords y roza 
un nueve por ciento de la plantilla». ¿Por que? Porque están extenuados e son realidades que 
ninguén as nega e que están aí e que temos que lidar con elas. E temos que lidar con outra 
realidade: que Galicia, desde logo, liderou un manifesto no cal se pide que haxa máis médi-
cos. Celebrouse agora un exame MIR e perdemos a oportunidade de convocar máis prazas 
para a formación de médicos de familia. Esa é unha realidade.  
 
Pero, en fin, vostedes están incómodos —nótaselles— falando de programas de saúde pú-
blica, porque aquí en Galicia desde logo non estamos igual que no resto de España, senón 
que destacamos en todo por riba do resto de España. Iso é moi duro de escoitar para unha 
oposición que, desde logo, precisa que as cousas vaian mal, senón esgotan o seu discurso. 
Vostedes pretenden seguir coa súa mensaxe de sempre: dunha sanidade de recortes, de des-
mantelamento; intentando que a poboación crea que cando hai unha ausencia dun médico 
nun centro de saúde é porque a Xunta non lle quere pagar e negan a realidade que temos no 
resto do país. Non só os galegos, señorías, non só os galegos. 
 
Pero xa o trouxen máis veces aquí: estamos a cero; non hai médicos, as listas de contratación 
non teñen médicos. Eu podíalles ensinar máis realidades, porque están aí. Falan de presu-
postos, persoal sanitario. (A señora Amigo Díaz amósalles un documento aos membros da Cá-
mara.) Aquí teñen unha comparación entre o Bipartito en 2009 e o Partido Popular de Galicia: 
de 442 millóns de euros co Bipartito a 541 millóns co Partido Popular. Pódolles traer máis. 
¿Médicos? Pois miren, fronte aos 2.261 que tiñamos co PSOE e co BNG no ano 2008, no ano 
2021, aínda coa escaseza que hai de médicos, temos 2.665.  
 
Esta é a realidade, señor conselleiro, pero á oposición dálle igual que o orzamento para aten-
ción primaria sexa de 134 millóns de euros superior ao que eles tiñan no Bipartito, porque o 
obxectivo non é diagnosticar o problema de verdade. O obxectivo é utilizar unha situación 
de déficit de médicos que sofre toda España para intentar construír un relato de que en Ga-
licia hai unha sanidade desmantelada porque a goberna o PP. Exactamente o mesmo que 

nas outras comunidades. Pero está claro que o tema da saúde pública, que tan brillantemente 
vostede expuxo hoxe aquí, con todas as melloras estrágalles o seu relato. Porque se a sani-
dade galega estivese desmantelada como eles din, ¿como é posible que unha sanidade des-
mantelada teña os mellores datos de vacinación fronte á covid en toda España? (Aplausos.)   
 
¿Como é posible que supere cada ano os récords de cobertura da vacinación da gripe? ¿Como 
é posible que incorpore vacinas antes que outras comunidades autónomas, onde se supón 
que a sanidade non está desmantelada, e que teña ademais estes datos de cobertura? ¿Como 
é posible que a extensión dos principais programas de cribado de cancro a todo o territorio 
se adiante dous anos ao obxectivo marcado pola Unión Europea, como vostede aquí ben dixo? 
Pero moitas veces os oídos non están postos no Pleno; está posta a escoita noutro lado... 
¿Como é posible que a Xunta siga traballando en incorporar máis vacinas e máis programas 
de cribado de cancro que aínda non están en marcha noutras comunidades? ¿Como é posible 
que teña un dos programas de cribado neonatal de enfermidades raras máis completos de 
España? ¿E como é posible, en xeral, que o investimento global do programa de saúde pública 
—que aquí tamén se falou diso— suba este ano un dezasete por cento, o de vacinas un cin-
cuenta por cento e o de cribados un setenta por cento? ¿Como sería posible todo iso nun sis-
tema sanitario que estivera desmantelado e recortado como di a oposición que está a 
sanidade pública galega? Directamente, isto sería imposible. 
 
E por iso non lles gusta o tema da comparecencia, porque é a demostración máis clara e 
máis palpable de que o seu discurso de desmantelamento é falso e de que o seu discurso de 
recortes que matan é inmoral. E teño aquí un recorte de prensa que, a verdade, é bastante 
vergoñento; onte mesmo escoitabamos a señora Pontón ou liamos que o PP é un perigo para 
a saúde dos galegos. Claro, tamén é verdade que a señora Prado dicía hai pouco que hai xente 
desatendida e ségueo dicindo: «Se ve como empeoran sus patologías y hay gente que se muere 
por situaciones que serían evitables». Isto, desde logo, paréceme dunha necidade tremenda 
tendo a sanidade que temos. 
 
Aquí estamos a falar de investimentos que permiten salvar cada ano milleiros de vidas, po-
ñendo á disposición do persoal sanitario recursos que permiten previr enfermidades ou de-
tectalas a tempo, e evitar así as peores consecuencias. E que á oposición non lle guste oír 
falar disto dá a imaxe perfecta da catadura moral dos seus discursos. 
 
E quero determe en dous asuntos que exemplifican á perfección o tipo de miserias das que 
estamos a falar. O primeiro é a Estratexia para a eliminación da hepatite C. Neste Parlamento 
tivemos que escoitar declaracións nefastas: «E vostede é aquí a voz do seu amo como, por 
certo, son tamén a voz do seu amo eses cargos de goberno que hoxe están acusados. Pero o 
responsable político destas mortes e de todo este asunto tan grave é o señor Feijóo». Estas 
son verbas dunha voceira do Partido Socialista galego no ano 2016.  
 
Ou outras declaracións que nos deixa —que teño aquí tamén— a señora Prado: «Deixaron 
morrer persoas por razóns económicas. Denunciámolo alto e claro neste Parlamento, anun-
ciamos aos afectados, denúnciannolo os afectados e as afectadas na rúa, e agora a instancia 
xudicial é quen o ratifica». Señora Prado, vostede remataba dicindo que se vostedes din que 
estaba ben feito é que vostedes asumen esa responsabilidade, e se o seu resultado da vía 

penal é que se verifican os cargos dos que se acusan, vostedes terán que asumir algunha 
responsabilidade.  
 
¿E sabe o que dixo a instancia xudicial, señora Prado? Dixo: «Si analizamos el exhaustivo in-
forme que ha sido emitido por el Imelga y que obra en autos, la conclusión que del mismo se extrae 
es que el fallecimiento de los pacientes se produjo por causas ajenas al suministro de nuevos fármacos. 
Las numerosas diligencias practicadas no permiten sustentar mínimamente tal imputación con la 
seriedad y fundamento mínimamente consciente».  
 
¿Que responsabilidade política asumiron tanto o Partido Socialista como o BNG por calum-
niar o presidente, un goberno e mesmo dous profesionais concretos, aos que lincharon pu-
blicamente por unhas acusacións que se demostrou que eran absolutamente falsas? 
(Aplausos.)  
 
E hoxe estamos a ver a realidade coa estratexia da que nos falaba a directora xeral de Saúde 
Pública e que hoxe vostede explicou aquí moi ben, señor conselleiro. Esta é a realidade dun 
goberno que se esforza por salvar vidas, fronte a unha oposición instalada na calumnia e na 
indecencia. E, efectivamente —como dicía a señora Prado—, o sucedido retrátao e mostra a 
súa catadura moral e do que son vostedes capaces de facer a calquera prezo. E para toda a 
cidadanía galega o que está claro é que os mesmos que agora mesmo falan de desmantela-
mento e de recortes na primaria eran os que naquel momento dicían estas cousas tan graves 
e que se demostraron absolutamente falsas. 
 
O segundo asunto está relacionado con este tamén e coa vacinación da covid, pois é o que vos-
tedes dicían de que obrigaban os maiores a ir aos recintos. ¿E que se demostrou? Que Galicia 
foi líder, moi por riba da media nacional, en vacinación coa cuarta dose da covid. Estes datos 
demostran o compromiso da cidadanía e deste goberno coa prevención. O emprego destes re-
cintos evitou que nun contexto de gran carga de traballo para a atención primaria...; unha 
atención primaria á que o Goberno galego coida en todo o que pode, pero que sabe que hai 
cousas que son responsabilidade única e exclusivamente do Goberno central, e aí non pode 
chegar. Pero, desde logo, ¿que tivera pasado cunha vacinación masiva nese momento se non 
se tiveran implementado eses recintos para que fora o que quixera e para que os galegos... 
 
O señor PRESIDENTE: Remate, por favor. 
 
A señora AMIGO DÍAZ: ...elixiran? (Aplausos.)  
 
Desde logo, eu alégrome de que a Xunta estea traballando, que se estea desenvolvendo ese 
observatorio galego de saúde pública, ese centro galego para o control de prevención de en-
fermidades.  
 
E remato xa felicitando os galegos por teren un goberno comprometido e que vela pola saúde 
en todos os eidos que ten, tanto na saúde da atención primaria como o que é o compromiso 
en saúde pública..., 
 
O señor PRESIDENTE: Grazas. 

A señora AMIGO DÍAZ: ...que é fundamental para que moitas enfermidades non cheguen a 
producirse. 
 
Máis nada e moitas grazas. (Aplausos.)  
 
O señor PRESIDENTE: Grazas. 
 
Réplica, conselleiro de Sanidade. 
 
O señor CONSELLEIRO DE SANIDADE (García Comesaña): Moitas grazas, presidente. 
 
Señorías. 
 
Só no período de sesións anterior tiven tres interpelacións sobre atención primaria; deba-
téronse varias mocións e proposicións non de lei sobre atención primaria; tiven numerosas 
preguntas sobre atención primaria; e xa non digamos as preguntas do presidente da Xunta 
sobre o mesmo tema. É máis: ata tiven unha comparecencia específica sobre atención pri-
maria, e aprobamos unha lei, co seu voto en contra, para favorecer a cobertura das prazas 
en atención primaria. E iso só en catro meses. Por se fose pouco, mañá, señor Torrado, virei 
contestarlle ás súas preguntas sobre atención primaria. Así que, señoría, leccións de orga-
nización do Parlamento creo que as xustas. (Aplausos.) 
 
Entendo que vostedes se atopan moito máis cómodos instalados no ataque continuo á Xunta 
de Galicia por medio da atención primaria. É obvio, pois levamos un tempo xa vendo que 
están na súa zona de confort e aproveitan unha problemática estatal para sacar rédito polí-
tico lisa e llanamente.  
 
Pero hoxe do que vin falar aquí é das políticas de prevención da saúde pública, prevención, 
e contar todo o traballo feito, así como anunciar novos avances, que parece que para algúns 
son poucos avances. Pero esta mestura de varias cousas, como fai roupa vella, botafumeiro..., 
resulta difícil de dixerir. 
 
En todo caso, vostedes van saír sempre co seu argumentario de sempre. Deixan de manifesto, 
iso si, a importancia que para o PSdeG e para o Bloque ten as medidas como, por exemplo, 
a ampliación dun cribado de cancro ou o calendario de vacinación. Ese desprezo pola súa 
parte ás políticas de prevención de saúde pública demostran unha carencia total e absoluta 
de discurso sobre a sanidade, que non sexa o desmantelamento e a privatización, con pro-
postas reais no noso caso para problemas reais. Ou o que probablemente sexa é que os que 
son verdadeiramente un perigo para a saúde dos galegos son vostedes ao infravalorar esas 
políticas de prevención. Agardo que na seguinte quenda pois aporten algo máis no ámbito 
da saúde pública. 
 
Pero das poucas cousas nas que se puido avanzar, un par de comentarios. Señor Torrado, 
vostede, que coñece perfectamente os orzamentos, ás veces é un trilero político. Vostede 
sabe perfectamente que o orzamento para a saúde pública en Galicia aumentou. Claro, se 
saca aquí vostede o orzamento do Sergas para a saúde pública, que era 15 millóns... Mire, 

díxeno varias veces: o orzamento este ano para saúde pública é o máis alto que houbo nunca, 
106 millóns de euros. E vostede, que sabe ler os orzamentos, non faga eses xogos porque, ao 
final, esas mentiras teñen as patas moi curtas. É unha aposta clara neste caso pola saúde 
pública. E hoxe fixen aquí un relatorio dos distintos programas iniciados efectivamente hai 
moito tempo, e moitos deles consolidados.  
 
É que vostedes —como ben dicía a señora Amigo— están a dicir que a sanidade pública está 
privatizada, desmantelada, na UCI; e hoxe estamos aquí a falar de programas de prevención 
que detectan todos os días cancros e enfermidades graves en estadios precoces. 
 
Volveu vostede falar, señor Torrado, dese atraso. Ben, eu xa dei datos aquí e deinos noutro 
sitio: non houbo atraso diagnóstico en Galicia. E eses estudos dos que vostede fala segura-
mente estarán noutra comunidade autónoma ou terán o respaldo da nosa comunidade cien-
tífica. Eu téñoo contrastado —e cando queira o comparto con vostede—: non houbo atraso 
diagnóstico en Oncoloxía en Galicia, grazas fundamentalmente a estes programas de cribado 
dos que hoxe vin falar aquí e que a vostedes lles parece «roupa vella» —é a definición que 
acabo de escoitar aquí. 
 
Mire: os programas de cribado de Galicia son un exemplo —dicía— desa fortaleza do Sistema 
sanitario público galego porque —como ben saben ou deberan saber— non os fai a directora 
xeral de Saúde Pública no seu despacho de San Lázaro, senón que se implica absolutamente 
a toda a organización, cos médicos de primaria, cos técnicos de saúde pública, por suposto, 
cos especialistas dos hospitais. Os radiólogos forman parte activa desa detección, deses datos 
demoledores do número de casos de cancros que detectamos cada día en estadios precoces 
e que a continuación cunha demora mínima de 4,5 días se tratan nas unidades asistenciais. 
Unidades de Oncoloxía —e nunca me cansarei de agradecer o enorme esforzo que fixeron 
na pandemia— que cando non só foron para a súa casa e deixaron de ter pacientes, senón 
que ademais dobraron e triplicaron horarios para que ningún paciente quedara sen atender. 
(Aplausos.) ¿Como se pode falar de atraso diagnóstico nunha cuestión tan sensible?  
 
Por desgraza, na pandemia houbo atrasos en certas patoloxías, pero xustamente nos procesos 
oncolóxicos, ben sexan cirúrxicos ou diagnósticos de consultas, foron máis rápido que nunca; 
loxicamente, porque non competían con ningún outro. Pero asegúrolles que os procesos on-
colóxicos en Galicia foron excelentes no período da pandemia e iso, sen dúbida, en gran parte 
debido —como digo— a eses profesionais que fixeron ese esforzo engadido. A Consellería o 
que fixo foi darlle todo o reforzo que puido, e despois deses dous meses de parada nalgún 
caso recuperar ese tempo. Polo tanto, non fagamos demagoxia con iso tampouco. 
 
E falaba vostede da formación, aínda que mañá falaremos da formación. Pero falando de 
Oncoloxía, señor Torrado, no ano 2009 o Goberno bipartito formou catro oncólogos médicos, 
nós formamos seis no día de hoxe; e en Medicina Preventiva formamos exactamente os mes-
mos que formaba o Goberno bipartito. Pero —como digo— mañá falaremos de especialida-
des, se lle parece a vostede ben. 
 
Di a señora Prado que vimos outra vez falar da vacinación. Claro, porque a vacinación faise 
nese sistema sanitario público desmantelado, privatizado do que falan vostedes permanen-

temente. A xente non é parva, a xente vai vacinarse e sabe perfectamente quen o vacina, con 
que rapidez, e ve estes datos, que son os mellores de todo o Estado e probablemente os me-
llores de Europa nestes momentos. (Aplausos.) ¿Que sistema desmantelado e privatizado tería 
estes datos e non só de vacinación? Non, é que o programa de cribados é o mesmo dende o 
ano 2020, non, dende o ano 2000, moito máis atrás, con sete patoloxías marcadas polo mi-
nisterio e trinta en Galicia, tres incorporadas neste mesmo ano, señora Prado. 
 
Claro, vostedes con isto de volver a atrás co bipartito e todo o que tiñan daquela, pois... (Pro-
núncianse palabras que non se perciben.) Non, non, din vostedes que os datos de investimento 
en saúde pública están por debaixo dos do bipartito, e ademais deflactan para que pareza 
que a diferenza é maior. Quen recorre permanentemente a iso son vostedes.  
 
Nós temos unha aposta clara pola saúde pública, clarísima, e os datos que hoxe acabo de re-
flectir aquí —programas, resultados, datos diarios— así o constatan. E esa saúde pública, 
mal que lles pese, faise no Sistema sanitario público galego, non está fóra, non é unha illa 
que está aí separada. E os profesionais de atención primaria traballan directamente nestes 
programas favorecendo a vacinación; por exemplo, a vacinación dos nenos faise nos recursos 
de atención primaria.  
 
E os pediatras —eses que di vostede, señora Prado, que xa non temos pediatras— pois voulle 
dar un dato sobre os pediatras que temos en Galicia. Resulta que no ano 2004 tiñamos 405 
pediatras en Galicia; no ano 2008, casualidade, baixamos a 322. ¿E sabe cantos temos agora 
mesmo? Trescentos dezaoito. Empeoramos con respecto ao ano 2008 en número de pedia-
tras, baixamos en catro, señora Prado; pero, iso si, vostedes baixaron en oitenta dende o ano 
2004. Pero ¿sabe o que pasa? Que os nenos baixaron; por desgraza, hai trinta mil nenos 
menos en Galicia nestes momentos.  
 
Eses pediatras e os médicos de familia acreditados para traballar en Pediatría —que para 
vostedes parece que é unha especialidade que non existe— traballan activamente tamén 
neste programa de vacinación infantil e conseguen ano tras ano os mellores resultados en 
vacinación infantil. E este ano —este, non cando estaba o botafumeiro, como vostede dicía— 
incorporáronse tres programas de vacinación infantil: gripe, VPH e pneumococo. Polo tanto, 
claro que temos que sacar peito disto que se fai, non do que facemos nós. Ademais, creo que 
rematei falando de que este é un éxito colectivo no ámbito da saúde pública, excepto para 
vostedes, que falan de desmantelamento.  
 
¿Quere que falemos de atención primaria? Xa dixen o que falei de atención primaria en todas as 
comparecencias, pero non teño ningún problema en falar de atención primaria. Mire: o Goberno 
galego, no ámbito das súas competencias, fixo, fai e fará todo o que estea na súa man. Por exem-
plo, creou no ano 2018, moito antes de que o Ministerio sacara o seu Plan de atención primaria 
no 2019, o seu propio Plan de atención primaria. Froito deste plan incrementáronse as plantillas 
de médicos, pediatras, enfermeiras, matronas; todas as categorías se incrementaron. Tanto é 
así —xa o demostrei aquí documentalmente— que en Galicia hai hoxe traballando máis de se-
tecentas persoas en atención primaria que no ano 2009. Máis de setecentas oitenta persoas, e 
vostede dirá que non. Ben, pois se quere un día imos contalos un por un, señora Prado. Hai máis 
enfermeiras, máis PSX e máis médicos, afortunadamente temos máis médicos.  

O problema que temos é que non hai médicos para contratar. Dixémolo aquí, dixémolo fóra, 
dicímolo nos centros de saúde cada vez que imos a eles. ¡Claro que imos aos centros de saúde 
e aos hospitais todos os días, señores deputados! Imos todos os días e transmitímoslles o 
que está no noso ámbito de competencias.  
 
E —como dicía— creamos axendas de calidade xa hai un par de anos dentro do Consello 
Técnico de Atención Primaria. En Galicia, que agora algunhas comunidades autónomas están 
chegando a eses acordos cos comités de folga, xa hai unha axenda de calidade de trinta e 
catro ou trinta e cinco pacientes diarios, xa hai unha axenda de calidade de trinta pacientes 
no ámbito 28, no ámbito de Pediatría.  
 
Xa temos un programa para que, cando falta un compañeiro, o médico que está faga unha 
xornada de prolongación pola tarde. Hai moito tempo que está. Onte nunha comunidade au-
tónoma descubrírono agora para saír dunha folga. Dicían: imos facer quendas de tarde para 
que os médicos poidan estender a súa xornada. En Galicia xa está. Tanto é así que temos un 
acordo retributivo por unanimidade na Mesa sectorial do ano pasado que incrementa a retri-
bución porque, é verdade, temos que recorrer aos compañeiros que están porque cada vez que 
se nos xubila un médico ou cada vez que un médico colle unha baixa de longa duración non a 
podemos cubrir. 
 
Por certo, nin nós nin vostedes cando estaban na xestión da atención sanitaria cubriamos 
as vacacións cando un médico collía vacacións. Ese invento de: non, que nós cubriamos as 
vacacións... Nunca se cubriron as vacacións. Probablemente porque non había médicos da-
bondo para cubrir as vacacións, nin sequera no ano 2008 ou 2009.  
 
Pois nós o que facemos é pedirlles aos médicos que están traballando que fagan ese esforzo, 
e estano a facer, e non pararei nunca de agradecérllelo.  
 
Temos un problema na atención primaria: efectivamente, non temos médicos especialistas 
de Familiar e Comunitaria. Non o digo hoxe, non o dixen hai un mes, lévoo dicindo hai máis 
dun ano. Temos un problema, e levámolo dicindo dende o ano 2018. E non eu, dino todos os 
conselleiros de Sanidade que están e estiveron nas consellerías de todas as cores políticas. 
De feito, no ano 2018 —como dicía— todas as consellerías e o propio Ministerio de Sanidade 
chegamos a un acordo. O problema da atención primaria resólvese formando máis médicos 
especialistas de Familia e Comunitaria. Catro anos hai desta afirmación. E, ademais, díxose 
que había que facer. O que había que facer era mudar os criterios das unidades docentes para 
que se puideran formar máis médicos.  
 
¿Que pasou dende o 2018 ata onte? Nada. E digo ata onte, porque onte, por fin, o Minis-
terio deu a luz á súa proposta formativa de atención primaria. Mandouna onte para facer 
comentarios. Vouno dicir a bote pronto e ao mellor arrepíntome, pero «para esa viaxe 
non facían falta esas alforxas». O que nos mandaron onte é empeorar a situación da 
formación das unidades de Medicina Familiar e Comunitaria. Así a bote pronto empeo-
ran. Co cal, igual en lugar de poder formar a máis, imos formar a menos coa nova pro-
posta.  

En todo caso, tamén teño que dicir que é unha proposta para alegacións, que, por su-
posto, imos facer. E das trinta medidas que Galicia propuxo no 2021 e no 2022 para me-
llorar iso, ningunha; nin unha soa medida das que propuxo Galicia para mellorar iso está 
contemplada.  
 
Este é o escenario, señora Prado e señor Torrado. E aí vostedes non din nin mu nin mu. 
Nunca lles escoitei a ningún dos dous dicir que hai que formar máis médicos de Familia, que 
hai que cambiar os criterios das unidades formativas. Non, iso é a Xunta, que non asume as 
súas competencias. Pois se eu son conselleiro de Sanidade teño que pelexar e pelexo todos 
os días por isto, a todas horas. O Ministerio ten que darnos esa capacidade, ten que deixarnos 
formar máis médicos; se non nos deixa formar máis médicos, isto non se pode resolver nin 
con cartos nin con absolutamente nada. Poderemos poñer os cartos que sexan precisos pero 
cando o compañeiro que se xubile ou que estea de baixa non estea non vai haber cartos que 
cheguen, e ademais cantos máis faltan, máis collen baixa, efectivamente. Os datos están aí. 
Isto non ten solución se non se aborda o problema.  
 
En medicina hai que facer un diagnóstico axeitado, e aquí o diagnóstico non se está a 
facer. Fálase de recortes, de privatización. ¿Que privatización? Galicia é unha das comu-
nidades con menos privatización e menos seguro privado. Teñen os datos aí de Unespa, 
por exemplo. (Aplausos.) Por certo, xa que falo deles: os seguros privados en Galicia no 
ano 2020 están no 16,25 por cento da poboación; no ano 2009 estaban no 16,31 por cento. 
É dicir, hai menos xente con seguro privado en Galicia hoxe que cando vostedes gober-
naban. Estas son as realidades. Ou falamos do investimento en atención primaria ou dou-
tras moitas cuestións. 
 
Ben, o que digo: nós no ámbito das nosas competencias estamos a traballar. Ofrecemos os 
contratos de continuidade. Ofrecemos as prazas en propiedade con dúas gardas de PAC ao 
mes. Fixemos a lei de comarcais para tratar de atraer tamén médicos nese ámbito tamén 
crítico para nós. Estendemos a idade de xubilación xa no ano 2015. Pedímoslle ao ministerio 
activamente a xubilación —e valla a redundancia— activa. De feito, Galicia foi a comunidade 
autónoma que no ano pasado tivo máis médicos en xubilación activa, chegou a ter oitenta e 
oito. Cando o ministro Escrivá anunciou as súas medidas había cincuenta médicos en España 
en xubilación activa, corenta e catro deles en Galicia. Polo tanto, si que estamos apostando 
por que a xente que está traballando con nós non se vaia. 
 
Tamén, por certo, pedimos a xubilación dos médicos ata os 72 anos; exactamente igual que 
os xuíces. E diso aínda non temos resposta, aínda que intúo —como digo— que vai ser unha 
mala resposta. 
 
Ampliamos as prazas. No informe do Ministerio de Sanidade en Galicia o número de médicos 
de atención primaria por cen mil habitantes está no terceiro lugar, cento dezaseis; cando a 
media é de oitenta e tres en todo o Estado. E se falamos dos médicos en xeral, nós estamos 
en trescentos oitenta médicos por cen mil habitantes cando a media do Estado está en tres-
centos. ¿De que desmantelamento ou de falta de médicos están a falar? ¿Vostedes non len 
os informes do ministerio? É fácil dicir que desmantelamos, que privatizamos. Eu aporto 
datos, pero vostedes é máis fácil seguir con ese discurso. 

Polo tanto, mentres vostedes sigan nese discurso, nós seguiremos traballando e facendo, 
intentando conseguir que no ámbito das nosas competencias haxa máis médicos traballando 
con nós, que queden con nós. Outro mantra é o de que marchan. Non é certo, xa o demostrei 
tamén neste Parlamento. E tamén por moito que lles pese seguiremos reclamando a quen 
ten as competencias para formar máis médicos, que nos deixe formar máis médicos. 
 
Máis nada, moitas grazas. (Aplausos prolongados.)   
 
O señor PRESIDENTE: Grazas, conselleiro.  
 
Rolda especial de aclaracións.  
 
Grupo Parlamentario Socialista, señor Torrado. 
 
O señor TORRADO QUINTELA: Grazas, presidente. 
 
Señor conselleiro, para non querer falar da atención primaria e parecerlle que non era o día, 
a verdade é que lle quedou moi ben a réplica falando só do que nós lle preguntabamos. ¿Ve 
como era importante? Se ás veces nós incluso lle propoñemos debates interesantes. A vostede 
non lle gustan, pero son os debates que hai que dar. Mire se é importante que acabou vostede 
falando, iso si, un pouco enfadado con nós, pero é razoable tamén. Eu iso enténdoo. 
 
En todo caso, unha apreciación, xa llo trasladei unha vez. Ben, eu son unha persoa que nor-
malmente tendo a debater con bastante vehemencia e gústame entrar no fragor do debate, 
pero eu creo que hai que retirar algunhas expresións como a de trilero, a indecencia, a mi-
seria ou a catadura moral, (Pronúncianse palabras que non se perciben.) porque hai moitas ma-
neiras de facer unha crítica, incluso unha crítica directa a unha persoa sen entrar nesas 
cuestións. Eu xa sabe que ás veces me gusta facer algunha referencia medio poética: «Cultivo 
la rosa blanca en junio como en enero». Eu creo que hai que cultivar un pouquiño máis de «rosa 
blanca», incluso como di para o «cruel que me arranca», e incluso unha expresión moi mala: 
«Ni cardo ni ortiga cultivo, cultivo la rosa blanca». Eu creo que podemos rebaixar un pouco e 
non fai falta chamar a ninguén mentiroso, manipulador, trilero. Creo que non fai falta. 
 
En todo caso, sobre o que vostede me chama a min «trilero», voulle dar a miña impresión 
do que vostede respondeu; pódeme corrixir. Vostede dime: señor Torrado, vostede, que co-
ñece tanto os orzamentos —ben, supoño que hai xente que os coñece mellor ca min, debería 
ser así; vamos xa lle digo que si—, dá aquí uns datos de trilero. Eu dei os datos que presentan 
vostedes. A súa argumentación é: xa lle dixen eu que non era así. Claro, eu teño dúas ma-
neiras de chegar aos datos agora: unha, o documento oficial dos orzamentos e, outra, que 
vostede di aquí que son mentira. Eu créoo, se quere, pero, entón, ¿para que debatemos de 
orzamentos? ¿Ou para que teñen unha cantidade enorme de funcionarios ou un conselleiro 
facendo un plan de orzamentos, un documento enorme de orzamentos, porque os orzamen-
tos din outra cousa?  
 
Vostede di que demostra que eu minto. A súa demostración é: xa o digo eu. Non é unha boa 
demostración. Porque eu entendo como funciona este goberno, pero hai unha realidade que 

este goberno debe entender: a súa palabra non é unha mensaxe divina indiscutible. E isto 
hai que telo claro.  
 
Orzamento de 2023 para o programa 413A, Protección e promoción da saúde pública: 
15.974.000 euros; ano 2019, 75.954.000 euros. Son datos deste goberno. Vostede pode di-
cirme que son mentira, pero, entón, está dicindo que o seu goberno e vostede tamén menten 
nos orzamentos. Eu creo que non, pero nos orzamentos vostedes plasman que este ano 
temos cinco veces menos.  
 
E fíxese, pois hai dúas cousas das que non falei. Non mencionei a palabra «privatización», 
si lle mencionei as listas de espera. Xa sabe que as listas de espera son a privatización da 
sanidade. Non o dixen eu, díxoo un filósofo moi coñecido hai recentes días. Pero non men-
cionei eu o da privatización.  
 
Segunda cousa. Non lle falei nin sequera do 2005 ao 2009, que descubro constantemente 
que vostede é conselleiro, pero de vocación persoal é voceiro da oposición do ano 2005. Esa 
é a súa vocación persoal, o que pasa é que non temos marcha atrás no tempo; entón, ben, 
vostede ten esa vocación. 
 
Pero cítame ademais como manipulador sobre que vostede contestou a interpelacións, que 
vai responder mañá a unha pregunta como se fora un mérito —aínda que visto o do conse-
lleiro do Medio Rural case é un mérito—, que discutira moitísimas mocións, que se debate-
ron aquí proposicións non de lei. ¿Sabe que ten que ver iso? Que as mocións, as preguntas, 
as interpelacións as fai a oposición. Vostede fixo unha comparecencia. ¿Pero vostede cre que 
é suficiente para falar do problema que ten agora a situación da sanidade galega? Nós cremos 
que non, e esa é a nosa opinión. Non, vostede di que respondeu tres veces a interpelacións, 
señor conselleiro; pero esas facémolas a oposición, non é por vontade propia. Igual deberían 
de entender: este Parlamento non é a sede do PP. Vostedes aquí comparecen cando lles pre-
gunta a oposición e, polo que está visto, ás veces nin iso.  
 
Polo tanto, somos nós os que traemos o debate. Iso si, vostede despois vén aquí falar e dá a 
argumentación nesa vocación de portavoz da oposición de que teñen na convocatoria MIR o 
mesmo que tiñamos en 2009 en Oncoloxía Médica ou en Medicina Preventiva. Vale. Entón, 
imos recoñecer dúas cousas: o dato que vostede dá de 2009 é certo; o dato que dou eu do 
2023 é certo. E a vostede parécelle ben e a nós non. Parécenos insuficiente, catorce anos des-
pois, manter a mesma convocatoria en Medicina Preventiva ou en Oncoloxía; parécenos que 
non está ben.  
 
Máis aínda cando os datos din e evidencian que ese atraso do diagnóstico existe. Pero que 
non o digo eu, senón os xefes de servizo deste noso sistema sanitario, os xefes de servizo 
de Oncoloxía, o xefe do Servizo de Oncoloxía do CHUS, constantemente en 2020, dicindo 
que están detectando atrasos nos diagnósticos de cancro. Pero se nin sequera é un pro-
blema que se lle poida achacar ao goberno. Díxenllo cincocentas trinta e sete veces. Non é 
un problema do goberno, é un problema do goberno non afrontalo. Claro, se vostedes cren 
que todo o que se di é un ataque persoal, entón van considerar que todo hai que rexeitalo. 
E non é así.  

Señor conselleiro, vostede falaba das cousas que se debaten aquí. Mire, sobre primaria: me-
llora das condicións laborais, en contra; convocar todas as prazas formativas relacionadas 
con primaria, votaron a favor, pero non o fan; atención en corenta e oito horas, en contra; 
ampliar categorías laborais para equipos máis amplos, en contra; recuperar a excedencia de 
atención primaria, votaron en contra.  
 
En saúde mental: igualar España coa media de recursos humanos, votaron en contra; Psi-
coxeriatría en Ourense, votaron a favor, pero non o fan; unidade de hospitalización infanto-
xuvenil en cada área sanitaria, propuxémolo, votaron en contra; incorporar a atención 
primaria, votaron en contra.  
 
En saúde pública: crear a axencia galega de saúde pública, votaron en contra; plan de choque 
contra as listas de espera en hospitais, votaron en contra; reparar o déficit diagnóstico en 
Oncoloxía, votaron en contra; un programa de servizos mínimos comarcais, votaron en con-
tra; convocatoria íntegra das prazas da convocatoria de formación sanitaria, votaron a favor, 
incumpriron. 
 
Señor conselleiro, é que lle podería relatar decenas e decenas de iniciativas que nós traemos 
aquí para debater. Vostedes claro que debaten diso, porque correspóndelles por turno. Pero 
as propostas que vostedes fan son poucas. E vostede veu aquí falar doutra cousa. Iso si, unha 
vez que xa colocou a noticia nos medios, despois dedicouse aquí a meterse con nós, a atacar 
persoalmente e a dicir que non temos nin idea. E a única argumentación para dicir que non 
temos nin idea é que vostede xa di que é doutra maneira. Entón, vostede o que nos ofrece é 
crelo a cegas.  
 
O señor PRESIDENTE: Remate, por favor.  
 
O señor TORRADO QUINTELA: E así é imposible facer un debate.  
 
Moitas grazas. (Aplausos.)  
 
O señor PRESIDENTE: Grupo Parlamentario do Bloque Nacionalista Galego, señora Prado.  
 
A señora PRADO CORES: Grazas, presidente.  
 
Unha excorrelixionaria súa do Partido Popular, a señora Cayetana Álvarez de Toledo, es-
cribiu no seu libro que nada deixa máis en evidencia a mediocridade dun discurso que un 
aplauso inmerecido. E vostedes sigan aplaudindo e insistentemente de aplauso en aplauso 
ata o aplauso final as incongruencias e as comparecencias resesas de roupa vella, que así 
lle vai á sanidade pública do noso país. (Aplausos.) (Aplausos numerosos da bancada popular.) 
Sigan aplaudindo. Efectivamente, sigan aplaudindo, sigan aplaudindo, sigan aplaudindo. 
(Aplausos.) 
 
A señora Amigo chamoume «necia». Ben, eu, evidentemente, non vou facer como fai aquí 
o Partido Popular e o presidente, que quere retirar do Diario de Sesións a locuacidade que se 
pode xerar nos debates. O que si hai unha cousa que pretende o necio é tapar a lúa cun dedo, 

e a necidade do Partido Popular pretende tapar a lúa cun dedo, ou pretende que cando o 
sabio sinala a lúa, o necio mira para o dedo e non para a lúa.  
 
Digo todo isto porque xa está ben de chegar a este tipo de cuestións. Eu dixen aquí insistente-
mente —e reitéroo— que hai moitísimos galegos e galegas que están chegando tarde aos diag-
nósticos; moitísimos miles de galegos e de galegas aos que se lles están diagnosticando tarde 
patoloxías; miles de galegos e galegas que se lles están cronificando patoloxías por falta de 
asistencia sanitaria. E iso é algo que vostedes coa súa necidade non van poder tapar. (Aplausos.) 
 
E diante de palabras que non se sustentan en ningunha realidade, voulle dicir o que di a pre-
sidenta da Sociedade Española de Oncoloxía, nada sospeitosa de ser do Bloque Nacionalista 
Galego, que fala do estudo de impacto da pandemia da covid-19 sobre a prevención e o con-
trol do cancro no Sistema nacional de saúde, nacional, estatal de saúde, encargado polo mi-
nisterio e que se vai tratar no Consello Interterritorial de Saúde. ¿E que avanza ela que di 
ese estudo? Pois confirma o que era unha percepción: que o parón do 2020 trouxo consigo 
unha caída das probas e diagnósticos, o que fai prever un aumento de casos en estadio avan-
zando nos próximos anos, e diante diso hai que actuar. E vostede vén aquí negar esta reali-
dade que sofren os galegos e as galegas e que xa demostran os estudos. ¡Hace falta valor, 
señor conselleiro! Si, fai falta valor para que vostede veña aquí negar o que é unha realidade, 
sobre todo o que significa sufrimento dos galegos e das galegas.  
 
Esta é unha realidade con titulares como: «Con cáncer e metástase e indo cinco veces a Ur-
xencias porque non atopan asistencia»; este é un titular de prensa, por exemplo, da Voz de 
Galiza. Outro titular: «Doentes oncolóxicos denuncian os atrasos das probas diagnósticas». 
Outro titular: «Os oncólogos advirten dos casos de cancro e que están en continuo au-
mento». E vostede falou aquí de que incorporaron, ¿cantos dixo?, ¿tres oncólogos? ¿E cantos 
se xubilaron? Non dá os datos de cantos se xubilaron, ¿verdade, señor Comesaña? Como 
sempre xogando ás estatísticas e dicindo medias verdades, que son peores que as mentiras.  
 
Ou podo lerlle outra cuestión de Victoria, unha doente da Coruña, operada de cancro de 
mama, ten que facer revisións cada seis meses. En xaneiro de 2022 pediu para facer esa re-
visión, que tiña que ser en xullo, nunca máis soubo. Despois de denuncias, resulta que a 
chamaron porque lle dixeron de arriba que como foi á prensa hai que chamala, pero que non 
lle tocaba. Un ano despois non lle tocaba unha revisión que tiña que facer hai máis de seis 
meses. ¿E cre que este é un caso illado? Non son casos illados.  
 
Polo tanto, os cribados son importantes. Pero tan importante é que despois os resultados 
positivos deses cribados poidan acceder canto antes ao sistema, e non está pasando. Vostede 
pode vir aquí presumir de vías rápidas, pero ¿canto é o tempo que pasa desde que o médico 
de familia mete os datos ou pide na e-consulta?, ¿canto tardan en contestarlle de hospita-
laria?, ¿canto tardan en contestarlle?, ¿canto tardan despois nas probas diagnósticas?, ¿canto 
tardan despois desas probas diagnósticas nas intervencións?, ¿canto despois das interven-
cións para facer o seguimento?, ¿canto despois dos tratamentos?, ¿cantos meses en saber 
os resultados das probas diagnósticas para saber se ese tratamento é acaído? Vostede sabe 
que iso está fallando estrepitosamente. Sería bo que o recoñeceran e, sobre todo, sería bo 
que puxeran aquí as medidas para solucionar ese problema.  

Polo tanto, señor conselleiro, a realidade é que menos orzamento no programa 413A, Promo-
ción da saúde e e prevención, menos porcentaxe que no ano 2010, o 0,1 por cento aínda menos. 
Non veña vostede dicir que é a porcentaxe máis alta porque non o é; é en termos absolutos, 
pero porcentualmente está por debaixo. Vostede mente outra vez ao dicir que é a máis alta.  
 
A realidade é que menos orzamento, menos atención primaria, peza clave para esa preven-
ción da enfermidade e promoción da saúde, menos profesionais. E para que non sexa unha 
cuestión de fe, que vostede veña aquí dicir sistematicamente que hai máis profesionais, 
dunha vez por todas non se neguen a que haxa un sistema de identificación de prazas, para 
saber realmente cal é a realidade desas prazas —é unha das propostas que lle fago—, au-
mento do orzamento realmente en Promoción da saúde e prevención da enfermidade, sis-
tema de identificación de prazas.  
 
A realidade, señor conselleiro, é que cuestións como os programas de prevención do suicidio 
non dan pasado do papel. E pídolle hoxe aquí dunha vez por todas a prevención do suicidio 
que sexa unha realidade e dote con recursos para atender un auténtico drama que sofren os 
galegos e as galegas en maior intensidade que a media do Estado, que o Programa de pre-
vención do VIHS está dinamitado, non existe practicamente; ten unha partida ridícula. Igual 
que o Programa de prevención das drogodependencias, que practicamente desapareceu... 
 
O señor PRESIDENTE: Remate, por favor.  
 
A señora PRADO CORES: ...e vostedes bótanllelo ao lombo aos concellos.  
 
O que lle pido encarecidamente, señor conselleiro, é que destine o esforzo que fai en buscar 
culpables, en poñer todo ese esforzo, a poñer solucións encima da mesa, a poñer en marcha 
o que depende de vostede, que é moito. E unha das cousas que depende de vostede é que as 
persoas, os profesionais que se forman se reteñan e que queiran traballar en atención pri-
maria, que non fuxan escopetados; esa é a súa competencia. Que poña en marcha as con-
clusións do Consello técnico, que entre eles estaba o traballo comunitario, e poña en marcha 
esas conclusións para que o traballo comunitario para a prevención... 
 
O señor PRESIDENTE: Remate, por favor.   
 
A señora PRADO CORES: ...da enfermidade e promoción da saúde sexa unha realidade. Ou 
para que a ratio sexa unha realidade, unhas ratios doentes/profesionais acaídas; ou para que 
as carteiras de servizo se poñan en marcha. Todo iso depende de vostede.  
 
Por iso hoxe desde aquí o que lle dicimos é que poña eses esforzos, non en seguir... 
 
O señor PRESIDENTE: Grazas.  
 
A señora PRADO CORES: ...buscando culpables, senón en actuar para solucionar os proble-
mas.  
 
Moitas grazas. (Aplausos.)  

O señor PRESIDENTE: Grazas.  
 
Grupo Parlamentario Popular, señora Amigo.  
 
A señora AMIGO DÍAZ: Grazas de novo, señor presidente.  
 
Eu vou pedir tamén un esforzo, porque recordoume a señora Prado agora que lle mandou 
poñer esforzos. Eu tamén vou pedir esforzos á Cámara, esforzos en que (A señora Amigo Díaz 
amósalles un documento aos membros da Cámara.) este Manifesto para a toma de medidas es-
tatais urxentes na atención primaria sexa apoiado por todos os grupos, (Aplausos.) porque, 
señorías, a falta de médicos que temos solucionaríase se ese manifesto que se empezou en 
Galicia e no País Vasco, ao que logo se sumaron outras cinco comunidades autónomas de 
diferentes cores, se lle fixera caso no Goberno de España. Esforzo, esforzo por apoiar estas 
medidas.  
 
En hora boa, señor conselleiro, para vostede e para todo o seu equipo. Desde logo, detrás da 
súa comparecencia, hai datos, hai accións, hai traballos que contribúen a que todos os cida-
dáns que viven en Galicia teñan a súa sanidade ben coidada. E o que se transmite aquí e o 
que eu quero destacar e valorar é que detrás de todo hai un equipo de goberno responsable, 
ambicioso e con altura de miras, que é capaz de analizar e atallar os problemas de saúde, 
con plans tanto en atención primaria como en prevención primaria, en prevención secun-
daria, capaces de previr enfermidades, salvar vidas e velar pola saúde da cidadanía.  
 
Porque quero recordar que o obxecto da súa comparecencia de hoxe é para dar conta dos 
programas de prevención da saúde pública que a Consellería de Sanidade leva posto en mar-
cha nos últimos anos. Pero isto xa ve, señor conselleiro, que non lle interesa á oposición. 
Non son capaces de valorar un traballo ben feito, como tampouco son capaces de apoiar as 
medidas que se traen a este Parlamento para mellorar a sanidade.  
 
Non vou falar máis da escaseza de médicos, sobre todo de Familia e de Pediatría, que hai en 
todas as comunidades autónomas; levámolo dicindo aquí dende hai meses. Pero, ¿de quen é 
a culpa? Do PP. Nas que gobernan eles tamén, a culpa é do PP.  
 
O Goberno do PP fixo todos os deberes, e o que teñen que facer é apoiar todas estas medidas. 
Seguimos á espera de que o Goberno central cumpra coas súas medidas. Un Goberno central 
ao que todo o país reclama que tome medidas, pero un goberno que nos cinco anos que leva, 
leva catro conselleiros, e a cuarta conselleira cun pé xa en Canarias; imos ir pola quinta antes 
de que remate probablemente este trimestre ou o próximo. Un Goberno central de Pedro 
Sánchez que, en vez de tomar medidas, o que fai é poñer atrancos. Un goberno, ademais, 
apoiado polo BNG na súa investidura, da que tanto o BNG como o PSOE teñen a culpa de que 
así vaia o país.  
 
Pero hoxe, señorías, toca falar de saúde pública. E se falamos de vacinación da covid, como 
quedou ben de manifesto en todas as campañas, Galicia sempre destacou por estar nas pri-
meiras posicións entre as comunidades autónomas que acadaron as maiores coberturas. E 
seguindo coas vacinas dentro da súa exposición, destacou a mellora, que parece ser que a 

oposición non a ve, pois a nós parécenos moi importante esta protección vacinal fronte ao 
meningococo B, esa vacina do HPV en varóns de 12 anos, que ata agora non o tiñamos, a 
nova vacina do herpes zóster, que vai empezar en xuño para pacientes maiores de 60 anos, 
a mellora na vacina do pneumococo, que ata o de agora protexía fronte a dezasete subtipos 
e agora vai protexer sobre vinte. Isto, señora Prado, non é nada, non.  
 
No Plan de protección de saúde que falaba, o Plan de obesidade cero, que se puxo a andar 
hai pouco; ese programa Adestra a túa saúde, que conecta os centros de atención primaria 
co persoal promotor de exercicio nos concellos; a Rede galega de parques sen fume. E cele-
bramos tamén o anuncio no avance no proxecto de lei de prevención de condutas aditivas 
en persoas menores de idade en Galicia, así como tamén o inicio do novo Plan de vixilancia 
ambiental relativo ao gas radon, que me pareceu que o señor Torrado non llo escoitou na 
primeira intervención.  
 
E respecto das medidas de prevención secundaria, pois tamén o que vostede nos contou: que 
Galicia está en condicións de abordar as novas recomendacións europeas en temas de cri-
bados grazas ao traballo avanzado nos últimos anos.  
 
Nós, a Comunidade Autónoma galega e a sanidade galega, e o que se fai desde aquí, polo que 
vemos, parece ser que cando vostede vai a Europa ou cando vostede vai a outras comunidades 
é valorado, excepto polos grupos da oposición. Ese aumento do 70 por cento, que non se fa-
laba de aumento; pois vostede dixo que hai un aumento do 70 por cento para a partida de 
cribados do orzamento da Xunta en 2023, ata chegar aos 2,6 millóns de euros. Estamos or-
gullosos dese Programa de cribado de cancro de mama, do que levamos xa trinta anos con 
el, e tantas vidas ten salvado; máis de tres millóns de exploracións no que se detectaron 
cerca de once mil cancros. ¿Iso non é nada? Un cancro ao día. O 70 por cento, ademais, en 
estadios 1 e 2, o que quere dicir con bos prognósticos.  
 
Como no caso da prevención do cancro de pulmón, co inicio dese programa de detección 
precoz utilizando mecanismos de big data que van detectar os factores de risco dos pacientes. 
E tamén a nova posta en marcha dese programa piloto de cancro de próstata. Pois todas esas 
son novidades das que todos temos que estar orgullosos. Seguimos avanzando, somos pio-
neiros mal que lle pese a algún. 
 
E nós, desde logo, celebramos todas esas boas novas que hoxe anunciou aquí. Os feitos están 
aí. Galicia adiantouse en máis de cinco anos ao cribado de cancro colorrectal e no cribado de 
cancro de cerviz de Galicia, que iniciou a súa implantación no ano 2021 na área de Lugo, tres 
anos antes de que o Ministerio marcara, que foi o 2024, como o ano límite para iniciar a súa 
implantación. Como o cribado neonatal, que ten a carteira máis ampla de toda España, por-
que, ademais da carteira básica que recolle o Sistema nacional de saúde, o programa galego 
abrangue o cribado de ata trinta patoloxías. Sen esquecer a Estratexia galega para a elimi-
nación da hepatite C como problema de saúde público en Galicia... 
 
O señor PRESIDENTE: Remate, por favor. 
 
A señora AMIGO DÍAZ: ...—remato xa— do que falei na miña primeira quenda. 

E, señora Prado, ¡por Deus!, vostede cualificábao aí nesas declaracións que lle lin antes de 
«Goberno de psicópatas», deixaron xente sen morrer. Vostedes, tanto un grupo como o 
outro, ¿retiraron esas difamacións? (Murmurios.) ¿Retiráronas? ¡Claro! 
 
En definitiva, señor conselleiro, non quería acabar isto sen falar da Lei de saúde, que per-
mitiu, desde logo, no artigo 107 que a organización da saúde pública tivera entre as súas 
funcións a vixilancia epidemiolóxica, que me parece moi importante a creación dese obser-
vatorio galego de saúde pública, dese centro galego para o control e prevención de enfermi-
dades. Esperemos que o Goberno de España cumpra e poña en marcha esa axencia estatal 
de saúde pública. 
 
O señor PRESIDENTE: Remate, por favor. 
 
A señora AMIGO DÍAZ: —Remato xa.— Señor conselleiro, o que vemos é traballo e com-
promiso por parte da consellería e en fronte, xa ve, sempre os mesmos argumentos. Cada 
vez que se trae á Cámara algunha medida ou proposta de mellora para o sistema sanitario 
atopará o voto en contra da oposición. 
 
O señor PRESIDENTE: Grazas. 
 
A señora AMIGO DÍAZ: Así que non espere nin aprobación... 
 
O señor PRESIDENTE: Grazas. 
 
A señora AMIGO DÍAZ: ...nin aplausos ao que vostede trae aquí. 
 
Moitas grazas. (Aplausos.) 
 
O señor PRESIDENTE: Grazas. 
 
Peche da comparecencia, conselleiro de Sanidade. 
 
O señor CONSELLEIRO DE SANIDADE (García Comesaña): Moitas grazas, presidente. 
 
Señorías. 
 
Señor Torrado, por recuperar as rosas brancas, se ese é o marco, o floreiro, pois usamos 
rosas brancas sen ningún problema. 
 
Eu dixen: «trilero político», e quixen matizalo porque non vaia ser que vostede se ofendera. 
(Pronúncianse palabras que non se perciben.) Ultimamente esta parte das bancadas ten a pel 
extremadamente fina; pero se é cuestión de dicir iso, ningún problema: rosas brancas, señor 
Torrado, como a súa camisa. 
 
Eu o que digo é que vostede cando está aquí, non vou dicir manipula, cambia as cousas de 
sitio, xoga así cos brazos e move para aquí e para alá; non quero facer referencia a ningunha 

arte do circo. Pero, claro, resulta que o orzamento de saúde pública, o que dedicamos a saúde 
pública está repartido en varios conceptos, que vostede coñece de marabilla. E a suma deses 
conceptos suma por primeira vez 106 millóns de euros neste orzamento. Non, claro, é que 
antes vostede me comparaba o Sergas e a Secretaría Xeral... Ben, para vostede a peseta.  
 
O que dixen ao principio —e reitero— é que este é o ano de maior orzamento na saúde pública 
de Galicia en distintos conceptos. E se vostede quéreo entender, ben, e se non pois eu voulle 
deixar aquí ao presidente as tres follas do orzamento, (O señor García Comesaña entrégalle á 
presidencia do Parlamento un documento.) onde se ve que a suma dos tres suma eses 105 millóns 
de euros, que agradecería que lles remitan a todos os grupos parlamentarios. (Aplausos.)  
 
Como vostede ben dicía, o conselleiro elixe o motivo da comparecencia. E eu elixín este. ¿E 
por que elixín este, o de falar de saúde pública? Porque estou escoitando todos os días, a 
vostedes e a eses amigos que teñen que van facendo plataformas por todas partes, dicindo 
que se desmantela a sanidade pública, que privatizamos, que a saúde comunitaria non está... 
A portavoz do Bloque acaba de dicir que non facemos saúde comunitaria. Estou falando aquí 
cincuenta e oito minutos —e fixo vostede ben en contalos— sobre aspectos moitos deles 
sobre saúde comunitaria, e vostedes a saúde comunitaria non a ven por ningunha parte.  
 
Pídeme a señora Prado que faga caso ao Consello Técnico de Atención Primaria —creado, 
por certo, dentro do ámbito do Plan de atención primaria da Xunta de Galicia— e que poña 
en marcha medidas comunitarias en atención primaria. Señora Prado, vostede cando fala-
mos dos catorce centros de saúde que teñen plan local de saúde, ¿iso non é saúde comuni-
taria, non? E cando aumentamos este ano e chegamos a corenta e catro, ¿iso non é saúde 
comunitaria? Ao mellor, eses amigos seus da plataforma que non van ao Consello Técnico 
de Atención Primaria, aínda que están convocados, non se enteraron de que nos plans locais 
de saúde se fala de saúde comunitaria. Invítoa a que vaia, por exemplo, ao de Virxe Pere-
grina, que no seu plan local de saúde fala do radon precisamente. Que é curioso, eu falo do 
radon aquí e imos propoñer un plan, e vostede bótame en cara, señor Torrado, que non falei 
do radon. Ben, (O señor Torrado Quintela pronuncia palabras que non se perciben.) pero, non, 
podía falar en vez de cincuenta e oito minutos, cento vinte, e contarlle todo o que a min me 
parece o radon, pero non me parecía que fora... Pero cando queira vostede fálolle do radon. 
 
Falaba vostede, señor Torrado, dunha listaxe de iniciativas, que os malos do PP votamos en 
contra; vou destacar un par delas. A idea brillante, falando de «rosas brancas», de que apro-
veitaramos o verán, que había pouca demanda nos centros sanitarios, para facer moita lista 
de espera no verán. Eu xa lle dixen que esa idea é brillante, e pode levala vostede a todas as 
comunidades autónomas, e esas listas de espera de todas as comunidades autónomas —por 
certo, moito peores que as nosas— mellorarían. ¿É que a quen se lle ocorre que poidamos 
utilizar o verán para dicirlles aos anestesistas ou aos radiólogos: non, non vaia vostede de 
vacacións que o señor Torrado tivo unha idea brillante e imos facer lista de espera no verán? 
Sexamos serios. De verdade, é que se fora tan boa, de verdade, cóntellela vostede aos seus 
compañeiros doutras comunidades autónomas. 
 
Falou dos comarcais, ou sexa, a idea brillante dos comarcais, que era garantir certa carteira 
de servizos, cando están ampliados e aumentados máis que nunca, nunca houbo tantos ser-

vizos nos centros comarcais como hai agora. E traemos aquí unha lei para blindala, a Lei 
dos comarcais, e xa sabemos todos o que votou o PSOE e o Bloque sobre esa lei.  
 
Ben, podía —insisto— seguir falando dese paquete de medidas que vostede propón, e, claro, 
votámolas en contra, evidentemente. 
 
Si que vou falar agora con máis seriedade —se se me permite— do tema dos resultados do 
cancro. De verdade, xa non lles vale trasladarlle á xente a mensaxe de que a primaria se des-
morona, que a privatizamos, que a vendemos, senón que agora xa dan o paso, aproveitando 
a comparecencia e falando de cancro, ou sexa, dicir que o cancro non se está a tratar, que 
detectamos casos,... (O señor Torrado Quintela pronuncia palabras que non se perciben.) —non, 
non vostede, señor Torrado, estou mirando un pouco máis alá arriba— (Pronúncianse palabras 
que non se perciben.) ...que resulta que non facemos probas, que a xente chega con tumores 
pola porta.  
 
Vexamos: estamos dicindo aquí uns resultados excelentes de todo o Sistema sanitario público 
galego —saúde pública, atención primaria e os hospitais—, detectando e traballando coma 
ninguén no ámbito do cancro de mama, e vostede vén dicir que de nada vale detectalo se 
despois non se tratan. Pero ¿como que non se tratan as pacientes que detecta o Programa de 
cancro de mama?, ¿como que non se tratan? Vostede fálame dunha revisión a seis meses. 
Eu non vou dicir que non haxa desaxustes e haxa problemas nas revisións, pero sexamos 
serios. Unha persoa detectada no Programa de cancro de mama, ¿está a dicir vostede, señora 
Prado, que chega ao hospital e non se trata?  
 
Sexamos serios, en política non vale todo. Vostedes levan alarmando a poboación de xeito 
innecesario no ámbito da primaria, e agora dan o paso, cruzan ese límite e resulta que a 
saúde pública galega detecta casos de cancro que logo o sistema hospitalario non trata. ¡Por 
favor! (Murmurios.) De verdade que non vale todo, señora Prado. (Pronúncianse palabras que 
non se perciben.) ¡Non vale todo! (Pronúncianse palabras que non se perciben.) 
 
O mesmo que o do orzamento —que dicía o señor Torrado—, o orzamento medra. Este ano 
temos o maior orzamento da historia da sanidade pública, o maior, ¡o maior! Aínda que vos-
tedes saquen da chistera aplicarlle a deflación, aínda con iso, o maior, cinco mil millóns de 
euros, señora Prado. (Aplausos.) Cinco mil millóns de euros na Consellería de Sanidade. (Aplau-
sos.) ¿Como poden insistir sistematicamente en que recortamos?, ¿onde están os recortes? 
 
Díxenlle que temos setecentos oitenta profesionais máis de atención primaria, e demostreino 
aquí neste Parlamento. (Pronúncianse palabras que non se perciben.) ¿Como que non? Un in-
forme dun funcionario que di setecentos oitenta profesionais máis. Podemos falar do orza-
mento de atención primaria, por primeira vez chega aos 1.500 millóns de euros este ano; 
capítulo I, o orzamento deste ano por primeira vez chega aos 2.000 millóns de euros. É que 
todos os datos son demoledores. E fronte a eses datos vostedes din que recortamos e que 
privatizamos. 
 
Falou dunha serie de cuestións, como a prevención do suicidio. É que ata niso. (Pronúncianse 
palabras que non se perciben.) Sáqueo vostede, non hai problema. Mire: en Galicia hoxe hai 

sete unidades de prevención do suicidio funcionando nas sete áreas sanitarias, a última o 
pasado mes de decembro en Santiago. Teña un pouco de respecto. Incrementamos as uni-
dades, e vostede o que di é que non se fai nada pola prevención do suicidio en Galicia. Pero 
sete unidades dotadas de psiquiatra, psicólogo, enfermeira, traballador social e administra-
tivo, para vostede non é nada, (Pronúncianse palabras que non se perciben.) ¿non é nada? Pois, 
moi ben, sigan por aí. 
 
Tamén fala do VIH, que estamos desmantelando. Non sei en que área sanitaria. Dixo vostede: 
o programa do VIH non está a funcionar. Dígame vostede onde non funciona o programa do 
VIH nos hospitais. (Pronúncianse palabras que non se perciben.) Non, é difícil, se vostede di en 
público que o programa do VIH non funciona, ¿eu vou calar? Pois, non, o programa do VIH 
funciona perfectamente nos hospitais galegos. (Aplausos.) Estamos facendo prevención e 
dando tratamento. (Aplausos.) 
 
Fala vostede das ratios de atención primaria. Vostede sabe ou debera saber que incremen-
tamos como nunca se incrementou —xa dixen— os médicos de atención primaria que po-
demos contratar, contratámolos antes do ano 2021-2022. Temos incrementado en 
enfermería ata conseguir unha ratio 1-1, e no día de hoxe, que nunca fora posible, nos cen-
tros de saúde galegos hai practicamente por cada médico unha enfermeira. E vostede sabe 
ou debería saber que incrementamos de forma importante o número de PSX, agora mesmo 
temos por cada dous médicos un PSX nos centros de saúde galegos. Temos incorporado ou-
tras categorías —que era unha demanda que tamén se facía neste Parlamento—. Medramos 
todo o que podemos en atención primaria.  
 
¿Onde non medramos ou onde non cubrimos as vacantes que se nos xeran? Onde levamos 
dicindo moito tempo que podía pasar e está a pasar, na especialidade Familiar e Comunitaria. 
Temos incorporado máis especialistas en Enfermería Familiar e Comunitaria que ninguén; 
non hai en ningunha comunidade autónoma máis especialistas de Familiar e Comunitaria. 
Temos incorporado cen farmacéuticos de atención primaria; a única comunidade autónoma, 
xunto con Cataluña, que ten uns poucos, que ten farmacéuticos en atención primaria.  
 
Pero, con esta mensaxe e con estes datos, ¿como se pode seguir insistindo no desmantela-
mento e na privatización? É que vostedes están —como dicía— na súa zona de confort, e aí 
onde están cómodos vostedes. E se os sacan diso para falar de saúde pública, imos ir por aí 
tamén: desmantelamento, pacientes detectados de cancro de mama sen tratar... Válelles 
todo, válelles absolutamente todo. 
 
A alternativa —como dicía onte a súa portavoz—, igual para o tema do MIR, é sacar o MIR 
galego. Collan vostedes as competencias... Pois ás veces teño que dicirlle que o teño pensado, 
cando falo co Ministerio de Sanidade digo: vou facer como di Montse Prado e facer o MIR 
galego, pero logo vénme o sentido común e non o fago. (Aplausos.)  
 
En todo caso, co que nos topamos agora —e falando da actualidade— é, neste contexto de 
falar do desmantelamento e da privatización, ante unha convocatoria dunha manifestación, 
que imos ver se seguimos facendo ruído e facemos que a xente pense de verdade; imos ver 
se convencemos de verdade esa xente que vai aos centros de saúde e vai aos hospitais de que 

estamos desmantelando o sistema público de saúde. E, entón, a súa líder, a líder do Bloque, 
convoca unha manifestación un domingo: a manifestación, o 12 de febreiro, e logo sae nas 
plataformas e din: non, convócoa eu. (Murmurios.) Están vostedes tirados ao monte neste 
ámbito, (Pronúncianse palabras que non se perciben.) están da man dun grupo de profesionais 
ou exprofesionais ou directivos do grupo do bipartito —de feito, soen chamalos SOS Bipar-
tito— (Murmurios.) e que, efectivamente, están agora todos molestos porque din que eles xa 
estaban antes do bipartito. Efectivamente, estaban antes do bipartito e no bipartito. 
 
Cando houbo unha folga en atención primaria no ano 2008 —vostedes, ao mellor, non se 
acordan desta folga do ano 2008 que tiveron vostedes— a Asociación Galega pola Defensa 
da Sanidade Pública emitiu un comunicado no que cuestionaba os paros convocados polos 
sindicatos co apoio dos colexios de médicos, reduto tradicional dos sectores máis conserva-
dores da profesión médica, ano 2008: «La entidad cuestiona incluso algunas de las reivindica-
ciones de los facultativos, ya que señala que su negativa a hacer guardias con carácter obligatorio 
choca con una realidad en la que no hay bolsa de médicos en el paro, por lo que esta petición abocaría 
al sistema de salud a poner en riesgo la asistencia de primaria». Isto os seus socios de SOS Bi-
partito no ano 2008. (Aplausos.) Estes son cos que vostedes se acostan. (Aplausos.) Como diría 
a miña nai «o que con nenos se acosta...». (Aplausos.) (Murmurios.) (Aplausos.)  
 
Esta asociación, que defendía entón as gardas obrigatorias pola realidade de falta de médicos 
dispoñibles, ataca agora as medidas que a Xunta toma ante unha realidade constatada por 
falta de médicos nas listas de contratación. O seu dirixente dicía tamén no ano 2009 que o 
que había era que pechar certos PAC porque eran ineficientes. Ese mesmo —repito— é o 
que vai con vostedes na manifestación ou o que vai ir convocado por vostedes á manifesta-
ción, pedindo que non se pechen os PAC, cando esta consellería non pechou ningún PAC.  
 
Dende o ano 2009, na súa plataforma deixaron de ser tan compracentes, evidentemente, co 
Goberno autonómico e pasaron a ser feroces críticos con calquera medida adoptada en ma-
teria sanitaria. Destaca a férrea oposición ao convenio, asinado no ano 2015, entre o Sergas 
e a Fundación Amancio Ortega, polo que esta fundación financiou o importe dos contratos 
xa definidos coa Sanidade Pública para adquirir novo material de tratamento e de diagnóstico 
do cancro —aceleradores lineais e mamógrafos—, por un valor de 16,8 millóns de euros. O 
seu presidente, naquel momento, chegou a afirmar en televisión que estes aparellos eran 
innecesarios porque xa había moitos recursos que non se utilizaban por falta de persoal.  
 
O certo é que eses aceleradores lineais instalados, a través desa compra financiada pola Fun-
dación Amancio Ortega, estiveron activos o noventa e nove por cento do tempo programado; 
é dicir, había profesionais suficientes para atendelos. E serviron para tratar máis de vinte e 
sete mil pacientes con cincuenta e cinco tipoloxías diferentes de enfermidades oncolóxicas, 
mentres os mamógrafos realizaron preto de trescentas mil probas. A isto opoñíase este di-
rixente e a súa plataforma. Probablemente, estes equipos, tamén durante a pandemia, fixe-
ron tratamentos de oncoloxía radioterapéutica e tamén mamografías, e permitiron que nin 
unha soa paciente galega quedara sen a súa mamografía nin sen o seu tratamento. (Aplausos.)   
 
En cambio, ante o anuncio do Goberno de Sánchez de que precisamente a mesma fundación fi-
nanciaría a adquisición dos novos equipos de protonterapia a través do Sistema nacional de 

saúde—cousa que eu non deixo de agradecer e, como saben, Galicia vai ter un deses equipos—, 
a Plataforma pola defensa da sanidade pública nada tivo que dicir sobre esa doazón. (Murmurios.)   
 
A Plataforma SOS sanidade pública intégrase, a nivel de España, na chamada Federación de 
Asociacións de Defensa da Sanidade Pública. Esta federación, en cuxa directiva está o propio 
dirixente de Galicia, tivo tristemente célebres intervencións no inicio da crise da covid, de-
fendendo que o perigo por virus se magnificaba por intereses económicos: «La Federación 
de Asociaciones de Defensa de la Sanidad Pública ha alertado este miércoles de que la infección por 
coronavirus está siendo magnificada por los medios de comunicación, a pesar de que por lo que se 
conoce hasta ahora no tiene una mayor tasa de letalidad que la gripe estacional. Para esta federación 
es evidente que existen muchos intereses en magnificar el peligro, y este tratamiento alarmista per-
mite a otros conseguir sustanciosos rendimientos económicos». Esta é a plataforma que vostedes 
utilizan para convocar a xente galega o vindeiro mes de febreiro. É esta. (Aplausos.)   
 
E falando desta plataforma e de programas de cribado de cancro, vou facer unha leve refe-
rencia, para rematar, ás declaracións da que era a presidenta desta federación, dicindo que 
o programa de cancro de mama da Xunta de Galicia non era necesario e que incluso podía 
provocar un efecto peor. Esta plataforma —repito— son esas persoas que vostedes utilizan, 
efectivamente, con ordes da señora Pontón, para convocar esta manifestación. (Murmurios.) 
Repito: o que con nenos se acosta, mollado se levanta.  
 
Máis nada, moitas grazas. (Aplausos.)  
 
O señor PRESIDENTE: Grazas, conselleiro 
 
Pasamos ao punto segundo da orde do día. 
 
Moción do G. P. do Bloque Nacionalista Galego, por iniciativa de Dª Olalla Rodil Fernández, 
sobre o novo modelo de residencias anunciado pola Xunta de Galicia 
 
O señor PRESIDENTE: Presentouse unha emenda do Grupo Parlamentario Socialista. 
 
(O G. P. dos Socialistas de Galicia, por iniciativa da súa deputada Marina Ortega Otero, a través do 
seu portavoz e ao abeiro do disposto no artigo 151.2 do Regulamento da Cámara, presenta ante a 
Mesa a seguinte emenda a esta moción.  
 
Emenda de adición.  
 
Débese engadir ao final da letra f) do punto 2 da moción o que segue a continuación: «dentro do 
marco normativo vixente.») 
 
O señor PRESIDENTE: Para formular a moción ten a palabra a señora Rodil. 
 
A señora RODIL FERNÁNDEZ: Grazas, presidente. 
 
Bo día. 

Antes de que marche, señor Comesaña, quería dicir que si que ten que estar fastidiada a cousa 
para estar vostede aquí media hora, trinta minutos, facéndolle oposición á oposición e a unha 
plataforma social. Non vai enganada ningunha persoa a ningunha manifestación, ¡incluídos 
votantes e militantes do Partido Popular! (Aplausos.) (Pronúncianse palabras que non se perciben.) 
A xente non é que lle conten, é que sofre non ter médico, sofre non ter pediatra, sofre as con-
secuencias de ter unha lista de espera para que a vexa o médico de cabeceira. Ningunha das 
persoas que estamos aquí ten tanto poder para levar enganado a ninguén a ningún sitio. Todo 
o que ve todos os días, señor Comesaña, é o resultado dunha política decidida e practicada polo 
Partido Popular na Xunta de Galiza. (Aplausos.) E non se van resolver os problemas acusándonos 
de nada, señor Comesaña. ¡Faga o seu traballo!, que é o que lle pide o BNG aquí. (Murmurios.)   
 
Indo á cuestión... ¿Podo falar? Agora tamén nos din, ademais de cando podemos facer in-
terpelacións ou non, se podemos falar. ¿Reparten tamén o turno de palabra aí nas filas do 
Partido Popular? (Murmurios.) (Aplausos.)   
 
Efectivamente, falamos de sanidade pública, falamos dun servizo esencial. E, agora, imos 
falar doutro servizo tamén fundamental para garantir os dereitos das galegas e dos galegos 
e, moi especialmente, das persoas que hoxe son usuarias de residencias de maiores ou que, 
potencialmente, no futuro serán usuarias destas residencias. 
 
Esta moción deriva, ademais, dunha interpelación que faciamos no anterior pleno —a fi-
nais do ano 2022—, e ao que traïamos a debate precisamente os dous anos de propaganda 
—¡que diso imos servidas aquí todos os días!—do Partido Popular, anunciando un novo 
modelo de residencias que non aparece por ningunha parte. Trátanse dunha moción e 
dunha batería de propostas que centramos, fundamentalmente, en dous aspectos: 
 
En primeiro lugar, menos propaganda e máis DOG. Por iso pedimos que se remita ao Parla-
mento de Galiza de maneira inmediata, no prazo máximo dun mes, todos os anuncios re-
petidos ata a saciedade —pero nunca cumpridos—, para que deixen de ser iso, para que 
deixen de ser anuncios e se convertan nunha realidade.  
 
¿Que documentación pedimos? Primeiro, pedimos a orde que vai regular a estrutura das re-
sidencia en unidades de convivencia de vinte e cinco persoas. Aquí anunciouse a bombo e 
prato, xa en decembro de 2021, que o ano pasado —¡é que fíxense!— iamos ter unha orde 
que regulase a estrutura das residencias de maiores en unidades de convivencia de vinte e 
cinco persoas. Nunca apareceu. Por iso insistimos en que se remita a esta Cámara esa orde 
que vai regular esa estrutura en unidades de convivencia.  
 
Segundo, pedimos o prazo de tempo no que se vai exixir ás residencias, tanto públicas como 
privadas, o cumprimento desas unidades. E, sobre todo, pedimos cal vai ser a previsión or-
zamentaria da Xunta de Galiza porque cambiar a estrutura dunha residencia obviamente 
leva aparellado un investimento naquelas residencias que son públicas e de xestión directa 
da Xunta de Galiza. 
 
Insisto en que isto é un anuncio de decembro de 2021 da conselleira de Política Social, feito 
aquí mesmo, nesta tribuna, neste Parlamento. Pasou un ano enteiro e aquí non se remitiu 

nada, e volvía, en decembro de 2022, anunciarnos outra vez o mesmo. Entón, pedimos que 
se traia a esta Cámara esa orde que vai regular as estruturas das unidades de convivencia. 
 
Terceiro, tamén pedimos o programa piloto das residencias intelixentes, a previsión orza-
mentaria e o plan temporal de implantación desas novas tecnoloxías nos centros residenciais.  
 
En cuarto lugar, pedimos a regulación do Censo único de persoas usuarias de residencias e 
tamén do anunciado Cenres —que saben que o que se anunciaba aquí era a integración dos 
datos sociais e sanitarios—. E digo que se remita a esta Cámara tamén para saber que datos 
son os que se van recoller; para saber que tipo de regulación —tamén de protección de datos 
das persoas usuarias das residencias— se vai seguir; e, o máis importante, para saber con 
que finalidade se van crear eses censos e que uso se lles vai dar, tanto ao censo único de 
persoas usuarias como a esa integración dos datos sanitarios e sociais. ¡Porque é todo fume! 
¡É todo fume, unha vez máis! Así que o que queremos é que se materialice realmente traendo 
aquí a normativa que o vai regular.  
 
O segundo punto acerca da batería de propostas que o BNG trae hoxe aquí é ese novo modelo 
de residencias de maiores que é tan necesario implantar neste país. Nós levamos traballando 
—sábeno perfectamente— todo o que vai de lexislatura nese novo modelo. Temos un mo-
delo, temos unha proposta que é pública, que é coñecida e, sobre todo, que é contrastable e 
consultable porque está no Rexistro do Parlamento desta Cámara, que foi onde trouxemos 
unha Proposición de lei galega de residencias na que deseñamos ese novo modelo.  
 
E o que cremos é que deben impulsarse cambios normativos para converter de novo o que é 
fume e propaganda nunha realidade, porque se algo temos claro —creo que é unha das gran-
des leccións que nos deixou a pandemia en materia de dereitos das persoas usuarias de re-
sidencias— é que non serven cambios cosméticos, é que non serve facer que se fai, que é o 
que leva facendo o Goberno do Partido Popular dous anos, senón que o que necesitamos é 
garantir o dereito a unha vellez digna. E cando falamos de persoas usuarias de residencias, 
ese dereito debe estar garantido a través dun servizo público, de máis servizo público, dunha 
administración que vixía e que vela pola garantía dos dereitos fundamentais das usuarias e 
dos usuarios e, sobre todo, dun modelo de atención que non sexa asistencialista, senón que 
garanta os dereitos das persoas, centrándose na súa atención integral.  
 
É precisamente con ese obxectivo co que formulamos un cambio normativo —insisto—, non 
mediante anuncios, senón mediante cambios normativos, a través da promulgación de de-
cretos ou de leis que regulen ese novo modelo residencial. En primeiro lugar, con máis ser-
vizo público, a través do inicio do proceso de reversión ao público daquelas residencias que 
son de titularidade pública, pero que están privatizadas, isto é, a súa xestión está concesio-
nada a empresas privadas; a través —inicialmente, como primeiro paso— dunha auditoría 
pública para ver se, efectivamente, durante os anos de vixencia desas concesións se garan-
tiron o cumprimento das obrigas que establece a administración para a concesionaria e, 
sobre todo, para os dereitos das persoas que son usuarias dese servizo. 
 
 Eu póñolles un exemplo, que é o da residencia Concepción Arenal da Coruña, que estivo 
moitos anos xestionada por DomusVi. Hoxe está xestionada por unha filial —digamos— do 

Grupo Clece. Unha empresa DomusVi —a anterior concesionada— que, de maneira reiterada, 
incumpriu as obrigas que ten en materia de persoal; unha empresa que non garantiu a pre-
senza, por exemplo, de maneira reiterada e en múltiples ocasións, de enfermeiras as vinte 
e catro horas. E iso significaba ter cento cincuenta persoas usuarias, grandes dependentes 
na súa maioría, sen unha enfermeira nas quendas de noite. Iso vulnera —insisto— non as 
obrigas da concesionaria coa administración, que, por suposto, tamén, senón os dereitos 
fundamentais das persoas usuarias, polo que debe ser motivo tamén para poñer en cuestión 
o mantemento desa concesión.  
 
E digo isto tamén (A señora Rodil Fernández amósalles aos membros da Cámara un documento.) por-
que, cos datos que fomos recompilando desde o BNG, sabemos que as concesións, por exemplo, 
dos apartamentos tutelados de Antas de Ulla, do centro de atención a persoas maiores de Ri-
beira, do centro de Larouco e da residencia do Carballiño, rematan entre o ano 2025 e 2028. É 
o momento de preparar a propia administración pública para volver recuperar a xestión destas 
residencias de maiores e equilibrar, ao fin e ao cabo, unha situación que é inaceptable no noso 
país, e é que o oitenta por cento das prazas de residencias de maiores neste país están en mans 
privadas. Hai unha parte importante —e aquí está a lista de centros residenciais que son de ti-
tularidade pública— (A señora Rodil volve amosarlles de novo o documento mencionado aos membros 
da Cámara.) que debera ser de xestión directa da propia administración para equilibrar unha 
situación que sería inadmisible noutros servizos, como poden ser a sanidade ou a educación. 
 
Polo tanto, máis servizo público, pero tamén máis control e sancións máis duras para os in-
cumprimentos dos dereitos fundamentais das persoas usuarias. En primeiro lugar, cómpre 
crear un corpo específico de inspectores. Hoxe temos un Servizo de Inspección con dezaseis 
persoas para todo, para todo o servizo social, dirixido á infancia, á atención de persoas con 
discapacidade ou de persoas maiores. Hai dezaseis persoas para inspeccionar todos os cen-
tros de Política Social. ¡É unha barbaridade! Hai que crear un corpo específico en materia de 
maiores, dirixido especialmente ás residencias de maiores. 
 
E, en segundo lugar, hai que endurecer as sancións porque sae barato incumprir. E volvo ao 
exemplo da mesma residencia de antes, pública con xestión privatizada, que é a de Concepción 
Arenal da Coruña, sancionada en firme con 3.001 euros por non ter esa enfermeira na quenda 
de noite. Sae máis barato pagar a multa que contratar unha traballadora durante as horas que 
lles corresponde tela. E iso é inadmisible porque nega unha función fundamental do réxime 
sancionador, que é previr que a sanción teña lugar, previr que a irregularidade se cometa. 
 
E, por último, é preciso transparencia, acceso á información e dereito de información, exi-
xindo a publicación das actas de inspección e creando un consello de participación. Eu creo 
que se alguén cumpre non ten ningún problema en que se saiba que é o que se ve cando os 
servizos de inspección acoden aos centros facer o seu traballo. Se garantes os dereitos das 
traballadoras, das persoas usuarias, se garantes as túas obrigas, o cumprimento das túas 
obrigas nun servizo público, non debería ter medo ninguén a que se saiba que é o que pasa 
dentro deses centros. 
 
Nós —e digo os deputados do BNG, neste caso o señor Tabarés e mais eu—, para poder ac-
ceder aos expedientes, tivemos que ser tratados coma se fósemos case delincuentes, cunha 

persoa posta alí coma se fose un garda xurado para que non puidésemos nin sequera foto-
grafar un documento ou fotocopialo. Iamos cun papel en branco e un lapis. Iso é negarlle o 
dereito ao conxunto da cidadanía deste país —non ao Bloque; non ao señor Tabarés nin a 
min, senón ao conxunto da sociedade galega— a saber que é o que pasa dentro de centros 
públicos, sostidos, financiados e pagados con cartos de todas e de todos. Luz e taquígrafos 
nun modelo que existe xa hoxe —e con isto remato— na Unión Europea, que é o modelo 
alemán, perfectamente legal se se impulsan os cambios normativos necesarios.  
 
Dereito —insisto e con isto remato— a unha vellez digna, que é o dereito, non das persoas 
maiores que hoxe están nunha residencia, senón de toda a sociedade galega a envellecer na 
súa casa ou fóra dela con todos os dereitos garantidos. 
 
Máis nada. (Aplausos.)   
 
O señor PRESIDENTE: Grazas, señora Rodil. 
 
Polo Grupo Parlamentario Socialista, a señora Ortega. 
 
A señora ORTEGA OTERO: Grazas, presidente. 
 
En relación coas palabras que citou antes o conselleiro —a verdade é que sorprendentes por 
parte do Goberno galego, pero, bueno, cada vez sorpréndenos menos— sobre a manifesta-
ción pola sanidade, que denominou «Sos Bipartito», pois quero dicir que eu me sinto moi-
tísimo máis cómoda e creo que é moitísimo máis digno unirse para loitar a favor da sanidade 
pública que o que fai o Bipartito PP e Vox manifestándose en contra da democracia, acusando 
un goberno de ilexítimo e adoptando mensaxes da ultradereita. É moitísimo máis digno de-
fender a sanidade pública. Animo o Partido Popular de Galicia a que faga o mesmo. (Aplausos.)   
 
O pasado pleno, nesta interpelación ao Goberno galego sobre residencias de maiores, a con-
selleira respondía facendo unha comparativa cunha película. E hoxe, dende o Grupo Socia-
lista, se tivésemos que poñer o título ao novo modelo de residencias en Galicia, poderiamos 
poñerlle o nome —á película— de: A historia interminable. Porque parece que nunca máis vai 
chegar, despois de tanto anuncio. Interminable porque parece que, a pesar dos numerosos 
titulares do Goberno galego sobre un novo modelo de residencias que nunca chega, nunca 
vemos esa luz ao final do túnel; nunca chega esa mellora, non vemos medidas reais. Todo o 
contrario, parece que entra en xogo a lei de Murphy: cando parece que xa estamos mal, todo 
é susceptible de ir a peor. Porque o certo é que non existen melloras substanciais ou signi-
ficativas nas residencias, nin concretamente no sector, nin nos traballadores e traballadoras, 
nin nas persoas maiores que viven nas residencias, que, ao final, é o máis importante.  
 
Dende o Grupo Socialista fixemos ao longo dos últimos dous anos unha serie de reivindica-
cións sine qua non para poder chegar a ese modelo de coidados que sexa unha realidade e 
non unha eterna utopía ou, mellor dito, unha eterna mentira da dereita.  
 
Primeiro propuxemos ao Goberno galego un incremento no número de técnicos de inspec-
ción. ¿E por que? Bueno, porque, como comentaba antes a señora Rodil, as residencias que 

o fan ben non terán ningún problema en incrementar o número de técnicos de inspección, 
e, de feito, así é. De feito, hai moitas residencias en Galicia —que hai moitas que traballan 
ben e que traballan coas ratios de profesionais adecuadas, que coidan e asisten as persoas 
maiores de xeito adecuado, garantindo e, sobre todo, por enriba de todo, os dereitos huma-
nos, e facendo que a residencia se pareza máis a un fogar— que o fan ben, e elas son as pri-
meiras que están pedindo que se incremente o número de inspeccións, o número de técnicos 
de inspección. ¿E por que? Porque Galicia é unha das comunidades autónomas que máis pri-
vatizado ten o sector das residencias de maiores, á vez que é das que menos inspectores ten 
de toda España. En concreto, os que se adican ao labor de inspeccionar as residencias son 
sete. É a segunda comunidade autónoma que menos técnicos de inspección ten de toda Es-
paña. E, como sempre digo, non hai que ser Einstein para saber que isto se converte nunha 
fórmula perversa en contra da propia supervisión e do bo funcionamento dos coidados das 
persoas maiores ou con dependencia. 
 
Propuxemos tamén un incremento na ratio de persoal para cumprir cunha atención de ca-
lidade ás persoas maiores ou con dependencia, á vez que se respecten as condicións dignas 
de traballo para un sector saturado, sobrepasado de traballo e que viviu a pandemia dende 
o epicentro. E temos que facer memoria porque agora é moi fácil falar, pero cando vivimos 
na pandemia aquel momento en que aínda non existían vacinas, en que non sabiamos en 
que consistía o virus, en que a xente que traballaba, que non estaba confinada, tiñamos medo 
de ir aos nosos traballos, contaxiarnos e levar o virus ás nosas casas e ás nosas familias, 
imaxinen o que sería para as traballadoras das residencias vivir a pandemia dende o epi-
centro, dende o lugar onde existiron máis falecementos e onde o virus se cobrou máis vidas, 
nas residencias de maiores. O que pedimos é incremento de persoal e das melloras das con-
dicións salariais e laborais das propias traballadoras e traballadores do sector, que van en 
liña coas propias recomendacións de antes da pandemia do propio Consello de Contas dende 
o ano 2017.  
 
Tamén propuxemos un modelo de residencias máis familiar e reducido, cun menor número 
de residentes adaptado ao que o propio sector solicitou. E propuxemos que todo iso estivese 
enmarcado nun novo modelo de coidados que blinde os servizos e libranzas para as persoas 
maiores ou con dependencia, que lles permita permanecer o máximo de tempo posible co 
máximo de autonomía nas súas casas, sempre que así o desexen. Porque, señorías, o que 
maioritariamente quere a xente maior é quedar nas súas casas, non ir a unha residencia. 
Para iso non só basta con desexar un novo modelo de atención residencial, temos que blindar 
que ese modelo de atención residencial estea enmarcado dentro dun conxunto de atención 
que lidere os coidados, sobre todo na casa, e que respecte o máximo de autonomía posible 
da calidade de vida das persoas maiores. 
 
¿E que fixo o Partido Popular? Pois acusounos de querer hoteis de cinco estrelas para as per-
soas maiores e con dependencia. Esa foi a resposta do Partido Popular. (Murmurios.)  A cam-
bio, o Partido Popular, a través do Goberno galego, prefire non aceptar as nosas propostas, 
pois parece ser que corresponden a un hotel de cinco estrelas para as persoas maiores.  
 
¿E que fai dende o Partido Popular o Goberno galego? Pois as ratios de persoal non tiveron in-
crementos significativos, tal e como propuxemos en liña co sector, intentando que a Xunta 

aportase tamén o incremento por praza concertada para que se puidesen solventar todas as 
deficiencias que hai, tamén en liña co que piden as familias, co que piden os traballadores e 
traballadoras do sector, coas recomendacións do propio Consello de Contas, etc. Non o fixeron.  
 
As residencias de maiores continúan sen reducir o número de usuarios, para a mellor aten-
ción deles, nun contorno máis familiar ou parecido a un fogar. Seguimos sen ter resolta esta 
cuestión.  
 
E o máis grave, o que debera tratarse como excepcionalidade, señorías, estase a converter 
nunha norma por falta de recursos, porque agora si que imos falar de algo moi serio, xa que 
cada vez existen máis residencias de maiores cun número significativo de prazas ocupadas 
por persoas novas ou menores de 65 anos con, por exemplo, trastornos psiquiátricos aso-
ciados ou problemas de adicción á substancias. Hai unha mestura de casuísticas para nada 
recomendable polas persoas expertas, tanto polo detrimento do benestar das persoas maio-
res e da propia convivencia —que xa hai problemas de convivencia en certas residencias— 
como polo prognóstico do tratamento para persoas con problemas graves de saúde mental 
e tamén adiccións, entre outras cuestións. É unha auténtica irresponsabilidade por parte do 
Goberno galego que demostra falta de dilixencia, falta de coordinación e descoñecemento 
do sector, que os invalida por completo na xestión dirixida ás persoas nunha situación de 
maior vulnerabilidade. 
 
Agardamos que o Goberno galego nos diga exactamente as cifras de cantas prazas están ocu-
padas por este tipo de casuísticas que entorpecen a boa xestión das propias residencias e 
que entorpecen, por suposto, non só o prognóstico desas persoas que teñen problemas de 
saúde mental como de adiccións, senón tamén a propia convivencia das persoas maiores. 
 
E agora volven coa retahíla das habitacións intelixentes ou do robot tipo Copito para tapar a 
propia inoperancia que nunca —repito, nunca—, por moito que insistan, suplirá a carencia 
dunha traballadora, nunca suplirá as palabras de atención e nunca substituirá unha auxiliar 
cando colle da man un residente. Este tipo de cuestións serían as últimas e menos urxentes 
sempre que sigamos sen ter o persoal suficiente, sempre que sigamos sen ter o número de 
técnicos de inspección suficiente e sempre que as residencias de maiores continúen masi-
ficadas, señoría. Non estaremos no camiño adecuado mentres isto continúe así.  
 
 Para iso organizaron un comité de expertos de alto segredo ata hai pouco que non rendeu 
contas do traballo, nin sabemos realmente o custo que tivo. E a conselleira, lonxe de facer 
autocrítica da súa falta de dilixencia, vén falar de películas, ou os deputados do Partido Po-
pular a dicir que pedimos hoteis de cinco estrelas para as persoas maiores. 
 
O certo é que o Goberno galego quere converter a nosa terra na primeira comunidade autó-
noma insubmisa contra as novas medidas estatais en residencias, porque din que non queren 
hoteis de cinco estrelas. ¿Acaso limitar 120 prazas con unidades de convivencia a 15 é de ser 
un hotel de cinco estrelas? Preferiron actuar á marxe do resto do país creando un comité 
asesor que non se sabe nin canto custou nin que fixo, porque realmente só existen oito folios 
que pretenden inspirar unha nova normativa que non ten en conta os dereitos humanos 
como eixo fundamental, nin as ratios necesarias que estamos a pedir.  

A palabra que definiría todo isto é tristeza, señorías; tristeza por ver como o Goberno galego, 
elixido pola confianza da maioría da cidadanía galega, non está devolvendo a dita confianza, 
senón traizoándoa, e, sobre todo, traizoando os dereitos e o benestar dunha das xeracións 
coas que temos unha débeda moral: as persoas maiores, a xeración que levantou Galicia des-
pois da posguerra, a xeración que comezou a traballar desde que eran cativos, uns traba-
llando a destajo nas terras, nas propias terras, para as súas familias, e outros entregando a 
maioría do salario ou a totalidade aos seus pais e nais para poder saír adiante. Traballaron 
tamén máis tarde criando os seus fillos e fillas, e coidaron tamén despois os seus pais e so-
gros —isto elas principalmente, como sempre—. E despois continuaron axudando os seus 
fillos e fillas a coidar dos netos, converténdose na maior rede social de conciliación que per-
mitiu a tantas e tantas mulleres desenvolver a súa carreira laboral, entre as que me inclúo 
—aínda que os meus aínda estean en etapa laboral—.  
 
É a xeración que non descansou nunca e que nos deu todo. E grazas a esta xeración, a unha 
parte desa xeración que emigrou a países que tiñan outro idioma, sen tan sequera ter estudos 
e cunha man diante e outra detrás e que traballaron duramente, Galicia hoxe é o que é. Claro 
que o novo modelo de atención ten un custo, señorías. ¿Pero acaso non o merecen as persoas 
maiores? ¿Acaso non merecen ter un modelo de atención residencial, un modelo de atención 
para os coidados das persoas maiores nos seus últimos anos? ¿Acaso non desexariamos os 
que algún día chegaremos —con sorte— a maiores o mesmo no futuro? ¿Ímoslles dar a es-
palda hoxe ás persoas maiores de Galicia cando máis o precisan, na última etapa das súas 
vidas, despois de todo... 
 
O señor PRESIDENTE: Remate, por favor. 
 
A señora ORTEGA OTERO: ...o que fixeron pola nosa terra?  
 
Esta é a pregunta que todos, señorías, nos deberamos facer e esta é a pregunta que debe 
rexer o funcionamento, o traballo e, sobre todo, a empatía da Consellería de Política Social 
do Goberno galego polas persoas maiores.  
 
Moitas grazas. (Aplausos.)   
 
O señor PRESIDENTE: Grazas.  
 
Polo Grupo Parlamentario Popular, o señor Pazos. 
 
O señor PAZOS COUÑAGO: Moitas grazas, presidente. 
 
Señorías, calquera persoa que prestase unha mínima atención á conselleira de Política Social 
no pasado pleno e escoitase o relato pormenorizado das actuacións levadas a cabo pola Xunta 
de Galicia para impulsar un novo modelo de residencias de maiores na nosa comunidade 
autónoma debería chegar a unha conclusión evidente: Galicia está a ser pioneira no impulso 
dun modelo de coidados dos nosos maiores máis eficiente, máis próximo e máis humano. 
Pero é que, ademais, se detallou cales foron eses avances nos distintos eixes básicos pro-
postos polo Consello Asesor que configuraron ese novo modelo de residencias: humanización 

de trato e formación continuada; comezo de cursos de formación continuada para profesio-
nais de centros de servizos sociais, en decembro de 2021; Plan de calidade nas residencias, 
publicado en maio de 2022; e promulgación da primeira normativa galega de cohousing, en 
outubro de 2022. No apartado das aportacións de avances tecnolóxicos: a implantación da 
historia clínica electrónica en centros sociais —a primeira comunidade de Europa—; o pro-
grama piloto de residencias dixitais implantado na Estrada, en xullo de 2021; o programa 
Sios Life, na residencia Porta do Camiño e na Estrada, en decembro de 2021; ou a licitación 
dos contratos de equipos multiparamétricos no cen por cento das residencias públicas de 
Galicia, en marzo de 2022. 
 
Anunciaba a conselleira nesa comparecencia a licitación de equipos de teleasistencia resi-
dencial e habitacións intelixentes no cen por cento das residencias públicas, e tamén, no 
apartado da mellora e coordinación sociosanitaria, a licitación do primeiro centro de coida-
dos intermedios públicos de España, que o anunciaba para decembro. Como eu coincido coa 
señora Rodil en que algúns falan na prensa amiga e outros falan nos boletíns oficiais, aporto 
ao presidente a copia da publicación das dúas licitacións nos boletíns oficiais pertinentes. 
(Aplausos.) (O señor Pazos Couñago entrégalle ao presidente uns documentos.) 
 
Tamén está anunciado o segundo centro de coidados intermedios en Mos, a implantación 
do Cenres, que permitirá coordinar os datos sanitarios e sociais dos residentes. E no apartado 
das reformas estruturais, a aprobación da orde de estrutura de residencias, que foi anunciada 
para os vindeiros días, a construción das sete residencias financiadas pola Fundación Aman-
cio Ortega —¡que malo é Amancio Ortega, ¿verdade, señorías?!—, a construción da residen-
cia de Ribeira e da de Antas de Ulla, a reforma integral da residencia Torrente Ballester, na 
Coruña, a implantación do Rehametrics e a reforma integral da residencia de Campolongo. 
 
Señorías, ¿cal é o referente dos nacionalistas e socialistas?, ¿que a Administración española 
avanzou máis que a galega? Pois, xa llelo digo eu, ningunha avanzou máis, porque cando se 
trata de implantar o novo modelo de coidados para os nosos maiores a referencia chámase 
Galicia, señorías. ¡Galicia! E se queren vostedes facer unha comprobación, invítoos a que re-
pasen o calendario de implantación do novo modelo do Goberno de España. Preguntaba a 
señora Rodil para cando os módulos de 25 persoas. Bueno, pois segundo o calendario do Go-
berno de España, para o 2029, señora Rodil.  
 
Señorías, o proceso de implantación dun novo modelo de coidados debe ser, necesariamente, 
gradual e realista. E a todos nos gustaría que os avances fosen máis rápidos, pero non basta 
con desexalo, senón que precisamos do esforzo e da colaboración de todos para conseguilos.  
 
E, señorías, a min creo que non me parece coherente exixirlle á Xunta que pise o acelerador 
ao mesmo tempo que os que o exixen pisan o freo nas administracións que gobernan. ¿É ra-
zoable que a licenza municipal para a reforma da residencia de maiores de Campolongo tarde 
dous anos —por certo, no consello considerado por un dos seus grupos de referencia como 
o consello con peores servizos sociais de España—? Pregunto. ¿É razoable o bloqueo ao que 
se someteu o proxecto de construción da nova residencia en Ourense? Pregunto se é razoable. 
¿É razoable o bloqueo da construción e o proxecto dun centro interxeracional en Vigo sen 
que se plantexe por parte do concello ningunha alternativa? ¿Onde está a licenza das obras 

de accesibilidade do CAPD da Coruña? Eu pregúntoo. Non pidan acelerar, ¡aceleren!, pero 
aceleren onde teñen a posibilidade de facelo, porque ata o de agora non o fixeron. 
 
E teño que dicir outra cousa máis, señorías: ¿é razoable solicitar a reversión ao público das 
residencias da Xunta de Galicia namentres se privatiza máis ca ninguén aló onde se goberna? 
Porque vostedes veñen aquí plantexar un falso debate de modelos. É falso, non estamos fa-
cendo un debate de modelos, estamos facendo un debate de discursos, e alí non poden gañar, 
señorías. Porque eu veño aquí defender un discurso que é perfectamente compatible coa ac-
tuación do Goberno galego da Xunta de Galicia, e vostedes veñen facer un discurso que é 
absolutamente contrario ao que están a facer aló onde gobernan. Podería falarlles do servizo 
de axuda no fogar. Ninguén ten máis privatizado ese servizo que os concellos do Bloque Na-
cionalista Galego, o 46,6 por cento; os segundos do ránking, o Partido Socialista de Galicia, 
o 45,5 por cento; o PPdeG tenos privatizados no 29,8 por cento. Podería dicir —porque están 
escandalizados coa porcentaxe de privatización desta Xunta— que o Goberno bipartito ten 
o 70 por cento das prazas privatizadas —¡o 70 por cento!—. Supoño que esta será esa por-
centaxe aceptable para a señora Rodil. E poderiamos falar da Deputación de Lugo, que ten o 
cen por cento de prazas privatizadas... 
 
Pero, miren, vostedes trouxeron aquí —ademais vostede está moi orgullosa— a Lei de resi-
dencias públicas, que presentaron nesta Cámara e que debatemos, ¿verdade? Debatémola —
se non recordo mal, téñoo anotado por aquí— o 14 de xuño de 2022. Señoría, dende o 14 de 
xuño de 2022: Deputación de Lugo, licitación, Centro de Atención a Maiores de Navia de 
Suarna; licitación, Centro de Atención a Maiores de Ribas de Sil; Centro de Atención a Maiores 
de Meira; Centro de Atención a Maiores de Pol; Centro de Atención a Maiores da Fonsagrada; 
Centro de Atención a Maiores de Trabada; Centro de Atención a Maiores de Ribadeo. ¡Nin un 
só público! ¿De verdade que non atopan unha contradición nisto? (Aplausos.) ¿De verdade que 
non? (Aplausos.) Señoría, ¿cantos deses centros contemplan as ratios de profesional que vos-
tedes propoñen? ¡Ningún! ¿Cantos deles teñen ese 90 por cento de habitacións privadas que 
exixen vostedes á Xunta —bueno, o 90 por cento—? Non ten nin unha soa habitación nin un 
só deses centros, ¡nin unha soa! ¿Cantos foron auditados, previa licitación de novo deses ser-
vizos? ¿Para cando contemplan vostedes as unidades de convivencia de 25 persoas nesas re-
sidencias? «Todo fume», dicía a señora Rodil. Efectivamente, señora Rodil, ¡todo fume!, 
¡nada de nada! E é ben triste ter que escoitar estas cousas aquí permanentemente.  
 
Por iso lle digo que non é certo, non vimos aquí debater modelos. ¡Se o seu modelo é moito 
máis privatizador que o do Partido Popular de Galicia! Vostedes veñen aquí exixirlle á Xunta 
que faga exactamente o contrario do que fan vostedes aló onde gobernan. E eu creo, señoría, 
que iso, e despois vir aquí presumir de coherencia, son cuestións francamente incompatibles. 
 
Pero, mire, se a colaboración de BNG e PSOE no ámbito da Administración local deixa bas-
tante que desexar, aínda resulta bastante peor no que se refire ao Goberno de España e os 
seus socios. Porque escoitamos aquí moi a miúdo falar do incremento da aportación estatal 
en materia de dependencia, que nós sempre recoñecemos e aplaudimos —temos que di-
cilo—, pero, ¡home!, eu creo que hai cousas que tamén hai que contar. Por exemplo, hai que 
contar que seguimos sen recibir o compromiso de financiamento que establece a lei, a lei 
que aprobaron vostedes, ese 50 por cento de financiamento. Pero non só iso, senón que vos-

tedes, cando anunciaron ese incremento, comprometeron tamén a aportación dunha por-
centaxe antes de que finalizase a lexislatura. E meses despois vostedes mesmos recoñeceron 
que se tiveron que desdicir dese compromiso porque non son capaces de cumprilo. A miña 
pregunta é: se non son capaces de cumprilo co orzamento máis expansivo da historia de Es-
paña, ¿cando podemos esperar a recibir ese financiamento? Porque, claro, a aportación re-
alizada polo señor Sánchez e os seus socios ao novo modelo de coidados resúmese nunha 
máxima: impoñerlles ás comunidades autónomas un modelo de residencias do século XXI 
«de 5 estrelas» —dicía a representante socialista—, pero, iso si, cun financiamento estatal 
do século XX; se o prefire, de pensión, pero de pensión «regulera», ¿verdade? 
 
Tampouco contan que o Goberno de Sánchez plantexa un modelo de residencias non consen-
suado coas comunidades autónomas que aumenta o gasto de forma inasumible para as co-
munidades autónomas; pero, iso si, sen ofrecer nin un só euro de financiamento adicional. 
Sánchez invita, Galicia paga e PSdeG e BNG aplauden, ¿como non? Miren, é tan bo o modelo 
que plantexaron vostedes a nivel nacional que non llelo aprobaron nin os seus socios prefe-
rentes, nin Cataluña nin País Vasco; os dous votaron en contra do seu modelo. ¿E veñen aquí 
sacar peito e dicir iso para dar exemplo?, ocultando, por exemplo, que a proposta do Goberno 
de España supón unha perda inasumible de postos de traballo relacionados con este apartado. 
 
Señorías, eu, polo tanto, o que pediría é un mínimo de coherencia e que se deixe de enganar 
unha e outra vez o BNG polo señor Sánchez, por exemplo. Porque que vostedes elixan dei-
xarse enganar polo señor Sánchez non significa que o resto dos galegos e de galegas teñamos 
que facer o mesmo. Foron vostedes os que asinaron un pacto de lexislatura, un pacto de in-
vestidura que, bueno, defenderon aquí a capa a espada, no que se establecía que o 50 por 
cento da aportación de dependencia se tiña que recibir antes da lexislatura. ¿Cales son as 
consecuencias do incumprimento dese pacto, señora Rodil? (A señora Rodil Fernández pro-
nuncia palabras que non se perciben.) Pero ¿firmoulle Rajoy a vostede un pacto no que com-
prometía o 50 por cento do financiamento? ¿Verdade que non? Non, a vostedes engánanos 
os socialistas e veñen aquí, encima, defender a quen os enganou. (Murmurios.) Vostedes 
teñen unha síndrome de Estocolmo moi preocupante, señora Rodil. (Aplausos.) Efectiva-
mente, o señor Rajoy dixo que había que replantexar isto porque non era asumible tal como 
estaba plantexado; (Aplausos.) que é o que fan vostedes, prometer dereitos de papel, que é o 
que fan habitualmente. 
 
Miren, señorías, se queren axilizar o novo modelo de coidados, o que teñen que facer é ace-
lerar o coche do presidente Sánchez, e tamén sería de agradecer que deixasen de poñer paus 
nas rodas no coche do presidente Rueda, que ese si que vai a moi bo ritmo, e que exactamente 
é o que máis lles preocupa a vostedes.  
 
Nós e os usuarios das residencias galegas creo que estamos bastante satisfeitos de ser a co-
munidade autónoma na que, sen dúbida, máis se avanzou no conxunto do Estado en im-
plantar o novo modelo de residencias, que —e niso si coincido con vostedes— si merecen 
os nosos maiores. Eses que, por certo, me alegra agora que estean tan postos en valor. ¡Que 
tempos aqueles en que eran simplemente aqueles vellos que votaban o PP! 
 
Máis nada. Moitas grazas. (Aplausos.) 

O señor PRESIDENTE: Grazas, señor Pazos. 
 
Polo grupo autor da moción, a señora Rodil. 
 
A señora RODIL FERNÁNDEZ: Grazas, presidente. (A señora Rodil Fernández diríxese ao señor 
presidente do Parlamento e este entrégalle uns documentos.) Pedíallos porque como aquí, polos 
artigos 9, non recibes unha resposta nin en tempo nin en forma... (Aplausos.) Ás respostas: 
Léase usted..., o véase el vídeo de la sesión pasada... A min chegáronme a responder a unha pre-
gunta escrita do Bloque Nacionalista Galego con —por iso xa preguntou o Partido Socialista 
un día na Comisión— «Véase usted el vídeo». Entón, eu agradézolle que nos deixen agora 
aquí a documentación, poder levala para o meu asento e estudala con detemento, visto que 
os dereitos como deputadas aquí, recollidos nese Regulamento que defendiamos hoxe pola 
mañá ao inicio desta sesión, cada día están máis retorcidos e extorsionados. 
 
Eu, para que non se me esqueza, ademais do apoio ao Grupo Socialista, si quixera referirme 
á emenda que presentaron, que non imos aceptar, pero por unha cuestión... Bueno, o que 
se propón é engadir, conforme o que establece a lei, e o que se propón no segundo punto 
da nosa moción é, precisamente, impulsar as mudanzas legais normativas que sexan ne-
cesarias a través dun decreto ou dun proxecto de lei para cambiar o que a normativa di no 
día de hoxe, especialmente no que ten a ver coa garantía do dereito de acceso á información 
pública para poder ser consultable por calquera persoa usuaria das residencias, familiares 
ou persoas responsables da tutela desa persoa; ou para que calquera persoa do común que 
queira ser usuaria dunha residencia poida acceder ás actas dos servizos de inspección, tal 
e como acontece hoxe, por exemplo, en países como Alemaña. Porque —insisto nisto— se 
alguén cumpre, se alguén garante os dereitos das persoas traballadoras, das persoas usua-
rias, se non se vulneran en ningún caso a normativa e as obrigas que teñen as empresas, 
as entidades sociais que son xestoras ou titulares de centros residenciais —neste caso de 
persoas maiores—, non debera haber razón ningunha para querer ocultar esa información 
e para que sexa unha carreira de obstáculos poder, como deputadas e deputados, acceder 
a elas. 
 
 Entón, o que formulamos é esa proposta de cambio normativo para poder acceder a esas 
actas de inspección con normalidade e tamén para garantir o dereito de participación das 
persoas usuarias no proceso de toma de decisións sobre as actividades e o funcionamento 
ordinario deses centros residenciais. 
 
E cólloo aquí, señor Pazos, porque dicía vostede: somos pioneiras e vangardistas e aquí vai 
todo vento en popa e a toda vela. Pero aquí anunciouse que ía haber consellos de participa-
ción nas que tiñan máis de cen usuarias, porque no resto pois «no sé»... Non podes. No resto 
non vai haber espazo para decidir nin para participar nas decisións que afectan directamente 
a túa vida como persoa usuaria dunha residencia —de 100 para arriba; as de menos de 100 
non entran—. Pero é que non houbo nada. Desde que se anunciou aquí en 2021 non se fixo 
nada. Non hai nin unha soa residencia nin de 100 prazas nin de menos que teña a obriga de 
ter eses espazos de participación, porque non se cambia a lei. E a xente por vontade propia 
y buena voluntad, señor Pazos, non fai nada, ¡non fai nada! Entón, o que deben é impulsarse 
—quen ten a responsabilidade de facelo, que é a Xunta de Galiza— novos marcos normati-

vos, novos decretos e novas leis que regulen e deseñen ese novo modelo de residencias tan 
necesarios. 
 
E logo, pois ben, vostede veu aquí xustificar, razoar ou argumentar a posición do Partido Po-
pular e o voto en contra pois en que en Navia de Suarna non sei que ou en Cuspedriños de 
Abaixo non sei cantos. Porque, ¿cal é o argumento, señor Pazos, de verdade do Partido Popular 
para votar en contra de que se envíen a esta Cámara os anuncios e a propaganda, pero feita a 
orde, feita a instrución, feito o decreto da Xunta de Galiza, en materia de residencias de maio-
res? ¿Cal é o argumento? ¿Cal é o argumento de verdade do Partido Popular para votar en con-
tra de que haxa máis persoal inspector nos servizos de inspección de Política Social? ¿Cal é o 
argumento do Partido Popular para votar en contra de que haxa persoas de inspección dedi-
cadas única e exclusivamente a velar pola garantía e os dereitos fundamentais das persoas 
maiores nas residencias?, ¿que en Navia de Suarna non os hai? (Pronúncianse palabras que non 
se perciben.) ¿Cal é o argumento do Partido Popular para votar en contra de incrementar as 
sancións cando se saben por parte dos servizos de inspección e se constatan violacións de de-
reitos fundamentais dentro das residencias de maiores? ¿Sabe o que viu este grupo parlamen-
tario, o que viu o Bloque Nacionalista Galego cando puido, con moitísimas dificultades, acceder 
aos expedientes das actas de inspección? Que neste país, no século XXI, hai persoas atadas a 
unha cama sen que haxa nin sequera unha orde dos servizos médicos para xustificar esas su-
xeicións mecánicas. ¿Iso que é? Porque iso transcende o administrativo. ¿Cal é o argumento 
para negarse a incrementar ese réxime sancionador cando hai violacións de dereitos humanos 
e se constata por parte da Administración?, ¿que en Cuspedriños de Abaixo non o hai? ¿A vos-
tedes parécelles que se pode vir aquí argumentar unha posición contraria para tumbar pro-
postas que van en favor deste país e da garantía de dereitos fundamentais das persoas maiores 
neste país, botando balóns fóra e acusando a Pepito de los Palotes de que vostedes non fan de 
verdade as obrigas e non cumpren coa responsabilidade que teñen? 
 
Seguiremos insistindo na necesidade de cambiar o modelo de residencias de maiores. Se-
guiremos facendo un traballo de fiscalización do que non está a facer a Xunta de Galiza. Xa 
está ben de propaganda. ¡Menos propaganda e máis DOG! E o máis importante, imos seguir 
traendo unha e mil veces iniciativas, desde o BNG, que defenden —si— o modelo de resi-
dencias de maiores no que acreditamos, que defendemos e polo que traballamos aquí e fóra 
cada día.  
 
O señor PRESIDENTE: Grazas.  
 
Olalla, mira, déixame... É que llelo teño que mandar a todos os grupos. Mándocho a ti tamén. 
(Aplausos.)  (A señora Rodil Fernández entrégalle ao presidente do Parlamento os documentos que 
el lle proporciara previamente.) 
 
Moción do G. P. dos Socialistas de Galicia, por iniciativa de Dª Matilde Begoña Rodríguez 
Rumbo, sobre as medidas que debe adoptar a Xunta de Galicia en relación co financiamento 
das entidades locais 
 
O señor PRESIDENTE: A esta moción presentouse unha emenda do Grupo Parlamentario do 
Bloque Nacionalista Galego. 

(O G. P. do Bloque Nacionalista Galego (BNG), por iniciativa do deputado Iago Tabarés Pérez-Piñeiro, 
ao abeiro do disposto no Regulamento da Cámara, presenta a seguinte emenda a esta moción.  
 
Emenda de substitución. 
 
Proponse a substitución do parágrafo primeiro da moción polo seguinte texto:  
 
«1º) Inicie inmediatamente as negociacións coa Fegamp para a aprobación do Proxecto de Lei de 
Facenda das Entidades Locais de Galiza, a presentar no Parlamento no presente ano 2023 e no que 
se regulen, entre outros extremos, a participación dos concellos nos ingresos da Comunidade autó-
noma de Galiza. Asemade, demande do Goberno do Estado a reforma do sistema de participación 
das entidades locais nos ingresos do Estado, a fin de que no reparto se introduzan criterios como o 
avellentamento, a dispersión poboacional e o reequilibrio territorial.») 
 
A señora PRESIDENTA (Candia López): Para formular a moción ten a palabra a señora Ro-
dríguez Rumbo. 
 
A señora RODRÍGUEZ RUMBO: Grazas, señor presidente —neste caso agora, señora presi-
denta—. 
 
Bo día, señoras e señores deputados. 
 
Hoxe os socialistas traemos unha moción idéntica a outras que temos traído durante os anos 
de goberno do Partido Popular na Xunta de Galicia. Unha moción que recolle literalmente os 
acordos acadados no seo da Federación Galega de Municipios e Provincias; acordos acadados 
co voto unánime dos alcaldes e das alcaldesas dos concellos galegos e tamén cos votos fa-
vorables dos alcaldes e das alcaldesas do Partido Popular. Xa que logo, esta é unha moción 
que recolle toda a idea do municipalismo galego; as pretensións e as solicitudes de todo o 
municipalismo galego.  
 
Pero vostedes hoxe —fundamentalmente me dirixo ás deputadas e deputados do Partido 
Popular, posto que entendo que o Bloque Nacionalista Galego apoiará esta moción, igual que 
ten feito en anteriores ocasións; por iso me dirixo a vostedes— poden seguir votando en 
contra do que solicitan os gobernos dos concellos galegos, negándolles o dereito que teñen 
recoñecido na lexislación; ou poden, neste caso, mudar e avalar que os representantes dos 
concellos e a Xunta de Galicia senten no órgano constituído para tal efecto, a Comisión Ga-
lega de Cooperación Local, e alí acordar por lei a participación dos concellos nos ingresos da 
Xunta de Galicia, acordar como se distribúen os fondos destinados aos concellos galegos, 
acabando con esa repartición caciquil á que nos ten acostumados esta Xunta de Galicia; ou 
poden tamén delimitar as competencias no ámbito local e que se determine o seu financia-
mento, que se garanta que cando se aproba unha norma neste Parlamento que obriga os 
concellos a prestacións de servizos vaia acompañada do financiamento necesario e suficiente 
para poder desenvolvela correctamente, que se estableza o mecanismo de visualización das 
transferencias totais recibidas por parte da Xunta de Galicia en cada un dos concellos gale-
gos, que se elabore en cada consellería un plan estratéxico acordado coa Fegamp no que se 
establezan os criterios de repartición das contías destinadas a convenios —por certo, tal e 

como establece a propia normativa da Xunta de Galicia— e que se estableza un plan de ree-
quilibrio territorial que atenda as potencialidades, as necesidades e as singularidades dos 
313 concellos galegos. 
 
A min gustaríame saber, señores e señoras deputados do Partido Popular, en cal destes pun-
tos vostedes non están de acordo. Porque estaría ben que o dixesen, que o manifestasen e, 
sobre todo, que o argumentasen, para que fose coñecido por todo o municipalismo galego. 
 
Como vostedes saben, os socialistas interpelamos neste Parlamento dúas veces o novo vice-
presidente segundo e conselleiro de Presidencia, Xustiza e Deportes, o señor Diego Calvo, para 
coñecer —para que todo o municipalismo fose coñecedor— cales ían ser as liñas do Goberno 
da Xunta de Galicia cara aos concellos no tempo que queda desta lexislatura. E as súas verbas 
nas dúas anteriores ocasións só nos clarificaron unha cousa: que a Xunta de Galicia ía seguir 
coa mesma liña política cara aos concellos, a mesma liña que tivo durante estes trece anos. 
Polo tanto, dá igual Feijóo, dá igual Rueda, dá igual Calvo; os intereses dos concellos e, xa que 
logo, os intereses dos veciños e das veciñas que viven neses concellos non son nin foron im-
portantes para este goberno galego do Partido Popular. Para este goberno galego do Partido 
Popular é máis importante confrontar e colaborar só con aqueles concellos que son gobernados 
polo Partido Popular, posto que xa manifestaron altos cargos nesta sede, no Parlamento, en 
sede parlamentaria, que a Xunta determina a urxencia e a necesidade que debe ser atendida. 
O que non dixeron e que sempre coincide é que para a Xunta de Galicia é máis urxente e máis 
necesario se o concello ten un goberno do Partido Popular. E tamén a Xunta determina en que 
concellos o financiamento dunha competencia é financiada polos concellos e en cales o finan-
ciamento desa mesma competencia é financiada pola Xunta de Galicia, establecendo unha re-
partición caciquil dos fondos que son de todos os galegos e de todas as galegas. 
 
Mire, na anterior interpelación xa manifestamos a nosa preocupación sobre a información 
colgada polo Goberno galego na páxina web da Xunta de Galicia respecto dos acordos que se 
adoptan no Consello da Xunta. E o día 1 de decembro de 2002 colgaron a información sobre 
un estudo encargado pola Xunta de Galicia ao Grupo de investigación Empresa e Adminis-
tración, da Universidade de Santiago de Compostela. 
 
A preocupación ao coñecer o denominado estudo aínda é moito maior. Vou empezar por facer 
un resumo cronolóxico dos acontecementos, antes de facer unha valoración do contido dese 
«estudo». (A señora Rodríguez Rumbo  fai o símbolo das comiñas cos dedos.) 
 
O expresidente Feijóo foi quen puxo sobre a mesa facer unha análise para delimitar as com-
petencias e o seu financiamento, que sería elaborado por técnicos das dúas institucións —é 
dicir, técnicos da Xunta de Galicia e técnicos da Fegamp— e por persoal da universidade. 
Pero o señor Rueda, sendo aínda vicepresidente primeiro da Xunta de Galicia, decide que a 
Xunta é quen pon os técnicos, selecciona a universidade e paga, deixándolle á Fegamp só 
que acheguen os datos e que difundan a información. A Fegamp, despois de deliberar no seo 
da súa executiva, na súa comisión executiva, a oferta do vicepresidente primeiro naquel mo-
mento —actual presidente, o señor Rueda— di que non. E voulles recordar a composición, 
porque ás veces parece que os deputados e deputadas do Partido Popular esquecen cal é a 
composición da Comisión Executiva da Fegamp na actualidade.  

Pois miren, o presidente é o señor Alberto Varela Paz, alcalde de Vilagarcía de Arousa polo 
Partido Socialista; o vicepresidente primeiro é o señor Alfonso Villares Bermúdez, do Partido 
Popular, e alcalde de Cervo; o vicepresidente segundo é Secundino García Casal, do BNG, e 
alcalde de San Sadurniño; e hai unha vicepresidenta executiva, que é dona María Barral Va-
rela, do PSdeG, e alcaldesa de Betanzos.  
 
Pois ben, cando non chegaron a acordo entre a Xunta e a Fegamp, incluída a súa comisión 
executiva, decidiron que cada un —a Xunta por un lado e a Fegamp polo outro— elaborase 
o seu traballo, e que, unha vez finalizado, puidesen sentar, contrastar e buscar acordos.  
 
A Executiva da Fegamp toda dixo «si» por unanimidade. O estudo da Fegamp foi elaborado 
por un grupo de traballo integrado por expertos en administración local, técnicos de diversos 
concellos, o técnico da Deputación de Ourense, expertos das universidades da Coruña e de 
Santiago de Compostela e polos propios técnicos da Fegamp. E unha vez que foi rematado o 
estudo, a Fegamp pediu ata en dúas ocasións unha xuntanza á Xunta de Galicia sen obter 
resposta. 
 
O estudo da Fegamp foi presentado posteriormente na súa comisión executiva, na que está 
representado o Partido Popular a través do seu vicepresidente primeiro, como xa expliquei 
anteriormente. E, posteriormente, e despois de pasar pola Executiva, o presidente da Fegamp 
presentouno nunha rolda de prensa en novembro do ano pasado. Segundo este estudo, as 
conclusións son que os concellos desenvolven máis de mil millóns de euros ao ano para facer 
fronte ás competencias que non teñen atribuídas, recibindo só da Xunta de Galicia para poder 
atendelas 381 millóns de financiamento; é dicir, 624 millóns de euros son asumidos polos 
concellos cos seus propios recursos.  
 
Ante isto, o 1 de decembro do ano pasado a Xunta de Galicia levou ao Consello da Xunta o 
seu estudo, e na información aos medios que colga o Goberno galego na súa páxina web, 
despois de desenvolver os consellos da Xunta, primeiro manifesta que trasladará a Xunta de 
Galicia este estudo. Creo que no día de hoxe, segundo nos manifestan —que o ían entregar 
á Fegamp—, aínda non achegou o dito estudo.  
 
A finais do ano pasado coñecemos o contido dese estudo, e a valoración que podemos facer 
del é máis que preocupante. Polo que os socialistas xa formulamos nese momento varias 
preguntas ao Goberno galego e pedimos información a través do artigo 9. Pero, unha vez 
máis, como é bastante habitual por parte da Xunta de Galicia, non temos nin resposta ás 
nosas preguntas nin entregada esa documentación, que foi solicitada a través do artigo 9. 
 
Pois ben, unha vez que coñecemos o estudo por outros medios, cabe resaltar determinadas 
cuestións. A primeira foi encargada en decembro de 2020 ao grupo de traballo Empresa e 
Administración, da Universidade de Santiago de Compostela. O dito estudo trátase dun Po-
werPoint —que o vou amosar, para que todas aquelas persoas que teñan interese e estean 
vendo esta intervención, pois vexan que isto é exactamente un PowerPoint— que ten 24 pá-
xinas. (A señora Rodríguez Rumbo amosa o PowerPoint.) A maior parte das páxinas deste Po-
werPoint son un corta e pega de normativa local, nas que paradoxalmente esquece que a 
Constitución Española e a Carta Europea de Autonomía Local establecen e consagran os prin-

cipios de autonomía e suficiencia financeira das entidades locais. Omite o artigo 142 da Cons-
titución española, que di literalmente: «As facendas locais deberán dispor dos medios su-
ficientes para o desempeño das funcións... 
 
A señora PRESIDENTA (Candia López): Ten que ir rematando. 
 
A señora RODRÍGUEZ RUMBO: ...que a lei atribúe» —remato xa señora presidenta— «ás 
corporacións respectivas e nutriranse fundamentalmente de tributos propios e da partici-
pación nos do Estado e nos das comunidades autónomas».  O Estatuto de autonomía esta-
blece que os ingresos dos entes locais se percibirán a través da Comunidade Autónoma galega 
—e remato xa— e a Lei 7/1985, reguladora de bases locais, establece no seu artigo 105.1 que 
«de conformidade coa lexislación prevista no artigo 5, dotarán as facendas locais de recursos 
suficientes para o cumprimento dos fins das entidades locais». 
 
A señora PRESIDENTA (Candia López):  Moitas grazas, señora Rodríguez Rumbo. 
 
A señora RODRÍGUEZ RUMBO: Ben, seguirei na segunda quenda, señora presidenta. 
 
(Aplausos.)   
 
A señora PRESIDENTA (Candia López):  Moitas grazas. 
 
Quenda para o Grupo Parlamentario do Bloque Nacionalista Galego. 
 
Por dez minutos ten a palabra don Iago Tabarés. 
 
O señor TABARÉS PÉREZ-PIÑEIRO: Grazas, señora presidenta. 
 
Señora presidenta, hoxe, que dende a Xunta o conselleiro, e incluso o señor Pazos, presen-
taron documentación, mire ben se hai algunha da solicitada polo Bloque Nacionalista Galego 
ao abeiro do artigo 9, porque hai algunha pola que levamos agardando dende outubro de 
2020. A ver se hoxe, que tiveron ese furor de presentar documentación neste Parlamento, 
ao mellor por erro cumpriron con ese mandato do Regulamento da Cámara. (Aplausos.)  O 
que está claro é que tería que ter sido por erro. 
 
Dicía a señora Rodríguez Rumbo —e ten razón—que novamente debatemos nesta Cámara 
unha iniciativa do Partido Socialista —como noutras ocasións foi do Bloque Nacionalista 
Galego— sobre financiamento local, obxectividade e transparencia na xestión de recursos 
públicos ou sobre o cumprimento do Pacto local, sobre o cumprimento de acordos pendentes 
dende 2006. 
 
Nós moito tememos que, como noutras ocasións, como en ocasións precedentes, o Partido 
Popular vaia votar en contra, e non só por esa experiencia —que tamén pola experiencia 
imos aprendendo, xa que, como o señor Balseiro, tamén nos apartamos dos coches—, senón 
porque entendemos que o Partido Popular non vai renunciar a seguir facendo convenios a 
dedo, convenios que nomeadamente favorecen os concellos nos que gobernan. Moito teme-

mos que o Partido Popular non vai renunciar, non vai deixar de realizar convocatorias de 
subvencións simplemente escollendo en función do criterio de «o primeiro que a presente». 
Non se valoran os proxectos, non se valora o reequilibrio territorial e incluso non se valora 
que hai moitos concellos deste país, nomeadamente do rural —e eu diría máis, do rural ou-
rensán—, que nin sequera teñen na casa consistorial conexión a internet, conexión de fibra 
óptica, que lles permita concorrer, competir na concesión desas subvencións, desas achegas 
públicas. E por iso, por seguir na discrecionalidade, por seguir no caciquismo e na arbitra-
riedade, moito  tememos que o Partido Popular volva votar que non, como tamén que siga 
sen cumprir ese Pacto local, despois de dezasete anos de incumprimento; un Pacto local, 
por certo, asinado por quen hoxe é o alcalde de Lalín, do Partido Popular. 
 
Claro, se a todo este panorama, se a toda esta situación, engadimos que o que segue sen ser 
reformado, sen ser actualizado dende 2004, é o sistema de participación dos concellos nos 
ingresos do Estado e que esa sobrevaloración da poboación, esa consideración do número 
de habitantes por riba do custo efectivo dos servizos, por riba da dispersión ou da idade da 
poboación, que provoca que Galiza, os concellos galegos, estean a percibir 55 euros menos 
por habitante que a media do Estado, que implica que os concellos galegos dende 2010 a 
2018 recibisen case 600 euros menos por habitante que a media do Estado, que implica que 
os concellos galegos, que os galegos e as galegas, en definitiva, recibisen 1.600.000 euros 
menos que a media do Estado; e se a isto engadimos a ausencia de transparencia, a ausencia 
dunha xestión racional dos recursos públicos, dunha valoración ou dunha participación nos 
ingresos do Estado acaída e xusta con Galicia; e se a iso engadimos que o infrafinanciamento 
se ve agravado por ese incremento de gastos sen contraprestación financeira que tiveron 
que asumir os concellos galegos por recibir competencias sen esa contraprestación, ou por 
encarecemento dos servizos públicos que vén prestando; e se, ademais, engadimos que a 
pandemia provocou un importante incremento dos gastos, tanto en materia de servizos so-
ciais, de comercio, de seguridade e de sanidade; e que, ademais, se produciu unha diminu-
ción dos ingresos tributarios, xa sexa de impostos locais, xa sexa de taxas —xa que, por 
certo, a Xunta de Galiza recibiu por este concepto do Estado 224 millóns de euros e nada re-
partiu entre os concellos de Galiza—, pois así o que vemos é que, efectivamente, os concellos 
galegos teñen condicionada a autonomía local; autonomía local á que o Partido Popular só 
se refire para defender  a súa pasividade, a súa inoperancia, fronte ás arbitrariedades e ás 
corruptelas da Deputación de Ourense. Cando falamos da Deputación de Ourense, si falamos 
de autonomía local, na que a Xunta de Galiza non pode entrar. Si poden e si deben, e iso é 
igualmente respectuoso coa autonomía  local. Pero, ¿que é o máis importante? Ademais da 
autonomía local, toda esta situación de infrafinanciamento repercute no benestar das gale-
gas e dos galegos.  
 
É evidente a ausencia de vontade da Xunta de Galiza por cambiar as cousas. Polo tanto, nós 
agardamos e nós si temos a esperanza non de que hoxe o Partido Popular vote a prol desta 
iniciativa —eu case daría por certo, por seguro, que non vai ser así—, pero si de que os ga-
legos e as galegas muden e aposten por un cambio de rumbo en maio deste ano. Moito non 
haberá que agardar. 
 
En todo caso, nós avogamos por un cambio de modelo; un cambio de modelo que, en vez de 
priorizar esta concepción competencial, que é máis propia do vicepresidente primeiro, don 

Francisco Conde —a quen, iso si,  as competencias lle serven para tirar balóns fóra e cubrir 
a súa incompetencia—, mude este sistema de concepción competencial por un sistema de 
concepción prestacional. O importante, o obxectivo esencial, ten que ser determinar e aten-
der as necesidades das persoas. Ese é o obxectivo, non quen ten a competencia, ou non tanto 
quen ten a competencia, senón cales son as necesidades e que maneira é a mellor para poder 
atender esas necesidades. 
 
Si concordamos coa señora Rodríguez Rumbo, a verdade, na desazón, na desilusión da pre-
sentación. Asistimos varios alcaldes do Bloque Nacionalista Galego á manifestación da nosa 
intención de colaborar e de mellorar neste sistema. Acudimos a ese acto propagandístico, a 
ese acto no que realmente o que se fixo —a impresión miña, polo menos— foi a mera pre-
sentación dun informe pericial de parte para reforzar unha postura previamente concedida, 
previamente asumida. Encárgaselle, neste caso, a un grupo da Universidade de Santiago de 
Compostela un informe para xustificar unha decisión previamente tomada. Tanto é así que 
na elaboración dese informe nin sequera se falou coas entidades locais. E nese informe si se 
facía fincapé en que falaron con todas as dependencias da Xunta de Galiza. Está ben, pero 
están delimitando competencias, ¿e non falan coa outra parte para saber, cando menos, a 
súa opinión na elaboración dese  informe pericial? 
 
En todo caso, á vista deses informes, duns e doutros, do informe da Fegamp e do informe 
da Xunta de Galiza, entendemos que é prioritario a fixación dun nivel de servizos para toda 
a poboación, para toda a cidadanía, para todos os galegos e galegas. Hai que garantir un 
nivel de servizos mínimo e básico, sobre o que ten que existir consenso.  
 
O segundo paso sería analizar o sistema de xestión e colaboración administrativa máis acaído 
para a prestación dese servizo, ben a través dunha institución, a través de mancomunidades, 
a través de comarcas ou a través de sociedades, ou ben a través de encomendas de xestión 
ou delegacións de funcións. O que está claro, lendo un e outro informe, é que a delimitación 
provincial de hai douscentos anos quedou absolutamente obsoleta e inoperante.  
 
E despois, analizadas estas cuestións, haberá que analizar o posible sistema de financia-
mento; o primeiro, esta imperiosa revisión dos criterios de participación nos ingresos do 
Estado e ter en conta as peculiaridades galegas de asentamento e dispersión da poboación, 
o avellentamento e o necesario reequilibrio territorial. Cumpre a elaboración —levamos máis 
de vinte anos agardando por ela— da Lei de facendas locais de Galiza. E mentres este cambio 
normativo non se produza, apostamos e defendemos un incremento do Fondo de Compen-
sación Local, pero da parte base, da parte que é obxectiva, da parte que está consensuada, 
da parte que non é condicional, da parte que non é arbitraria, no que se incorporen, como 
reclama a Fegamp, as subvencións que con carácter recorrente e estrutural ano tras ano se 
licitan: existe unha compensación financeira polos prexuízos do incremento de gastos e da 
diminución de ingresos experimentados durante a pandemia; o compromiso de que non 
existirán atribucións aos concellos de novas responsabilidades sen dotación financeira e o 
cumprimento do Pacto local; a creación dese Fondo de Compensación Interterritorial, que 
levamos dezasete anos —que levan os concellos dezasete anos— esperando; a asunción dos 
custos económicos dos centros de saúde, ensino, conservatorios e xulgados de paz. Nomea-
damente —e permítanme que o diga— polo atinxe aos xulgados de paz, se se está a tramitar, 

e pensamos que con apio do Partido Popular, un incremento de responsabilidades respecto 
dos xulgados de paz, sería moi importante que esa carga financeira e esa nova atribución 
non recaia tamén nos concellos galegos. E, desde logo, compensación financeira polas me-
didas aprobadas pola Xunta que implican minoración de ingresos ou incremento de custos; 
é dicir, que cumpran unha norma que obriga a Xunta dende hai dezasete anos. 
 
E, por último, simplemente quero recordarlles que toda esta situación de infrafinanciamento 
dos concellos galegos non só prexudica os concellos gobernados polo Partido Popular e, por 
suposto, pola súa arbitrariedade, polo Bloque Nacionalista Galego e polo Partido Socialista, 
senón que está a prexudicar a cidadanía de Galiza. Por iso dicimos que reflexionen sobre a 
situación actual e, de ser posible e intelixente, que a corrixan. 
 
Nada máis e moitas grazas. (Aplausos.)   
 
A señora PRESIDENTA (Candia López):  Antes de dar quenda ao seguinte grupo, saudamos 
os alumnos de quinto e sexto de primaria do CEIP Plurilingüe de Carballedo, de Cerdedo-
Cotobade. Benvidos ao Parlamento de Galicia aos alumnos, alumnas e tamén aos mestres. 
 
Ten agora a palabra dona Paula Prado por dez minutos. 
 
A señora PRADO DEL RÍO: Moitas grazas, señora presidenta. 
 
Como cuestión previa, señor Tabarés, a información que leu o meu compañeiro na súa in-
tervención anterior está publicada toda ela en boletíns oficiais, e, ademais, do mes de de-
cembro e anteriores. Polo tanto, eu pídolles que traballen un pouco máis e que lean os 
boletíns oficiais en lugar de estar sempre pedindo información que xa esta publicada. A nós 
non nos dan a información á parte. (Aplausos.)    
 
Señora Rodríguez Rumbo, como vostede ben dixo, vostede trae hoxe aquí a debate unha ini-
ciativa exactamente igual que a que xa debatemos no mes de setembro. Bueno, exactamente 
igual non, vostede no punto 3 quitou un apartado que dicía que se incorporase aos orzamentos 
de 2023. Iso evidencia unha cuestión clara: que a vostedes pouco lles interesa a Administra-
ción local e o que se debate  neste Parlamento, xa que, insisto, esta cuestión se debateu naquel 
debate, incluída a comparecencia do vicepresidente, na última interpelación, e vostedes tras-
ládannos exactamente sempre os mesmos acordos. Diranme despois que é porque non mudou 
nada. Pois si, si que mudou. O de retirar a parte dos orzamentos está ben; está ben que, polo 
menos, non  esquecese eliminar ese punto, xa que a Xunta de Galicia é unha das poucas ad-
ministracións nas que os orzamentos se aproban en tempo e forma. E en Galicia temos or-
zamentos en vigor —vostede fai así, (A señora Prado del Río sobe os ombros.) como se non fose 
importante aprobar orzamentos—... Iso é moi dos socialistas, xa sabemos que vostedes go-
bernaron incluso durante tres anos consecutivos cos orzamentos de Mariano Rajoy, que tanto 
levan criticado. (Aplausos.)  Iso si, a vostedes os orzamentos preocúpanlles dependendo do 
día, ¿non? (Aplausos.) Pois ben, temos orzamentos en vigor dispoñibles para poder levar a 
cabo todos os investimentos previstos e tamén os que teñen que ver co ámbito local. É o con-
trario, como lle digo, do que fan vostedes alí onde gobernan. Porque, ¿que pasa cos orza-
mentos para os cidadáns das cidades de Santiago, da Coruña e de Ferrol? ¡Ah!, non, a vostedes 

parece que non lles interesa. Parece que aí o financiamento local non interesa. E aí teñen 
proxectos paralizados polos gobernos socialistas e incompetentes. Aí non lles importa. E eu 
aí coincido co señor Tabarés, efectivamente. Mire, por exemplo, nesas tres cidades teremos 
un cambio de goberno para o Partido Popular o próximo 28 de maio. Señor Tabarés, coincido 
con vostedes en que o día 28 de maio vai haber cambios importantes en moitos concellos de 
Galicia, (Aplausos.) e o Partido Popular gobernará en moitos que hoxe están gobernados polo 
Partido Socialista, co apoio do Bloque Nacionalista Galego. (Aplausos.) 
 
 Vostedes veñen outra vez aquí repetir que a Xunta non é rigorosa na repartición de fondos 
ou que son menos que outros anos. Pero, mire, a realidade, señora Rodríguez Rumbo, é que 
foi un goberno do Partido Popular no ano 2011 o que garantiu por lei unha dotación mínima 
nos orzamentos galegos para os municipios. Blindamos o Fondo de Cooperación Local nun 
contexto de crise económica que xerou, por certo, o Goberno do Partido Socialista, liderado 
polo presidente Rodríguez Zapatero. ¿Lembran aquela crise do ano 2008 que vostedes que-
rían tapar e da que logo dicían que vían brotes verdes? Bueno pois, miren, o Fondo de Coo-
peración Local do 2023 —que vostede insiste en que non se incrementou— pois aquí ten (A 
señora Prado del Río mostra unha gráfica.), do 2022 ao 2023, 164,9 millóns de euros, un 31 por 
cento máis. 
 
Mire, este asunto debatémolo, efectivamente, recorrentemente en varios plenos ao longo 
desta lexislatura. E vostedes repiten os mesmos argumentos, a pesar de que son manifes-
tamente falsos, señora Rodríguez Rumbo, e están amplamente desmentidos. Un exemplo é 
—insisto— o que di vostede do Fondo de Cooperación Local, e repítollo outra vez porque 
despois de todas as intervencións do vicepresidente da Xunta non está claro. Este ano o 
Fondo de Cooperación Local medra 17 millóns de euros, ascendendo a 143,4 millóns de euros, 
o que supón un 14 por cento máis; e o fondo adicional, con 30,4 millóns de euros, o que 
supón un incremento do 134 por cento respecto do ano 2022. Vostede, señora Rodríguez 
Rumbo, mente publicamente dicindo que está conxelado, e non escoita ou non interpreta 
ben os orzamentos. Insisto, un 14 por cento máis o fondo base e un 134 por cento máis o 
adicional. Conxelada queda unha cando escoita estas cousas que son datos, e os datos son 
medibles, pero non son opinables, señora Rodríguez Rumbo. 
 
E por iso é porque os gobernos do Partido Popular sempre traballan desde a lealdade insti-
tucional, a cooperación e a coordinación. E así se materializa en cuestións tan importantes 
para a nosa comunidade como o corredor atlántico, onde iremos da man con compañeiros 
socialistas —compañeiros socialistas seus, señora Rodríguez Rumbo—, os asturianos, para 
reclamar o movemento de mercadorías por ferrocarril, por exemplo. E se falamos de lealdade 
institucional, pois, efectivamente, o que non queda en moi bo lugar é o presidente socialista 
da Fegamp; efectivamente, o señor Alberto Varela. Porque quen non foi leal institucional-
mente non foi a institución, non foi a Fegamp; quen non actuou con lealdade institucional 
foi o seu presidente, o socialista señor Alberto Varela. Claro que sabemos perfectamente 
quen é e quen foi o desleal neste asunto. Porque, bueno, vostedes, seguindo estratexias san-
chistas, desmarcáronse dun acordo da Xunta de Galicia para poder estudar nun mesmo grupo 
as competencias de cada administración. E, pola contra, vostedes, os socialistas, secuestra-
ron o informe que elaboraron unilateralmente e —como vostede ben dixo nesta tribuna— 
presentárono nunha rolda de prensa. Non o trataron co señor vicepresidente e coa Xunta de 

Galicia, que era o que tiñan que facer; non, presentárono en rolda de prensa de xeito abso-
lutamente desleal e de xeito absolutamente unilateral. E saen dicindo que a Xunta lles debe 
aos concellos centos e centos de millóns. Un informe que —insisto— coñecía única e exclu-
sivamente o presidente socialista da Fegamp, e non todos os que vostede dixo aquí, do Par-
tido Popular.  
 
E vostede dirá o que queira pero a Xunta invitounos a vostedes a coñecer de primeira man 
na presentación o informe da Administración autonómica, pero vostede non foi, e os seus 
compañeiros, os alcaldes socialistas, tampouco foron, porque recibiron unha instrución do 
Partido Socialista de que non acudisen a esa presentación. Señora Rodríguez Rumbo, iso si 
que é unha deslealdade institucional. (Aplausos.) E logo vén vostede aquí falar dun informe, 
cando se negou a ir á súa presentación porque o Partido Socialista deu unha instrución clara 
de que ninguén do Partido Socialista fose a esa presentación. 
 
E o señor Tabarés —que si que foi— non escoitou moi ben, porque dixo aquí que non se re-
partían... (Pronúncianse palabras que non se perciben.) as competencias. (O señor Tabarés Pérez-
Piñeiro nega coa man desde o seu escano.) Non, claro, é que o informe non era para repartir 
competencias, o informe era para analizar como se estaban exercendo as competencias; creo 
que é bastante diferente. E dicir que foi feito polo Partido Popular cando, bueno, estaba na 
presentación o reitor, o señor Antonio López, que foi conselleiro maior do Consello de Contas 
a proposta do Partido Socialista, iso xa é para nota, pero, bueno... 
 
 Vostedes volven pedir igualdade na repartición de fondos á Xunta, que incorpora criterios 
obxectivos, por exemplo, na repartición de fondos para renovar as infraestruturas sanitarias 
—unicamente por poñer un exemplo—. Hai que ter moito, moito valor, porque, mire, traio 
datos frescos, señora Rodríguez Rumbo, que sei que lle gustan os quesitos. Mire, este quesito 
(A señora Prado del Río mostra uns gráficos.): Deputación de Lugo, Partido Socialista, o 78,6 por 
cento de convenios; Bloque Nacionalista Galego, o 19,6 por cento; Partido Popular, o 1,6 por 
cento. Claro, poderiamos dicir: é que o Partido Popular goberna en poucos concellos. Pois, 
mire, o Partido Popular goberna en 31 concellos da provincia de Lugo, ten un 46 por cento 
das alcaldías. A Deputación de Lugo asinou un convenio con gobernos do Partido Popular, 
80.000 euros. Bueno... ¿O BNG? Catro alcaldías, 10 convenios, case un millón de euros. Oia, 
non está nada mal, a verdade é que vostedes negocian... (Murmurios.) Si, si, está ben. Claro, 
vostedes negocian moi ben co Partido Socialista. Pero, insisto, o Partido Popular, con 31 con-
cellos, 80.000 euros. E xa, claro, se o comparamos cos concellos socialistas, estes reciben 
case catro millóns de euros por gobernar en 27 alcaldías; cincuenta veces máis de orzamento 
en convenio que os concellos do Partido Popular e con menos alcaldías. Teñen vostedes o 
valor de pedir o que piden aquí gobernando como están gobernando as deputacións provin-
ciais, (Aplausos.) señora Rodríguez Rumbo. (Aplausos.) 
 
Mire, a Xunta de Galicia está agardando a que Ferrol, Fisterra ou O Grove poñan terreos á 
disposición da Xunta para poder asinar o convenio para a construción do seu novo centro 
de saúde. ¿Quen goberna eses concellos? Pois vostedes, señora Rodríguez Rumbo. Pero, 
mire, eu xa lle expliquei que leccións de reparticións equitativas non imos aceptar nin-
gunha. Porque, mire, xa lle dixen que o autoprocedemento parece que está de moda no 
Partido Socialista, e en España autoindúltanse, en Galicia autoconvénianse e agora a no-

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

74

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


vidade é que en Santiago de Compostela pois autoalquílanse as naves para as concellerías 
e os concelleiros do Partido Socialista. Pero, bueno, tamén con implicación de persoal de 
gabinete do señor Formoso, que dese tema xa falaremos, señora Rodríguez Rumbo. Bueno, 
ese é o Partido Socialista, e o financiamento local, por falar de financiamento, señora Ro-
dríguez Rumbo... Ben, vostedes, que manteñen a débeda en dependencia con 2.100 millóns 
de euros que lles corresponden aos galegos para o financiamento da Lei da dependencia, 
o que permitiría, por suposto, ampliar e mellorar os servizos. Pero a vostedes iso non llelo 
escoitamos reclamar. 
 
E xa falando da Lei de financiamento local, miren, neste pacto de goberno, cando vostedes 
pactaban cos constitucionalistas —Partido Socialista e Cidadáns—, tiñan un apartado que 
era «Reforma de las instituciones locales: aprobar una lei de financiación local». (A señora Prado 
del Río mostra un documento.)  (Pronúncianse palabras que non se perciben.) Non, non, señor Ta-
barés, vostedes non. Vostedes o Pacto de Ana e Adriana non o firmaron; non, non, isto fir-
mouno o Partido Socialista con Cidadáns. E mire, o Partido Socialista tamén o levaba no seu 
programa electoral; o Partido Socialista do 2019, porque o Partido Socialista do 2023 —que 
pacta con gobernos independentistas— xa non pensa nunha lei de financiamento local, 
pensa na modificación do Código penal para eliminar o delito de sedición, pensa na modi-
ficación do Código penal para rebaixar o delito de malversación e pensa na modificación do 
Código penal para rebaixarlles as penas aos agresores sexuais. Agora, a Lei de financiamento 
local non é unha prioridade... 
 
A señora PRESIDENTA (Candia López): Ten que ir rematando. 
 
A señora PRADO DEL RÍO: ...para o Partido Socialista Obreiro Español do 2023. (Aplausos.) 
 
Pois ben, nós, loxicamente, non podemos estar de acordo, señora Rodríguez Rumbo, con 
esta deslealdade institucional. 
 
E, insisto, traballen coordinados coa Xunta de Galicia. Díganlle ao presidente da Fegamp que 
se coordine coa Vicepresidencia da Xunta de Galicia, que deixe de ser desleal, que deixe..., 
 
A señora PRESIDENTA (Candia López): Ten que ir rematando, señora Prado. 
 
A señora PRADO DEL RÍO: ...de actuar de xeito unilateral e que se poña a traballar coa Xunta 
de Galicia. Porque iso tamén os socialistas o levaban no programa electoral de 2019: modi-
ficar a Constitución... 
 
A señora PRESIDENTA (Candia López): Moitas grazas. 
 
A señora PRADO DEL RÍO: ...para darlles un novo impulso ás corporacións locais. Diso aínda 
non sabemos nada... 
 
A señora PRESIDENTA (Candia López): Rematou o seu tempo, señora Prado. 
 
A señora PRADO DEL RÍO: ...e está rematando a lexislatura. 

Máis nada e moitas grazas. (Aplausos.)  
 
A señora PRESIDENTA (Candia López): Moitas grazas. 
 
Quenda para o peche de dona Matilde Begoña. 
 
A señora RODRÍGUEZ RUMBO: A verdade, señora Paula Prado, é que eu estou bastante sor-
prendida porque vostede é verdade que lle pon moito impulso e tal, pero, mire, do que lle 
plantexamos ¿que? Da Xunta de Galicia ¿que? Porque vostede vén falar aquí das deputacións 
—que se teño tempo tamén lle volverei poñer de manifesto como gobernan vostedes na 
única deputación na que gobernan, ¡como gobernan vostedes!—, e non vén aquí contrapoñer 
a xestión da Deputación de Ourense fronte ao resto das deputacións onde vostedes non go-
bernan. A verdade é que, señora Prado, hai que ter... —ía dicir cara— e vir aquí e trasladar 
todas esas cousas das que vostede veu falar. 
 
Mire, vostede falaba de que o traemos unha e outra vez. Pois, mire, si, señora Prado, traeré-
molo todas as veces que os socialistas consideremos que o Pleno deste Parlamento se ten que 
manifestar para saber cal é a posición do Partido Popular respecto dos concellos galegos, de 
todos os concellos galegos. E hoxe teñen unha nova oportunidade de apoiar o municipalismo 
ou de facer coma sempre, apoiar esa forma caciquil que ten de gobernar a Xunta de Galicia de 
cara aos concellos, na que a Xunta de Galicia invita e os concellos son os que pagan. (Aplausos.)  
 
En fin, señora Paula Prado, a algunhas das cousas que aquí dixo intentarei contestar, se me 
dá tempo; se non, nada, non vou entrar no seu debate. 
 
Mire, dicíalle que, neste estudo presentado e encargado unilateralmente pola Xunta de Ga-
licia, pois tamén se olvidaron de incluír o Pacto local, que foi asinado no 2006, cando era 
presidente o señor Pérez Touriño e presidente da Fegamp o señor Crespo, o alcalde de Lalín, 
do Partido Popular. E, mire, nunha das súas cláusulas, na primeira, na que fala de financia-
mento, di: «A Comunidade Autónoma galega levará a cabo as seguintes actuacións: 1º. Re-
gulación do Fondo Galego de Cooperación Local...». Mire, señora Prado del Río, gústelle ou 
non lle guste, durante o Bipartito o Fondo de Cooperación Local, para todos os concellos, 
repartido con criterios obxectivos, incrementouse en 24 millóns de euros. E durante os trece 
anos de goberno do Partido Popular na Xunta de Galicia é o mesmo, exactamente o mesmo, 
112,9 millóns de euros —¡112!—; e non me pode dicir que é mentira porque vostede fala dun 
fondo adicional (Murmurios.) que non se reparte con criterios obxectivos en todos os conce-
llos; un fondo adicional, señora Prado del Río, que dende o ano 2016 ao ano 2022 son 59 mi-
llóns de euros, dos que o 22 por cento foron para os concellos fusionados, única e 
exclusivamente, e iso non é fondo de cooperación local.  
 
Pois ben, como lle estaba dicindo antes, dentro dese Pacto local que lle comentaba antes, 
tamén se falaba dun Fondo de Compensación Interterritorial e, no día de hoxe, nada se fixo: 
nin a asunción dos custos de mantemento dos centros de saúde, actualmente a cargo dos 
concellos, nin a asunción dos custos de mantemento dos centros de ensinanza primaria. E 
dezaseis anos despois esta Xunta de Galicia nada ten feito, nin o ten desenvolvido na súa 
totalidade. 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

76

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


Mire, señora Paula Prado, o PowerPoint que presenta a Xunta de Galicia como un estudo, que 
xa lle ensinaba antes que son aquí unhas carátulas, custou 25.000 euros ás arcas da Admi-
nistración autonómica; é dicir, case mil euros por páxina. (Aplausos.) Mire as páxinas, míreas; 
míreas porque a verdade é que dá graza, 1.000 euros por isto. (A señora Rodríguez Rumbo mos-
tra unhas páxinas.) E se facemos un documento de word, señora Prado del Río, no que se re-
colla absolutamente todo o que aquí se recolle, pois resulta que esas son 10 páxinas (A señora 
Rodríguez Rumbo mostra un documento.) —e empregamos a letra Times New Roman, o tamaño 
12, que é un requisito que se adoita empregar para a entrega dos traballos académicos. Pois 
mire, se o facemos así e nese PowerPoint, a verdade é que isto tamén hai que pagalo, porque 
utiliza tintas de cores e cuadraditos e debuxito, (Murmurios.) e neste non (A señora Rodríguez 
Rumbo mostra dous documentos.), podería saír máis barato, pero mire, isto son 2.500 euros 
por páxina. Unha auténtica vergonza, si, (Pronúncianse palabras que non se perciben.) señora 
Prado del Río, por moito que o teña feito unha universidade. 
 
Un estudo que na maior parte do seu contido é unha recompilación de normas... (Pronún-
cianse palabras que non se perciben.),  que non é por nada, pero sabemos ler e non fai falta que 
nolo poñan nun estudo onde non aparecen todas, e onde ademais se fala de que se falou con 
todas as consellerías, pero, non obstante, deses faladoiros ou do contido desas reunións nada 
se traslada neste PowerPoint de 24 páxinas, absolutamente nada.  
 
E, por certo, hai 2 páxinas de conclusións nas que se pon o foco só no Estado. E, ademais, 
din que, cando un concello asume voluntariamente a prestación dun servizo que a lei non 
lle outorga e que non lle obriga a prestar, pois que se busquen a vida, ou que a Administra-
ción autonómica, que é tan boa e marabillosa, financie... 
 
A señora PRESIDENTA (Candia López): Ten que ir rematando, señora Rodríguez Rumbo. 
 
A señora RODRÍGUEZ RUMBO: ...a través de servizos de prestación —remato xa, señora pre-
sidenta— obrigatoria como outros de prestación voluntaria polas entidades locais galegas, 
sen facer un mínimo relatorio de en que se basea cada unha destas conclusións, que podería 
facer calquera sen facer un mínimo estudo. 
 
Mire, señora Prado del Río, isto é unha mostra máis de que para a Xunta de Galicia os con-
cellos deben ser tutelados, que non lles interesa. E, ademais, eu pregúntolle, novamente...: 
 
A señora PRESIDENTA (Candia López): Moitas grazas.  
 
A señora RODRÍGUEZ RUMBO: ...¿que pasaría se os concellos se plantan e deixan de prestar 
esas competencias que non teñen atribuídas, se deixan de prestar o servizo de escolas in-
fantís, se deixan de prestar o servizo de axuda no fogar, entre outros moitos?, dous servizos, 
dúas competencias... 
 
A señora PRESIDENTA (Candia López): Rematou o seu tempo, señora Rodríguez Rumbo. (A 
señora Rodríguez Rumbo pronuncia palabras que non se perciben.)  
 
Moitas grazas. (A señora Rodríguez Rumbo pronuncia palabras que non se perciben.)  

(Aplausos.)   
 
¿Da emenda? ¿Acepta a emenda?, ¿aceptou a emenda?    
 
A señora RODRÍGUEZ RUMBO: Non imos aceptar a emenda, simplemente porque queremos 
poñer o foco na Xunta de Galicia e queremos que sexan os deputados e deputadas... 
 
A señora PRESIDENTA (Candia López): Moi ben. Moitas grazas. 
 
A señora RODRÍGUEZ RUMBO: ...do Partido Popular os que se retraten neste caso.  
 
Nada máis e moitas grazas. (Aplausos.)   
 
A señora PRESIDENTA (Candia López): Moitas grazas.  
 
Continuamos co punto 2. 
 
Moción do G. P. do Bloque Nacionalista Galego, por iniciativa de D. Xosé Luís Bará Torres, 
sobre as actuacións que debe realizar a Xunta de Galicia en relación cos plans industriais 
das empresas eólicas 
 
A señora PRESIDENTA (Candia López): A esta moción non se presentaron emendas e para 
a súa defensa ten a palabra, por tempo de dez minutos, don Xosé Luís Bará. 
 
O señor BARÁ TORRES: Moi bo día. 
 
Hoxe podemos dicir que ten lugar unha especie de aliñación de astros, porque hoxe, que é 
24 de xaneiro, coincide a data de caducidade de permisos de conexión, que provocou unha 
grande aceleración de tramitación de permisos e declaracións de impacto ambiental; tamén 
hoxe está prevista no Consello de Ministros a aprobación do Plan de ordenación dos espazos 
mariños, para impulsar a eólica mariña; e hoxe tamén debátese no Congreso unha relaxación 
dos trámites ambientais dos proxectos eólicos, de acordo con esa idea do Pacto verde euro-
peo, do Green Deal, e toda esta ideoloxía que está impoñendo e impulsando unha cousa que 
chaman transición enerxética, que non é tal cousa.  
 
O que estamos vendo é unha auténtica avalancha, unha invasión, unha ocupación eólica ma-
siva do territorio galego, que está sendo promovida e patrocinada tanto polo Goberno da 
Xunta como polo Goberno central. Os dous son cómplices nesta estratexia ao servizo do oli-
gopolio eólico.  
 
E, dentro desta tramitación masiva, temos que hai 140 proxectos que teñen caducidade dos per-
misos de concesión, que rematan xustamente hoxe, hoxe remata esta caducidade. E non é por-
que se aprobara un decreto ou un real decreto no 2020 ou no 2021. Isto vén de atrás, como xa 
lles expliquei; o que pasa é que non queren entender. E, en todo caso, o que significa é que a 
Xunta lles deu luz verde en pouco máis de seis meses a máis de 2.500 megavatios. E comparen 
o que se tramitou e o que se aprobou nos dez anos anteriores, que non chega nin á décima parte. 

Desde estas magnitudes de aprobación de proxectos estamos falando. Pero é que estas 
magnitudes de 2.500 megavatios son só unha pequena parte de todo o que está en tra-
mitación, que é unha auténtica salvaxada. Porque estamos a falar en total de 275 pro-
xectos que están en tramitación, que supoñen máis de 11.000 megavatios. E polo ritmo 
que levan unha gran parte —van máis ou menos xa dous terzos—, terían declaracións 
de impacto ambiental favorábel, se é que a precisan, porque agora xa descubriron unha 
normativa nova na Unión Europea para tramitar os parques sen declaración de impacto 
ambiental e mesmo o Partido Popular quería facelo, iso... (Pronúncianse palabras que non 
se perciben.) E dálle.  
 
O Partido Popular, aínda que non lle guste á señora Nóvoa —hai que escoitar, señora 
Nóvoa—, quería facelo incluso sen declaración de impacto ambiental en espazos naturais 
protexidos. Presentaron unha emenda. (Aplausos.) Vostedes son os maiores ecocidas de Eu-
ropa. Non teñen comparación. É un caso único. E aínda veñen aquí presumir, ¿de que? ¿De 
ecocidas? Diso queren presumir, ¿non? 
 
Pois ben, a maiores destes 11.000 megavatios, neste momento están tamén solicitados 6.000 
megavatios de eólica mariña. Que a ver que pasa hoxe co POEM e xa veremos o que sae de 
aí, pero outro atentado máis. Xa non lles chegou espremer ata o último quilómetro cadrado 
da terra que agora xa van a polo mar, a polas nosas augas territoriais, a pola nosa costa, a 
pola nosa pesca. Non queren deixar nada vivo, nin sequera os peixes.  
 
E claro, o problema é que vostedes fan unhas estimacións no Plan nacional de enerxía e 
clima, no caso do Estado, e na Axenda enerxética de Galiza que neste momento para 2030 
que nós xa superamos, que Galiza xa supera a porcentaxe das renovábeis, que Europa di e o 
Plan nacional e a Axenda enerxética de Galiza din que hai que cumprir no 2030, e Galiza xa 
as cumpre no 2020. Entón, é que non hai explicación.  
 
E, ademais, é como para estar preocupadas e preocupados, porque hai 9.400 megavatios 
neste momento con permisos de conexión en Galiza que xa teñen permisos de conexión. 
Polo tanto, terían todo a favor para esta aceleración e para esta aprobación destes pro-
xectos.  
 
Isto vostedes din que é algo ordenado, garantista, respectuoso co territorio, e permítanme 
que lles diga que é unha auténtica barbaridade e que é unha auténtica salvaxada; non ten 
outro nome.  
 
E realmente o que é é un espolio, un saqueo, unha depredación a que están vostedes im-
plantando, porque vostedes no seu momento o punto de partida —hai que dicilo— é a Lei, 
de 2013, do sector eléctrico e a súa transposición na Lei galega, de 2017, de fomento da im-
plantación de iniciativas empresariais, coñecida como lei de depredación, que foron as que 
abriron a barra libre para a implantación masiva de parques eólicos. Porque ata ese momento 
había un réxime de convocatorias públicas, de poxas, de subastas, nas que se escollían os 
proxectos cunhas limitacións e vostedes abriron a barra libre, de maneira que calquera pode 
tramitar proxectos, sexa en áreas de desenvolvemento eólico ou non, dá igual, porque todos 
ou moitos deles poden ter tramitación favorábel.  

E nesta fase na que estamos vostedes tampouco queren entendelo, pero deben darse conta 
de que a xente está alarmada, que está preocupada polo que lle vén enriba, que é unha au-
téntica invasión eólica. E vostedes chámanlle a isto transición enerxética. Isto non é tran-
sición enerxética nin rabo de gaita, é unha auténtica traizón enerxética, non se pode chamar 
doutra maneira. (Aplausos.) É un atentado contra Galiza, un ataque contra Galiza, un ataque 
contra o rural galego; é o maior ataque, o maior atentado contra o rural galego desde o fran-
quismo, o que están perpetrando, o que están impulsando, o que están promovendo desde 
o Goberno central e desde a Xunta de Galiza.  
 
E temos que lamentar que neste momento o Goberno central mesmo está indo máis alá de 
ata onde se atreveu a chegar a Xunta de Galiza na aceleración, na tramitación e en intentar 
pasar dromedarios polo ollo dunha agulla. Esta é a realidade, e hai que dicilo así, con todas 
as letras.  
 
Ademais, veñen con ese discurso de que isto é unha especie de maná que vai salvar o rural. 
Recordo un artigo que publicou o presidente da patronal eólica e dicía: «Nós poñemos os 
parques eólicos no rural, alí onde non hai nada». ¿Como que non hai nada no rural? No rural 
hai vida, hai paisaxe, hai biodiversidade, pero, sobre todo, hai persoas, (Aplausos.) hai xente 
que ten alí os seus proxectos de vida, os seus proxectos económicos, as súas expectativas, a 
súa calidade de vida, e merece todo o respecto por parte das administracións e das empresas, 
cousa que vostedes non están facendo.  
 
E chegaron demasiado lonxe. Non llelo dicimos nós, estánllelo dicindo os tribunais de Xus-
tiza, que chegaron demasiado lonxe. Pero, ademais, agora xa están con denuncias na vía 
penal, por incumprimento dos compromisos, por denuncias de prevaricación e de malver-
sación.  
 
E nós non imos ir pola vía penal —non nos corresponde a nós—, nós imos pola vía política, 
pola vía parlamentaria. E queremos que nos dean a información. Simplemente iso, que nos 
dean a documentación, os expedientes de todos os proxectos industriais e das monetarizacións.  
 
Porque mire, pedímoslles a documentación dos proxectos de Greenalia, deses 11,7 millóns 
de euros da monetarización de dous parques que vostedes lle perdoaron; perdoáronlle 11,7 
millóns de euros a unha empresa que deixou de pagar eses cartos para as arcas públicas. 
(Murmurios.) Pero téñoo aquí. (O señor Bará Torres mostra un documento.) Ata 21 empresas que 
presentaron proxectos industriais e despois pediron a monetarización, 21. Están no DOG, 
publicados por vostedes. Queremos esa documentación. ¿Que problema hai? ¿Que están ocul-
tando? ¿A quen están protexendo?  
 
Téñeno fácil: aproben esta iniciativa, porque é enviarlle ao Parlamento, aos grupos parla-
mentarios, a documentación solicitada polo artigo 9, por certo, que non nos deron. Temos 
que traer a petición do artigo 9 pola vía parlamentaria para que nos dean a documentación. 
É un auténtico escándalo. (Aplausos.) Tome nota a Presidencia do Parlamento desta burla ao 
Parlamento galego, desta burla ao presidente do Parlamento, que é quen pide os artigos 9, 
desta burla aos deputados e deputadas e desta burla, deste insulto á cidadanía galega, aquí 
representada.  

Pero miren, voulles dar un dato para que se fagan unha idea do que estamos falando. Só 
unha empresa, que se chama Fenosa Wind, ofertou unha monetarización de 1.175 millóns 
de euros, 1.175 millóns de euros. É dicir, solicitou substituír os plans industriais que ofertaran 
no concurso de 2010 polo pago ás arcas de públicas de máis de 1.100 millóns de euros.  
 
Queremos saber que pasa con eses proxectos, que pasa con esta oferta de diñeiro para in-
gresar nas arcas públicas. Queremos saber se vostedes lles van perdoar ás empresas este di-
ñeiro que é tan necesario para financiar a sanidade pública, para financiar os servizos 
públicos, para financiar axudas á xente que está sufrindo con esta crise e que vostedes non 
o están facendo. Queremos saber. Isto é simplemente o que pedimos hoxe aquí, nin máis 
menos.  
 
E vostedes non queren dar esta información, porque algo teñen que ocultar, a alguén están 
protexendo. Pero este grupo, desde logo, o BNG, non lles vai permitir iso. Imos chegar a 
onde faga falta e caia quen caia para conseguir toda a información e para defender o interese 
público.  
 
Moitas grazas. (Aplausos.)   
 
A señora PRESIDENTA (Candia López): Moitas grazas, señor Bará. 
 
Polo Grupo Parlamentario dos Socialistas de Galicia, ten novamente a palabra dona Matilde 
Begoña Rodríguez Rumbo. 
 
A señora RODRÍGUEZ RUMBO: Grazas, señora presidenta. 
 
Vou facer un pequeno relatorio para que se entenda exactamente tanto o sentido do noso 
voto como o sentido desta moción. 
 
En agosto de 2009 a Consellería de Economía e Industria, xa co Partido Popular, publicou 
no Diario Oficial de Galicia a suspensión do decreto eólico do Bipartito, comprometéndose a 
traballar sen descanso para que en 2010 estiveran listas as autorizacións administrativas 
dos parques admitidos a trámite. O 29 de decembro de 2009 o Goberno galego publicou 
tamén no Diario a Lei 8/2009, pola que se regula o aproveitamento eólico en Galicia e se 
crean o canon eólico e o Fondo de Compensación Ambiental, unha lei que sufriu ata once 
modificacións nos trece anos de vixencia. 
 
Con base na antedita lei, a entón Consellería de Economía e Industria, sendo titular o señor Ja-
vier Guerra Fernández, publicou no DOG a Orde do 29 de marzo de 2010 para a asignación de 
2.325 megavatios de potencia na modalidade de novos parques eólicos en Galicia, formulando 
xa nese momento como obxectivos da política enerxética de Galicia a redución da dependencia 
exterior enerxética do exterior e a loita contra o cambio climático, e fixando como obxectivo 
acadar en 2012 unha potencia autorizada en Galicia de 6.500 megavatios de enerxía eólica. 
 
No DOG do 28 de decembro de 2010 publicouse a resolución pola que se acordan a relación 
destes anteproxectos de parques eólicos seleccionados. Foron 93 solicitudes. A suma das po-

tencias das solicitudes que cumprían cos requisitos previamente comprobados superaba os 
13.000 megavatios, polo que se abriu unha fase de selección competitiva e se elixiron, se-
gundo o Goberno da Xunta de Galicia naquel momento, os proxectos mellor avaliados. 
 
O artigo 34 da lei e o artigo 7 da orde contemplan que os titulares dos anteproxectos selec-
cionados que asociasen a súa solicitude a un plan de natureza industrial quedaban compro-
metidos á execución do investimento en activos fixos tanxibles e á creación do número de 
empregos contemplados. 
 
No propio artigo 7.2.c) da orde establécese que, cando a potencia asignada a un solicitante 
sexa menor á potencia mínima de compromiso consignada na súa solicitude, o solicitante 
poderá optar ou ben pola renuncia ou ben monetarizar o seu plan industrial. 
 
Na dita resolución de decembro publicouse a relación dos parques eólicos aprobados e se-
leccionados por zonas, resultando, no caso da empresa que nos ocupa, Kaekias Eólica, SA, 
que había dous parques, e adxudicóuselle o parque eólico Lamas de Feás, na zona 4; A Guion-
cha, con 33 megavatios de potencia asignada; e o parque eólico Campelo, na zona 8, cunha 
ADE en San Roque, con potencia asignada de 42 megavatios. 
 
E no anexo 5 da resolución aparece o plan industrial das empresas seleccionadas, no que se 
indica o importe proporcional dos investimentos en activos tanxibles e o número de em-
pregos que deben crear. Así, Kaekias Eólica, SA plantexaba dúas plantas: unha de secado 
térmico de Lamas e outra de fabricación de pellets, con 75 megavatios de potencia asignada 
e cun investimento total de 16,8 millóns de euros, e con 48 empregos totais, propoñendo 
tamén que pode ter opción de renuncia ou de monetarización. 
 
En cumprimento do artigo 7.1, no penúltimo parágrafo, da orde do 29 de marzo de 2020, 
establécese que, se se opta pola monetarización, a empresa debe facer un investimento total 
proporcional de 11,7 millóns de euros e 33 empregos totais proporcionais. Kaekias Eólica, SA 
renunciou a executar este plan industrial, monetarizando o importe do mesmo, é dicir, eses 
11,7 millóns de euros, tal e como permitía a normativa que regulaba esta adxudicación eólica. 
No ano 2016 Greenalia absorbeu esta empresa Kaekias Eólica, así como a titularidade dos 
proxectos eólicos Campelo e Lamas de Feás, así como os compromisos vencellados a estes 
dous proxectos que non se tiñan feito, e asumía a subrogación dos dereitos e das obrigas da 
sociedade Kaekias Eólica, SA, mantendo os compromisos de natureza industrial asociados 
aos megavatios adxudicados. 
 
En 2019 Greenalia solicitou que se dese por executado o plan industrial en base ao desen-
volvemento de tres das súas actividades levadas a cabo entre os anos 2015 e 2019, no canto 
de ingresar os 11,7 millóns de euros que estaban previstos na súa adxudicación. 
 
O 21 de xullo de 2021 a Dirección Xeral de Planificación Enerxética e Recursos Naturais  acep-
taba esta modificación do plan industrial asociado aos parques eólicos de Campelo, en Co-
ristanco, e Lamas, en Baltar, que formulaba Greenalia, sendo as actuacións recollidas nese 
momento pola eléctrica coruñesa a compra de diverso instrumental para a recollida de bio-
masa, un buque para exportación de madeira e diversos investimentos no Hotel San Andrés 

da Coruña. Polo tanto, un plan que nada ten que ver co plan industrial aprobado pola Xunta 
de Galicia en 2010 para estes parques de Campelo e Lamas, que, como dixen antes, eran para 
unha planta de secado de Lamas e outra de fabricación de pellets. E, ademais, unha parte dos 
investimentos incluídos na proposta de Greenalia son anteriores á compra dos parques Cam-
pelo e Lamas e outros anteriores tamén ao cambio de titularidade aprobado pola Xunta de 
Galicia. 
 
Hai que ter en conta que a orde do 29 de marzo de 2010 que regula as concesións das insta-
lacións eólicas de Campelo e Lamas non contempla a modificación dos plans industriais 
aprobados na concesión e no seu artigo 7, ao que aludía anteriormente, obriga a executar na 
súa totalidade ou ben o plan industrial ou ben, no caso de obter unha potencia eólica menor 
á solicitada, monetarizar o referido plan e ingresar a citada cantidade no fondo capital risco 
Sodiga, do Igape, co fin de financiar proxectos industriais de igual ou análoga natureza. 
 
Polo tanto, estamos nesta situación e os socialistas imos votar a favor desta moción, na que 
realmente o que se solicita é que se esclarezan as posibles irregularidades que puidera haber. 
E os socialistas entendemos que, cumprindo esa Lei de transparencia e cumprindo coas pre-
rrogativas que temos os deputados e deputadas desta cámara, a Xunta de Galicia, neste caso 
os deputados e deputadas do Partido Popular, non deberían de  votar en contra para que a 
Xunta de Galicia cumpra cos seus compromisos de transparencia e cumpra con esa obriga-
ción de información que temos os deputados e as deputadas, e, polo tanto, que se traslade 
ao Parlamento a documentación dos expedientes sobre eses plans industriais e as moneta-
rizacións do concurso eólico de 2010; entendemos que debería de ser votado a favor e ache-
gado a todos os deputados e deputadas desta cámara. Nós tamén o pediremos, de todos os 
xeitos, polo artigo 9.  
 
Tamén entendemos que debería ser votado en contra, e non entendemos que a Xunta de Ga-
licia poña ningún problema a levar a cabo a revisión de oficio destes expedientes dos parques 
eólicos, tanto de Campelo como de Lamas de Feás, para garantir ese compromiso de mone-
tarización que figuraba na adxudicación do concurso eólico de 2010. 
 
Tamén, defender o interese público e, en consecuencia, exixir na tramitación do parque eó-
lico do concurso de 2010 o desenvolvemento deses plans industriais ou desa correspondente 
monetarización que está contemplada na lei e nos artigos da orde do Partido Popular, e in-
formar sobre as previsións de ingresos como consecuencia desa monetarización de plans 
industriais e sobre os ingresos xa percibidos derivados de parques eólicos adxudicados no 
ano 2010. 
 
E, por último, votaremos tamén a favor do punto número 5, que é levar unha investigación 
interna sobre posibles irregularidades pola non reclamación de cantidades derivadas desa 
monetarización e depurar as responsabilidades políticas que puidera haber. 
 
É dicir, que o Grupo Parlamentario Socialista imos votar a favor simple e llanamente de que 
a Xunta de Galicia nos achegue toda a documentación precisa e que nos dea toda a informa-
ción precisa para que, no caso de que houbera algún tipo de responsabilidade, esta fose de-
purada. 

Pola nosa banda, nada máis e moitas grazas. (Aplausos.)   
 
O señor PRESIDENTE:  Grazas, señora Rodríguez Rumbo. 
 
Grupo Parlamentario Popular, señora Nóvoa. 
 
A señora NÓVOA IGLESIAS: Grazas, presidente. 
 
Bo día, señorías. 
 
A ver, señor Bará, antes de comezar o meu relato, para contestarlle a todas as súas soflamas 
que fai neste parlamento falando de enerxía eólica, é que vostede mente máis que fala, señor 
Bará. Os únicos que votaron en Madrid o real decreto que eliminou a garantía medioam-
biental, porque quitou a avaliación ambiental ordinaria dos proxectos eólicos, foron voste-
des, a través do seu superdeputado o señor Rego, (Aplausos.) si, que o ía facer todo, ía arreglar 
todo, e agora o que ocorre é que pasa de todo, en primeiro lugar. 
 
E fala vostede de transposición dunha lei básica, da Lei do sector eléctrico, a unha lei de im-
plantación. ¡Home!, eu non lle vou falar de técnica lexislativa nin parlamentaria. Mire, señor 
Bará, a Lei de implantación empresarial de Galicia (O señor Bará Torres pronuncia palabras que 
non se perciben.) —si, si— non sacou ningunha garantía medioambiental, ningunha; con-
servounas todas, só axilizou prazos, o que está facendo agora, o que fixo despois o Goberno 
central en Madrid e a Unión Europea, señor Bará. 
 
E terceira cousa. Gustaríame que, cando volvese aquí, dixera un concello de Galicia, por 
exemplo un dos que gobernan vostedes, que teña eólicos instalados que diga que llos quiten. 
Veña vostede aquí e dígame un só concello. (O señor Bará Torres pronuncia palabras que non se 
perciben.) Muras, por exemplo, si, que vive grazas ao que recada... (O señor Bará Torres pro-
nuncia palabras que non se perciben.) Si, grazas, señor Bará, si. Dígalle ao señor alcalde de 
Muras que lle quiten os eólicos de alí. Veña vostede aquí e dígamo. Mire, señor Bará, un 
pouco de pudor e un pouco de respecto.  
 
Vostede con esta iniciativa o único que demostra aquí é estar en contra do sector eólico, da 
enerxía renovable, e defender unha Galicia a través dun ecoloxismo de pancarta. E van que-
dar sós vostedes, vostedes, o seu sindicato e as súas plataformas, señor Bará, esas que vos-
tedes alentan día tras día, señor Bará. Iso é a realidade.  
 
E aquí ningún fala do problema que temos hoxe en España do prezo da luz. Non, iso pasou. 
O Goberno socialista chegou a gobernar España cun prezo da luz de 55 euros megavatio/hora, 
a media do prezo da luz está en 160 euros megavatio/hora. Un goberno socialista que aban-
donou a industria alta consumidora de enerxía sen poñer enriba da mesa todas as axudas 
que permite a Unión Europea. Un goberno socialista que ten abandonados os autónomos, os 
pequenos empresarios e as familias, porque están asfixiados, que non poden pagar as súas 
facturas da luz. E ¿o BNG que fai? Pois poñerse en contra da única solución que abarataría o 
prezo da luz, que é a enerxía renovable; mal que lles pese, señor Bará, é a única que pode 
facer algo por abaratar a factura da luz. (Aplausos.)   

E miren, e se quere ser relevante o BNG, se quere ser relevante, pode ser relevante. Rompan 
os seus pactos en Galicia co Goberno socialista, poden ser relevantes, claro que si, pero vos-
tedes veñen aquí achacarlle cousas á Xunta das que non é responsable. 
 
E, señor Bará, o último xa é poñerse a pedir que agora estamos, ben, o Goberno socialista se 
olvidou de Galicia, do seu hidroduto, que conecta para o hidróxeno renovable, que conecta 
Guitiriz con Zamora, que o ten pedido o portavoz de industria na Comisión 6ª e o señor su-
perdeputado este que teñen vostedes en Madrid. Pero vostedes son capaces de defender o 
hidróxeno verde e deostar a enerxía renovable.  
 
É que fai falta non só ir a clase, señor Bará, ter un pouco de pudor e de coherencia. ¿Sabe 
vostede como se vai xerar o hidróxeno renovable? Pois coa enerxía eólica, señor Bará; se 
non, é imposible. Polo tanto, sexan coherentes por unha vez na súa vida e na súa historia, 
señor Bará. 
 
E o peor de todo é vir aquí falar un minuto exacto —que estiven cronometrando— do Goberno 
do Estado e todo contra a Xunta de Galicia. Pero ¿que provocou o real decreto? Xa empezou 
vostede falando así, porque xa puxo a venda antes da ferida. Claro, é que toda esta avalancha 
de proxectos renovables, de enerxía eólica, se provocou polo Real decreto do ano 2020, porque 
dixo o Goberno —o nunca visto— que eliminaría todos os proxectos de renovables en trami-
tación, os que non tivesen declaración de impacto ambiental. E, claro, cando viron que había 
moitas comunidades que protestaban, fixeron unha prórroga, e agora, cando lle pide Galicia 
unha prórroga máis, porque, señorías, é onde máis proxectos de enerxía eólica hai de toda Es-
paña presentados por ese real decreto que puxo unha data de caducidade, denegan a prórroga. 
 
¿Esa é a colaboración institucional que piden vostedes, ¡eh!, señora Rodríguez Rumbo? ¿Esa 
é a colaboración institucional que piden vostedes, cando a Xunta de Galicia está pedindo 
máis tempo, vostedes denegalo? Non, pois non. Entón, a incoherencia é tal que vostede veu 
aquí agora dicir que lle vai votar unha iniciativa que o único que pretende é deostar de novo 
a enerxía eólica —como fai o Bloque todo o tempo—, e vostede vén aquí outra vez. Non 
teñen criterio, señora Rodríguez Rumbo, o Partido Socialista non ten criterio. (Aplausos.) 
 
E o outro día escoitabamos o señor portavoz do Partido Socialista neste parlamento dicir 
que están en xogo as inversións estratéxicas en Galicia, ¿e despois branquean o Bloque Na-
cionalista Galego aprobándolle unha iniciativa que o único que busca é volver falar mal da 
Xunta de Galicia e da tramitación dos eólicos en Galicia? ¡Home!, un pouco de pudor. 
 
E din vostedes que imos poñer en risco as inversións estratéxicas en Galicia; dino os do non 
a Altri, os do non ao gasoduto Guitiriz-Zamora, os do non ao PERTE da industria do auto-
móbil, os do non á rede de alta tensión para Stellantis, os do non a Ence, os do non ao man-
temento da cadea mar-industria en Galicia. Pero ¿quen son aquí os que poñen en risco a 
industria de Galicia? Co Partido Socialista, dende que chegaron ao Goberno, toda a industria 
galega está en risco; a galega e a española, señor portavoz do Partido Socialista. 
 
Miren —dicíao onte e a súa compañeira a señora Rodríguez Rumbo repíteo constantemente 
tamén, entón vai para os dous—, o mellor é falar aquí porque vostedes a verdade é que a 

memoria a teñen moi selectiva e non recordan. A señora Rodríguez Rumbo empezou a falar 
aquí a partir do ano 2009, pero é que, claro, a súa memoria selectiva non recorda o que 
pasou nos catro anos anteriores que foi cando gobernou o SOS Bipartito —este que dicía 
antes o conselleiro de Sanidade—. E, entón, é que vostedes, claro, foron capaces de sacar 
un decreto eólico que foi totalmente deostado non só polos tribunais senón tamén polo 
propio sector.  
 
E é que o peor de todo é que presumen de instalación eólica: 36 parques eólicos, máis de 
800 megavatios. A maior instalación de enerxía eólica, señor Bará, fixérona vostedes cando 
gobernaban a Consellería de Industria no Bipartito. ¿E daquela eran uns depredadores? 
Cando o seu conselleiro de Industria pretendía planificar 6.500 megavatios para un horizonte 
de 2012, ¿eran vostedes uns depredadores? Si, esa era a planificación que había naquel mo-
mento. ¡Ah!, claro, é que agora están na oposición e, entón, como están na oposición, pois 
teñen que atacar a Xunta de Galicia porque quere ir co progreso e co avance. E os proxectos, 
señor Bará, levan o tempo que leva tramitalos. 
 
E agora mesmo, estes últimos meses, debido a que se confiaba en que puidese haber unha 
prórroga pero non se conseguiu, contratáronse máis de cen persoas, máis de cen técnicos 
destinados a revisar e a planificar todo ese traballo —como saben vostedes— de informes 
sectoriais que se fan na Xunta de Galicia para calquera proxecto eólico. Hai máis de 12 in-
formes sectoriais que teñen que emitir distintos departamentos da Xunta de Galicia. Máis 
de 3.300 informes se levan emitido nos últimos meses para avaliar eses máis de cen pro-
xectos. Señor Bará, ese é o esforzo que leva feito a Xunta de Galicia.  
 
¿E que fai o Bloque Nacionalista Galego? Pois coller a pancarta e «eólicos non» e favorecer 
as plataformas porque cren que van sacar algún rédito político con este tema, señor Bará. 
Iso é o seu. A vostedes o medio ambiente en Galicia dálles igual, porque o seu ecoloxismo é 
de pancarta, señor Bará, e son capaces de dicir aquí que se o eólico é público é bo e se o eólico 
é privado é malo. Entón, ¿quen os vai crer a vostedes? 
 
Mire, señor Bará, as sentenzas ditadas demostran que a seguridade xurídica do concurso de 
2010 está blindada e ratifican a legalidade e a constitucionalidade da Lei eólica impulsada 
por este goberno da Xunta de Galicia. Todos os acordos e resolucións adoptados polo Goberno 
galego en desenvolvemento e execución do disposto na orde da convocatoria do 29 de marzo 
de 2010, regulada pola Lei 8/2009, cumpren estritamente coa legalidade, e así o avalan todos 
os informes emitidos pola Asesoría Xurídica da Xunta. 
 
Mire, señor Bará —escoite—, no Partido Popular somos constitucionalistas e demócratas; 
iso significa que respectamos iso que a vostede lle soa de separación de poderes, ¿sabe?, 
(Risos.) e que lle corresponde... (Murmurios.) —si, si, claro— ...á Fiscalía... (Risos.) (Mur-
murios.) —si, si, si, señor Bará, ríase— ...facer as actuacións que estime oportunas e ás 
institucións colaborar... (A señora Rodil Fernández pronuncia palabras que non se perciben.) 
Señora Rodil, vostede xa interveu, ¿ou é que tamén sabe de eólico? (Murmurios.) É que, 
como vostede tamén é unha superdeputada, pois, claro, tamén sabe de eólico. (Aplausos.) 
Pero non, vostede xa tivo o seu minuto de gloria; se non o aproveitou, síntoo, noutra in-
tervención. 

Mire, a realidade é que non sabía que vostede fora xuíz. Vostede é capaz de vir aquí e de ditar 
as sentenzas todas que lle apeteza, pero nós non imos entrar por aí. O tema está xudiciali-
zado e farase entrega da documentación cando a requiran. E vostede o único que pretende 
con esta iniciativa é vir aquí falar mal da Xunta de Galicia, mal de Galicia, que temos unha 
oportunidade tremenda de ser líderes, como xa o somos, en enerxías renovables, de apro-
veitalo para así ser líderes en hidróxeno verde, a pesar da interrupción que nos vai facer o 
Goberno socialista cancelando o hidroduto Guitiriz-Zamora, a pesar diso. 
 
E vostedes sexan coherentes por unha vez e deixen de enlamar e de dicir falsidades e loiten 
por un progreso nunha enerxía como é a enerxía eólica, que é clave sobre todo para abaratar 
a factura da luz. Porque, señor Bará, coas súas soflamas e con todas as críticas que fai vostede 
continuamente para falar de eólico neste parlamento non se abarata a factura da luz a todos 
os consumidores. 
 
Nada máis pola miña parte, moitas grazas. (Aplausos.) 
 
O señor PRESIDENTE: Grazas. 
 
Grupo autor da moción, señor Bará. 
 
O señor BARÁ TORRES: A ver, para que lle quede claro ao Partido Popular, porque a señora 
Nóvoa vén aquí coas orelleiras, vén aquí co piloto automático, xa non escoita nada. Pero, 
para que lles quede claro, (Pronúncianse palabras que non se perciben.) polo menos á bancada 
popular, o que pedimos aquí é que trasladen ao Parlamento a documentación dos expedien-
tes sobre os plans industriais e as monetarizacións do concurso do 2010. ¿Que problema hai? 
 
Mire, ata lle vou pedir a votación por separado deste punto, para que non teñan ningunha 
escusa —por se teñen algunha dúbida nas outras cuestións— para que poidan votar a favor. 
Non ten nada que ver coa xudicialización, porque, en todo caso, o que está denunciando é 
exclusivamente o proxecto de Kaekias Eólica, que despois mercou Greenalia, e hai vinte máis 
que non están aínda. Pero é igual, unha cousa é a vía penal, a denuncia que ten a Xunta por 
prevaricación e malversación, e outra cousa é que se envíe a documentación ao Parlamento, 
e vostedes teñen a obriga de enviar a documentación ao Parlamento. E non teñen ningún 
motivo, nin razón nin xustificación para votar en contra de que se envíe a documentación 
ao Parlamento. A única escusa, a única razón, a única xustificación é que teñan algo que 
ocultar; esa é a única xustificación. 
 
E miren, este non é un debate, ademais, o que estamos dando aquí. Cando queiran, falamos 
sobre as renovables. Porque mesmo esas plataformas que vostedes din que están coa pan-
carta teñen un lema que é «eólicas si, pero non así». (Murmurios.) É dicir, que hai moitísima 
xente, mesmo a das plataformas, que está a favor dun desenvolvemento eólico razoable, ra-
cional; non o que están vostedes facendo, que é unha auténtica invasión, unha avalancha, 
unha ocupación masiva de terras.  
 
E acaban de facer informes negativos de proxectos porque plantexan unha barreira eólica 
de 100 quilómetros entre A Cañiza e O Deza, que impide o paso das aves migratorias; é dicir, 

que denegan autorizacións ambientais de proxectos porque son prexudiciais para as aves 
migratorias. ¿E as persoas, que? As persoas que viven neses territorios, ¿que?, ¿teñen menos 
dereitos que as aves migratorias?  
 
Pois hai que ter en conta os impactos sinérxicos e acumulativos que se dan no monte do 
Gato, nas Mariñas; que se dan na zona da Baña; que se dan no Deza; que se dan, por exemplo, 
na zona de Campelo, Bustelo e Toural nestes proxectos de Greenalia. Aí vive xente, aí ten a 
xente proxectos de vida, aí hai proxectos económicos que non se pode arrasar con eles, como 
están facendo vostedes. 
 
E miren, cando queiran, falamos tamén dos impactos, non só estes impactos ambientais e 
humanos, senón dos impactos económicos. Porque nós tamén facemos os deberes e temos 
os estudos feitos. (O señor Bará Torres mostra un documento.) Claro, ningún alcalde do BNG 
pode pedir que se retire un parque. ¿Saben por que? Porque vostedes aprobaron que os par-
ques van estar aí por tempo indefinido. (Aplausos.) Aprobárono con procedementos de auto-
rización administrativa; non son concesións con tempo limitado, son autorizacións 
administrativas que quedan aí para sempre. (Aplausos.) Aprobárono vostedes. Por iso ningún 
alcalde do BNG pode pedir que se quiten.  
 
Pero os alcaldes do BNG fixeron os estudos pertinentes sobre o impacto económico dos par-
ques eólicos. ¿E saben o que din estes informes? (Murmurios.) Que as empresas amigas súas, 
as que lles dan abrazos, levan diñeiro a mans cheas, máis do 95 por cento do que xeran os 
parques, (Aplausos.) e a xente que vive no territorio leva as migallas. E os concellos que teñen 
máis enerxía eólica de Galiza, na Costa da Morte e tamén na serra do Xistral, e, entre eles, 
Muras, están en procesos de perda de poboación acelerada e de perda de renda por habitante 
acelerada. Son os concellos que teñen a renda por habitante máis baixa de toda a provincia 
de Lugo. Esa é a realidade. 
 
E vostedes o que fan é defender os intereses das grandes empresas do oligopolio eólico e 
tamén de Madrid. Porque, efectivamente, nós o que dicimos é: se somos produtores de ener-
xía eólica, se somos produtores de renovable, que se beneficie Galiza desa produción, por 
exemplo pagando unha factura enerxética máis barata ou recibindo os beneficios a xente 
que vive nos territorios onde están eses parques, ou o erario público. E vostedes o que fan é 
que Madrid, que non ten nin un só megavatio eólico, pague o mesmo ou menos incluso que 
calquera galego ou galega. E isto é radicalmente inxusto e ímolo denunciar as veces que faga 
falta alí onde sexa necesario.  
 
E, falando de alternativas, pois poñamos alternativas sobre a mesa. Miren, por exemplo, 
¿por que vostedes están empeñados nesta avalancha de proxectos e, por exemplo, non se 
preocupan polas repotenciacións? Naquelas zonas que xa están ocupadas, que son normal-
mente as zonas máis altas dos montes, onde hai parques que teñen vinte e cinco ou trinta 
anos de vida, pódense facer as repotenciacións e poñer aí máquinas máis modernas e con 
máis potencia e máis produtivas. (Pronúncianse palabras que non se perciben.)  
 
Iso é o que din as Directrices de ordenación do territorio de Galiza, e vostedes iso estano ve-
tando, non o están promovendo. (Pronúncianse palabras que non se perciben.) Si, é que non 

entenden nada, non queren entender. (Murmurios.) 
 
O señor PRESIDENTE: Silencio. 
 
O señor BARÁ TORRES: Dino as Directrices de ordenación do territorio de Galiza, din iso, 
que é mellor facer repotenciacións que ampliar o territorio ocupado. (Murmurios.) 
 
Podemos, por exemplo, instalar solar fotovoltaica. A vostedes iso non lles preocupa. (Pro-
núncianse palabras que non se perciben.) Si, solar fotovoltaica, en tellados, tellados solares, é 
algo que están facendo en toda Europa, que nos dan mil leccións sobre iso. Países que teñen 
moitas menos horas de sol que aquí, (Murmurios.) e teñen dez, quince, vinte veces máis ener-
xía solar instalada que aquí. (Pronúncianse palabras que non se perciben.) Pero a vostedes o que 
lles preocupa é a eólica, a depredación eólica, a invasión eólica. Ou unha empresa pública de 
enerxía ou a participación pública ou as comunidades enerxéticas. Temos alternativas para 
desenvolver un modelo enerxético distinto que favoreza o país e a maioría social. E vostedes 
vétanas sistematicamente. (Murmurios.)  
 
O señor PRESIDENTE: Remate, por favor. 
 
O señor BARÁ TORRES: Pero hoxe aquí do que estamos falando é dunha cousa moi clariña: 
luz e taquígrafos, transparencia, información de que vai pasar con estes proxectos de empresas 
que se chaman Greenalia, Acciona, Aldesa, Cortizo, Enel, Galenova, Fenosa..., que se compro-
meteron a investir nos proxectos industriais e non o fixeron, e vostedes estánllelo perdoando; 
ou que se comprometeron —como lles dixen antes—, como Fenosa, a pagarlle ao erario pú-
blico por eses parques que lle adxudicaron máis de 1.175 millóns de euros. (Murmurios.)  
 
O señor PRESIDENTE: Grazas. 
 
O señor BARÁ TORRES: É que isto é un escándalo maiúsculo. E por iso vostedes ocultan a 
información. 
 
O señor PRESIDENTE: Grazas. Remate, por favor. 
 
O señor BARÁ TORRES: Pero iremos a onde faga falta, se fai falta á Xustiza, para que nos 
dean esa información. 
 
Moitas grazas. (Aplausos.) 
 
O señor PRESIDENTE: Grazas. 
 
Votación das mocións 
 
 O señor PRESIDENTE: Procedemos á votación das mocións.  
 
Comezamos votando a do Grupo Parlamentario do Bloque Nacionalista Galego por iniciativa 
de dona Olalla Rodil. 

Non se acepta a emenda do Grupo Parlamentario Socialista. 
 
Votamos. 
 
Votación da Moción do G. P. do Bloque Nacionalista Galego, por iniciativa de Dª Olalla Rodil Fernán-
dez, sobre o novo modelo de residencias anunciado pola Xunta de Galicia. 
 
Efectuada a votación, deu o seguinte resultado: votos a favor, 33; votos en contra, 40. 
 
O resultado da votación é negativo. 
 
En consecuencia, queda rexeitada esta moción. 
 
O señor PRESIDENTE: Votamos agora a do Grupo Parlamentario Socialista, por iniciativa de 
dona Matilde Begoña Rodríguez Rumbo. 
 
Non se acepta a emenda do Grupo Parlamentario do Bloque Nacionalista Galego. 
 
Votamos. 
 
Votación da Moción do G. P. dos Socialistas de Galicia, por iniciativa de Dª Matilde Begoña Rodríguez 
Rumbo, sobre as medidas que debe adoptar a Xunta de Galicia en relación co financiamento das en-
tidades locais. 
 
Efectuada a votación, deu o seguinte resultado: votos a favor, 33; votos en contra, 40. 
 
O resultado da votación é negativo. 
 
En consecuencia, queda rexeitada esta moción. 
 
O señor PRESIDENTE: Votamos, por último, a do Grupo Parlamentario do Bloque Naciona-
lista Galego por iniciativa de don Xosé Luís Bará. 
 
Pediu separar un punto. ¿Que punto é o que quere separar? (O señor Bará Torres pronuncia pa-
labras que non se perciben.) O primeiro. 
 
Votamos en primeiro lugar o punto primeiro.  
 
Votamos.  
 
(Pronúncianse palabras que non se perciben.) O punto primeiro. (Pronúncianse palabras que non se 
perciben.) Si, si, pode pedir a separación por puntos. (Murmurios.) Non, non, el pode separar. 
Pode pedir a separación. (Pronúncianse palabras que non se perciben.) Non, non, non. Pode facelo 
el tamén. (Pronúncianse palabras que non se perciben.) Si, si, non, non. Pero tamén el é o propo-
ñente, pode. (Murmurios.) Non, non. El pediu separar. Non é a primeira... (Murmurios.) Non é a 
primeira vez que isto sucede, ¡eh! Non, non, non. (Pronúncianse palabras que non se perciben.)   

Ben, imos alá. Hai que repetir a votación. (Murmurios.) Imos repetir a votación. 
 
Votamos o punto primeiro. (Murmurios.)   
 
Votación do punto primeiro da Moción do G. P. do Bloque Nacionalista Galego, por iniciativa de D. 
Xosé Luís Bará Torres, sobre as actuacións que debe realizar a Xunta de Galicia en relación cos plans 
industriais das empresas eólicas. 
 
Efectuada a votación, deu o seguinte resultado: votos a favor, 33; votos en contra, 40. 
 
O resultado da votación é negativo. 
 
En consecuencia, queda rexeitado o punto primeiro desta moción. 
 
O señor PRESIDENTE: Votamos agora o punto número 2.  
 
Votamos.  
 
Votación do punto segundo da Moción do G. P. do Bloque Nacionalista Galego, por iniciativa de D. 
Xosé Luís Bará Torres, sobre as actuacións que debe realizar a Xunta de Galicia en relación cos plans 
industriais das empresas eólicas. 
 
Efectuada a votación, deu o seguinte resultado: votos a favor, 33; votos en contra, 40. 
 
O resultado da votación é negativo. 
 
En consecuencia, queda rexeitado o punto segundo desta moción.  
 
O señor PRESIDENTE: Suspendemos a sesión ata as catro da tarde, 16 horas.  
 
Suspéndese a sesión ás dúas e corenta e oito minutos da tarde e retómase ás catro e dous minutos.  
 
O señor PRESIDENTE: Boa tarde. 
 
Reanudamos a sesión co punto terceiro, proposicións non de lei. 
 
Proposición non de lei do G. P. Popular de Galicia, por iniciativa de D. Diego Calvo Pouso e 
seis deputados/as máis, sobre as demandas que debe realizar o Goberno galego ao Goberno 
español en relación coa alta velocidade 
 
O señor PRESIDENTE: Hai unha autoemenda do Grupo Popular. 
 
(O G. P. Popular de Galicia, a través do seu portavoz e por iniciativa do deputado José Manuel Balseiro 
Orol, ao abeiro do disposto no artigo 161.2 e concordantes do Regulamento da Cámara, presenta ante 
a Mesa a seguinte emenda á esta proposición non de lei. 

Emenda de substitución.  
 
Débese substituír o texto da parte resolutiva polo que segue a continuación:  
 
«O Parlamento de Galicia insta ao Goberno galego a requirir do Goberno de España que concrete o 
cronograma para a chegada da alta velocidade ao conxunto das cidades galegas; garanta os tempos 
de viaxe do AVE comprometidos dotando inmediatamente á rede ferroviaria da Comunidade dos 
trens AVRIL; e especifique o número e tipo de trens AVRIL asignados a Galicia e a data concreta en 
que eses trens de rodaxe desprazable estarán circulando na comunidade».) 
 
O señor PRESIDENTE: Para formular esta proposición non de lei, ten a palabra o señor Bal-
seiro. 
 
O señor BALSEIRO OROL: Grazas, señor presidente. 
 
Moi boa tarde a todas e a todos, señorías. 
 
Desde a chegada do socialista Pedro Sánchez á Presidencia do Goberno, en Galicia vimos su-
frindo unha sucesión sistemática de incumprimentos; sobre todo, nos compromisos que en 
materia de infraestruturas viarias e ferroviarias tiña adquiridos co noso territorio. E, ante 
esta realidade, os galegos merecemos explicacións e exiximos certezas.  
 
Eu ben sei que nas gradas da oposición molesta moito que digamos que Sánchez desconecta 
Galicia, pero, máis alá dun acertado lema que resume á perfección o que están a facer coa 
nosa terra tanto o actual inquilino da Moncloa como o seu amplísimo e caro equipo de mi-
nistros, a realidade innegable é que ese goberno protagoniza un desprezo absoluto ante cal-
quera reivindicación que no ámbito das infraestruturas e da mellora da mobilidade facemos 
desde Galicia. 
 
As autovías de titularidade estatal nin conclúen nos prazos previstos —vémolo, por exemplo, 
coa autovía A-54 entre Santiago e Lugo— nin avanzan ao ritmo prometido nin técnica nin 
orzamentariamente —de feito, recortan partidas—. Vémolo coas incidencias —por non 
dicir, auténticas chapuzas— como a xestión do Ministerio de Transportes no peche da au-
tovía A-6 tras o desplome do viaduto do Castro, ou na xestión do socavón da estrada nacional 
N-642, a principal arteria da Mariña lucense pola costa —que vostede, señora Otero, coñece 
ben, igual ca min—. Demostran que son incapaces de ofrecer solucións eficaces e rápidas 
aos problemas que acontecen nas estradas galegas.  
 
Poden seguir facendo oídos xordos, señorías, pero hai un clamor de moitos cidadáns, de al-
caldes —incluso do Partido Socialista—, de usuarios e de transportistas alertando da falta 
de conservación das estradas de titularidade estatal. Cando a nosa prioridade debe ser o 
mantemento destas vías —porque actuar a tempo é aforrar no futuro—, reclamamos sen 
éxito que o Ministerio imite a Xunta e dispoña dun plan de conservación periódico anual nas 
estradas nacionais, porque as estradas de competencia estatal son, como vemos na Mariña, 
eixes fundamentais estruturantes da mobilidade.  

E o mesmo acontece cos grandes proxectos estratéxicos que dependen do goberno socialista 
en Madrid. Di «non» ao AVE Vigo-O Porto. Pedro Sánchez dá un portazo ao corredor at-
lántico de mercadorías. Quixeron deixar sen parada de bus, co novo mapa estatal, 23 conce-
llos da Galicia interior e 136.000 galegos. Converten as autoestradas galegas de titularidade 
estatal, a AP-9 e a A-53, nas máis caras de toda España e, non contentos, volven subir as 
tarifas cando prometeron conxelalas. 
 
En materia ferroviaria, Renfe aínda non restableceu todos os trens e horarios suprimidos ao 
amparo da pandemia. Deixan a diario centos de galegos sen praza, nunha clara falta de previ-
sión por parte dos responsables do Goberno central. Señorías, todas as infraestruturas nece-
sarias en Galicia en materia ferroviaria seguen pendentes e sen previsións de execución: a citada 
conexión por AVE con Portugal, o corredor atlántico de mercadorías, pero tamén as estacións 
intermodais, a variante exterior de Ourense, o cambio do ancho de vía e, para colmo, o que 
acontece cos trens AVRIL. O Goberno Sánchez enganou os galegos. Foron moitas as datas que 
deu para que os trens AVRIL  estivesen operativos na rede ferroviaria galega. E todas elas foron 
incumpridas. Rematou o dobre e excepcional ano xacobeo e os AVRIL aínda non se estrearon. 
Por iso, Galicia necesita que o Goberno de España ofreza unha data factible, realista pero tamén 
concreta, sobre a chegada dos trens AVRIL a Galicia; igual que o Goberno de España debe ser 
quen concrete exactamente cantos deses trens vai destinar á nosa comunidade. O que está claro 
e o que pedimos desde Galicia é que sexan as unidades suficientes para garantir un servizo de 
alta velocidade ferroviaria competitivo entre as cidades galegas e tamén con Madrid.  
 
Hoxe a liña Madrid-Galicia de alta velocidade non está aproveitando todo o potencial. As 
peculiares características da rede ferroviaria galega, o diferente ancho, impiden que o AVE 
pase máis alá de Ourense nestes momentos. Os cidadáns de Santiago, da Coruña, de Ponte-
vedra ou de Vigo, para ir a Madrid agora mesmo, ou ben teñen que ir en Alvia ou ben facer 
transbordo en Ourense e desde alí coller o AVE a Madrid. E xa non lles conto o que pasa na 
miña provincia, en Lugo, onde o seu tren é un autobús escandaloso. 
 
Sexan valentes e pensen nos galegos, non fagan como coa suba das peaxes nas autovías. O 
PSdeG vota unha cousa aquí no Parlamento de Galicia, nesta Cámara, e di outra en sentido 
contrario en Madrid, alí onde vostedes teñen responsabilidades de goberno —espero, sin-
ceramente, que por pouco tempo, polo ben de Galicia e polo ben de España—. 
 
Galicia só foi prioritaria para Sánchez cando necesitou os votos do nacionalismo galego para 
a súa investidura. Eses que a señora Pontón regalou a cambio absolutamente de nada. Hoxe 
non estamos a pedir algo que Galicia non mereza, nada que as forzas políticas desta Cámara 
non poidan votar a favor se son coherentes co discurso que mantiveron ata o de agora. Aínda 
hoxe descoñecemos cantos trens virán a Galicia, dos 30 en fabricación, e de que tipo serán, 
xa que hai uns vehículos máis rápidos ca outros. Queremos saber non só cando van chegar 
os trens senón cantos e de que tipo. 
 
Señorías socialistas e nacionalistas, poden situarse, coma sempre, a carón de Pedro Sánchez 
ou poden facelo, esta vez si, do lado dos intereses de Galicia. O atraso sistemático dos trens 
AVRIL é outro golpe de Sánchez, disposto a seguir desconectando Galicia e, esta vez, pri-
vando da alta velocidade o resto das cidades.  

Espero e desexo contar co apoio das distintas forzas deste Parlamento, porque non creo que 
vostedes estean en contra de que os trens AVRIL cheguen a Galicia. É certo, non chegaron 
cando tiñan que chegar pero esperemos que cheguen no futuro. Quero dicir que, de enga-
narnos por parte do Goberno central tanto ao Goberno de Galicia como aos grupos parla-
mentarios deste Parlamento, xa imos ben. Polo cal, nada máis, señor presidente e moitas 
grazas. Dá gusto intervir así á primeira hora da tarde. 
 
Nada máis. (Aplausos.)   
 
O señor PRESIDENTE: Grazas, señor Balseiro. 
 
Polo Grupo Parlamentario Socialista, a señora Otero. 
 
A señora OTERO RODRÍGUEZ: Grazas, presidente. 
 
Boas tardes. 
 
Non coincido con vostede, señor Balseiro, en que sexa a mellor hora para intervir a pri-
meira hora da tarde, pero, bueno, é que, a verdade, coincidimos bastante pouco ultima-
mente no que pensamos uns e no que pensan outros. A verdade é que o presidente do 
Parlamento antes esqueceuse de dicir que o propio Grupo Parlamentario Popular presen-
tara unha autoemenda á súa iniciativa. E, señor Balseiro, eu pensei que tamén ía presentar 
unha autoemenda á exposición de motivos desta iniciativa, que é certo que non foi asinada 
no seu día por vostede. Pero, claro, falan de que chegue o AVE ás distintas cidades de Ga-
licia. E fala de que chegue á Coruña, de que chegue a Santiago, de que chegue a Pontevedra, 
de que chegue a Vigo, e, ¡home!, señor Balseiro, ¿non vai chegar a Lugo? ¿Vostede non 
quere que o AVE chegue a Lugo? Eu pensei que vostede, que hoxe lle tocou defender esta 
iniciativa, ía autoemendarse e pedir que tamén o AVE chegase a Lugo. E, por certo —xa llo 
teño dito máis veces—, o seu antigo líder, o señor Feijóo, dicía que chegaría a Lugo incluso 
con fondos propios da Xunta de Galicia. Aínda estamos a esperar esa promesa electoral do 
ano 2009 do señor Feijóo. 
 
Mire, vou empregar verbas súas de cando empezou a súa intervención, que dicía que, dende 
a chegada do socialista Pedro Sánchez á Moncloa, Galicia está desconectada. Non, señor Bal-
seiro, precisamente quen conectou Galicia foi o señor Pedro Sánchez; porque foi co señor 
Pedro Sánchez con quen chegou o AVE a Galicia. E esa —e vou utilizar outras verbas súas— 
é unha realidade innegable. 
 
Vostede tamén dicía —porque meteu máis temas nesta iniciativa— que basicamente o que 
pedía é axilidade e celeridade para que cheguen os trens AVRIL á nosa comunidade autónoma 
e así poder estender o AVE, a alta velocidade, a todas as cidades de Galicia —excepto a Lugo, 
porque o señor Balseiro non quere que chegue a Lugo—. Entón empezou a falar do socavón 
que se produciu esta fin de semana na N-642 e dixo que os socialistas demostramos unha 
vez máis que somos incapaces de aportar solucións eficaces e rápidas. E quero recordarlles 
ás súas señorías que este socavón tivo lugar o venres pola tarde, e o domingo pola tarde xa 
había un desvío provisional que permite entrar e saír de Burela cara a Foz, e á inversa, re-

gulado por un semáforo. Polo tanto, en menos de dous días había un desvío provisional para 
ese socavón que tivo lugar na N-642. 
 
Pero se quere que lle recorde, señor Balseiro, o que aconteceu, ou o que está a acontecer, coa 
estrada autonómica do Courel, que é de titularidade autonómica, señor Balseiro, imos com-
parar. O derrubamento nesta estrada tivo lugar o 20 de febreiro de 2022. Tardou a Xunta de 
Galicia corenta e catro días ¿en que? En adxudicar o desvío provisional. ¡Corenta e catro días 
en adxudicar este desvío!, que non foi aberto ao tráfico ata catro meses e medio despois. E 
non estou a falar da solución definitiva porque, polo que estamos a ver polos orzamentos 
que presentou a Xunta de Galicia, esta nova estrada do Courel non será unha realidade ata o 
ano 2025. Iso dino os orzamentos que a propia Xunta de Galicia presentou nesta Cámara. 
 
Polo tanto, o Goberno central na N-642 actuou, en primeiro lugar, como debía de ser, con 
seguridade —para protexer a seguridade dos que empregábamos esa vía—, e con rapidez, 
con axilidade, e articulou un desvío provisional que está a funcionar dende a tarde do do-
mingo. E, dende logo, é certo que agora mesmo haberá que analizar as causas, a situación 
na que se atopa esta estrada e, dende logo, acometer a obra de emerxencia para a reapertura 
total desta N-642. 
 
Pero, señor Balseiro, vostede achacaba todo a que esta estrada e as estradas de competencia 
estatal son fundamentais na Mariña. Para nós, dende logo, é fundamental que por parte 
do Goberno central tamén se lle dea esa axilidade a esa autovía da Mariña que vai dende 
Barreiros ata San Cibrao —que, por certo, vostedes non fixeron nada cando estaban en 
Madrid no relativo a esta autovía da Mariña—. Pero eu tamén creo que é fundamental que 
por parte da Xunta de Galicia se lle dea ese impulso tan necesario á VAC Costa Norte, que 
uniría San Cibrao con Ferrol e que é competencia da Xunta de Galicia. O único tramo aberto 
na nosa provincia, señor Balseiro, foi inaugurado polo Partido Popular —é certo— pero 
deixouno licitado o presidente Touriño. Polo tanto, tamén hai que axilizar esa VAC Costa 
Norte. 
 
E agora vostedes veñen con esta iniciativa, que o que pide é axilidade ao Goberno de cara a 
que os trens AVRIL cheguen á nosa comunidade autónoma. Aínda que tamén dende o Grupo 
Parlamentario do PSdeG lle temos dito en numerosas ocasións ao Goberno central que teñen 
que chegar canto antes, nós queremos que o fagan con toda a seguridade posible. Non po-
demos meter presión agora, creo que non estamos no momento de meter esa presión. Es-
tamos a falar de que estamos no momento de homologar estes trens; polo tanto, non é o 
máis acertado, non é o máis seguro, pedir esa axilidade, esa rapidez que pide o Grupo Par-
lamentario Popular, sen ter en conta a seguridade. 
 
Polo tanto, nós o que pedimos é que se dean todas as garantías de seguridade no tocante a 
este transporte ferroviario. Por facer agora presión e pedir axilidade non podemos caer no 
erro de asumir riscos, de arriscar esa seguridade. As probas ás que se están a someter estes 
trens son moi delicadas, son moi complexas. Estamos a falar de material rodante que acada 
os 330 quilómetros por hora; polo tanto, non podemos asumir ningún tipo de riscos. Teñen 
que pasar todas as probas precisas —iso, dende logo, leva tempo— para dotalos da máxima 
seguridade.  

Pero, claro, é que parece que este atraso dos trens AVRIL ten como única causa a chegada do 
Goberno socialista a Madrid. E, miren, eu quero poñerlles tamén unhas datas encima da mesa. 
No ano 2016 firmouse un precontrato para que estes trens chegasen a Galicia —ano 2016—. 
É certo que este contrato foi asinado no ano 2017, pero non estaba a gobernar Pedro Sánchez 
en Madrid. E eu pregúntome se ese momento non era o momento de que dende Galicia se pe-
dise iso con ese fervor co que se está a pedir agora polo Grupo Parlamentario Popular e tamén 
pola Xunta de Galicia —nomeadamente, pola conselleira de Infraestruturas—. A conselleira 
pide esa axilidade cando vai xa en campaña electoral a determinados concellos vender un apar-
cadoiro e se olvida de que alí está a gobernar un alcalde socialista —por certo, non é invitado 
o alcalde a esa presentación dunha campaña electoral da propia conselleira—. E tamén se ol-
vida de dicir que esa infraestrutura é financiada con fondos Next Generation. (Aplausos.) Ou 
sexa, estou a falar do que aconteceu en Ferrol en datas moi recentes. (Aplausos.) 
 
E, miren, no ano 2016, ¿por que dende o Goberno do Partido Popular en Madrid non se axi-
lizou a fabricación destes trens? ¿Por que daquela, no ano 2016, dende a Xunta de Galicia 
non se lle pedía ao Goberno central axilidade para que fabricasen estes trens? ¿Por que o 
Partido Popular aquí en Galicia quedaba calado daquela e era cómplice da política de brazos 
caídos do Goberno central no que tocaba á fabricación destes trens? ¿Por que? Era nese mo-
mento cando había que pedir urxencia, cando había que pedir celeridade para que se fabri-
casen. Porque os atrasos que está a sufrir a chegada destes trens AVRIL a Galicia, a orixe 
destes atrasos, é esa política de brazos caídos do Partido Popular en Madrid, que non foi 
quen de facer nada dende que asinaron ese contrato para que se fabricasen eses trens AVRIL. 
E, repito, a preadxudicación foi no ano 2016 e foi asinado no ano 2017. E, claro, chegou Pedro 
Sánchez á Moncloa, señor Balseiro, e foi o que o puxo en funcionamento para que se fabri-
casen estes trens; polo que recordo que é un contrato que foi asinado no ano 2017 e que se 
tardou máis de dous anos en empezar a fabricar estes trens. 
 
Polo tanto, agora vostedes piden esa axilidade, piden esa rapidez. Nós dende logo que lle 
pedimos ao Goberno central que non quede durmido nos loureiros —como se di—. Non o 
está a facer, están a traballar nesa fase de probas e de homologación. Pero cremos que non 
é o momento de pedir esa rapidez porque o que hai que primar agora mesmo é a seguridade 
nas infraestruturas ferroviarias. Aquí en Galicia sabemos que ás veces por moito correr non 
se chega mellor á fin. Polo tanto, deixemos traballar os técnicos, que pasen todas as fases 
de homologación, que sexan con toda a seguridade posible. Pero, claro, agora veñen aquí 
pedir algo que, se vostedes fixesen o seu traballo, estaría resolto. Eu estou segura de que, se 
no ano 2017 empezasen a traballar dende o Goberno central e se lle pedise a esa empresa 
adxudicataria que fabricase os trens no prazo que tiña marcado, estes trens AVRIL estarían 
hoxe aquí. 
 
Espero, señor Balseiro, que na súa réplica se acorde de Lugo, tamén a súa cidade. Espero 
que queira que tamén os trens AVRIL cheguen á cidade de Lugo para así conectar todas as 
cidades galegas coa alta velocidade. 
 
Nós, dende logo, primando a seguridade ante todo, non entendemos esa autoemenda para 
aínda pedir que cheguen canto antes saltando a seguridade —porque non vemos que o re-
flictan en ningún lado—. Imos apoiar a iniciativa porque nós consideramos que é necesario 

que cheguen estes trens AVRIL a Galicia para que, dende logo, todas as cidades galegas —
incluída Lugo— teñan acceso á alta velocidade. 
 
Pola miña parte, nada máis e moitas grazas. (Aplausos.) 
 
O señor PRESIDENTE: Grazas, señora Otero. 
 
Polo Grupo Parlamentario do Bloque Nacionalista Galego, o señor Bará. 
 
O señor BARÁ TORRES: Boa tarde. 
 
Grazas, presidente. 
 
A verdade é que me chamou a atención, cando lin esta iniciativa —ademais de que o autor foi o 
señor Diego Calvo, ou, polo menos, quen asina aquí—, que non só se esqueceu de Lugo —que, 
bueno, podía ter algún tipo de explicación, non estaba o señor Balseiro aí para asesoralo—, 
senón que tamén se esqueceu de Ferrol. Isto, no caso do señor Calvo, ten un pouco máis de..., 
en fin... De todas maneiras, chamoume a atención o estilo prudente e comedido desta iniciativa. 
Pero, bueno, hoxe saímos de dúbidas, porque xa asistimos aquí ao estilo aguerrido, agresivo, do 
señor Balseiro, o portavoz actual de infraestruturas. E isto lémbrame a miña época de futbolista, 
cando xogaba no Club de Fútbol Arcade, no Unión San Paio e no Pontevedra xuvenil. Naquel 
tempo había un defensa que se caracterizaba por repartir estopa —como se dicía—, que era 
Goikoetxea. Tamén había outros, como Migueli e Benito, que eran os que repartían estopa. 
Entón, este papel de Goikoetxea hoxe correspondeulle aquí ao señor Balseiro. E entón, á parte 
de falar... (Murmurios.) (O señor Pazos Couñago pronuncia palabras que non se perciben.) Tranquilo, 
eu xogaba noutra posición, señor Pazos, (Risos.) xogaba noutra posición. 
 
Claro, o señor Balseiro, ademais, estivo falando catro minutos de estradas e de autoestradas 
—non debía dar o tempo para falar do ferrocarril—. Pero, bueno, non sei se isto tamén ten 
que ver coa Triple A que anunciou o señor Feixóo, aínda que eses utilizaban outros métodos. 
Esperemos que non cheguemos a eses niveis. 
 
Ben, falando do AVE a Galiza, hai que dicir que hai unha historia aquí de atrasos, de enganos, 
de mentiras e de incumprimentos. E isto foi responsabilidade de todos os gobernos centrais 
dun e doutro signo, tamén dos gobernos do Partido Popular. Señor Balseiro, teñen que asu-
mir vostedes a súa parte de responsabilidade xunto co Partido Socialista, que vostedes non 
pasaban por alí. Estaban neses gobernos e son corresponsables de que o AVE chegase a Galiza 
trinta anos máis tarde que o primeiro AVE que chegou a Sevilla e de que reiteradamente se 
incumprisen os compromisos de chegada no 2009, posteriormente no 2011, no 2013, no 2015, 
no 2017, no 2019 e no 2020, ata que no 2021 —finais de 2021— chegou a Ourense. Chegou a 
Galiza pero chegou a Ourense, aínda non chegou ao resto das cidades galegas. E a algunhas 
delas —que xa se citaron aquí— aínda vai tardar máis en chegar do que cheguen os trens 
AVRIL, como é o caso de Ferrol e o caso de Lugo. 
 
Pois ben, a pesar de todo iso, vostedes fixeron aquela festa bipartidista. Foi, nos últimos 
tempos, a única vez que os vin xuntos —ademais daquel encontro happy flower do señor 

Rueda coa señora Ribera, cando, en fin, se miraban con aquela empatía, digamos—. Pois 
ben, a realidade é esa, que o AVE chega a Ourense, que en Taboadela hai un cambiador de 
ancho de vía porque tamén os gobernos centrais dun e doutro signo decidiran que se fixesen 
esas vías en distinto ancho e por iso hai que buscar alternativas ou solucións para resolver 
ese problema —neste caso cos trens de ancho variable, os trens AVRIL —. 
 
Efectivamente, estes trens contratáronse entre o 2016 e o 2017. Pero as 15 primeiras unidades 
que se contrataron de trens AVRIL en 2016 non eran de ancho variable. E despois no 2017, 
concretamente o 31 de maio de 2017, licitáronse e contratáronse as 15 unidades de ancho va-
riable. Púidose facer antes pero fíxose máis tarde, non lles acordou ao principio que había 
este problema, e non é só de Galiza. Por certo, nese momento tampouco se dixo nin se puxo 
no prego —como queren vostedes poñer agora— cantos deses trens ían ser para Galiza. A 
vostedes preocupoulles contratar os trens pero non cantos deses trens tiñan que vir para 
Galiza.  
 
E a realidade é que houbo unha serie de revisións dese contrato, de modificacións do con-
trato, como consecuencia da covid e tamén polo cambio da normativa de seguridade. E por 
esa razón os prazos do contrato da entrega dos trens foise atrasando ao 2021, despois anun-
ciouse que ía ser no verán de 2022 polo Xacobeo e despois atrasouse de novo. E agora o úl-
timo que sabemos —que isto tampouco é ningunha garantía— é o que dixo a secretaria xeral 
de Infraestruturas, e é que poderían chegar no verán, ou no outono, e que tampouco podería 
garantilo. 
 
E a realidade é que é importante que se poñan en funcionamento estes trens por varias ra-
zóns. Desde logo, unha é reducir os tempos da viaxe e que cheguen os AVE a todas esas ci-
dades que se citaron, pero tamén é que teñen practicamente o dobre de capacidade que os 
trens actuais e iso ten unha importante repercusión tamén no prezo da viaxe. Como sabe-
mos, canta máis é a oferta de prazas, menor é o prezo; polo tanto, xogámonos moito tamén 
neste sentido. 
 
Por isto, desde logo, o BNG vai votar a favor desta iniciativa, aínda que poriamos aí unha 
certa cautela, que é que se cumpra con todas as garantías de seguridade, loxicamente, porque 
hai unha normativa de seguridade que agora é moi estrita e que obriga a cumprir unha serie 
de requisitos de seguridade. Porque xa tivemos un Angrois. Por certo que os peritos que de-
clararon onte tamén deixaron claro que aí habería, máis cedo ou máis tarde, un accidente. 
E iso ten que ver tamén con decisións que se tomaron nas que a seguridade non foi o máis 
importante, o principal; polo tanto, que haxa máximas garantías de seguridade. 
 
Pero, claro, tamén nos interesa hoxe aquí nesta tribuna falar da situación do ferrocarril en 
Galiza, non só do AVE. En fin, é lícito e defendible que esteamos preocupados pola conexión 
con Madrid e que se poida prestar coas maiores garantías, pero tamén queremos falar aquí 
hoxe da discriminación de Galiza en materia ferroviaria, que tamén é unha responsabilidade 
compartida por todos os gobernos. E recórdolle, señor Balseiro, que no século XXI vostedes 
estiveron gobernando dez anos no Goberno central e que terán algo que ver con esa descri-
ción que fixo vostede dunha serie de carencias que hai en materia ferroviaria e que eu vou 
ampliar, en todo caso.  

Primeiro, temos unha alta velocidade a medias, efectivamente, que non chegou aínda á 
maior parte das cidades galegas. Temos un tren de mercadorías no corredor atlántico que 
está no limbo, coa conexión cos portos e coas plataformas loxísticas —con algunhas delas, 
polo menos— aínda pendentes, sen garantías dos investimentos necesarios para poder 
impulsar ese tren de mercadorías. Temos aínda moitas infraestruturas pendentes, como 
as conexións con Lugo, con Ferrol, con Porto... E temos unhas vías convencionais que 
están nun estado que podemos considerar calamitoso. Teño que recordar que recente-
mente, nas pasadas horas, houbo —outro máis— un accidente na liña convencional entre 
Santiago e Ourense. Houbera outro a semana pasada. E non lle digo na liña Vigo-Ourense 
ou na liña Ferrol-Ribadeo, que vostede sabe moi ben tamén o que pasa aí. Pois esa é a re-
alidade. 
 
Mesmo naquelas liñas que están mellor, como as do eixo atlántico ou a liña entre Ourense e 
A Coruña, hai tamén moitas deficiencias no custo, na supresión de frecuencias que aínda 
non se recuperaron ou en horarios que se modificaron —por certo, para facilitar a conexión 
co AVE—, ou co colapso que hai derivado da gratuidade, con servizos —sobre todo nalgúns 
días da semana— nos que non hai prazas e con xente que necesita desprazarse por motivos 
de traballo. E xa non digamos o feito de que Galiza sexa unha das poucas comunidades do 
Estado que non ten tren de cercanías. Isto é absolutamente escandaloso.  
 
Moi ben, é necesario ter un tren moderno do século XXI a Madrid, pero o que necesitamos, 
sobre todo, principalmente, é un tren galego moderno de cercanías que conecte todos os 
días, con moita frecuencia, todas as principais vilas e cidades do país. (Aplausos.) No seu mo-
mento houbo un plan, un proxecto, e houbo acordos. Houbo, señor portavoz do Partido Po-
pular, un acordo do Partido Popular, do Goberno da Xunta do Partido Popular, para a creación 
do ente ferroviario galego. E vostedes, despois, gardárono no caixón cando gobernaron en 
Madrid e dixéronlle que non. Polo tanto, cadaquén, cada pau, que aguante a súa vela. 
 
Polo tanto —xa para rematar—, estamos neste ano no 150º aniversario do primeiro ferro-
carril que se construíu en Galiza, a liña —que era de mercadorías, por certo— para a expor-
tación de gando principalmente entre Compostela e Carril. Creo que é unha boa oportunidade 
para que este sexa o momento, a época, dun verdadeiro impulso ao ferrocarril, ao tren con-
vencional de pasaxeiros, para facilitar esa mobilidade diaria e sustentábel; e tamén ao tren 
de mercadorías. Desde logo, o BNG vai traballar, vai seguir traballando, para ter ese tren ga-
lego do século XXI que queremos e que merecemos.  
 
Nada máis. Moitas grazas. (Aplausos.)   
 
O señor PRESIDENTE: Grazas, señor Bará.  
 
Polo grupo autor da proposición non de lei, o señor Balseiro. 
 
O señor BALSEIRO OROL: Moitas grazas, señor presidente. 
 
Señor Bará, teño que recoñecer que vostede en termos futbolísticos case seguro que me gaña 
o debate, porque eu non son moi experto niso. Tampouco o vexo eu a vostede marcando 

goles nin o vexo aliñado de dianteiro centro, máis ben o vexo a vostede aliñado de medio 
estorbo, de medio estorbo. (Risos.) (Aplausos.)   
 
Señorías, eu xa non digo que vostedes non leran a iniciativa —que estou seguro, despois de 
escoitalos, de que non a leron—, pero tampouco leron a emenda. Porque a emenda di: «O 
Parlamento insta o Goberno galego a requirir ao Goberno de España que concrete o crono-
grama para a chegada da alta velocidade ao conxunto das cidades galegas». Non sei se Ferrol 
e Lugo non son cidades galegas. Ao mellor Ferrol e Lugo non son cidades galegas. 
 
Agora ben, dito isto, señora Otero, ¡que un socialista de Lugo diga na tribuna do Parlamento 
o que dixo vostede...! Vostede o primeiro que ten que ter é un coñecemento da provincia e 
preocuparse polos temas da provincia. A Lugo non chega o AVE, non chega o AVE nin está 
previsto que chegue. (Fortes murmurios.) Está previsto que chegue a alta velocidade, pero non 
AVE, porque vostedes, ademais de todo isto, do cronograma que deixou o Partido Popular, 
eliminaron as variantes de Canabal-Os Peares e de Rubián, que son imprescindibles para 
que chegue o AVE á cidade de Lugo. Hai que ter moita cara para que un socialista de Lugo 
non saiba isto. Polo cal, hai que informarse. A Lugo non chega o AVE. Non me estraña que o 
diga vostede, porque tamén o di a alcaldesa de Lugo. Hai veces que di: «Cuando llegue el 
AVE...» Non, non está previsto que chegue o AVE a Lugo. Está previsto que chegue a alta ve-
locidade e non o AVE. Vostedes, para que chegase o AVE, tiñan que facer esas variantes que 
vostedes eliminaron, ¡que vostedes eliminaron!, o Partido Socialista. Polo cal, o das cidades 
está ben, pero á nosa cidade non está previsto que chegue o AVE —como moito está previsto 
que chegue a alta velocidade— por unha xestión que fixo o Goberno de España con Pedro 
Sánchez, apoiado polo Bloque Nacionalista Galego no seu momento. (Aplausos.)   
 
E en referencia á carretera da costa, vostedes agora na Mariña, a verdade é que non conse-
guiron facer a autovía, pero agora non teñen estradas. Non lle está para presumir. Mire, 
estas son fotos de agora, de hai un momento, son fotos de hai un momento. (O señor Balseiro 
Orol móstralles unhas fotografías aos membros da Cámara.) Son fotos de hai un momento da ca-
rretera da costa. E vostede vén presumir aquí ao Parlamento de que se en dous días fixeron... 
Estas son fotos de hai un momento na Mariña de Lugo. E pon vostede como exemplo O Cou-
rel. Mire, no Courel en dúas horas, ¡en dúas horas!, e xa llo dixen máis veces, non estaba 
solucionado o problema que tiña a carretera pero si estaba solucionado o desvío. ¡En dúas 
horas, en dúas horas! (Pronúncianse palabras que non se perciben.) ¡Si, si!, sei do que falo. 
 
E, señor Bará, ¡home!, eu teño que agradecer —permítamo, porque non o fixen— o apoio 
tanto do Partido Socialista como do Bloque Nacionalista Galego a esta iniciativa, porque 
quere dicir que a iniciativa non é tan mala. É certo que a iniciativa leva un ano rexistrada. 
Pero ¿sabe por que a tivemos que traer agora? Porque nós xa pensabamos que esta iniciativa 
non teriamos que traela, porque pensabamos que os trens AVRIL nestas fechas xa estarían 
rodando por Galicia. E vímonos na obriga —como non están rodando, como nos enganaron 
e non cumpriron as fechas que deron— de ter que traer esta iniciativa. ¡Ah!, pero o Bloque 
Nacionalista Galego non é exento ao tema. Efectivamente, o Partido Popular gobernou en 
Madrid e o Partido Socialista gobernou en Madrid. Pero é que vostedes firmaron un pacto. 
¿Acórdase do pacto de Ana e Adriana? Si. (Murmurios.) ¿Que pediron vostedes? ¡Home!, se 
hai algo en Galicia, dentro de moitas cousas, que parece que é unha cousa de peso, é pedir 

que o AVE chegue ás cidades de Galicia, o que vostedes non fixeron, e apoiaron a Pedro Sán-
chez a cambio de nada. ¡Papel mollado única e exclusivamente! O pacto de Ana e Adriana é 
papel mollado. É dicir, nin sequera o título do pacto, porque o título do pacto tampouco o 
cumpriron, porque este foi un goberno de retroceso, un goberno de retroceso para Galicia e 
un goberno de retroceso para España. Por cumprir, nin cumpriron o título que lle puxeron 
nese caso a ese pacto de Ana e Adriana.  
 
E, señorías, dos trens AVRIL, efectivamente, vostedes non deron tampouco, ata o día de 
hoxe, ningunha fecha —refírome ao Partido Socialista—, porque o normal sería subir a esta 
tribuna e que nos dixesen cando teñen pensado vostedes que cheguen os trens AVRIL, cantos 
nos van mandar e que tipo deses trens van vir.  
 
E, ademais, as peticións da Xunta son ignoradas polo goberno de Sánchez. Así acontece co 
proceso de cambio do ancho de vía do treito Santiago-Ourense, unha proposta que consi-
deramos razoable e avalada polos expertos. A Xunta trasladou ao Ministerio un estudo res-
pecto disto. A modificación do ancho da liña Santiago-Ourense —actualmente en ancho 
ibérico— para adaptala ao ancho internacional, ou ancho europeo, permitiría que os trens 
AVE, ¡os trens AVE!, que agora mesmo non poden pasar da cidade das Burgas, chegasen 
ata a capital de Galicia, onde conflúe o eixo atlántico. Iso permitiríao o ancho de vía. Polo 
tanto, os beneficios da alta velocidade estenderíanse a moito máis territorio e a moita máis 
poboación. 
 
En definitiva, e como conclusión, Galicia demanda a dotación canto antes destes trens AVRIL 
que o Ministerio nos dixo que iamos ter o pasado verán —oportunidade perdida tendo en 
conta o ano Xacobeo, e tampouco para o forte do turismo deste ano 2023—. No verán non 
parece que os vaiamos ter tampouco. Tamén pedimos saber cantos e de que tipo de trens 
AVRIL se vai dispoñer..., 
 
O señor PRESIDENTE: Remate, por favor. 
 
O señor BALSEIRO OROL: ...demandando en todo caso un número suficiente para garantir 
un AVE, respecto das cidades galegas, de calidade e competitivo. 
 
Nada máis e —repito— moitas grazas por apoiar esta iniciativa, que, unha vez máis, a pesar 
de levar moito tempo no caixón parece que era necesaria, e por iso vostedes a apoian.  
 
Nada máis e moitas grazas. (Aplausos.)   
 
O señor PRESIDENTE: Grazas, señor Balseiro.  
 
Proposición non de lei do G. P. dos Socialistas de Galicia, por iniciativa de Dª María del Car-
men Rodríguez Dacosta e D. Martín Seco García, sobre as actuacións que debe levar a cabo 
a Xunta de Galicia respecto da creación dun consello de comunidades de montes veciñais 
 
O señor PRESIDENTE: A esta proposición non de lei presentouse unha autoemenda do Grupo 
Socialista e unha emenda do Grupo Parlamentario do Bloque Nacionalista Galego. 

(O G. P. dos Socialistas de Galicia, por iniciativa da deputada Carmen Rodríguez Dacosta, a través do 
seu portavoz e ao abeiro do disposto no artigo 161.2 do Regulamento da Cámara, presenta ante a 
Mesa a seguinte emenda a esta proposición non de lei.  
 
Emenda de adición.  
 
Débese engadir un novo parágrafo na parte resolutiva da proposición non de lei que quedará redac-
tado co seguinte contido:  
 
«Elaborar un informe que certifique a situación das comunidades propietarias dos montes veciñais 
en man común, detallando de xeito específico a súa estrutura organizativa, o cumprimento das súas 
obrigas legais e a existencia de instrumentos de ordenación e xestión forestal dos seus montes.»)  
 
(O G. P. do Bloque Nacionalista Galego, por iniciativa da deputada María González Albert, ao abeiro 
do disposto no Regulamento da Cámara, presenta a seguinte emenda a esta proposición non de lei.  
 
Emenda de modificación.  
 
Proponse modificar a redacción da parte resolutiva engadindo un novo punto, de maneira que o texto 
quede da seguinte forma:  
 
«O Parlamento galego insta a Xunta de Galiza a:  
 
1. Proceder a creación do Consello de Comunidades de Montes Veciñais tal como indica o Ditame ela-
borado na Comisión de estudo de incendios forestais.  
 
2. No entanto non se constitúa o consello de comunidades de montes, paralizar a modificación da lei 
de montes veciñais que ten previsto levar adiante a Consellería do Medio Rural.») 
 
O señor PRESIDENTE: Para formular a proposición non de lei ten a palabra a señora Rodrí-
guez Dacosta.  
 
A señora RODRÍGUEZ DACOSTA: Grazas, presidente. 
 
O monte en Galicia é un elemento central á hora de desenrolar unha política agraria e forestal 
adecuada. Representa case o 64 % da superficie total galega. Nembargantes folga dicir que 
a estratexia forestal en Galicia non existe a pesar de todos os anuncios e propaganda que 
difunde o Goberno galego sen sonroxarse. Unha política forestal acertada como a que están 
a seguir os países nórdicos necesita, primeiro, dunha estratexia; despois, dun plan; e, en 
terceiro lugar, dunha lei. 
 
Voulles dar un dato que plasma con claridade a inexistencia desta estratexia forestal por 
parte do Goberno galego. En Galicia córtase o 50 % da madeira do Estado —vostedes dirán 
tamén que é o 60 %, e válenos— pero só se factura un 13 % do total. Producimos materia 
prima, producimos, pero ¿onde queda o valor engadido? Aí, señores e señoras do Partido 
Popular, é onde hai que pór o foco deseñando unha planificación que contemple produción 

de madeira de calidade, levando a cabo todo o proceso produtivo e un deseño con participa-
ción pública. Esta é a base desta iniciativa, co fin de que vostedes deixen o negacionismo 
social e aposten pola participación da sociedade nos órganos consultivos, que teñen a obriga 
de crear, como é, un consello de montes veciñais en man común.  
 
Porque un dos piares fundamentais de dinamización forestal, e, polo tanto, de dinamización 
do rural, constitúeno os montes veciñais en man común, que constitúen unha das realidades 
máis relevantes do dereito galego —aínda que na actualidade exista un importante descoñe-
cemento por parte da poboación urbana sobre esta cuestión—. O seu valor reside en que os 
montes veciñais ocupan un espazo moi importante da superficie galega, concretamente a ter-
ceira parte da superficie forestal, e constitúen a excepción ao minifundismo do rural galego.  
 
Afecta, por tanto, esta proposición a unha gran parte da nosa poboación, resultado de posuír 
Galicia máis de tres mil montes veciñais en man común, situados fundamentalmente na 
zona oriental e suroriental das provincias de Lugo e Ourense e na zona suroccidental de Pon-
tevedra. Esas comunidades xestionan o seu ciclo produtivo, o que supón unha transforma-
ción dos recursos dispoñibles nestes territorios e o seu aproveitamento multifuncional e 
sostible. Destacan usos como os aproveitamentos forestais de recursos naturais, como son 
as enerxías renovables, aproveitamentos agrícolas e gandeiros, servizos sociorrecretativos, 
co que vemos que os montes veciñais poden ser unha fonte indispensable de recursos para 
as comunidades veciñais nas que se asentan; e tamén porque esta figura debe incidir de 
forma decisiva na economía do noso rural pola súa función ecolóxica, de protección do medio 
ambiente e sen obviar a súa función social. 
 
Os montes veciñais teñen que asumir o papel económico e estratéxico que lles corresponde e 
hai que darlles instrumentos para iso. As comunidades de montes son entidades xeradoras 
de emprego e de actividade económica no mundo rural mediante a xestión dos seus propios 
recursos, pero —insisto— debe darlles a Administración galega instrumentos para iso. Temos 
nada máis e nada menos que 3.372 montes coa consideración de veciñais, unha superficie de 
máis de 600.000 hectáreas e unha media de 200 hectáreas —un pouco máis— por tipo de 
propiedade. E ocupan —como dicía— o 25 % do territorio galego aproximadamente. 
 
Por iso o papel fundamental na riqueza, creación de emprego e asentamento poboacional 
que poden supor para a nosa comunidade —é o tema que tratamos— é vital. Convén —como 
xa ten manifestado o Grupo Parlamentario Socialista— desenvolver nesta lexislatura unha 
actualización da lexislación reguladora dos montes veciñais en man común coa finalidade 
de adecuar a súa regulación á súa situación actual, pero con anterioridade a esta lei deben 
constituír o Consello de Comunidades de Montes. Pero xa vimos a posición do Partido Po-
pular cando votaba en contra da toma en consideración da ILP presentada pola Organización 
Galega de Montes Veciñais. O Partido Popular votou en contra, vetou que a iniciativa apoiada 
por 12.000 sinaturas fose admitida a trámite. A pesar de que levan anunciando que a lei vai 
entrar no Parlamento dende o inicio desta lexislatura, vetaron que houbese un debate social 
e participativo, vetaron non a lei da Organización Galega de Montes senón a admisión a trá-
mite da proposta para despois traballar nela, amparándose en que seguen a traballar nun 
libro branco que recolla o marco normativo que será trasladado ao Consello Forestal —se-
gundo din— para o primeiro trimestre deste ano.  

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

103

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


Non lles valeu que a ILP fose tamén avalada por acordos maioritarios de concellos e depu-
tacións de toda Galicia, aprobados polos votos a favor do PSdeG e do BNG e coa abstención 
do Partido Popular, coa excepción da deputación da miña provincia, de Ourense —na que 
foi aprobada por unanimidade—, un acto máis de incoherencia política á que agora acostuma 
o Partido Popular. 
 
Miren, esta modificación entendemos que debe facerse dentro do proceso de participación 
pública que o Goberno galego debe propiciar. Ademais de que se solicite opinión aos órganos 
de participación como o Consello Forestal de Galicia, o órgano consultivo e asesor da Admi-
nistración forestal que ten como fin dar cumprimento ao principio de participación pública, 
tamén hai que facelo con outros aínda sen establecer polo Goberno galego, como é o Consello 
de Comunidades de Montes Veciñais. De aí a presentación desta iniciativa —e a insistencia 
na súa presentación polo Grupo Parlamentario Socialista—, co fin de que as comunidades 
estean representadas e sexan oídas nas súas inquedanzas, así como tamén para a defensa 
dos seus lexítimos intereses dada a peculiaridade que ten este tipo de propiedade privada. 
Aínda que está recoñecida dunha forma moi de soslaio na Lei de montes do 54, tivo —e rei-
tero— que ser un goberno socialista na nosa comunidade, o goberno de González Laxe, o 
que estableceu unha lei propia de montes veciñais de conformidade co artigo 27 do Estatuto 
de autonomía. 
 
Este consello de comunidades ten que ser interlocutor coa Administración e configurarse 
como un órgano consultivo e de asesoramento da Administración forestal, e ten que ter unha 
participación activa precisamente nas modificacións normativas que afecten os montes ve-
ciñais en man común. Branco e en botella: se as modificacións normativas que afecten os 
montes veciñais teñen que pasar polo Consello de Montes Veciñais, teñen que constituír este 
consello previamente á elaboración de ningún libro branco nin lei ao respecto. 
 
Ben, señores e señoras do Partido Popular, tamén deben cumprir —de aí a autoemenda— a 
recomendación número 47 do ditame da Comisión de estudo e análise das reformas da po-
lítica forestal, de abril de 2018, que establece que a Consellería de Medio Rural elaborará un 
informe que certifique a situación das comunidades propietarias dos montes veciñais en 
man común, detallando de xeito específico a súa estrutura organizativa, o cumprimento das 
súas obrigas legais e a existencia de instrumentos de ordenación e xestión forestal dos seus 
montes. En definitiva, hai que levar a cabo a investigación da situación institucional e o grao 
de goberno dos montes veciñais en man común, da súa administración e xestión, e do seu 
réxime de usos e aproveitamentos. Este informe ten que ser completo e non os datos que fi-
guran na web da Consellería do Medio Rural. 
 
Miren, na última reunión da Comisión de Agricultura e Montes faciámoslle unhas preguntas 
ao director xeral moi concretas: se ía o Goberno galego proceder á creación do Consello de 
Comunidades de Montes e tamén se pensaba constituílo con anterioridade á presentación 
da nova Lei de montes veciñais. O que aconteceu nesa comisión foi un feito grave —e, de 
feito, está presentada unha queixa pola organización ambientalista Amigos da Terra polo 
que aconteceu alí—. Durante esa reunión, na sesión do 23 de decembro, á pregunta realizada 
—por esta que lles fala— respecto da creación do Consello de Comunidades de Montes, o 
director xeral respondeu que a principios do ano 2022 se iniciara un proceso participativo 

para elaborar un libro branco. E puntualizou que chegaran máis de 90 propostas en moitos 
sensos e ningunha respecto dese consello que pide o PSOE. Iso non é certo, é mentira, porque 
a organización Amigos da Terra presentou por rexistro, ¡por rexistro!, unha solicitude na 
que xa o propio xustificante de presentación —como ven— pon: «Asunto: creación Consello 
de Comunidades de Montes». Non sei o que non entendeu o director xeral. Co cal, se pre-
sentaron por escrito o 20 de setembro esta solicitude de creación do consello e o director 
xeral, en resposta ao Grupo Socialista, dixo que ninguén o instara, é un feito grave, e espero 
que o Partido Popular no seu turno de resposta pois nos diga o que opina desta cuestión. E 
tamén esperamos que apoien esta iniciativa, que non é máis que cumprir co ditame da co-
misión de expertos que tamén no seu momento trouxemos a este plenario e no que aproba-
ron o seu cumprimento. A ver se isto é así. 
 
Moitas grazas. (Aplausos.) 
 
O señor PRESIDENTE: Grazas, señora Rodríguez Dacosta. 
 
Polo Grupo Parlamentario do Bloque Nacionalista Galego, a señora González Albert. 
 
A señora GONZÁLEZ ALBERT: Obrigada, señor presidente. 
 
Boa tarde a todas e todos. 
 
Este sábado pasado estivemos en Mazaricos. Estivemos alí acompañando a conmemoración 
do Día de Loita da Veciñanza Comuneira. Esta é unha homenaxe que se celebra ante os ve-
ciños e veciñas de moitos lugares e parroquias do noso país, de Galiza, que ao longo dos 
anos loitaron, loitan e seguirán loitando contra o roubo e a usurpación do monte veciñal. 
Ese día conmemórase con especial emoción en Mazaricos, xa que alí no monte veciñal de 
Eirón foi asasinado de varios tiros a mans da Garda Civil, o 22 de xaneiro de 1963 —vai se-
senta anos—, José Esperante, o Che de Pedro. (Aplausos.) Nesa data, naquel día de represión, 
naquela braña da Gatiñeira, resultaron feridas ademais outras dúas persoas. E moitas máis 
sufriron aínda cadea en Compostela. A maioría delas saíron aos poucos días, salvo a muller 
de Che de Pedro, que permaneceu encarcerada durante tres meses por axitadora.  
 
¿Cal foi o motivo daquela barbarie? Pois foi ter subido ao que era o seu monte, o que fora o 
monte dos seus tataravós, dos seus avós, dos seus pais, e que lles estaba sendo roubado. E, 
xunto con ese monte, estábaselles a roubar o seu modo de vida, a súa relación co territorio e a 
súa propia identidade. Ao Che de Pedro, ademais, e á súa familia roubáronlles moitísimo máis, 
roubáronlles tamén a vida. E eu penso que é importante que hoxe se faga esta mención e este 
recoñecemento aquí porque creo que contextualiza de forma moi clara que, cando estamos a 
falar de montes veciñais en man común, non falamos de entes abstractos. Non só falamos dese 
terzo do territorio cualificado como tal, non falamos só de producións forestais ou de xestión 
do territorio —cousas moi importantes—, estamos a falar tamén da xente do país e da súa re-
lación coa terra. E por iso creo que hai que tratar este tema sempre co respecto debido. 
 
Como dixo a portavoz do Partido Socialista, este asunto xa foi levado polo PSOE en forma de 
pregunta na última comisión do último período de sesións, pregunta ao director xeral. E a 

resposta —como tamén mencionou ela— do máximo responsábel da ordenación do monte 
deixou clara o que é unha realidade: que o PP non ten a máis mínima intención de constituír 
un organismo que aprobou crear, ¡que aprobou crear! Porque así é como funciona o Partido 
Popular, así é como funcionan vostedes, e así é como funciona ademais o goberno que sos-
teñen vostedes. Fan propaganda, anuncian medidas que non pensan poñer en práctica asu-
mindo un discurso que saben que calla na cidadanía, que é o que a cidadanía quere escoitar; 
e incluso entrando moitas veces no marco ideolóxico do BNG, poñendo incluso tamén negro 
sobre branco este marco ideolóxico para despois —iso si— facer exactamente o contrario. 
Retorcen os acordos até baleiralos de contido ou deturpar absolutamente o seu sentido —isto 
no mellor dos casos—. Noutros casos, como fixo o conselleiro de Sanidade esta mesma mañá 
—tendo a atención sanitaria en colapso absoluto como está hoxe no noso país—, veñen aquí 
e soltan tres zascas, para que lles aplaudan os seus, en lugar de atender as necesidades da 
cidadanía e exercer a responsabilidade que teñen como goberno, que é solucionar os proble-
mas das galegas e dos galegos. (Aplausos.) 
 
E, miren, tras a debacle dos incendios de 2017 —de hai cinco anos, quero lembralo— mon-
taron unha comisión especial. Aquí viñeron, a este Parlamento, persoas expertas de distintos 
ámbitos; anunciaron a bombo e prato a aprobación do ditame correspondente, un ditame 
con 123 recomendacións en distintos ámbitos, en distintos aspectos de actuación, para tentar 
solucionar a grave incidencia dos incendios forestais no noso país. Foron 123 recomenda-
cións. Desas 123, 8 delas —da 46 á 53— estaban directamente vinculadas ao papel das co-
munidades de montes en man común na loita contra os incendios. Eu creo que de entrada 
podemos concordar en que non son moitas, tendo en conta a cantidade de territorio recollido 
baixo esta cualificación. Mais despois trouxeron aquí a primeira revisión do Plan forestal. 
Chamáronlle «Cara á neutralidade carbónica». E volveron mencionar aquelas recomenda-
cións do ditame afirmando que estaban incluídas no Plan forestal.  
 
Falando da recomendación que pedía a creación do Consello de Comunidades de Montes, 
imos ao Plan forestal, eixo terceiro —vou ler os títulos—: «Xestión forestal e loita contra o 
abandono»; liña 3.3: «Reorientación da xestión forestal pública»; programa 3.3.1: «Esta-
blecemento de novos contratos de xestión pública». Aquí é onde din vostedes que están 
cumprindo coa recomendación do ditame que pedía a creación do Consello de Comunidades 
de Montes. E nada din no propio Plan forestal. Por exemplo, no Programa 3.2.2 —que si que 
fala especificamente de comunidades de montes— non se menciona o Consello Forestal. 
 
É dicir, establecendo novos contratos de xestión pública din que cumpren co seu propio 
acordo —que, máis unha vez, non é un acordo do BNG— de crear ese Consello de Comu-
nidades de Montes. E ese é o seu rigor, ese é o insulto constante aos acordos e plans que 
vostedes mesmos aproban. Dixémoslles no debate do Plan forestal que facían referencias 
aleatorias ao cumprimento das recomendacións daquel ditame que non se axustaban en 
absoluto á realidade. Eu creo que este é un exemplo paradigmático, e vou ler literalmente 
o que dicía aquela recomendación, que era a número 46 do Ditame da Comisión especial 
pola vaga de incendios de 2017: «Creación dun consello de comunidades de montes veci-
ñais para a representación das comunidades, a defensa dos seus intereses específicos e a 
interlocución coa Administración, cunha composición maioritaria de representantes eli-
xidos polas propias comunidades, garantindo unha distribución territorial equilibrada. 

Este consello configurarase como un órgano consultivo e de asesoramento da Adminis-
tración forestal e deberá emitir informe nas cuestións que as afecten directamente; entre 
outras, as modificacións normativas que afecten os montes veciñais en man común...» —
e máis cousas, como procedementos de clasificación, declaracións de estado de grave 
abandono...—. Pero o primeiro punto é informar de modificacións normativas que afecten 
os montes veciñais en man común. Eu non sei se lles chama algo a atención, señoras e se-
ñores do Partido Popular. Porque vostedes votaron un ditame que establecía a necesidade 
de crear este consello como órgano consultivo para informar con carácter previo de posi-
bles modificacións lexislativas que os afectasen. Eu diría, e calquera de nós eu creo que o 
podería dicir, que unha nova lei de montes veciñais é unha norma que afecta directamente 
as comunidades de montes. Ou, máis alá, unha Lei de simplificación de medidas adminis-
trativas que permite que os parques eólicos se sitúen en terreos de comunidades de montes 
sen o permiso da propia comunidade tamén afecta directamente as comunidades de mon-
tes. De aí a nosa emenda, a emenda que lle propoñemos ao Partido Socialista incorporando 
un novo punto que solicita a paralización da tramitación desa nova norma até que estea 
correctamente constituído este consello. 
 
Porque, como dixo tamén a portavoz do Partido Socialista, as comunidades de montes, vendo 
a inacción do Partido Popular e do Goberno neste asunto —coma noutros—, e adiantándose 
ademais ao que pretenden botarlles por riba —entre outras cousas, a reformulación da figura 
da veciñanza comuneira para poder incorporar persoas xurídicas como tales e cargándose 
de facto o carácter xermánico deste tipo de propiedade—, trouxeron a este Parlamento unha 
iniciativa lexislativa popular, unha ILP, que pretendía sentar as bases, unicamente mínimas, 
reclamadas polo sector para traer a norma —que é necesario traela— ao século XXI. E vos-
tedes negáronse até a tomala en consideración. 
 
Así é como o Goberno galego, máis unha vez, vela pola cidadanía que di representar. Din que 
defenden as comunidades de montes e cada vez, en cada unha das ocasións nas que tiveron 
a oportunidade, votaron á contra dos seus intereses. E eu fágolles unha petición —que moito 
temo que vai caer en saco roto—. Eu pediríalles, de verdade, que deixen de aludir sistemati-
camente ao ditame e ao Plan forestal para xustificar calquera cousa que fan, porque é claro 
que non lles fan caso a estes documentos máis que para utilizalos como coartada. 
 
En resumo —e vou rematando—, menos propaganda, menos dicir que queren garantir o 
esencial deste tipo de propiedade, e máis interese real polo monte veciñal e polo seu fun-
cionamento. No ano 63, do século pasado, a veciñanza comuneira revelouse no monte de 
Eirón ante un roubo, ¡un roubo!, por parte da Administración do que era seu, para poder 
manter aquel rural vivo. Hoxe, en 2023, sesenta anos máis tarde, as comunidades de montes 
continúan loitando por ese mesmo obxectivo. E sería realmente bonito que desta volta a Ad-
ministración, o Goberno galego, na contra de poñerse en fronte se puxese á súa beira. 
 
Máis nada. (Aplausos.) 
 
O señor PRESIDENTE: Grazas, señora González Albert. 
 
Polo Grupo Parlamentario Popular, a señora Candia. 

A señora CANDIA LÓPEZ: Moitas grazas, presidente. 
 
Dicía antes o señor Balseiro que esta era a mellor hora para intervir. Ao primeiro non lle en-
tendín, a verdade, a reflexión; pero é certo que ás veces é mellor estar un pouco somnolento 
antes de escoitar moitas das cousas que se escoitan aquí. 
 
E antes de entrar en materia nun asunto superimportante, señora Albert —e sempre llo digo 
desde o máis profundo respecto, que sempre presumo de que na Comisión pois temos un 
ton moi respectuoso e non nos alteramos facilmente—, permítame dicir que, aínda que ti-
vese moitísimo sono neste momento, a verdade é que me alterou. Porque dicir da compare-
cencia do conselleiro —que veu dar unha explicación sobre os programas de saúde pública, 
de prevención de enfermidades, de coidar os nosos veciños e veciñas— que é un zasca para 
que lle aplaudan os seus, sinceramente me parece insultante aos recursos públicos. E dígolle, 
por favor, que deixen de darlle patadas á sanidade pública. (Aplausos.) Dígollo dende a sen-
sibilidade, xa que esta mesma semana a dúas persoas moi cercanas a min eses controles lles 
detectaron dous problemas de saúde. Así que, sexamos un pouco serios, que a nosa saúde 
pública, a nosa sanidade pública, é unha das cousas máis importantes que construímos entre 
todos, ¡home!, que construímos entre todos. (Murmurios.) 
 
Dito isto, mire, cando falamos de comunidades de montes veciñais sabemos que poden estar 
escoitándonos máis de 122.000 galegos. E iso tamén require pois rigor no que dicimos. Enér-
vame escoitar constantemente o de «señores do Partido Popular, señores e señoras...» así 
coma quen di «señores do saco..., rouban, espolian...». (Murmurios.) Miren, a min gusta-
ríame, de verdade, que tivesen esa mesma sensibilidade coa okupación, por exemplo. ¿Canta 
xente temos nesta Galicia, persoas traballadoras, que acadaron ao mellor pois dous inmobles 
con moito esforzo e que neste momento se están privando do seu uso? E vostedes lexitiman, 
aplauden e negan —que aínda é moitísimo peor—. (Aplausos.) Entón, vamos centrar un 
pouco as cousas, porque certamente añoro esa altura de miras —que a citei moitas veces— 
pois da Transición ou de cando algúns acordos lexislativos neste mesmo Parlamento con-
seguiron a unanimidade. Pero vostedes, cando traen aquí unha iniciativa, non queren a una-
nimidade. Primeiro, bérrannos, tratan os galegos de burros e tontos por votarnos; e, despois, 
aínda encima, din que teñen a verdade máis absoluta. 
 
Mire, esta iniciativa xa se debateu. E vostede un día chamoume a atención porque levei o 
da promoción das marcas de calidade agroalimentaria —que me parece que a promoción, 
sen dúbida, nos produtos agroalimentarios é un investimento—; protestoume porque dixo 
que levara unha cousa parecida outra vez. Pois aquí trouxemos esta iniciativa xa outra vez, 
trouxémola á Comisión. E non quere dicir que non esteamos de acordo. Efectivamente, o 
ditame recolle a recomendación de crear o consello. Efectivamente, cremos que ten que 
haber ese ou outro órgano pero que reflicta a participación e que represente as comunidades 
veciñais. Pero vostedes tamén saben que estamos nun momento aberto, de participación, 
que se vai modificar a lei, unha lei que necesita ser modificada; porque, como vostedes 
saben —tamén estamos de acordo—, pasaron moitos anos e moitas cousas. E, por certo, 
moitas delas foron boas, moitas delas, por suposto, por políticas transformadoras do Par-
tido Popular, que —como ben recordan vostedes para o malo— foi o partido que máis go-
bernou Galicia nos últimos anos. 

Houbo un proceso aberto, abriuse o 7 de abril do 2022 e pechouse o 9 de maio. Ese proceso 
de participación é a participación que máis se apoia, para que aporten os problemas que se 
pretenden solucionar e as necesidades, as oportunidades da súa aprobación —neste caso do 
instrumento normativo—, os obxectivos da norma, as posibles alternativas... Houbo parti-
cipación, explicóuselles na Comisión, e creo que cumpre absolutamente toda a Lei de pro-
cedemento administrativo común e que vai intentar recoller todo no seo do Consello Forestal. 
E creo que imos na boa dirección. Non sei que é o que se fixo mal. 
 
Miren, eu levei a iniciativa precisamente, levei a representación do meu grupo político na ini-
ciativa popular e non foi nin moito menos belixerante. Expliquei que en moitos dos aspectos 
que se puñan estabamos a favor, pero é que estamos neste momento nun proceso para aprobar 
unha nova lei. Eu creo que imos na boa dirección. Non sei por que reinciden. Eu tamén lle re-
coñezo que, efectivamente, hai un escrito desa asociación, nunca llo neguei. É certo que na 
comisión non quedou suficientemente claro; pero, efectivamente, o escrito que vostede di, da 
Asociación de Amigos da Terra, solicita a creación dese consello. Eu non llo nego, confírmollo, 
ten vostede a razón. Pero, bueno, non pasa nada, non creo que fose con mala fe. E é evidente 
que hai un montón de aportacións, pero iso non creo que fose con mala fe. En todo caso, eu 
non llo nego. Efectivamente, foi así, hai unha asociación que pediu a creación dese consello.  
 
Pero creo que o ideal é este instrumento normativo tan importante. Hai máis de 3.300, máis 
de 664.000 hectáreas, máis de 122.000 comuneiros. Creo que transforman Galicia e xeran ri-
queza. E hai que recoñecer que non todos están dando todo de si, que hai un abandono moi 
importante. E por iso acometemos unha modificación da normativa, que fixo o seu papel nun 
momento histórico e socioeconómico do noso rural pero que neste momento necesita ser 
modificada. Eu doulle algún dato: unha porcentaxe próxima ao 10 % non dispón dos estatutos 
vixentes, un 34 % non ten a xunta reitora actualizada, prodúcense tamén problemas no man-
temento actualizado do censo de comuneiros ou na comunicación en tempo dos reinvesti-
mentos, e estímase que o 40,2 % dos montes veciñais non están ao día nestas prácticas. 
 
Sen dúbida, todos buscamos o mesmo: que as comunidades de montes estean xestionadas de 
maneira eficaz, que se mellore o seu funcionamento, que se permita abordar a crecente de-
manda social de ecosistemas forestais, que sexan xestionados con criterios que todos defen-
demos, de sustentabilidade, multifuncionalidade, conservación da biodiversidade e de loita 
contra o cambio climático; e, dígolles máis, contar cun instrumento para fixar poboación e para 
abordar ese reto que seguro que tamén nos une a todos, que é fixar poboación no noso rural. 
Diríalles que teñan confianza. E, sobre todo, volvo dicir o que lles digo sempre que teño a oca-
sión cando debatemos aspectos dos montes veciñais en man común —tan, tan importantes en 
Galicia—: man tendida, man tendida para construír entre todos un instrumento normativo que 
corrixa esas deficiencias que neste momento todos coñecemos que existen —ou que, se non 
son deficiencias, polo menos sabemos que poden ser xestionados dunha maneira máis eficaz, 
que son moitísimas hectáreas producindo—. E aínda que vostedes moitas veces tampouco coin-
ciden na definición, eu si creo que temos un sector forestal, dende logo, que merece o meu 
máis absoluto respecto, que crea moitos postos de traballo, e hai moitas iniciativas neste mo-
mento moi apoiadas pola Xunta de Galicia para crear ese valor engadido —que eu tamén coin-
cido en que é imprescindible para que quede máis riqueza no noso territorio—. Pero estamos, 
mal que lles pese, traballando —creo— na dirección axeitada. 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

109

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


E reitero e insisto na man tendida. Creo que a importancia dos montes veciñais na nosa co-
munidade autónoma merece un esforzo de todos para ter, polo menos, unha lei —non sei 
se con unanimidade pero sen rexeitar por parte de ningún grupo municipal—, porque vai 
ser un instrumento que nacerá de maneira transversal para perdurar no tempo. Todos di-
xeron —máis alá das discrepancias ideolóxicas e de enfoques, que os hai— que é un instru-
mento absolutamente imprescindible na realidade do noso sector forestal en Galicia e tamén 
do noso sector primario. Así que, por eses 122.000 galegos, fagamos un esforzo, neste pro-
ceso tan interesante, en participar de maneira construtiva. Non van facerlle un favor ao Par-
tido Popular, van facerlle un favor a Galicia. 
 
Nada máis e moitas grazas. (Aplausos.) 
 
O señor PRESIDENTE: Grazas, señora Candia. 
 
Polo grupo autor da proposición non de lei, a señora Rodríguez Dacosta. 
 
A señora RODRÍGUEZ DACOSTA: Señora Candia, se man tendida para vostede é votar en 
contra —porque van votar en contra— dunha iniciativa que pide que se cumpran dúas me-
didas do ditame que foi votado a favor polo seu partido e polo meu, pois non me parece que 
esa sexa a actitude. Parecía que lle contestaba ao Bloque Nacionalista Galego e falaba de sa-
nidade. Eu non vou falar de sanidade nin das patadas que vostedes lle dan á sanidade, porque 
xa falou moi ben o portavoz do Partido Socialista de Galicia, don Julio Torrado. 
 
A realidade é que se necesita a creación do consello para despois realizar esta lei e non o que 
van facer. Non queren esa participación pública. E tampouco mencionou nada do punto 2, 
do estudo que se necesita para esa diagnose. Porque, mire, tres de cada dez montes veciñais 
en man común están sen actividade, e a lexislación prevé que a Xunta de Galicia poida asumir 
a xestión temporal deses montes que están en estado de grave abandono en tanto outra co-
munidade non estea disposta a asumir esa xestión. Está o Goberno galego a desperdiciar 
esta fonte de riqueza económica e social, unha oportunidade de creación de emprego e de 
asentamento poboacional. A Xunta de Galicia está a ver os montes veciñais máis como un 
problema que como unha solución ao rural galego e a toda a comunidade autónoma. Porque 
todas estas medidas que sairían dese consello e dese estudo, desa diagnose e desa estratexia, 
minimizarían tamén en gran medida o impacto dos incendios na nosa Comunidade. Nece-
sitamos que o Goberno galego leve a cabo unha investigación —e vostede sábeo— do estado 
dos montes veciñais, en profundidade, para, unha vez establecida a diagnose, elaborar esa 
estratexia de actuación sobre os mesmos; plan que deben realizar de abaixo a arriba, señora 
Candia, de abaixo a arriba. Para iso é imprescindible constituír este consello, que, como sa-
bemos, vostedes non van facer; unha estratexia que tería que ir da man dos afectados, que 
os implique no proceso e que lles facilite mecanismos para a súa implantación. Non podemos 
perder esta oportunidade, non deberiamos perder esta oportunidade. 
 
Mire, un dato que nos ten que deixar de pedra: os montes de xestión pública en Galicia no 
ano 2021 tiveron unha produtividade de 1 metro cúbico por hectárea. Non obstante, os mon-
tes de xestión privada obtiveron un 6,32 metro por hectárea. Deficiente xestión, pero este é 
un tema que tocaremos en profundidade noutra ocasión.  

As estatísticas sobre montes veciñas de que dispón a Xunta de Galicia son moi xeralistas. 
Por exemplo, segundo a Consellería do Medio Rural, cumpren as obrigas administrativas un 
47,61 por cento de comunidades de montes veciñais en man común. ¿Que acontece co 
52,39 por cento restante, señora Candia? ¿Que está a acontecer por parte da Xunta de Galicia? 
¿Que está a facer con esas comunidades que non cumpren esas obrigacións? Non temos co-
ñecemento de parámetros tan importantes como cantos montes están en estado de aban-
dono, cantos montes de xestión pública teñen a condición de montes veciñais en man 
común, nin o estado en que se encontra a delimitación dos lindes.  
 
Miren unha noticia que sae publicada na prensa. Di: Solo el 17 por ciento de los montes vecinales 
tienen un plan de gestión, exigido en el año 2020 para su explotación.  
 
Non sei se recorda —e está presente aquí o portavoz tamén de montes, o señor Armada— 
que vostedes no pleno de setembro votaron a favor da proposición, defendida pola que lles 
fala, que instaba a Xunta ao cumprimento das actuacións ás que se comprometera o Goberno 
galego a consecuencia das recomendacións do ditame. Votaron a favor. Hoxe concretamente 
falabamos de montes veciñais en man común, da súa situación, do seu abandono, de que se 
necesita unha diagnose primeiro e unha estratexia despois. E hoxe votan en contra. ¿Con 
que quedamos: co do outro día ou co de hoxe?  
 
E despois traerán unha lei e quererán que nós participemos con boa vontade, con ánimo 
construtivo. É que realmente hoxe esta iniciativa non podía ser desbotada; sendo coherentes, 
non podía ser desbotada.  
 
E digo unha cousa tamén, señora Candia: que diga que o outro día non pasou nada, que si 
que me recoñece —e agradézoo— que mentiu o director xeral, porque si había un escrito 
pedindo a constitución do Consello de Montes Veciñais en Man Común, e que vostede diga 
pero que non pasa nada, ¡home!, pasar pasa; pasa cando se mandan anónimos e pasa cando 
os directores xerais menten. Pasa nos dous casos. (Aplausos.) Eu creo que hai que ser cohe-
rentes e a coherencia e a verdade ten que primar, sobre todo en política; os primeiros que 
temos que ter esa vontade.  
 
Entón, hai un ditame aprobado e hai un plan forestal —que non vou recoller o que dixo a 
compañeira do Bloque—. Os mecanismos de participación cidadá son sagrados. ¿E para que 
se poñen os mecanismos de participación cidadá?, os consellos, como o Consello Forestal, 
que ten que reunirse dúas veces ao ano; pois unha vez, e de pasada. E este, igual. Xa non o 
constituímos porque así xa non o temos que convocar. ¿Para que o imos convocar?  
 
O señor PRESIDENTE: Remate, por favor. 
 
A señora RODRÍGUEZ DACOSTA: Entón..., é que, señor presidente, isto, de verdade... Entón, 
pois nada, se non o van votar a favor, despois xa nos veremos na tramitación.  
 
O señor PRESIDENTE: ¿A emenda do BNG entendo que non a acepta? 
 
A señora RODRÍGUEZ DACOSTA: Si, aceptamos... 

O señor PRESIDENTE: ¡Ah!, acéptaa.  
 
A señora RODRÍGUEZ DACOSTA: ...o segundo punto da emenda, que é como engádega. 
(Aplausos.)   
 
O señor PRESIDENTE: Vale. Grazas.  
 
Pasamos á seguinte proposición. 
 
Proposición non de lei do G. P. do Bloque Nacionalista Galego, por iniciativa de Dª Ana Pon-
tón Mondelo e dezaoito deputados/as máis, sobre as actuacións que debe levar a cabo a 
Xunta de Galicia en relación coa pobreza e exclusión social das mulleres 
 
O señor PRESIDENTE: A esta proposición non se presentaron emendas.  
 
Para formulala, ten a palabra a señora Rodil. 
 
A señora RODIL FERNÁNDEZ: Boa tarde.  
 
Grazas, presidente. 
 
Efectivamente, hoxe desde o BNG traemos esta proposta que xira ao redor das cifras de risco 
de pobreza e de exclusión social en Galiza e que quere facer énfase e centrar o debate no 
agravamento da situación socioeconómica en xeral da poboación galega, sobre todo con esta 
crise de prezos que levamos arrastrando desde hai un ano, pero, moi especialmente, no agra-
vamento da situación social e económica das mulleres e dos fogares nos que hai nenas e 
nenos menores de 18 anos. 
 
O último Informe do Estado da pobreza en Galiza, publicado hai apenas uns meses pola Rede 
galega contra a pobreza, por EAPN, con datos correspondentes ao ano 2021, evidencia un 
empobrecemento maior das mulleres e dos fogares monoparentais que no conxunto do país.  
 
En primeiro lugar, mentres o risco de pobreza e exclusión social para o conxunto da poboa-
ción galega é do 25 por cento, que é unha barbaridade, porque falamos de 678.000 persoas 
que se atopan en risco de pobreza e exclusión social, mentres que para o conxunto da po-
boación esa taxa é do 25 por cento, se falamos de fogares con menores de 18 anos, esa cifra 
ascende ao 34 por cento; e se falamos de familias monoparentais, na inmensa maioría en-
cabezadas por mulleres, as cifras de risco de pobreza e exclusión social elévanse ao 54 por 
cento. É dicir, que máis da metade dos fogares nos que hai unha muller con fillas e fillos, un 
ou dúas fillas e fillos, un de cada dous está practicamente en risco de pobreza e exclusión 
social.  
 
Os datos da Rede galega contra a pobreza, ademais, advirten que ese risco de pobreza des-
cende entre os homes nos últimos anos, mentres aumenta entre as mulleres. No último ano 
estudado, entre o 2020 e o 2021, foron 8.000 mulleres máis que se atopaban nesta situación, 
mentres que para a poboación masculina descendeu esa porcentaxe e ese número total. De 

igual maneira, a taxa de pobreza é superior nas mulleres que nos homes, un punto e medio 
máis, e é superior ademais á media.  
 
E esta situación nin é climatolóxica nin é casual nin é unha condena bíblica, senón que deriva 
dunha discriminación e dun feito material, medible e cuantificable. As mulleres soportamos 
máis paro, máis temporalidade e máis parcialidade que os homes. 
 
Eu non quero inzar a intervención de datos, pero si determe nun que creo que é bastante 
descritivo da raíz do problema e da situación da discriminación que sufrimos e padecemos 
as mulleres, que son os contratos a xornada parcial. O 77 por cento dos contratos a tempo 
parcial asinados en Galiza corresponden a mulleres, o 77 por cento. E cos datos que manexa 
o Instituto Galego de Estatística e o estatal, cando se lles pregunta ás persoas que teñen un 
contrato a tempo parcial a que se debe, a maior parte, o 55 por cento, din que é porque non 
poden acceder a un contrato a xornada completa, pero despois unha parte importante das 
persoas responden que é para coidar crianzas ou persoas dependentes, o 14,6 por cento no 
caso das mulleres. ¿E saben cantos homes que teñen un contrato a xornada parcial respon-
den que se atopan nesa situación para coidar de crianzas, de fillas e fillos ou de persoas de-
pendentes? No caso —insisto— das mulleres, o 14,6 por cento; no caso dos homes, o 0,3 por 
cento. O 0,3 por cento fronte ao 14,6 por cento. Ese é o panorama.  
 
A asignación de roles patriarcais e machistas impón o labor de coidados ás mulleres como 
se fose unha cuestión natural. Esa é unha das razóns detrás da precariedade e das dificulta-
des sociais e económicas das mulleres que nos fan estar nunha situación máis desfavorable 
e de maior risco de pobreza.  
 
É certo que os indicadores tanto de ocupación, de actividade, en termos xerais melloraron 
nos últimos anos, aínda que levemente, pero a fenda entre xéneros no ámbito do traballo 
continúa existindo e explica a razón pola que as taxas de pobreza e exclusión social das que 
falaba ao comezo son maiores nas mulleres que nos homes.  
 
Peores condicións laborais traen peores condicións salariais e de vida. Iso é así. Peores con-
dicións de traballo supoñen menos salarios e peores pensións.  
 
A fenda salarial en Galiza supón máis de 4.000 euros de diferenza no caso dos salarios dos 
homes a respecto das mulleres. As mulleres cobran 4.000 euros menos que os homes e tamén 
perciben pensións inferiores, cifradas no 25,7 por cento, nun país como o noso, que somos o 
segundo territorio, só despois de Estremadura, coas pensións máis baixas de todo o Estado. 
 
O que traemos hoxe desde o BNG é unha batería de medidas encamiñadas a garantir ingresos 
suficientes nun contexto agravado pola escalada tan brutal de prezos e o encarecemento xeral 
da vida. Hai que lembrar que a inflación en Galiza é superior á media do Estado, case un punto 
superior —no caso do Estado, a inflación xeral é do 5,7 por cento; no caso de Galiza, é do 
6,4 por cento—, e que a cesta da compra non fixo máis que encarecerse nos últimos meses.  
 
A suba de prezos xa comeu practicamente a redución do IVE dalgúns produtos aprobada polo 
Goberno español, e o incremento, cos últimos datos dispoñibles do sobrecusto que estamos 

pagando na alimentación básica, no carro da compra máis básico e que calquera das que es-
tamos aquí podemos facer cada semana, foi dun 16 por cento nun só ano. Produtos funda-
mentais que calquera de nós ten no armario da súa cociña ou que merca nun supermercado 
(o aceite, o azucre, os ovos, o leite, os frescos, carne, peixe, verduras, legumes...) están di-
rectamente polas nubes. Facer a compra representa cada vez máis, para unha porcentaxe 
maior da poboación galega e, sobre todo, para moitísimos fogares formados por mulleres, 
unha durísima pero durísima tarefa.  
 
Nós o que propoñemos hoxe desde o BNG son dúas cuestións fundamentais. Unha, que é in-
troducir a perspectiva de xénero, tanto na elaboración, no deseño das políticas de resposta 
fronte á crise, como, sobre todo tamén, na análise dos datos.  
 
¿E con isto que queremos dicir? Antes falaba da fenda salarial que existe entre mulleres e 
homes, cifrada —depende un pouco se colles os datos do IGE ou colles os da Axencia Tribu-
taria— nuns algo máis de 4.000 euros. Se falamos, por exemplo, así ao bruto, simplemente 
de 4.000 euros, pode parecer que hai dous meses; se cobras 2.000 euros, pois é unha dife-
renza salarial de dous meses; que as mulleres traballamos gratis dous meses, para enten-
dernos. Pero, realmente, se introducimos a perspectiva de xénero na análise, o que veremos 
é que as mulleres estamos ocupando sectores amplisimamente feminizados, pero, sobre 
todo, enormemente precarizados, onde a masa salarial, a retribución que reciben as mulleres 
está sempre nos tramos de renda máis baixos.  
 
Necesitamos, polo tanto, perspectiva de xénero tamén, unhas lentes lilas para analizar os 
propios datos, non simplemente ver a discriminación en termos absolutos. 
 
En segundo lugar, unha batería de propostas concretas para garantir, como dicía, eses in-
gresos básicos que nos permitan non só subsistir e sobrevivir, senón vivir vidas dignas, que 
é un elemento fundamental e un dereito humano para calquera persoa. 
 
Por iso, o que propoñemos é, en primeiro lugar, restituír a Tarxeta Básica, suprimida polo Go-
berno do Partido Popular na Xunta de Galiza cando peor o está pasando a poboación deste país, 
cunha crise de prezos desbocada. Temos unha inflación aínda hoxe que, claro, foi baixando un 
pouco nos últimos meses, pero é que seguimos nas cifras máis altas aquí en Galiza desde hai 
trinta anos, porque xa chegamos a alcanzar cifras por riba do 10 por cento e, ao final, cando 
che din un 6,4 por cento, parece que a cousa mellora, pero realmente non está mellorando.  
 
É impresentable e inxustificable que nun contexto coma o actual se elimine esta axuda. E o 
que nós cremos é que, ademais, esa regulación da Tarxeta Básica, a súa recuperación e a súa 
regulación debería formar parte desa proposta de reforma da Lei de inclusión social de Galiza 
que levan prometendo máis de dous anos, pero que nunca entra para ser tramitada por esta 
porta, a pesar de que hai milleiros de persoas neste país nunha situación económica e social 
gravísima esperando por ela.  
 
E aí tamén non só recuperar a Tarxeta Básica, senón crear tamén outros elementos, outras 
axudas que nos permitan combater a pobreza infantil nos fogares con persoas menores de 
18 anos e tamén, sobre todo, nas familias monoparentais.  

E quixera, antes de rematar, determe precisamente aí, nas familias monoparentais, encabe-
zadas na súa inmensísima maioría por mulleres, onde a taxa de risco de pobreza e exclusión 
social é do 54 por cento. Unha sociedade democrática e avanzada no século XXI, como debe 
ser a galega hoxe, non pode asumir unhas taxas de pobreza e exclusión social deste calibre en 
ningunha casa deste país. Esas familias monoparentais —e quero aproveitar porque esta ini-
ciativa tamén é o resultado do traballo constante que temos con asociacións como Petra ou 
como a Asociación de Mulleres Solteiras e Nais Solteiras por Elección— levan agardando dez 
anos —que logo se di— a que a Xunta de Galiza e o Goberno do Partido Popular cumpran non 
só coas súas obrigas, senón, sobre todo, coas súas promesas. Levan máis de dez anos espe-
rando por ese decreto que regule e recoñeza as familias monoparentais e o Plan de loita contra 
a pobreza nesas familias monoparentais, cada vez máis numerosas en Galiza e que soportan 
unha situación económica non difícil, é imposible para moitísimas mulleres neste país. 
 
En definitiva, publiquen o decreto. Non hai ademais inseguridade xurídica a respecto da tra-
mitación da lexislación estatal, hai moitas comunidades autónomas no Estado español que 
teñen lexislación desde hai anos nesta materia. E —o máis importante para nós— abran o 
proceso de diálogo coas entidades para adoptar un plan que inclúa medidas de loita contra 
a pobreza e garantías no dereito de acceso, por exemplo, á vivenda para estas familias. 
 
En definitiva, o que hoxe traemos desde o BNG é unha batería de propostas perfectamente 
factibles, perfectamente asumibles, para poñer no centro non só a loita contra a pobreza e 
a exclusión social, senón a perspectiva de xénero, porque son as mulleres as que peor o están 
pasando hoxe no noso país. 
 
Máis nada. (Aplausos.) 
 
O señor PRESIDENTE: Grazas, señora Rodil. 
 
Grupo Parlamentario Socialista, señora Díaz Varela. 
 
A señora DÍAZ VARELA: Grazas, presidente. 
 
Boa tarde xa. 
 
Lembraba estes días un artigo xornalístico de hai anos sobre o tema que tratamos hoxe polo 
certeiro do seu titular. Dicía: «Principal causa da pobreza: ser muller». E é que, en efecto, a 
pobreza podemos dicir que ten xénero, e teno ademais dende o principio dos tempos, la-
mentablemente. O termo «feminización da pobreza» acuñábase alá polos anos setenta, 
pero, pese á súa conceptualización, cinco décadas despois seguimos igual, nada avanzamos. 
 
Dos 1.300 millóns de persoas que viven en pobreza extrema, 910 son mulleres. Dos case 800 
millóns de persoas adultas analfabetas, dous terzos son mulleres. Só entre o 1 por cento e o 
3 por cento das mulleres empregadas no mundo son propietarias dunha empresa. Cada mi-
nuto unha muller morre no mundo por complicacións durante o parto ou durante o emba-
razo e cada quince segundos unha muller é maltratada nalgunha parte do mundo. Visto isto, 
entendo que ninguén pode negar que a pobreza e a exclusión social teñen rostro de muller. 

E pensarán vostedes que os datos que acabo de expor non se corresponden coa nosa reali-
dade, e, en efecto, afortunadamente, é así, pero non por iso debemos sentirnos privilexiados 
ou privilexiadas. Porque a nosa realidade, aínda que distinta, arroxa datos que deben preo-
cuparnos tamén e hoxe xa foron expostos na presentación da iniciativa.  
 
Chama a atención, por exemplo, que, se hoxe son 12.000 menos que hai dous anos os homes 
en risco de pobreza ou exclusión social en Galicia, son 8.000 máis mulleres; 12.000 homes 
menos pero 8.000 mulleres máis. E din tamén os datos que as diferenzas medidas por sexo 
se producen pola moi superior taxa de pobreza —xa se dixo aquí tamén— dos fogares com-
postos maioritariamente por mulleres, ben por mulleres maiores soas —que en Galicia non 
son poucas— ou ben por familias monomarentais.  
 
¿E cales foron as medidas para reverter estas cifras? Ningunha, absolutamente ningunha. Pola 
contra, no que respecta, por exemplo, á preocupación polas familias monomarentais —e digo 
monomarentais porque o 80 por cento delas están compostas por mulleres—, a Xunta de Ga-
licia —xa se dixo tamén— segue sen definir ese modelo familiar, cada vez máis numeroso, 
sen crear o Rexistro de Familias Monomarentais, ao que está obrigada por lei, e sen establecer 
ademais tamén medidas que favorezan a conciliación e a crianza para estas familias.  
 
E isto cando a Rede galega contra a pobreza alerta da súa gran vulnerabilidade: máis do 
50 por cento están en situación de risco, e cando a Lei galega tamén de apoio á familia e á 
convivencia de Galicia xa recollía que as familias monomarentais son de especial conside-
ración. Pero a máis recente de impulso demográfico, como digo, apremaba a aprobar un plan 
de apoio ás familias monomarentais e a crear ese demandado rexistro. Nós sabemos que ao 
Partido Popular este novo modelo familiar non lle gusta demasiado; sempre foron máis de 
familias numerosas, que gozan de bastante máis apoio por parte da Administración. 
 
E, por certo, con respecto ao rexistro, e a preguntas reiteradas ademais polo Grupo Parla-
mentario Socialista —que nós tamén faciamos nosas do diálogo que mantemos tanto con 
Petra como coa Asociación de Nais Solteiras por Elección—, a Xunta sempre aducía que es-
taban á espera desa aprobación da Lei estatal de familias e así evitar conflitos entre a nor-
mativa estatal e autonómica. Certo é, non existe ningún conflito, noutras comunidades xa 
se fixo. Pero é que, ademais, isto non foi impedimento, este posible conflito, para modificar 
os criterios, por exemplo, de acceso ao certificado de familia monomarental. E agora, coa lei 
aprobada, ¿onde está ese rexistro?, tamén nos preguntamos. 
 
Pero, ben, seguimos con datos, porque esa feminización da pobreza se estende a todas as 
franxas de idade, golpeando moi fortemente a infancia e as persoas maiores. Así, tamén 
consecuencia das inexistentes ou ineficaces políticas de emprego dirixidas ás mulleres en 
Galicia —e non parece lamentablemente que esta situación vaia mudar—, máis da metade 
das mulleres teñen pensións con importes por baixo do limiar da pobreza e máis da metade 
delas están en pobreza severa —das nosas mulleres, das mulleres galegas—. Tamén é moito 
maior a porcentaxe de mulleres que de homes con privación material e social severa. E é 
aquí precisamente onde a propia Rede galega contra a pobreza daba por exitosa a Tarxeta 
Básica da Xunta de Galicia como ferramenta que é. E di o informe, textualmente, que con-
vidaba a un certo optimismo neses indicadores de loita contra a pobreza. 

E a nós, claro, aquí xórdenos unha pregunta: ¿que dirá agora o novo informe, o próximo 
informe da Rede galega contra a pobreza agora que o Goberno galego suprime esa Tar-
xeta Básica? ¿Que pensará a Rede galega cando exista a supresión dese recurso impres-
cindible —e hoxe máis que nunca— á vez que máis de sete mil galegos e galegas son 
premiados con esa rebaixa do imposto sobre o patrimonio, que foi a medida estrela do 
recente Goberno do señor Rueda? Porque —repito— a Rede galega contra a pobreza asu-
mía no seu informe que as transferencias produto da acción correctora do Goberno cen-
tral co ingreso mínimo vital e da Xunta con esa Tarxeta Básica reducen case un terzo as 
taxas de pobreza que resultarían nunha Galicia sen elas. Volvemos preguntarnos: ¿que 
vai pasar entón agora? Non sei se alguén do PP pode aventurar que vai pasar sen esta 
Tarxeta Básica. 
 
Ben, en definitiva, tamén en Galicia a pobreza e a exclusión social teñen rostro de muller e 
tememos que logo da inacción do Goberno galego o problema se incremente, que afondemos 
máis na vulnerabilidade das mulleres, que son as que soportan hoxe aínda tamén os peores 
salarios, as que teñen maiores problemas para acceder a un posto de traballo, as que levan 
a totalidade da carga dos coidados, vendo así privado —e isto non é pouco importante, tamén 
fala da pobreza— boa parte do seu espazo e do seu tempo vital, as que soportan cada día o 
machismo, as que morren a mans das súas parellas e ven morrer tamén as súas fillas e fillos 
por causa da violencia vicaria.  
 
E é que na loita contra a violencia machista tampouco podemos minorar recursos, tampouco 
podemos, como está facendo o Goberno do señor Rueda no exercicio orzamentario actual. E 
menos, ademais, coa terrible situación que estamos padecendo nestes últimos tempos, nes-
tes últimos meses e mesmo podemos falar de días. Porque a loita contra a violencia machista 
é tamén a loita contra a pobreza das mulleres. 
 
Por iso, dende logo, para o Grupo Socialista é imprescindible a transversalidade do femi-
nismo nas políticas públicas —levamos moito tempo dicíndoo nesta cámara—, no desen-
volvemento desas políticas, pero tamén na súa avaliación e na súa diagnose, por suposto.  
 
E permítanme que lles diga que nesta materia temos moito que avanzar, na cuestión da 
transversalidade. Asistimos cada día á perpetuación por parte da Administración galega de 
estereotipos machistas. Podemos falar da posta en marcha de ciclos de FP de floristería, ar-
gumentados en que fan falla máis mulleres, hai que captar máis público feminino para eses 
ciclos; ou de subvencións a entidades que se dedican a formar mulleres novas en repostería 
e en coidados; accións, por suposto, que en nada axudan á igualdade e moito menos á loita 
contra esa feminización da pobreza. 
 
Asistimos tamén cada día á falla de incentivos efectivos a empresas que incorporen as mu-
lleres e a unha fenda salarial que tampouco axuda á igualdade nin moito menos á loita contra 
a pobreza. Asistimos tamén ao abandono da muller rural, tamén —xa o dixemos— das mu-
lleres monomarentais, da muller rural, tamén de non ser polos esforzos das administracións 
locais. E iso tampouco axuda a tecer redes de solidariedade entre esas mulleres, que loiten 
contra esa feminización da pobreza.  

As políticas públicas con perspectiva de xénero deben manifestarse a través de accións 
positivas. Por iso é urxente incluílas nesas propostas, nesas avaliacións, nesas diagno-
ses, para que non existan obstáculos para que as mulleres accedan aos servizos máis 
básicos. 
 
Nós adiantamos o noso voto favorable. Por suposto, concordamos con esta iniciativa e co 
seu espírito, pero lamento augurar o escaso éxito, francamente. Non en van, e tal como lem-
braba ademais recentemente a miña compañeira Marina Otero —a nosa voceira de políticas 
sociais—, o Grupo Socialista xa propuxo a través dela neste parlamento en innumerables 
ocasións tanto cambiar a Lei de inclusión para facer complementaria a Risga co ingreso mí-
nimo vital, retomar a Tarxeta Básica, un plan galego contra a pobreza, con especial atención 
tamén na infancia e nas familias monomarentais, blindando os seus dereitos —o que se está 
pedindo hoxe—, ou incrementar tamén o bono social térmico. ¿E cal foi a resposta sempre 
do Partido Popular? Que non, sempre unha negativa. 
 
Co cal nós hoxe pensamos que lamentablemente imos continuar nese escenario galego de 
pobreza con rostro de muller. Pero, dende logo, non será coa conivencia do PSdeG, que, por 
suposto, sempre vai apoiar accións que supoñan reverter o índice de pobreza no noso país, 
e moito máis se estas accións inciden directamente sobre as mulleres, o que significará que 
inciden tamén na infancia e nas persoas dependentes mentres non transformemos este noso 
modelo social no tocante aos coidados.  
 
Dende logo, ou mudamos as nosas políticas con dilixencia ou seremos un país inmensamente 
pobre e profundamente desigual. Nós agardamos que a dereita —e hoxe tamén nun exercicio 
de xenerosidade— tome nota e non lle siga facendo as beiras á extrema dereita, como o está 
facendo ultimamente, negacionista do machismo estrutural que causa a pobreza da que hoxe 
estamos a falar. Porque aplicar o feminismo a todas as políticas non é un capricho da es-
querda, é algo de xustiza social. 
 
Nada máis. (Aplausos.)  
 
O señor PRESIDENTE: Grazas, señora Díaz Varela. 
 
Grupo Parlamentario Popular, señora Pérez López. 
 
A señora PÉREZ LÓPEZ: Boa tarde. 
 
Grazas, presidente. 
 
Señora Díaz, non está vostede para falar de facer as beiras neste momento. E supoño que, 
cando di que están a favor de mudar todas as políticas para mellorar a taxa de pobreza e 
para mellorar a situación das mulleres do noso país, non se referirá a políticas como o in-
greso mínimo vital. (A señora Pérez López mostra un documento.) Señora Díaz, máis de 100.000 
peticións atascadas e 8 de cada 10 rexeitadas. Escrivá dejará de gastar 700 millones en el año 
2022 en lo relativo al ingreso mínimo vital. Esa era a súa proposta estrela para acabar coa po-
breza no noso país. 

E, tras o dito hoxe aquí respecto desta iniciativa, eu creo que hai dous feitos obxectivos e 
constatables que me gustaría poñer de manifesto hoxe. O primeiro, a realidade de que os 
datos relativos á vulnerabilidade e á pobreza amósanse máis negativos cando falamos de 
mulleres, non só en Galicia, tamén no conxunto do Estado, na Unión Europea e a nivel mun-
dial. E o Bloque Nacionalista Galego é coñecedor disto e a señora Díaz tamén, porque temos 
debatido moito neste parlamento deste tema, das causas, que veñen dende moi atrás, e 
mesmo da súa multidimensionalidade. 
 
E hoxe puxeron aquí de manifesto datos do informe realizado pola organización EAPN Galicia 
para motivar este debate. E aínda que despois centraron o debate un pouco máis nas mulle-
res, o que non lles interesa non o din e contan o que queren nas súas intervencións. E non 
falaron da conclusión que se extrae deses datos se facemos a súa lectura no seu conxunto. E 
a conclusión é que en Galicia se está a reducir o índice de pobreza, en contraste coa evolución 
do que está a ocorrer a nivel estatal. E podemos velo graficamente, porque non son datos 
que me estea a inventar eu nin o Partido Popular. (A señora Pérez López mostra un documento.) 
Miren o indicador AROPE: a taxa en Galicia está permanentemente por debaixo da media 
nacional. Ou mesmo outro gráfico do INE que teño aquí e que ten unha particularidade, por-
que recolle os datos dende o ano 2008. (A señora Pérez López mostra un documento.) Fíxense 
vostedes: curiosamente a taxa de pobreza en Galicia no ano 2008 estaba case 2 puntos por 
enriba da media estatal —vese aquí neste gráfico—, curiosamente, no ano 2008, cando o 
Bloque Nacionalista Galego e o Partido Socialista de Galicia conformaban aquel famoso Bi-
partito. 
 
E nestes momentos a taxa en Galicia non só está moi por debaixo da media estatal, señorías, 
está por debaixo do risco de pobreza do ano 2008. E aí déixoo. 
 
Se queremos, podemos ir ao IGE, e os resultados tamén evidencian que o tecido social galego, 
ademais de resistir mellor as consecuencias da pandemia, presenta síntomas de recupera-
ción.  
 
E concluirán comigo que algo terán que ver as políticas postas en marcha polo Goberno ga-
lego para ter revertido esta situación, para que a taxa de pobreza económica no noso país 
siga reducíndose —non se ría, señora Díaz, porque lle estou dando datos públicos e datos 
oficiais—, para que se reducise notablemente entre a xente moza (A señora Díaz Varela pro-
nuncia palabras que non se perciben.) —vostede tamén me deu datos, pero conta os que quere, 
eu estoulle falando dos datos no seu conxunto; moi ben— e tamén baixase a pobreza infantil 
en Galicia, e, ademais de reducirse o número de persoas en situación de pobreza en Galicia, 
tamén se reduciu a intensidade da pobreza, á metade que no conxunto de España. 
 
Polo tanto, o primeiro feito obxectivo e constatado é que en Galicia os datos relativos á po-
breza son mellores que no conxunto de España. Vostede falou de agravamento, señora Rodil, 
pero o feito de que os datos sexan mellores non nos impide ver nin ao Grupo do Partido Po-
pular nin ao Goberno galego que queda moito por facer, que queda moito por atallar dentro 
das nosas competencias para acabar con todas esas fendas de xénero existentes, señora 
Rodil, porque a perspectiva de xénero estase a aplicar en todas as políticas e de xeito trans-
versal que están a ser desenvoltas polo Goberno galego. 

E o segundo feito obxectivo e constatable é que desde este goberno, desde o Goberno da 
Xunta de Galicia, se está a traballar e a dar resposta a esta realidade concreta que centra 
hoxe este debate: a desigualdade aínda existente entre mulleres e homes, que nós non que-
remos esconder, porque é unha realidade —as cifras son peores cando falamos de mulle-
res—, pero, como lles dicía, non é exclusiva de Galicia, e para o que a Xunta está a adoptar 
medidas concretas, pese a que a señora Díaz diga que non existen. 
 
Miren, a primeira medida concreta que está a adoptar son os orzamentos do Goberno galego, 
que entraron en vigor o día 1 de xaneiro; un orzamento que prioriza e que reforza a atención 
aos colectivos máis vulnerables. Como dato, só na área de inclusión, incrementouse o orza-
mento neste ano un 25 por cento, ata acadar 149 millóns de euros. Unhas contas útiles ás 
que o Bloque Nacionalista Galego e o Partido Socialista de Galicia votaron en contra hai un 
mes, señorías. E unhas contas nas que cada euro está pensado para atender ás galegas e aos 
galegos que máis o necesitan cos recursos necesarios. Un aumento de recursos que busca 
tamén facer fronte á escalada de prezos —da que falou vostede— e ao contexto inflacionista 
que estamos a vivir e que hoxe preocupa ao BNG. 
 
Eu podo citarlles varios exemplos: o bono social térmico, que se incrementou nun 50 por 
cento; as axudas de inclusión social, que incrementaron tamén a súa contía; os 8 millóns de 
euros para o complemento de pensións non contributivas.  
 
E non só falamos de recursos económicos directos. O Goberno galego segue a traballar da 
man dos concellos a través do plan concertado para o sostemento dos servizos sociais. E 
segue traballando da man das entidades sociais para atender e prestar esa atención especial 
a este e a outros colectivos en situación de vulnerabilidade. E podería darlle máis datos.  
 
Mire, as mulleres representan en Galicia a meirande parte da poboación que se beneficia das 
accións das estratexias de inclusión social. En Galicia as mulleres teñen prioridade no acceso 
á percepción da Risga. Tamén se ten en conta a situación particular das familias monopa-
rentais, señora Rodil, que contan con apoios superiores.  
 
No oitavo Plan estratéxico de Galicia para a igualdade de oportunidades —plans que se fan 
despois dunha diagnose exhaustiva— recóllese a especificidade desas familias, e, atendendo 
ás súas necesidades, as ordes de axuda da Secretaría Xeral para a Igualdade priorizan esas 
mulleres con responsabilidades familiares non compartidas. Polo tanto, avanzar no benestar 
das familias, sexa cal sexa a súa composición, é un dos principais obxectivos do Goberno 
galego dirixido polo presidente Rueda. 
 
Eu recórdolles que en Galicia as escolas infantís son gratuítas para todos os fillos; estas 
tamén son medidas, ¿non? Recórdolles que fomos pioneiros na implantación das casas niño, 
un recurso de conciliación 100 por cento gratuíto para as familias do rural e que non están 
a pagar as familias, que as está a pagar o Goberno galego.  
 
Pero a principal política social para loitar contra a pobreza, sen ningunha dúbida, son as 
políticas activas de emprego. Porque os bonos e as paguiñas que o Bloque Nacionalista Galego 
reclama de vez en cando son solucións temporais e son solucións insuficientes. Pero o que 

máis dignifica a unha muller é ter acceso a un emprego de calidade; iso é esencial para a súa 
independencia económica, é esencial para a súa realización profesional e é esencial para 
acadar a igualdade efectiva dos seus dereitos. (Aplausos.)  
 
Isto no Partido Popular témolo claro, e tamén o ten claro o Goberno galego, non sei se a 
oposición o ten tan claro. Medidas de apoio activo ao emprego que ocupan un lugar destacado 
dentro da axenda do Goberno galego, para que cadaquén sexa o que quere ser; a que queira 
ser florista ou o que queira ser florista que sexa florista; só faltaba que nós lle dixeramos á 
xente como ten que ocuparse en Galicia. E medidas das que se están a beneficiar as mulleres 
galegas como colectivo prioritario para a súa formación e para o seu acceso ao emprego. Eu 
fálolles do Plan Emprega muller ou do programa Emega, que viu duplicado o seu orzamento 
nesta lexislatura. E un longo etcétera de máis dunha decena que non teño tempo para dicír-
llelas todas agora. 
 
Aquí teñen medidas específicas que dan resposta a por que en Galicia a taxa de pobreza é 
menor que a do resto do Estado. E é menor porque hai un goberno preocupado e ocupado en 
combatela, e nisto, ao igual que noutros moitos temas, botamos de menos dende o Partido 
Popular sinerxías co Goberno Sánchez.  
 
E vostedes pararon a falar das familias monoparentais. Pois imos falar das familias mono-
parentais. E unha desas sinerxías que botamos de menos forma parte da demanda que trae 
hoxe o Bloque Nacionalista Galego cando urxe a creación do Rexistro de Familias Monopa-
rentais. 
 
Miren, está recollido na Lei de impulso demográfico, grazas a esta bancada, señorías —á 
bancada da dereita—, porque vostedes votaron en contra da Lei de impulso demográfico. E 
farase o rexistro. Pero nin se enganen vostedes nin enganen os cidadáns galegos, porque a 
demora na creación dese rexistro, por moito que vostedes digan o contrario, non se debe 
nin á falta de interese nin á deixadez do Goberno galego; todo o contrario. O que está a facer 
a Xunta neste caso —como noutros moitos— é dar seguridade xurídica ás familias e actuar 
con responsabilidade, a responsabilidade que lle falta ao Bloque Nacionalista Galego. ¿E 
saben por que lle falta ao Bloque Nacionalista Galego? Fáltalle porque levamos máis dun ano 
esperando polo borrador da Lei de familias do Partido Socialista, ese que vostedes están a 
apoiar en Madrid, unha lei básica que supoñiamos que ía afectar a Galicia. Hai uns días vía 
a luz o anteproxecto e afecta directamente a normativa autonómica, señora Díaz, e podía 
afectar a normativa autonómica para ben, pero todo o contrario: afecta negativamente as 
familias numerosas e monoparentais galegas, e vostedes están a apoiar iso.  
 
Eu voulles dar soamente dous exemplos: crean dezaseis tipoloxías diferentes de familias e 
fan desaparecer dentro desas dezaseis tipoloxías diferentes as familias numerosas. Eu pre-
gúntolles: ¿que lles fixeron?, porque as familias numerosas están en contra, e o Partido Po-
pular vai apoiar esas familias.  
 
Limitan o concepto de familia monoparental. ¿Sabe como afectaría iso as nosas familias, as 
familias de Galicia? Pois que máis de mil familias galegas deixarían de ter a condición de 
monoparental e as vantaxes que iso implica. 

Non está aquí a señora Pontón. Eu non sei se o dela é tamén un desprezo ao Parlamento, 
porque non está nunca e, que saibamos, ela non ten axenda de goberno. Eu quería que lle 
preguntaran cando a vexan, porque nos gustaría saber se a señora Pontón está de acordo 
con que o Goberno do señor Sánchez, ao que apoia o Bloque Nacionalista Galego, lle pide 
apoios ás familias monoparentais galegas. Para o PSdeG xa sabemos que antes é o señor 
Sánchez que Galicia, pero pregúntenlle á señora Pontón se o Bloque Nacionalista Galego vai 
seguir apoiando en Madrid un goberno que está a invadir unha e outra vez competencias de 
Galicia, un goberno que está a prexudicar unha e outra vez as galegas e os galegos.  
 
¿Saben a quen están a apoiar, señorías, en Madrid? Aos que desfán, aos que están a desfacer o 
traballo feito en Galicia, porque, co cambio introducido na Lei de impulso demográfico —rei-
térolle que vostedes votaron en contra, que vostedes non o apoiaron—, triplicáronse nun ano 
os certificados expedidos de familias monoparentais; pasamos de 500 a 1.500; por conseguinte, 
triplicáronse as vantaxes para este tipo de familias. 
 
Señorías do Bloque Nacionalista Galego...,  
 
O señor PRESIDENTE: Remate, por favor. 
 
A señora PÉREZ LÓPEZ: ...—remato xa, presidente— ¿nada do que fagamos en Galicia lles 
vale? En nada mellora a súa iniciativa a situación das mulleres en Galicia. E, pola contra, na 
procura dos seus propios intereses, son quen de levantar a man en contra dos intereses das 
galegas e dos galegos. 
 
Máis nada e moitas grazas. (Aplausos.) 
 
O señor PRESIDENTE: Grazas, señora Pérez López. 
 
Grupo autor da proposición non de lei, señora Rodil. 
 
A señora RODIL FERNÁNDEZ: Grazas, presidente. 
 
Antes de máis, agradecerlle o apoio ao Grupo Parlamentario Socialista. 
 
E a min, para comezar esta quenda de peche, gustaríame lerlles o título da iniciativa, que é 
sobre as cifras que evidencian a feminización da pobreza e as medidas da Xunta de Galiza 
para paliar a situación. Non é que nós intentásemos agora centrar o tema na situación das 
mulleres e na maior taxa de risco de pobreza e exclusión social, señora Pérez, das mulleres. 
É que queriamos falar diso. Creo que explicamos o mellor que puidemos tanto na iniciativa 
escrita como na miña exposición oral que, aínda que baixan, máis ou menos, as taxas de 
risco de pobreza e exclusión social en Galiza en termos xerais e para a poboación masculina, 
no caso das mulleres aumentan en 8.000 mulleres máis entre 2020 e 2021 que se atopan en 
risco de pobreza e exclusión social en Galiza.  
 
E aí é onde queriamos centrar o debate e sobre todo as iniciativas e as propostas: nas medidas 
que concreta esta iniciativa do BNG para intentar atallar, na medida do posible, esas cifras 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

122

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


de risco de pobreza e exclusión social. Porque hai un problema diferencial das mulleres, que 
é unha discriminación por razón de xénero, estrutural, que nos atravesa a todas en múltiples 
ámbitos e que afecta enormemente en materia social e económica. 
 
E a min hai algo que teño dito aquí miles de veces, pero é que cada vez que din paguita a min 
retórceseme algo. Porque vostede ¿a que lle chama paguita? ¿A que teñas uns ingresos mí-
nimos para poder sobrevivir e pagar as facturas e facer a compra todas as semanas? ¿A Risga 
é unha paguita? ¿A Tarxeta Básica é unha paguita? ¿As axudas para vítimas mulleres de vio-
lencia machista é unha paguita? É un dereito, ¡eh! (Aplausos.) ¡É un dereito social fundamen-
tal! Nin é un regalo nin é unha esmola, é o resultado da solidariedade colectiva de toda a 
sociedade.  
 
Porque vostede ¿dáse conta, señora Pérez, de que hai moitísimas mulleres que tendo un 
posto de traballo, como vostede dicía, que tendo un contrato e un salario a fin de mes nin 
sequera lles dá o que cobran para poder facer fronte aos gastos básicos da súa manutención 
e das súas fillos e fillas? ¿De que temos o 54 por cento dos fogares monoparentais en risco 
de pobreza e exclusión social?  
 
E aí é onde está o BNG, as propostas que traemos desde o BNG hoxe aquí, propostas concre-
tas, que, por certo, vostedes rexeitaron neses orzamentos tan chachi piruli dos que vostede 
falaba. O punto 2 da nosa iniciativa o que propón é, ademais de que non se recorten as par-
tidas orzamentarias en materia de igualdade, que se incrementen conforme o IPC as axudas 
económicas, as prestacións económicas, para vítimas de violencia machista. Porque para iso 
hai que reformar a orde e a base de convocatoria que as regula, para que non perdan poder 
adquisitivo esas mulleres que as están percibindo, porque teñen dereito —que ninguén llelo 
regala— a percibir esas prestacións económicas dirixidas a mulleres vítimas de violencia 
machista.  
 
¿Van votar en contra diso? Claro, porque aquí vir falar do divino e do humano, de todo e de 
nada, pero non falar nin pronunciarse e nin sequera intentar argumentar a razón do voto 
en contra a estas propostas, a min é que cada día me resulta, de verdade, máis difícil. 
 
E eu, simplemente, por facer énfase nunha última cuestión, porque, que eu lembre, vostede 
non era ponente na Lei de impulso demográfico, pero eu quero lembrar que eu si que o era, 
que se están recollidas no articulado medidas específicas para familias monoparentais foi 
porque presentamos unha emenda os grupos da oposición e, nomeadamente, o Bloque Na-
cionalista Galego. Porque no texto que trouxo aquí a Xunta de Galiza aparecían as familias 
monoparentais nunha disposición adicional. Esa é a importancia que lles dan vostedes ás 
familias monoparentais, señora Pérez. (Aplausos.)  
 
E, claro, vale, eu cómprolle o argumento. Que desde o ano 2021 que anunciou o Ministerio 
de Dereitos Sociais do Goberno de España que ía facer unha Lei de familias e que ía abordarse 
a regulación das familias monoparentais poidan usalo de escusa, vale para todo, ¡eh! Para o 
que se quere, ben que se entra en conflito co Goberno de España. Cando lles interesa política 
e electoralmente ben que entran en conflito; para defender os dereitos destas familias aí 
non hai conflito. Pero, digo eu, desde o 2010, porque desde o 2010 ao 2021 pasaron once 

anos, ¿cal é a escusa para non facer o que vostedes prometeron no ano 2010, no 2018, outra 
vez no 2019, no 2020, no 2021, señora Pérez. 
 
Eu cóllolle aquí as declaracións: a Xunta prometeu e anunciou a creación do rexistro de fa-
milias monoparentais o 10/5/2010, hai trece anos. Daquela estaba a señora Beatriz Mato, 
que agora a coñecerán, porque giró por la puerta de lluvia de estrellas e acabou sentada nun 
consello de administración.  
 
O seguinte conselleiro, Rey Varela, repetiu o mesmo anuncio no ano 2018. Dicía naquel mo-
mento que ían elaborar un plan de loita contra a pobreza, que é o que pide hoxe aquí o Blo-
que. Ano 2018, ¡eh! ¿Quen gobernaba en Madrid?, ¿Pedro Sánchez? Non.  
 
No 2019 xa estaba de conselleira esta, a señora Fabiola García. Volvía outra vez prometer 
o mesmo, o rexistro e o plan de loita contra a pobreza en 2019 a favor das familias mono-
parentais. ¿Ese mesmo ano sabe que fixo o Partido Popular nesta Cámara? Votar en contra 
da Proposición de lei galega de recoñecemento e apoio ás familias monoparentais que 
trouxo a esta Cámara o Bloque Nacionalista Galego. Se vostedes aceptaran tramitar aquela 
proposición de lei que trouxo o BNG outro galo cantaría. Volvería despois o Goberno de 
España cambiar, pero hoxe Galiza xa tería unha regulación e xa estaría traballando en favor 
destas familias.  
 
En serio —e con isto remato—, nós traemos aquí medidas concretas, factibles e eu creo que 
perfectamente asumibles se se quere e houbese vontade política por todas as forzas desta 
Cámara, para poñer ou intentar comezar a paliar a situación de moitísimos fogares, moití-
simas familias, pero, sobre todo, moitísimas mulleres neste país, que están pasando por 
unha situación económica que xa era mala, pero que coa alza de prezos tan brutal que esta-
mos vivindo aínda é peor. 
 
Eu lamento sinceramente e de verdade que non teñan a valentía política de vir aquí argu-
mentar tan sequera por que van votar en contra delas, porque a min cústame de verdade 
entendelo. (Aplausos.)   
 
O señor PRESIDENTE: Grazas, señora Rodil.  
 
Proposición non de lei do G. P. dos Socialistas de Galicia, por iniciativa de Dª Marina Ortega 
Otero e D. Julio Torrado Quintela, sobre as actuacións que debe levar a cabo a Xunta de Ga-
licia para axilizar a xestión das axudas para a dependencia 
 
O señor PRESIDENTE: Presentouse unha emenda do Grupo Parlamentario do Bloque Nacio-
nalista Galego.  
 
(O G. P. do Bloque Nacionalista Galego, por iniciativa da súa deputada e portavoz suplente Olalla 
Rodil Fernández, ao abeiro do disposto no artigo 161.2 do Regulamento da Cámara, presenta ante a 
Mesa a seguinte emenda a esta proposición non de lei. 
 
Emenda de adición. 

Débese engadir, despois da parte resolutiva da proposición non de lei, un novo parágrafo: 
 
«Así mesmo, o Parlamento insta a Xunta de Galiza a dirixirse ao Goberno español para lle reclamar 
o cumprimento da Lei 39/2006, de 14 de decembro, de Promoción da Autonomía Persoal e Atención 
ás persoas en situación de dependencia, en materia de financiamento esixindo a aportación do 50 % 
que corresponde á Administración Xeral do Estado así como o pagamento do diñeiro adebedado a 
Galiza desde a aprobación e entrada en vigor da Lei.») 
 
O señor PRESIDENTE: Para formular a proposición non de lei ten a palabra a señora Ortega. 
 
A señora ORTEGA OTERO: Grazas, presidente. 
 
A verdade é que neste pleno corroboramos que cada vez o Partido Popular se está voxilizando 
máis, porque xa escoitamos falar do inquilino da Moncloa, agora das paguiñas... Creo que, 
despois da manifestación do bipartito PP-Vox en Madrid, agora está absorbendo o espírito 
de Vox o Partido Popular, e cada vez son máis radicais e estanse achegando máis perigosa-
mente á ultradereita, o que lamentamos moitísimo.  
 
A ver se se enteran dunha vez por todas no Partido Popular que o que vota o pobo é sagrado 
e que nin a ultradereita nin o Partido Popular neste caso teñen a propiedade sobre o voto do 
pobo. E que igual que respectamos que aquí hai un goberno dirixido polo Partido Popular en 
Galicia, teñen que respectar o Goberno que hai a nivel estatal, que foi votado polos españois. 
España gobérnase polo voto do pobo, hai que aceptalo. Se como din vostedes son demócratas, 
teñen que demostrar que, efectivamente, están ao lado dos demócratas e non da ultradereita. 
 
Por moito que berren é así. O pobo ten o poder, non o Partido Popular. O poder non é pro-
piedade do Partido Popular, aínda que berren e se revolvan nos seus escanos.  
 
Pero vaiamos ao tema. Ao longo da última década falouse moito sobre o tempo que tardaba 
en chegar a dependencia en Galicia. Era un tema recorrente polos tempos de espera inter-
minables. ¿A quen dos que estamos aquí, sobre todo os que traballabamos nos servizos so-
ciais ou que estabamos en políticas sociais, non o pararon pola rúa para preguntar cando 
me vai chegar a dependencia? Moitísima xente, porque o certo é que os tempos son inter-
minables, as listas de espera son interminables.  
 
Pero o que xa nos preocupa moitísimo é que agora xa non se pregunta só o tempo que tarda, 
que tamén, senón que agora se está cuestionando a xente se vale a pena pedir axuda á depen-
dencia ou non. E isto preocúpanos e moito, señorías, porque cando a xente se plantexa renunciar 
aos seus dereitos temos un problema. E aí temos que prender todas as alertas, independente-
mente do partido do que sexamos. Os datos son contundentes: «Galicia é a comunidade autó-
noma na que menos se solicita a axuda para a dependencia; en concreto, o 84 por cento dos 
potenciais dependentes renuncia a solicitar a axuda da dependencia». (Murmurios.) 
 
Presidente, creo que é un tema bastante importante e rogo que me poida silenciar un pouco 
a Cámara, porque creo que o tema é importante para que as señorías do Partido Popular es-
tean todo o rato falando e interrompendo. 

Como dicía, o 84 por cento dos potencialmente dependentes renuncia a solicitar a axuda da 
Xunta para a dependencia. E seguidamente di: «Galicia é a comunidade con menos demanda 
de apoios para a dependencia». Isto é gravísimo, señorías, aínda que falen. 
 
¿E por que pasa isto en Galicia, se precisamente aquí é o lugar de España con máis habitantes 
potencialmente dependentes, debido, entre outras cousas, ao envellecemento da poboación? 
Algúns estarán pensando en tópicos como que os galegos somos xente que temos moito 
aguante ou que somos xente resignada e conformámonos cun: ¡Éche o que hai! Pero non é 
o caso, señorías, este non é o motivo. Os motivos reais de por que a xente en Galicia desiste 
de pedir axuda para a dependencia é porque renuncian aos seus propios dereitos por unha 
mestura por parte do Goberno galego de mala xestión, de recortes, de falta de investimento 
en dependencia e de coordinación por parte do Goberno galego. 
 
E os resultados son os seguintes, señorías: Galicia é unha das comunidades autónomas que 
menos recursos inviste en dependencia. Galicia é a única comunidade autónoma de toda Es-
paña na que non aparecen gravadas case dez mil solicitudes de persoas con dependencia no 
sistema. Isto é gravísimo e pedimos explicacións ao respecto do Goberno galego, que non 
tivemos no día de hoxe. 
 
No ano 2021, en plena pandemia, o Goberno galego foi un dos que recortaron investimento 
en dependencia segundo o informe da Asociación de Directores e Xerentes de Servizos So-
ciais, que indicaban textualmente o seguinte, señorías: fixeron caixa diminuíndo os recursos 
en atención, mentres recibían máis diñeiro do Goberno debido ao aumento da partida de de-
pendencia. E isto todo para compensar os recortes de miles de millóns por parte do Partido 
Popular de M. Rajoy, señorías. (Aplausos.)  
 
O Goberno autonómico galego é o que menos gasta, xa que é a comunidade autónoma que 
menos aporta sobre o total en comparativa co resto das comunidades autónomas, señorías. 
A media do que ten que esperar un galego ou unha galega que pide axuda para a dependencia, 
¿saben canto é, señorías? O dobre do que dita a lei. A lei dita un tope de seis meses; en Galicia 
tárdase máis dun ano. Segundo os datos do Imserso de xuño de 2022, Galicia sitúase no 
podio das comunidades autónomas con peores tempos en resolver este tipo de axudas, en 
concreto, a quinta peor de toda España.  
 
Ante este panorama, dende o Grupo Socialista levamos máis de dous anos cunha filosofía 
clara: nin unha soa crítica sen unha proposta baixo o brazo. E propuxemos, entre outras 
moitísimas cuestións, un incremento nos equipos de valoración de dependencia, un incre-
mento dos técnicos dos equipos de valoración de orientación para os equipos de discapaci-
dade. Solicitamos ao Goberno galego un informe sobre os dez mil dependentes non gravados 
no sistema. ¿Onde están esas persoas que solicitaron a dependencia? Solicitamos máis in-
vestimento na comunidade autónoma na que existen máis persoas con dependencia e, sen 
embargo, menos se inviste en dependencia.  
 
¿E que votou o Partido Popular, señorías, ao longo destes anos? Votou que non. E votou que 
non, non rexeitando as nosas propostas, senón rexeitando o propio benestar das persoas 
dependentes e con discapacidade de Galicia. Porque despois dun ano e pico de rexeitar todas 

estas propostas, dixeron que se lles iluminou unha grande idea e dixeron que farían un plan 
piloto na miña provincia, precisamente na provincia de Ourense, para reducir os tempos e 
as listas de espera.  
 
¿E saben vostedes, señorías, en que consistía ese plan piloto? Pois nada máis e nada menos 
que en trasladar os técnicos dos equipos de valoración da dependencia que xa traballaban nas 
cidades a outros equipos que se ampliaron a nivel comarcal. Ou sexa, os mesmos técnicos tras-
ladáronos a outras oficinas, pero co agravante para as persoas dependentes de que, en vez de 
ser valoradas nos domicilios, tiñan que se desprazar para valorarse nas propias oficinas. Ou 
sexa que en vez de achegar e facilitar os trámites á cidadanía, o Goberno do Partido Popular 
fai o contrario. Onde antes valoraban na maioría das ocasións nos domicilios, agora centralizan 
as valoracións nas oficinas dos equipos, facendo desprazar os dependentes a estas, tamén ás 
persoas que os coidan, perdendo calidade na valoración. Onde os propios valoradores expertos 
na cuestión recomendan en xeral a valoración nos domicilios, porque poden valorar moitísi-
mos máis aspectos complementarios, a situación de saúde ou a dependencia da persoa.  
 
E vou contar un exemplo claro para as persoas que non estean dentro do mundo dos servizos 
sociais ou da dependencia e comprendan mellor cal é a casuística galega. Un exemplo que 
saíu nos medios de comunicación: muller, máis de noventa anos —este exemplo describe 
perfectamente a casuística galega—; vive no interior de Ourense, da miña provincia. A súa 
filla, máis de setenta anos, asume como coidadora os coidados de súa nai e decide ir á tra-
balladora social solicitar a axuda de dependencia. Atópase que cando lle explican o procede-
mento rexeita levar a cabo pedir os dereitos para súa nai. ¿Saben por que? Porque só de ter 
que pensar en baixar á aldea... —saben que a xeografía galega ten unha dispersión, que, 
sobre todo, nas provincias do interior é moi complicado e, sobre todo, para a xente maior os 
desprazamentos—, pois renuncian a esa axuda. O Goberno galego, en vez de facilitar e axi-
lizar toda esta cuestión, fai todo o contrario. En vez de ir valorar estas persoas ao seu domi-
cilio como sempre se fixo, o que fai é retardar este proceso tendo que se desprazar as persoas. 
Como esta persoa, que ten máis de noventa anos e a súa filla máis de setenta, hai moitísimas 
en Galicia porque —como saben— somos a comunidade autónoma máis envellecida do país.  
 
E unha análise elaborada polo sistema de autonomía de atención á dependencia apunta como 
a causa dos malos datos que temos en Galicia a rixidez do procedemento, a falta de medios 
materiais e as carencias na coordinación. E no caso do Goberno galego non só a falta de in-
vestimento, señorías, senón tamén hai un problema de coordinación entre áreas, pois a 
maioría das cuestións están interrelacionadas de xeito transversal. Como, por exemplo, po-
demos citar o outro día cando lle preguntaba ao director xeral de Políticas Sociais sobre o 
futuro do CAPD de Ourense, do centro de atención para persoas con discapacidade público, 
e tamén lle comentaba e facía alusión aos malos datos que ten a miña provincia, Ourense, 
relativos á sanidade. E sorprendíase moitísimo porque lle preguntaba sobre unha cuestión 
de Sanidade e el pertencía a Política Social. E facía así como que non ía con el a cousa, como 
se foran gobernos distintos. Iso é un tremendo erro que, ao final, paga a cidadanía, pero non 
só a cidadanía, senón as persoas máis vulnerables dentro desa cidadanía.  
 
Estamos falando de persoas con dependencia, señoría. Isto significa que estamos a falar de 
persoas que están encamadas, de persoas que están enfermas, que necesitan dos coidados 

dun familiar para poder vivir; de persoas maiores, pero tamén de persoas novas que teñen 
enfermidades dexenerativas, de nenos e nenas que tamén os hai, que dependen de súas nais, 
aquelas que reciben unha paga por coidar os seus fillos e que o Goberno do Partido Popular 
recortou durante moitos anos.  
 
Non hai maior fracaso para un goberno que ter á disposición un dereito para a cidadanía e 
que a mesma renuncie a el. Iso está pasando en Galicia, señorías, coas axudas á dependencia. 
E o Goberno galego xogou na última década a enmascaralo a través de confundir a xente 
sobre as propias competencias. ¿Saben o que significa aguantar o chaparrón que tiveron que 
aturar as traballadoras, fundamentalmente mulleres dos servizos sociais... 
 
A señora PRESIDENTA (Candia López): Ten que ir rematando, señora Ortega. 
 
A señora ORTEGA OTERO: ...comunitarios en Galicia? Tiñan que dar a cara, porque, mentres 
Mariano Rajoy recortaba e Feijóo silenciaba eses recortes, quen daba a cara eran as traba-
lladoras sociais día a día cando chegaban as fillas —como acabo de relatar— preguntando 
pola paga e por coidar  súas nais. Ou esas nais que coidan de seus fillos enfermos pregun-
tando pola paguiña da que falaba antes, señorías do Partido Popular, que sustentan os de-
reitos destas persoas, destas coidadoras para poder facerse cargo dunha cuestión moi 
complicada, que ten que ser unha cuestión de toda a sociedade e non só desa nai ou desa 
filla... 
 
A señora PRESIDENTA (Candia López): Moitas grazas, señora Ortega.  
 
A señor ORTEGA OTERO: ...que ten enfermo o seu familiar. 
 
Nada máis polo momento. Moitas grazas. (Aplausos.)   
 
A señora PRESIDENTA (Candia López):  Moitas grazas. 
 
Quenda polo Grupo Parlamentario do Bloque Nacionalista Galego.  
 
Ten a palabra dona Olalla Rodil. 
 
A señora RODIL FERNÁNDEZ: Grazas, presidenta. 
 
Boa tarde de novo. 
 
Nós, vaia por diante, imos apoiar esta iniciativa que trae hoxe o Partido Socialista a debate.  
 
Temos falado en múltiples ocasións da necesidade de reforzar os equipos de valoración e 
orientación, que acreditan esa situación de discapacidade ou de dependencia en función de 
cal sexa en cada caso, ou as dúas, porque hai algunhas situacións nas que coinciden. E tamén 
especialmente da necesidade de reforzar e dotar de máis recursos, tanto humanos como 
sobre todo económicos, os servizos sociais comunitarios, que son esa porta de entrada ao 
sistema. 

Eu non sei esa veciña da que falaba a señora Ortega en concreto, pero hai moitos concellos, 
sobre todo os máis pequenos, os do interior do país, onde a porcentaxe da poboación maior 
de sesenta e cinco e de setenta e cinco anos non son cada vez maior, senón que nalgúns 
casos, en Ourense sobre todo e tamén no sur da provincia de Lugo, xa representa unha por-
centaxe enorme da pirámide demográfica, pois viven ou sobreviven cunha traballadora social 
que ten que atender a todo. Esta traballadora social ten que atender as situacións das que 
falamos hai un momento, situacións económicas e sociais moi delicadas; ten que atender as 
solicitudes de dependencia ou discapacidade; ten que atender que se cumpran coa atención 
debida e a normativa no servizo de axuda no fogar, e tantas outras cousas que fan esas tra-
balladoras.  
 
Insisto: en moitos casos en concellos que neste país proliferan con carácter xeral, que non 
vivimos tanta xente tan concentrada como noutros lugares, como todo o mundo sabe, e hai 
moi pouco persoal para atender estas cuestións relativas aos dereitos que hai e aos servizos 
sociais. 
 
Eu quería centrarme máis especialmente nesa lista de agarda da que tamén falaba a señora 
Ortega e como van incrementándose ano a ano as solicitudes. Pero despois cando imos non 
só ás valoracións senón ao acceso real e efectivo aos dereitos, tanto ás prestacións econó-
micas como, sobre todo, en maior medida aos servizos ou aos recursos aos que se teñen de-
reito polo recoñecemento desa dependencia, con base na lei do ano 2006, o que vemos é que 
aínda conseguindo presentar a solicitude, pasando tempo de agarda para ser valorada polos 
EVO, que, finalmente, recoñecen esa condición de dependencia, hai moitas persoas que 
pasan moitísimo tempo, incluso anos, e outras que falecen nese limbo, agardando para poder 
ver garantido realmente os dereitos que lles son recoñecidos sobre o papel.  
 
Cos datos da Xunta de Galicia, que son públicos e que se coñecen a respecto do pasado ano, 
hai non só no caso das dependencias senón tamén da discapacidade persoas agardando. No 
caso concreto da discapacidade, 12.800 persoas están agardando nesa lista de espera para 
ser valorado o seu grao de discapacidade.  
 
Pero é que —insisto— incluso unha vez que se accede a esa valoración hai moitísima xente 
esperando anos. Hai mil cincocentas persoas dependentes en Galiza agardando nunha lista 
de espera para acceder a unha praza pública nunha residencia pública neste país, esperando 
—e é triste e é duro— a que morra alguén para ocupar esa praza.  
 
Pola mañá, cando falabamos e debatiamos a moción do BNG sobre o modelo de residencias, 
parecía que daba igual se era pública, privada ou medio pensionista. Non, igual non dá, por-
que cando se che recoñece pola Lei de dependencia o dereito de acceso a unha residencia 
nunha praza pública, como hai unha ausencia terrible da administración, hai mil cincocentas 
persoas agardando para poder acceder a un recurso ao que teñen dereito recoñecido, non a 
que estean esperando para ser valorados. É terrible. É a negación dun dereito recoñecido 
sobre o papel pero non efectivizado realmente.  
 
Hai outros sete mil maiores agardando para acceder ao servizo de axuda no fogar, mil cin-
cocentos esperando para acceder á teleasistencia e tamén hai listas de agarda para acceder 

a prazas en centros de día. Cando falamos de incrementar o número de recursos e servizos 
públicos de atención a persoas maiores dependentes ou persoas con discapacidade, falamos 
de garantir os dereitos sociais de miles de persoas no noso país. 
 
O ano 2021, cos últimos datos pechados do informe da Asociación de Persoas Directoras e 
Xerentes de Servizos Sociais, é dramático, pois o que nos din os datos dese Observatorio da 
Dependencia é que en Galicia faleceron no ano 2021 catrocentas setenta persoas galegos e 
galegas, catrocentas setenta persoas agardando na lista de espera para poder ser valoradas, 
recoñecidas ou acceder de maneira real e efectiva aos servizos aos que teñen dereito, —valla 
a redundancia— aos que teñen recoñecido dereito por lei.  
 
E por iso nós presentamos unha emenda desde o Bloque Nacionalista Galego para comple-
mentar a proposta que trae hoxe o Partido Socialista, porque, efectivamente, fai falta persoal 
nos servizos sociais comunitarios, fai falta incrementar o persoal e os recursos nos equipos 
de valoración e orientación, tanto de dependencia como de discapacidade, fai falta ampliar 
a carteira de servizos, a intensidade que reciben as persoas dependentes pois, por exemplo, 
do SAT, e iso custa cartos. Os dereitos custan cartos, non son gratis, non choven do ceo.  
 
E aquí hai algo que é recorrente ao debate nesta Cámara, que é o financiamento desa Lei de 
dependencia, aprobada e en vigor desde o ano 2006. Esta prevé unha distribución bastante 
clara e pouco discutible de cal ten que ser o sistema de financiamento desa Lei de depen-
dencia: un cincuenta por cento a comunidade autónoma, no noso caso Galiza, a través da 
Xunta; un  cincuenta por cento a Administración xeral do Estado.  
 
Non nos cansaremos de repetilo: desde que entrou en vigor, desde que se aprobou e empezou 
a aplicarse esa Lei de dependencia no ano 2006 non houbo un só goberno, ni el primero, nin 
do Partido Socialista, nin do Partido Popular, que cumprise con esa obriga, que non é de ver-
dade opinable, non é discutible. Está recollido por lei e hai que cumprilo, que é a aportación 
do 50 por cento do financiamento do sistema de dependencia por parte da Administración 
xeral do Estado.  
 
No último informe publicado polo Observatorio da Dependencia, o que se di é que o 54,4 por 
cento do custo o está asumindo a Xunta de Galiza, o 26,7 por cento estao asumindo a Admi-
nistración xeral do Estado, o Goberno español, e o 18,9 por cento as persoas usuarias do ser-
vizo.  
 
Nós o que propoñemos coa nosa emenda de adición é reclamar ao Goberno de España que 
cumpra coas súas obrigas recollidas nesa Lei de dependencia de aportar o 50 por cento do 
financiamento dos servizos vinculados á Lei de dependencia e tamén que se pague a débeda 
adquirida con este país durante todos os anos que desde a entrada en vigor da Lei de depen-
dencia veu acumulando con todas as comunidades autónomas, pero no caso que nos atinxe 
a nós, coa Xunta de Galiza e, polo tanto, coas galegas e cos galegos. É de xustiza, é un dereito 
que teñen as persoas maiores dependentes ou as persoas con discapacidade no noso país.  
 
E despois cumprir outra vez o que diciamos pola mañá: anunciar ben, pero mellor está pu-
blicar as cousas no Diario Oficial de Galiza, porque aquí tamén levamos varios anos que de 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

130

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


maneira recorrente desde a Consellería de Política Social se di que precisamente para des-
burocratizar, reducir o papelame que hai para solicitar unha dependencia van unificarse 
tamén as solicitudes, vai favorecerse e facilitarse, sobre todo, a presentación de documen-
tación no proceso de valoración e de tramitación desas solicitudes.  
 
Pero seguimos sen ver os cambios normativos que favorezan e faciliten esa solicitude, que 
estamos convencidas de que xunto co incremento e o reforzo das traballadoras sociais dos 
servizos sociais comunitarios favorecerán que as persoas que hoxe tendo dereito a unha 
prestación por dependencia nin sequera están presentando as solicitudes.  Creo que iso 
tamén é un labor de información e, sobre todo, da achega da administración pública ás per-
soas que a necesitan, e non que teñamos que ser ao final as cidadás e os cidadáns quen vaia-
mos detrás da propia administración. 
 
Máis nada. (Aplausos.)   
 
A señora PRESIDENTA (Candia López): Grazas, señora Rodil. 
 
Quenda polo Grupo Parlamentario Popular de Galicia.  
 
Ten a palabra don Alberto Pazos Couñago. 
 
O señor PAZOS COUÑAGO: Moitas grazas, presidenta. 
 
Señorías. 
 
Escoitaba na intervención anterior que se estereotipaba un pouco isto de formar as mulleres 
en materia de floristería. Permítanme como orgullosísimo fillo dunha florista, unha desas 
que, cando neste país ninguén falaba de feminismo, colleu e con súa irmá fundou unha em-
presa, unha pequena floristería, que vai cumprir cincuenta anos. Xa están xubiladas as dúas, 
e deixaron un negocio do que no día de hoxe viven oito familias, oito mulleres, viúvas, sol-
teiras e casadas. Polo tanto, que sigan formando floristas e ¡vivan as floristas!, que en Galicia 
fan moita falta, sobre todo se son como miña nai e miña tía. (Aplausos.)   
 
Despois escoitei algunha cousa sobre algunhas recomendacións que tiña que seguir este 
grupo para ser un bo demócrata. Eu pediríalles que isto o trasladaran a Madrid á xente que 
foi hoxe escrachear a señora Ayuso, que debe ser que a votaron con votos distintos dos que 
se votan o resto dos gobernos en España. Respecto, si, señoría; respecto para todos. (Aplau-
sos.)   
 
E xa postos a entrar en materia vou pedir respecto tamén polos feitos e polos datos. Miren, 
señorías: Galicia continúa incrementando ano a ano os recursos dedicados a mellorar a aten-
ción á dependencia. E ese compromiso de mellora permanente concrétase nun aumento do 
20 por cento do orzamento respecto do ano 2022, para alcanzar neste ano 2023 os 517 mi-
llóns de euros. Unha mellora progresiva que desgraciadamente non se corresponde cun es-
forzo similar por parte dun Goberno central, que aporta un trinta por cento do financiamento 
para a dependencia, lonxe dese cincuenta por cento que reclamaba a señora Rodil e eu tamén.  

A pesar de que a débeda histórica que o Estado mantén con Galicia xa superou os dous mil 
cen millóns de euros, o esforzo das galegas e dos galegos permitiunos acadar algúns obxec-
tivos que merecen a pena ser destacados, fóra desta visión catastrofista que se nos intentou 
trasladar hoxe. Por exemplo, falaba a señora Rodil do limbo, da taxa de desatención. Pois 
eu, citando o informe que citaron vostedes mesmos, teño que dicirlles que somos a terceira 
comunidade autónoma con menor taxa de limbo da dependencia. (O señor Pazos Couñago 
amósalles aos membros da Cámara unha gráfica.) Somos os que máis persoas atendemos dos 
que solicitan a dependencia. Eu creo que é algo do que sentirse razoablemente orgulloso. E 
claro que lamentamos que haxa xente que está esperando unha praza nunha residencia pú-
blica; lamentablemente, non poderá acudir a ningunha das que vostedes crearon na Depu-
tación de Lugo, porque segundo a súa propia consideración non son públicas, ¿verdade? 
 
Temos un do servizos de axuda no fogar de maior extensión e de maior intensidade de horas 
de toda España. Daqueles 3.551 galegos que estaban atendidos no ano 2009, hoxe pasamos 
a máis de 24.840, e temos a taxa de cobertura máis alta de España, con moita diferenza, o 
31 por cento fronte ao 18 por cento de media nacional. Somos unha das comunidades máis 
eficientes no gasto social, recorrentemente todos os anos. 
 
E tamén hai que dicir que neses fondos que chegaron para a redución da lista de espera no 
2022 acadamos unha redución da lista de espera do 18 por cento fronte a unha media nacio-
nal do 16 por cento. 
 
E, por certo, xa que falaban dos convenios das coidadoras, ¿sabe cal é a comunidade autó-
noma con maior taxa de coidadoras conveniadas de todo o conxunto de España? Galicia, con 
máis do vinte e oito por cento, ademais, con oito puntos de vantaxe da seguinte. Eu creo que 
son cousas que hai que poñer en valor en valor.  
 
Agora, sen dúbida, aspiramos a mellorar a atención ás persoas con dependencia. Para iso 
precisamos o compromiso de todas as administracións con ese cumprimento da obriga do 
50 por cento, que é un lastre que estamos arrastrando e que é gravoso non só para Galicia, 
senón para o conxunto das comunidades autónomas. E di vostede: ¿a quen llo pediamos? 
Pediámosllo tamén ao señora Rajoy. Pero tamén é certo que haberá que pedirllo a quen ten 
mellor disposición orzamentaria, porque ao señor Rajoy época de vacas gordas non lle tocou 
xestionar moito, pero vostedes levan os dous orzamentos máis altos da historia de España 
consecutivos. Se con eses dous orzamentos máis altos da historia de España non se acada o 
50 por cento do compromiso de financiamento de dependencia, ¿canto temos que esperar 
que se acade?, ¿vanse seguir incrementando eses orzamentos?, ¿van seguir chegando eses 
fondos europeos que chegaron este ano? Todos sabemos que non. ¿Cando se vai facer un 
plantexamento realista de todo isto? 
 
Na iniciativa de hoxe solicítase apoio para tres cuestións que teño que dicir cada unha máis 
sorprendente que a anterior. Pídese un incremento de efectivos de valoración, que xa foi 
efectuado, e, ademais, solicítanse os datos sobre ese incremento, que xa foron aportados a 
este Parlamento de Galicia. Resposta da Secretaría Xeral de Política Social, que detallou a 
contratación de vinte e seis efectivos de valoración con cargo ao Fondo Social Europeo, pero 
que desglosou: dezaseis valoradas na Coruña, dez en Lugo, nove en Ourense, dezaoito en 

Pontevedra; vinte administrativos na Coruña, catorce en Lugo, dezaseis en Ourense, vinte 
en Pontevedra. Relatou todos os que estaban, os individuais e os órganos. A min paréceme 
moi ben que vostedes pidan transparencia, pero, ¡home!, cando se lles facilitan os datos 
queden con eles porque se non este é un exercicio bastante ridículo. 
 
En todo caso, con cargo a ese Fondo Social Europeo contratáronse tres médicos, tres psicó-
logos, dous asistentes sociais, un traballador social e dezasete valoradores. Pero non llelo 
estou dicindo eu, díxollelo a secretaria xeral de Política Social cando compareceu na Comi-
sión 5ª, que comparece para contar cousas. Fixo o desglose dos órganos de valoración por 
provincia. Entón, resulta curioso que isto se solicite hoxe. 
 
O segundo que solicitan é un reforzo dos servizos sociais comunitarios. Onde digo «comu-
nitarios» quero dicir «municipais»; polo tanto, non de competencia autonómica senón 
municipal. Eu teño que recordarlles que a Xunta xa financia os profesionais sociais dos con-
cellos a través do Plan concertado, concretamente, o persoal de servizos sociais, o do servizo 
de asistencia no fogar, que hoxe á mañá escoitei aquí que era un servizo autonómico, cando 
o declararon vostedes na lei que aprobaron servizo comunitario. É que é unha cousa certa-
mente curiosa. E tamén os programas de inclusión social para persoas máis desfavorecidas. 
E cómpre lembrar que se aumentou ese financiamento aos concellos no orzamento do 2023. 
E tamén respecto do Safo o compromiso que había de aumentar o financiamento para o ano 
2024 adiantouse e faise efectivo no ano 2023. Co cal non é que cumpramos cos nosos com-
promisos, senón que estamos anticipando o cumprimento deses compromisos. 
 
A última das cuestións é incrementar o número de solicitudes de axudas á dependencia. Este 
é un obxectivo que non comparte este goberno, que prefire centrarse en mellorar a atención 
das persoas que si solicitan as axudas á dependencia. Eu creo que é desexable nunha socie-
dade sa que se atenda cada día a quen precisa axuda, pero tamén que cada día se reduza o 
número de persoas que necesitan ese apoio —iso sería o desexable— e un sistema de enve-
llecemento saudable, de menor sinistralidade, de moitas cuestións. Agora, vostedes xa piden 
un estudo, pero, iso si, antes de que se faga o estudo xa adiantou aquí as súas conclusións; 
é unha cousa certamente curiosa. 
 
Di tamén que Galicia é das que menos inviste. Claro, inviste por dependente potencial. (O 
señor Pazos Couñago amósalles aos membros da Cámara un gráfico.) Se facemos o gasto, o cálculo 
por dependente atendido resulta que non estamos ante as máis baixas, estamos ante as máis 
altas; concretamente, somos a quinta e estamos por riba da media nacional de investimento. 
Entón, as estatísticas hai que manexalas con certa prudencia e, sobre todo, con certo rigor. 
 
Señorías, Galicia vai seguir traballando con rigor precisamente para corrixir as eivas do noso 
sistema, que existen, e vaino facer incidindo en dous aspectos esenciais para acurtar os pra-
zos relacionados coa dependencia, que non son os que todos queremos. Pero tamén hai que 
contalo porque isto tampouco o contan, pois son lixeiramente mellores que a media nacional. 
Vostedes din que somos quintos. Seremos quintos, pero a media nacional de tramitación é 
de catrocentos vinte e un días, e Galicia está en catrocentos once. ¿Queremos mellorar? 
¡Home!, non me poña caras. Se me cita vostede un informe, polo menos pídolle que lea o 
informe completo. (O señor Pazos Couñago amósalles aos membros da Cámara un gráfico.) O grá-

fico non é meu, está no informe, pode comprobalo, se quere doullo. É que, claro, vir aquí 
dicir unhas cousas sobre un informe, atacarnos co informe e despois sácolle eu os datos do 
informe e resulta que non o leu; pois, ¡home!, francamente chama un pouco a atención, se 
mo permite. 
 
Mire: imos a ese aumento de persoal de valoración que xa fixemos e respectar tamén o 
traballo. Vostede hoxe queixábase de que as persoas con discapacidade se teñan que des-
prazar aos domicilios. Ben, unha cuestión que eu entendo que para certa xente pode ser 
incómoda. Pero, claro, é que vostede cando se facían valoracións telemáticas tamén as cri-
ticaba, e dicía que eran inxustas; a pesar de que tamén veu a secretaria xeral e deulle a ex-
plicación e, efectivamente, non se fixo unha revisión distinta da que se vén facendo por 
outras metodoloxías outros anos. E precisamente isto era para facilitar isto, pero vostede 
tamén ten unha pelexa permanente cos avances tecnolóxicos, é unha cuestión que vostede 
terá que explicar algún día. 
 
Avanzando tamén no Plan de redución da burocracia, que simplifica o procedemento de tra-
mitación da dependencia. Por certo, xa lle anuncio que o decreto que o regula xa foi aprobado 
polo Consello Galego de Benestar Social. Aí contémplanse vías rápidas que xa existen, por 
exemplo, para os pacientes de ELA, para atender casos de extrema urxencia, a simplificación 
normativa coa redución do papelame, a simplificación administrativa tamén coa fusión da 
resolución de grao e da asignación de axuda, a redefinición do programa de atención indi-
vidual, dos famosos PIA. Por tanto, todo isto estase facendo. E volvo repetir: non negamos 
que haxa mellorar. 
 
E calquera aportación para mellorar é benvida, pero sempre que se faga con rigor, baseán-
dose en datos reais. E por iso aproveito esta intervención para desmentir con absoluta ro-
tundidade a existencia de solicitudes non gravadas no sistema. Vostede pídeme que aclare 
por que existen 9.298 solicitudes sen gravar. Non se aclara, simplemente se desmente, nin 
nove mil nin novecentos nin noventa. Pero é que vostedes aquí lanzan unha acusación, e 
terán que dicir onde. O informe que vostede nomea di que saca isto do Portal de transpa-
rencia. As solicitudes non gravadas extraen os datos dun portal de transparencia. ¡Pero vos-
tedes están de broma!, ¿están de broma? ¿De que portal de transparencia? Dígame vostede 
de onde sacaron o dato. 
 
A señora PRESIDENTA (Candia López): Ten que ir rematando, señor Pazos. 
 
O señor PAZOS COUÑAGO: E se non poden dar o dato polo menos digan de onde sacan a 
conclusión. O que non se pode é lanzar ao aire unha afirmación tan grave como esa, que esa 
si que desincentiva as persoas a pedir o que efectivamente en xustiza lles corresponde, e 
non facer ningún intento probatorio. E pídenos a nós que o demostremos. Iso é o que se 
chamou en toda a vida dun avogado a «proba piu diabolica». Non me pida que probe o que 
non se pode probar.  
 
Se vostedes acusan, vostedes sábeno e vostedes téñeno que demostrar. Namentres,... 
 
A señora PRESIDENTA (Candia López): Moitas grazas, señor Pazos. 

O señor PAZOS COUÑAGO: ...eu o que lles pido é un pouco de rigor. 
 
A señora PRESIDENTA (Candia López): Moitas grazas. 
 
O señor PAZOS COUÑAGO: E con isto creo que remato. Se queren facer aportacións en posi-
tivo, serán moi ben recibidas. Nós tamén queremos mellorar a situación da dependencia en 
Galicia, pero non con base en datos falsos nin en invencións. 
 
Máis nada e moitas grazas. (Aplausos.) 
 
A señora PRESIDENTA (Candia López): Moitas grazas. 
 
Quenda de peche para a autora da proposición non de lei. Ten a palabra dona Marina Ortega. 
 
A señora ORTEGA OTERO: Grazas, presidenta. 
 
Ben, din que hai outro dito tamén que di que excusatio non petita, accusatio manifesta. E neste 
pleno pois o señor Pazos nas dúas intervencións que fixo neste tema e no outro falou de M. 
Rajoy, do señor Rajoy e dos recortes en dependencia. (Pronúncianse palabras que non se perci-
ben.) E neste sentido cambiou o argumento, porque ata hai pouco intentaba dicir que non 
era así, dicir que non existiron eses recortes; agora que xa non queda outro remedio que 
asumir eses recortes ao bestia, porque foi Mariano Rajoy quen dixo e que repetiu hoxe o 
señor Pazos que a dependencia non era viable.  
 
No ano 2009, cando aínda era candidato do Partido Popular, dixo de boa cara que non cría 
na dependencia; foi sincero coa cidadanía. Non como o Partido Popular en Galicia, que di 
que si que cre na dependencia, pero aprobou estes recortes e defendeunos durante todo o 
mandato de Mariano Rajoy. Mariano Rajoy nunha soa lexislatura recortou 2.865 millóns. Na 
súa totalidade superou os catro mil seiscentos millóns de euros de recortes en dependencia; 
unha auténtica brutalidade.  
 
¿E dinnos agora que nós cheguemos e remendemos isto así de golpe e porrazo? Cando se 
tira unha torre como é o estado do benestar dunha patada é moi difícil reconstruílo nun clic, 
así por... Vostede di... (Pronúncianse palabras que non se perciben.) Non, non, non, pero vostedes 
recortaron todo desa cantidade de millóns.  
 
¿Sabe o que fixo o Goberno de Pedro Sánchez, o que está facendo en moitísimo menos tempo 
que o Goberno do Partido Popular? O Goberno do Partido Popular tivo sete anos; durante 
eses sete anos case cinco mil millóns de euros en recortes. O que fixo o Goberno socialista, 
o Goberno de coalición de Pedro Sánchez, foi duplicar os cartos. E o que vostedes fixeron foi 
recortar. Nós facemos o contrario, que foi duplicar os fondos estatais para as axudas á de-
pendencia. Iso foi o que está facendo este goberno e que vostedes tanto critican.  
 
Pero polo menos sexan como Mariano Rajoy, sinceros, dicir que non cren no estado da de-
pendencia, no estado do benestar. E dígano claramente á cidadanía para que saiban o día de 
mañá cando toque votar o que teñen que votar. 

Porque aquí neste Parlamento atrévense a dicir moitas cousas, o que queiran realmente, pois 
saben que a xente non se enterará do que falamos aquí pola propia opacidade que temos 
neste Parlamento. Durante máis dunha década chegaron a confundir a cidadanía coas pro-
pias competencias, e escondéndolle á xente que a propia dependencia e a discapacidade son 
trámites que son competencia exclusivamente do Goberno galego, e en complot co Goberno 
estatal recortaron todas e cada unha destas axudas.  
 
¿E que cren que pensarían os galegos e as galegas con ou sen dependencia? Porque a xente 
galega é solidaria e non fai falta que estea nunha situación de dependencia, nunha situación 
de discapacidade, ou os seus propios familiares, para ter empatía cos seus cidadáns? Non 
fai falta, a cidadanía galega é empática e perfectamente solidaria cos veciños e veciñas que 
teñen un problema.  
 
¿Que pensan vostedes, señorías do Partido Popular, que pensaría a cidadanía galega se sou-
bese que o Goberno galego é dos peores parados na xestión dos servizos sociais de toda Es-
paña, que o Goberno galego é o que menos inviste por habitante potencialmente dependente, 
que a espera media para recibir a axuda da dependencia é máis do dobre do que marca a lei?  
 
Efectivamente, hai dez mil solicitudes non gravadas que di o informe —non o dicimos nós, 
non o di esta deputada nin o Grupo Parlamentario Socialista, dio o informe de xerentes de 
servizos sociais a nivel estatal—, e vostedes teñen a obriga coa cidadanía galega, non con 
nós, de dar contas dos recursos de todos e de todas. ¿Onde están os dez mil dependentes que 
non aparecen gravados no sistema, segundo o informe dos xerentes de servizos sociais?, 
(Pronúncianse palabras que non se perciben.) ¿onde están, señorías? Dean contas á cidadanía, 
que están obrigados a facelo. 
 
O poder ten a cara boa e a cara mala. A cara boa é mandar, poder facer o que queiran; pero 
ten a cara mala tamén, que é que hai dar a cara e dar explicacións. E ao longo da última dé-
cada o que fixo o Partido Popular é por detrás recortar, mentres os que tiñan que dar a cara 
foron os técnicos dos servizos sociais, a maioría mulleres.  
 
E tamén está pasando no sistema sanitario, que mentres vostedes recortan, mentres hai 
unhas listas de espera que non se poden soportar para a cidadanía galega, os que están dando 
a cara e aturando o chaparrón son os sanitarios, que teñen que dar a cara e explicarlle á ci-
dadanía galega por que non lle dan esa cita tan importante para a Pediatría, por exemplo; 
que en Neuropediatría na miña provincia, en Ourense, non lle están dando cita para os nenos 
que teñen problemas; e nin podemos parir tranquilas porque se temos un neno prematuro 
derívannolo a outra provincia, en concreto, a Vigo.  
 
Iso é o que está pasando en Galicia, e que os galegos e as galegas terían dereito a saber por-
que son os recursos deles, de todos e de todas, non son da súa propiedade, do Partido Po-
pular. ¡Están obrigados a dar explicacións! 
 
E nós levamos máis dun ano preguntando polos resultados deste informe a nivel estatal 
deses dez mil dependentes que non aparecen en ningunha estatística. E non temos ese in-
forme, non temos esa explicación. Non me vale dicir que iso é mentira; non, teñen que xus-

tificar, aportar os datos, que son os datos que merece saber a cidadanía galega, e máis con-
cretamente as persoas con dependencia e discapacidade, moitas delas encamadas, que non 
poden berrar.  
 
Por iso temos que berrar os demais por esas persoas, darlles voz por ser solidarios e repre-
sentar por suposto a empatía que teñen e a solidariedade que ten a maioría dos galegos e 
galegas. Que se soubesen o que está pasando realmente no Goberno galego... 
 
A señora PRESIDENTA (Candia López): Rematou o seu tempo. Estaa avisando a compañeira, 
paréceme. (Risos.) (Murmurios.) 
 
A señora ORTEGA OTERO: Se soubesen realmente os galegos e as galegas, aínda que se tome 
a broma o Partido Popular esta cuestión... (Murmurios.)  
 
A señora PRESIDENTA (Candia López): Vaia rematando, señora Ortega. 
 
A señora ORTEGA OTERO: ...Se soubese realmente a cidadanía galega o que está pasando 
coa dependencia, o mesmo que está pasando coa sanidade, que iso é máis notorio, aínda 
que o Goberno galego veña aquí meterse coas plataformas en defensa da sanidade pública, 
que seguramente o seguinte paso sería que se os dependentes puidesen saír á rúa protes-
tar polos seus dereitos tamén os criticarían. O malo é que non poden saír. Pero para iso 
estamos nós, para darlles voz ás persoas que non poden saír —algúns saen pero outros 
non poden saír— porque están encamados nas súas casas e porque as súas coidadoras e 
coidadores... 
 
A señora PRESIDENTA (Candia López): Rematou o seu tempo, señora Ortega. 
 
A señora ORTEGA OTERO: ...teñen que coidar desas persoas... 
 
(A señora Ortega Otero pronuncia palabras que non se perciben.)  
 
A señora PRESIDENTA (Candia López): Moitas grazas. 
 
(A señora Ortega Otero pronuncia palabras que non se perciben.) (Aplausos.)  
 
A señora PRESIDENTA (Candia López): ¿Hai emenda? ¿Non? (Negación.) 
 
Continuamos co punto 3.5. 
 
(Murmurios.) 
 
Silencio, por favor. (Protestas.) 
 
Deberían sentarse aquí algunha vez, daríanse conta de que non se pode tirar a pedra de nin-
gún dos lados, de verdade. 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

137

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


Proposición non de lei do G. P. do Bloque Nacionalista Galego, por iniciativa de Dª Ana Pon-
tón Mondelo e dezaoito deputados/as máis, sobre as actuacións que debe levar a cabo o Go-
berno galego en relación cos danos provocados polas riadas en diferentes concellos galegos 
 
A señora PRESIDENTA (Candia López): A esta proposición non de lei presentouse unha 
emenda, que leva o número 48097, do Grupo Parlamentario Popular de Galicia, por iniciativa 
de don José Manuel Balseiro Orol. 
 
(O G. P. Popular de Galicia, a través do seu portavoz e por iniciativa do deputado José Manuel Balseiro 
Orol, ao abeiro do disposto no artigo 161.2 e concordantes do Regulamento da Cámara, presenta ante 
a Mesa a seguinte emenda a esta proposición non de lei. 
 
Emenda de substitución. 
 
Débese substituír a parte resolutiva polo seguinte texto: 
 
 «O Parlamento de Galicia insta a Xunta de Galicia a actuar de xeito eficiente con outras adminis-
tracións —como as deputacións e o Goberno central— para, entre todas, coordinar a axuda técnica e 
económica aos concellos afectados polos desbordamentos dos rios e paliar os danos ocasionados polo 
temporal.») 
 
A señora PRESIDENTA (Candia López): Para formular a proposición non de lei ten a palabra 
don Xosé Luís Bará por un tempo de dez minutos.  
 
O señor BARÁ TORRES: Boa tarde de novo. 
 
Quero comezar lembrando a situación de emerxencia que se sufriu en Galiza os pasados días, 
especialmente o 19 e o 24 de decembro e tamén o 1 de xaneiro, con dramáticas consecuen-
cias, especialmente o accidente do autobús en Pedre, na Noiteboa, con sete vítimas mortais, 
como sabemos. Toda a nosa solidariedade e apoio ás familias das vítimas. (Aplausos.)   
 
Estas riadas, provocadas polas fortes chuvias, foron especialmente intensas no día 1 de xa-
neiro e causaron graves danos en bens públicos e tamén en bens privados. A verdade é que 
tiveron unha incidencia moi ampla en moitas comarcas do país, especialmente no sur da 
provincia de Pontevedra, e tamén nunha gran parte da provincia de Ourense. No sur da pro-
vincia de Pontevedra tiveron incidencia en concellos como Ponteareas, Mondariz, Monda-
riz-Balneario, Salvaterra, Tomiño, A Guarda... (O señor Bará Torres amósalles unha imaxe aos 
membros da Cámara.) En fin, aquí vemos por exemplo unha imaxe dun BIC —dun ben de in-
terese cultural— como é a Fonte de Troncoso en Mondariz-Balneario, que foi gravemente 
afectada por estas riadas. (O señor Bará Torres amósalles outra imaxe aos membros da Cámara.) 
Tamén tiveron incidencia en Allariz, no río Arnoia. (O señor Bará Torres amósalles outra imaxe 
aos membros da Cámara.) Ou, neste caso, na Guarda, na desembocadura do Miño, con impor-
tante afección tamén a unha senda e á rede de saneamento.  
 
Tamén houbo afeccións en zonas do río Arnoia ou na Limia, en Ourense, en Baños de Molgas, 
en Allariz, tamén no río Arenteiro, no Carballiño, en Boborás, en Chantada —xa na provincia 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

138

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


de Lugo— e tamén nalgunhas zonas da Coruña. O certo é que despois viñeron unha serie de 
temporais sucesivos —como sabemos— que tamén provocaron importantes danos noutros 
concellos. Podemos citar, por exemplo, o caso de Vilamartín de Valdeorras, onde quedou 
cortada unha estrada que ademais era o único acceso a dous núcleos de poboación que que-
daron illados. Ou tamén podemos citar o caso —un asunto que trouxo aquí reiteradamente 
a nosa compañeira María Albert xa con anterioridade— de varias familias que tiveron que 
ser rescatadas en Begonte con zódiacs e con motos de auga. E moitas, moitas máis, ata cen-
tos de incidencias que se produciron neses días.  
 
Pois ben, nesas datas produciuse unha situación de alerta, unha situación de emerxencia 
que non foi declarada como tal; unha situación de risco, de máxima tensión e de máxima 
preocupación á que os concellos e as súas alcaldías tiveron que responder sós, cos seus pro-
pios medios; porque se produciu unha situación difícil de crer e de explicar, que foi a au-
sencia clamorosa do Goberno galego, que estivo ausente, que estivo desaparecido (Aplausos.), 
que estivo out durante días e semanas e que segue desaparecido. Algo que é difícil de explicar 
e de entender, porque cando hai que estar é, sobre todo, nestas situacións de emerxencia, 
cando hai que estar é nos momentos de crise. E Galiza estivo sen goberno, sen un goberno 
digno de tal nome, en todos estes días. 
 
Non compareceu o presidente da Xunta. Claro, anda de percorrido por Galiza en moto por-
que... (Pronúncianse palabras que non se perciben.) Non, é que vostedes fan spots promocio-
nando o presidente da Xunta. Resulta que non o coñecen no país; leva trece anos no Goberno 
pero non o coñecen. Por algo será. Deberían pensar a ver que pasou aí... (Aplausos.) (Pronún-
cianse palabras que non se perciben.) Está... Anda en moto... Pero dentro das súas viaxes en 
moto non tivo tempo de ir a estes concellos afectados polas riadas. En fin, cada un ten as 
súas preocupacións e as súas prioridades. 
 
O vicepresidente segundo, que ten as competencias en materia de emerxencias, tamén estivo 
desaparecido en combate. Non tivo tempo ao longo de tres semanas de achegarse nin a un 
só concello, ¡nin a un só! —porque me molestei en mirar toda a relación de novas, que son 
abundantes neses días—. A verdade é que debían de estar de vacacións, loxicamente. O señor 
Rueda foi á Pascua Militar do 6 de xaneiro, pero ben... Todo o mundo ten dereito a vacacións, 
pero despois houbo tempo suficiente para facelo. Non sei, trátase dun mínimo de sensibili-
dade. 
 
E tampouco a conselleira de Medio Ambiente tivo tempo —cando houbo tamén afección ao 
medio ambiente importante— para visitar ningún concello. Aínda que, claro, no caso da 
conselleira de Medio Ambiente, anda a outras cousas tamén; ten moito traballo con esa ba-
talla do litoral e tamén anda tramitando permisos para o lobby eólico. Iso a verdade é que dá 
moito traballo; hai que dedicarlle moitas horas extra a todas esas tramitacións express e ace-
leradas.  
 
Pero, claro, o tema é que vostedes son o Goberno galego e teñen que actuar como tal. Teñen 
que estar sobre todo nestas situacións de crise; teñen a obriga de defender a xente, de de-
fender o pobo e defendelo nos momentos de crise. E aquí non houbo goberno nin nada que 
se lle pareza. 

A realidade é que Rueda é un presidente accidental, un presidente suplente, é un secundario... 
A vostedes parécenlles mal estas caracterizacións, pero é a realidade. Están nun epílogo, 
están nun fin de ciclo, están na decadencia, están na costa abaixo. (Murmurios.) Si, están. Xa 
sabemos que están desmoralizados; non o poden dicir publicamente, pero nótase moito aí a 
tristeza. En fin, un presidente gris non anima moito, loxicamente, aínda que intenten aí 
maquillar a realidade. Ben, ¿que lle imos facer? 
 
Pero claro, o problema é a actitude deste goberno ausente nunha situación coma esta. Pri-
meiro está a falta de sensibilidade e de empatía que puxeron de manifesto. Segundo, a falta 
de dilixencia, a falta de capacidade de reacción nunha situación de crise. E, terceiro, aínda 
por riba, o incumprimento da lei. Porque vostedes incumpriron de maneira flagrante a Lei 
de emerxencias, que é do ano 2007 —claro, igual como é do ano 2007 non lles preocupa 
moito cumprila—, que di claramente, no seu artigo 38, cales son as obrigas das adminis-
tracións e da Xunta. E, por se non as teñen por aí á man, vóullelas ler eu: «As administra-
cións públicas colaborarán de xeito recíproco nas tarefas de restauración, rehabilitación e 
retorno á normalidade. A Xunta de Galicia e as deputacións provinciais prestaranlles asis-
tencia aos concellos, para o cal poderán asinar convenios de colaboración. Adoptaranse as 
medidas orzamentarias precisas para realizar as actuacións de restauración, rehabilitación 
e retorno á normalidade.» Isto é simplemente o que lles estamos pedindo, que cumpran a 
lei, de acordo con este artigo da Lei de emerxencias. Porque, ademais, nos orzamentos da 
Xunta hai partidas, concretamente no fondo de continxencia, que é para facer fronte a si-
tuacións coma esta, a situacións non previstas. Polo tanto, mobilicen os recursos necesa-
rios. 
 
En fin, xa non lles vou falar do Platerga —o Plan territorial de emerxencias de Galicia—, 
que é do ano 2009. Está absolutamente obsoleto e xa é hora de que o vaian actualizando e 
tamén de que o poñan en práctica. 
 
Pois ben, a realidade é que as alcaldías lles pediron axuda, auxilio, para cuestións concretas. 
Pedíronlles auxilio para reparar os danos provocados polos temporais e polas riadas, por 
exemplo, nas infraestruturas municipais, nas estradas, nas pistas, nas sendas, nas pontes; 
tamén, por exemplo, nas redes de saneamento, nos equipamentos deportivos, nos parques 
infantís, ou para atender tamén danos importantes provocados —como lles dixen— nos 
bens culturais. E citeilles o caso da Fonte de Troncoso, de Mondariz-Balneario, do arquitecto 
Palacios, que ten máis de cen anos de historia, que foi declarada BIC e que está nun estado 
ruinoso. Trouxémolo aquí xa no ano 2018 e cada vez está peor. Asinaron un convenio, pero 
vai acabar caendo todo o edificio antes de que lle poñan unha man enriba. E agora van ter 
que facer outra vez outro convenio e destinar moitos máis recursos. 
 
E por iso traemos aquí esta proposición non de lei, que non é unha proposición de denuncia, 
que é unha proposición coa cal traemos propostas en positivo para atender esta situación. A 
primeira proposta é que a Xunta colabore cos concellos na avaliación dos danos, poñendo á 
súa disposición o persoal técnico necesario. Igual que contratan persoal extraordinario para 
outras cousas, tamén aquí poden botar unha man. A segunda é que doten un fondo extraor-
dinario, que está previsto na lexislación, para atender estes danos provocados nos bens pú-
blicos, como se fixo noutras moitas ocasións. A terceira é que se faga unha actuación 

específica en bens culturais que foron especialmente afectados —non só no caso que dixen 
da Fonte de Troncoso, senón tamén en pontes e demais—. E, en cuarto lugar, a coordinación 
con outras administracións, fundamentalmente coa Xunta e o Goberno central. O Goberno 
central, efectivamente, ten competencias tamén aquí —polo tema da Confederación, en cos-
tas e demais— para atender moitas destas urxencias e moitas destas obras.  
 
Polo tanto —e xa remato—, fronte á pasividade e á insensibilidade da Xunta, a cidadanía 
galega e a xente das zonas afectadas pode ter a seguridade de que, sobre todo nos momentos 
difíciles, vai contar sempre co BNG e por iso traemos aquí estas propostas.  
 
Moitas grazas. (Aplausos.)   
 
O señor PRESIDENTE: Grazas, señor Bará.  
 
Polo Grupo Parlamentario Popular ten a palabra o señor Balseiro. 
 
O señor BALSEIRO OROL: Moitas grazas, señor presidente. 
 
Señor Bará, a verdade é que dixo vostede moitas cousas en pouco tempo. Chamoulle ao pre-
sidente da Xunta «descoñecido, presidente accidental, suplente, gris...». E dixo outra cousa 
que non lle collín moi ben, aínda lle chamou algo máis. Bueno, se é descoñecido, teña coidado 
o Bloque Nacionalista Galego logo, o día que o coñezan, porque as enquisas dinlle que segue 
mantendo a ampla maioría que ten este grupo neste Parlamento. (Aplausos.) ¡Claro! Pero non 
lle din só iso ao presidente Rueda, ¡é que lle din que está considerado como un dos mellores 
presidentes de España! —no día de onte, no día de onte —. Xa sei que a vostedes iso non 
lles gusta. (Aplausos.)  
 
Pero vostede, ademais, faltou á verdade na tribuna do Parlamento. O que estivo ausente foi 
vostede, porque o autobús tivo o accidente o 24 á noite, e o presidente Rueda estivo o 25 en 
Cerdedo-Cotobade. Están os medios de comunicación e está a hemeroteca para velo. Proba-
blemente vostede estaba desfrutando do Nadal e non se enterou, pero o presidente si estaba 
alí.  
 
En primeiro lugar, desde o Partido Popular queremos amosar a nosa solidariedade e o noso 
apoio ás familias que, como consecuencia dos temporais das pasadas semanas, sufriron 
danos nas súas propiedades. A intensidade das choivas deu lugar a importantes inundacións 
en varios puntos de Galicia, nomeadamente no sur da provincia de Pontevedra, en Ourense, 
pero tamén noutros municipios como os lucenses de Cospeito, Begonte ou Chantada, por 
citar algúns. 
 
En segundo lugar, debo —e ademais quero— facer un agradecemento expreso e contundente 
aos equipos de emerxencias, nomeadamente aos servizos de Protección Civil e da Axencia 
Galega de Emerxencias, pero tamén ás forzas e corpos de seguridade e aos bombeiros, que 
sempre están aí loitando en condicións adversas por minimizar os danos e protexer as per-
soas cunha profesionalidade e cun compromiso sempre extraordinarios. Estiveron dende o 
primeiro momento dando asistencia e transmitindo tranquilidade a todas as persoas dam-

nificadas. Nunha situación de risco evidente, estiveron dispostos a axudar a todos os seus 
veciños e veciñas, unha actuación digna de eloxio e que demostra a coraxe e a vontade de 
servizo público de cada membro das agrupacións e dos equipos dos servizos de emerxencias 
de Galicia. Polo tanto, desde o Grupo Parlamentario Popular, a todos eles: ¡grazas!, (Aplau-
sos.) grazas pola súa axuda nunha situación excepcional, que agardemos que non teñamos 
que volver vivir.  
 
Desde o primeiro momento tamén o Goberno galego foi claro: non se deixarán de lado os 
afectados e trataranse de paliar os danos ocasionados polos temporais. Pero isto só será po-
sible se somos capaces de impulsar, cos mecanismos de colaboración e de cooperación que 
teñen as distintas administracións ao seu dispor, un traballo conxunto e obrigatoriamente 
ben coordinado. E, polo tanto, a mensaxe de consenso que deberiamos trasladar aquí é que 
todas as administracións implicadas —Xunta, concellos, deputacións e Estado— colaboren 
e que o fagan entre todas para paliar esta situación.  
 
Lamentablemente, isto non aconteceu sempre así. Algo semellante aconteceu cos incendios 
do pasado verán, que nos deixou un exemplo moi preocupante: o Goberno central, despois 
de moito facerse de rogar, decidiu declarar «zonas afectadas gravemente por unha emer-
xencia de protección civil» os concellos danados polos incendios do mes de xullo, e fíxoo 
mediante un decreto aprobado a finais do mes de agosto que convocaba varias subvencións. 
No día de hoxe, mentres que a Xunta de Galicia xa pagou máis do oitenta por cento das axu-
das, o único que recibiron os concellos afectados de parte do Goberno de Sánchez foron novos 
requirimentos de información. É dicir, no día de hoxe, señorías, aínda non foi concedido nin 
un só euro por parte do Goberno de Sánchez aos damnificados, ¡nin un só euro dunhas axu-
das que, ademais, eran en moito inferiores ás que puxo en marcha a Xunta! As da Xunta, 5,4 
millóns; as do Estado —cando pague—, 4,3 millóns.  
 
Este é o modo de actuar do Goberno de Sánchez. Así é como axuda, neste caso, os afectados. 
Visita Galicia con gran despregamento de medios e cámaras, a tiro de Falcon, para anunciar 
unhas axudas, e, finalmente, os veciños están aínda esperando por elas. Polo tanto, a Xunta 
está disposta a colaborar sempre, pero entendemos que isto debe ser consensuado e debe 
ser cousa de todos facelo dun xeito eficiente e dun xeito coordinado, que é o que demanda-
mos o Grupo Popular na nosa emenda. 
 
Por outra banda, se hai unha administración comprometida en dotar os concellos de ferra-
mentas contra o risco de inundacións, esta chámase «Xunta de Galicia». Outras brillan pola 
súa ausencia ou directamente están desaparecidas das solucións, e iso a pesar de que gran 
parte das bacías hidrográficas do noso territorio son de competencia estatal. A Xunta, a tra-
vés de Augas de Galicia, leva anos traballando na implantación das directivas comunitarias 
nesta materia. Revisa periodicamente a avaliación preliminar do risco de inundacións da 
Demarcación Hidrográfica Galicia-Costa e da súa competencia. O novo Plan de xestión de 
risco de inundacións 2021-2027, que, despois de bastante tempo agardando, foi aprobado 
polo Consello de Ministros o pasado día 17 de xaneiro, centra especialmente a atención nas 
cento setenta áreas de risco potencial significativo de inundacións de orixe fluvial definidas. 
Está dotado dun orzamento de case cento dez millóns de euros e recolle setenta e catro ac-
tuacións concretas ata o ano 2027 para reducir o risco de asolagamentos. 

De forma paralela a este novo plan, o Goberno galego vén traballando no impulso de plans 
específicos nas nove zonas fluviais con maior risco por inundación. Trátase das áreas do río 
Anllóns, en Carballo; do Umia, en Caldas de Reis e Portas; do Ulla e do Sar, en Padrón, Dodro, 
Rianxo, Rois, Catoira, Pontecesures e Valga; do Cambeda, en Vimianzo; dos Fontecova e 
Trasposta, en Viveiro; Baíña e A Groba, en Baiona; e do Lagares, en Vigo. Todas estas actua-
cións requiren da colaboración dos concellos, polo que ambas administracións —autonómica 
e local— asinan os convenios correspondentes.  
 
Pero deben saber que algúns concellos non cumpren coa súa parte. Así, a Xunta vén de re-
quirirlle ao Concello de Gondomar a documentación acreditada de dispoñibilidade dos terreos 
para poder iniciar as obras destinadas a reducir o risco de inundacións no río Miñor, ao seu 
paso polo municipio. Estas obras suporán un investimento global de 2,6 millóns de euros e 
foron adxudicadas o pasado mes de novembro. Hai vontade de colaborar, pero —como 
verán— facelo é responsabilidade de todos. E hoxe o que pedimos coa nosa emenda —es-
peremos que vostedes a acepten— é que colaboremos todos e que colaboremos coordinados: 
a primeira, a Xunta de Galicia; os segundos, os concellos; o terceiro, o Goberno de España; 
e as cuartas, as distintas deputacións da nosa comunidade autónoma. 
 
Nada máis e moitas grazas, señor presidente. (Aplausos.) 
 
O señor PRESIDENTE: Grazas, señor Balseiro. 
 
Polo Grupo Parlamentario Socialista, ten a palabra a señora Rodríguez Rumbo. 
 
A señora RODRÍGUEZ RUMBO: Grazas, señor presidente. 
 
Boa tarde, señores deputados e señoras deputadas. 
 
Señor Balseiro, voulle dicir o mesmo que lle dicía esta mañá á señora Prado del Río: e a 
Xunta, ¿que? Porque vostede pasa boa parte da súa intervención, practicamente toda, falando 
do Estado, das deputacións, dos concellos... E a Xunta ¿que? Conteste: a Xunta ¿que? ¿Non 
ten ningunha responsabilidade, señor Balseiro? 
 
E, mire, voulle repetir unha cuestión máis: é moito mellor no Falcon presidencial que nun 
narcoiate. (Aplausos.) E voullo repetir tantas veces como faga falta: no Falcon presidencial, 
que empregaron todos os presidentes do Estado, e non en narcoiates. (Murmurios.) (Interrup-
cións.) Mire, o BNG trae hoxe... 
 
(Murmurios.) (Interrupcións.) 
 
O señor PRESIDENTE: ¡Silencio, por favor! 
 
A señora RODRÍGUEZ RUMBO: Si, pódenlle dar á cabeza todo o que queiran, pero, se queren, 
tráiolles a foto, que a coñecen todos os homes e as mulleres deste país. 
 
Miren, o BNG trae hoxe unha PNL similar ás iniciativas rexistradas polo noso grupo parla-
mentario, iniciativas coas que o noso grupo parlamentario —igual que a que hoxe imos de-

bater neste pleno traída polo BNG— pide que esta Cámara se posicione —que nos posicio-
nemos— sobre as actuacións que debería levar a cabo o Goberno galego para axudar os con-
cellos a arranxar os danos provocados polas intensas chuvias e a neve que afectaron toda 
Galicia nos últimos días do ano 2022 e o primeiro día deste ano. Estas fortes chuvias provo-
caron danos en propiedades privadas pero tamén en bens de titularidade pública. Foron máis 
de mil incidencias —cifraba Axega— só nunha fin de semana, e afectaron fundamental-
mente as provincias de Pontevedra, Ourense e Lugo. As emerxencias máis frecuentes foron: 
inundacións en vivendas; anegamentos de garaxes; inundacións de fincas e estradas con 
obstáculos —como pedras, terras ou bolsas de auga—; escorrentías de augas con arrastre 
de materias que provocaron erosións, que provocaron derrubamentos e colapsos; socavóns 
en terreos e tamén nas estradas; danos nas infraestruturas municipais, como camiños pú-
blicos, estradas, pontes, bens de interese cultural, instalacións deportivas ou parques in-
fantís.  
 
E por apuntar algunhas, que xa dixeron os meus antecesores na palabra pero non por iso 
vou deixar de nomear, houbo derrubamentos no monte de Santa Tegra e na zona do Muíño 
e inundacións no Codesal, no concello da Guarda; a pesqueira do río Carballas e a senda do 
Miño, no concello do Rosal; afundimento de muros e camiños e afección á fortaleza de San 
Lourenzo de Goián, en Tomiño; desperfectos no paseo fluvial, en muros do contorno do Ca-
miño de Santiago e no casco histórico, no concello de Tui; múltiples estragos e danos en 
concellos como A Arnoia, Baños de Molgas, Allariz, Ribadavia ou a inundación no Carballiño 
da única estrada, que deixou incomunicado o pobo durante varias horas; o derrubamento de 
parte da fonte de Troncoso, en Mondariz-Balneario, que é unha obra de Antonio Palacios, 
un BIC abandonado e pendente dun proxecto de rehabilitación por parte da Xunta de Galicia; 
ou as inundacións nos concellos de Ponteceso, Begonte ou Chantada. 
 
Ante esta situación, os concellos galegos —todos os concellos galegos— puxeron e están a 
poñer todos os medios materiais, humanos e económicos ao seu alcance para poder arranxar, 
coa maior brevidade posible, as graves consecuencias dos danos provocados polas anteditas 
riadas. Como xa temos posto de manifesto os socialistas en diversas ocasións, hoxe mesmo 
trouxemos a esta Cámara unha moción na que solicitabamos a este Pleno que se pronunciase 
para aprobar esa lei de financiamento dos concellos galegos ante o raquitismo orzamentario 
dos nosos concellos, que é unha realidade. E tamén se ten manifestado así o propio Consello 
de Contas nos informes de fiscalización. O último informe que elaborou é o referido ao ano 
2020, e nel sitúa os concellos galegos entre os menos financiados de todo o Estado. Esta 
moción foi rexeitada hoxe mesmo pola mañá por ese rodillo que aplican vostedes, señoras 
e señores deputados do Partido Popular. 
 
Ante esta realidade e ante a falla de recursos de que dispoñen os concellos para poder facer 
fronte á reparación de todos estes danos, o noso grupo pídelle á Xunta de Galicia que actúe como 
administración competente, que se coordine coa Fegamp e que se faga a declaración de emer-
xencia de interese galego contemplada no artigo 36 da Lei de emerxencias de Galicia, e, a partir 
de aí, que aprobe o decreto para iniciar a repartición de axudas directas a concellos e veciñanza. 
 
Vou recordar o que contempla o artigo 36 da Lei de emerxencias, que di que «cando a si-
tuación de perigo ou os danos ocorridos sexan, pola seu especial extensión ou intensidade, 

particularmente graves» —como é neste caso—, «o Consello da Xunta poderá acordar a 
declaración de emerxencia de interese galego, que suporá a asunción da dirección de todas 
as actividades de emerxencia. A xestión da emerxencia de interese galego corresponderá á 
Axencia Galega de Emerxencias, sen prexuízo da incorporación de medios doutros órganos 
ou entes administrativos».  
 
E tamén vou recordar o artigo 38 —aínda que o señor Bará tamén lle deu lectura— porque 
me parece interesante recordárllelo ás señoras e señores deputados do Partido Popular. Este 
artigo di que «as administracións públicas, dentro das súas respectivas competencias, res-
tablecerán os servizos esenciais para a comunidade afectada por unha catástrofe». Polo tanto, 
é importante que se declare inmediatamente esa emerxencia de interese galego e que se 
aprobe canto antes o decreto para establecer o criterio de repartición das axudas; que se coor-
dine coa Fegamp para establecer cales foron os concellos afectados e cales foron os danos 
ocasionados en cada un dos concellos; e cómpre dotar un fondo económico e coordinarse co 
resto das administracións —deputacións e Goberno central— para coordinar as axudas. 
 
E recórdolle, señor Balseiro, que o delegado do Goberno en Galicia xa o día 17 de xaneiro lles 
trasladou aos concellos galegos as diferentes vías ás que poden acudir —vías do Estado— 
para compensar e afrontar os gastos derivados das inundacións no marco das liñas de axuda 
estatais de emerxencia e catástrofe. Os socialistas entendemos que a Xunta de Galicia ten a 
obriga de actuar inmediatamente ante situacións extraordinarias que afectan o desenvolve-
mento normal da vida das persoas e que debe colaborar na busca de solucións que axuden a 
resolver estas situacións no menor tempo posible. A Fegamp dirixiuse á Xunta de Galicia xa 
o xoves pasado, señor Balseiro —por se non o sabe— e señores e señoras do Partido Popular, 
sen que aínda hoxe a Xunta de Galicia dese resposta nin fixese ningún xesto para poder sen-
tarse e buscar solucións. 
 
¿Que vai facer a Xunta de Galicia? ¿Vanse sentar de brazos cruzados mirando como traballan 
os concellos? ¿Volverán actuar desa maneira caciquil á que nos teñen acostumados e axu-
darán só aqueles concellos que teñan gobernos do Partido Popular, deixando abandonados 
o resto dos concellos galegos? Asuman, como Goberno galego, que a Xunta de Galicia non é 
un convidado de pedra. Ten que ser un actor activo e defender «Galicia, Galicia, Galicia» 
non con palabras, señor Balseiro, senón con feitos. 
 
Atendan a solicitude da Fegamp, séntense, remánguense e póñanse a traballar, que para iso 
si que os votou un número importante de galegos e galegas —o que ademais lles permite 
gobernar con maioría absoluta—. Así que, se queren, poden. E acaban de aprobar uns orza-
mentos con 1.239 millóns de euros máis que no ano 2022. Polo tanto, se queren, poden. O 
problema é se non queren atender as necesidades da cidadanía e están moito máis pendentes 
dos cálculos electorais. 
 
Pola miña banda, nada máis e moitas grazas. (Aplausos.) 
 
O señor PRESIDENTE: Grazas, señora Rodríguez Rumbo. 
 
Polo grupo autor da proposición non de lei, o señor Bará. 

XI lexislatura. Serie Pleno. Número 110. 24 de xaneiro de 2023 DIARIO DE SESIÓNS DO PARLAMENTO DE GALICIA

145

C
S

V
: B

O
P

G
D

S
P

G
-b

R
tv

dk
ki

Z-
7

V
er

ifi
ca

ci
ón

:
ht

tp
s:

//s
ed

e.
pa

rla
m

en
to

de
ga

lic
ia

.g
al

/tr
am

ite
s/

cs
v/

https://sede.parlamentodegalicia.gal/tramites/csv/BOPGDSPG-bRtvdkkiZ-7


O señor BARÁ TORRES: A ver, señor Balseiro, os que dixeron que Rueda era descoñecido 
foron vostedes, que fixeron un spot para promocionalo. (Aplausos.) ¡Foron vostedes! E ade-
mais están aí as cifras das porcentaxes; non hai que inventar nada, as enquisas son claras. 
 
As enquisas tamén din que vostedes van para abaixo e, polo tanto, a moral das tropas está 
baixa. (Murmurios.) Fíxense se está baixa que se di por aí que un destacado dirixente veterano 
do Partido Popular dixo a famosa frase «con Rueda no ganamos». (Risos.) ¡«Con Rueda no ga-
namos»! Hai preocupación, en fin. (Murmurios.) (Pronúncianse palabras que non se perciben.) 
(Risos.) ¡Tranquilos, si, si, si! (Fortes murmurios.) ¡Non, non, non, atentos aí, que hai que dar-
lles moral ás tropas, hai que traballar iso! (Murmurios.)  
 
Ben, señor Balseiro, vostede veu aquí fundamentalmente poñer escusas e esconderse, es-
conderse detrás dos servizos de emerxencias, que, efectivamente, fixeron un gran labor. 
Faltoulle a vostede, por certo, citar as ducias de alcaldes e alcaldesas que deron o callo todos 
os días defendendo a súa xente e que non tiveron axuda —nin sequera unha chamada— do 
Goberno da Xunta. (Aplausos.) Non se dignaron nin sequera a ir por alí facer unha visita nin 
o presidente nin o vicepresidente nin as conselleiras nin os conselleiros nin os delegados... 
¡Ninguén! ¡É unha auténtica vergoña! E os representantes do BNG estiveron alí. (Aplausos.) 
Estivo Olalla Rodil, estivo Manuel Lourenzo, estivo Ana Pontón, estivo este deputado... 
(Aplausos.) Estivemos visitando os concellos, escoitando as demandas dos alcaldes e das al-
caldesas e traéndoas aquí, que é o noso deber.  
 
E, claro, vostede veu tamén poñer escusas, porque din vostedes que, claro, que outras ad-
ministracións tamén teñen que... ¡Pero é que son vostedes os que se teñen que poñer á 
fronte! Vostedes son o Goberno da Xunta, teñen que liderar a resposta e convocar, se fai 
falta, as outras administracións. Téñense que poñer mans á obra e deixarse de contos e de 
escusas. Teñen que poñer recursos, teñen que poñer orzamentos e non poñer evasivas e pro-
paganda. Pero está claro que o PP ten outras prioridades. Vostedes teñen outras prioridades, 
xa están en campaña. Vostedes están na bronca, están na confrontación, están na oposición 
e non teñen tempo para atender as cousas do Goberno, as prioridades, as urxencias e as 
emerxencias que ten a xente. Claro, así é a realidade. 
 
E, miren, estamos a falar ademais de danos moi importantes; no caso de Redondela —que 
o dicía o señor Pazos—, valorados en douscentos mil euros; Boborás, tamén valorados en 
douscentos mil euros; Tomiño, máis de un millón de euros —derrubouse, ademais, unha 
parte da fortaleza de Goián, que foi, por certo, restaurada con fondos da Administración au-
tonómica no seu día—; Allariz tamén, con máis de oitenta mil euros; Gondomar, quiñentos 
mil euros... E así suma e segue. Moitísimos concellos teñen graves afeccións e a Xunta ten 
que colaborar con eles. Ademais, hai antecedentes; non é a primeira vez que pasa. Por certo, 
no ano 2006 a Xunta aprobou un decreto de axudas e puxo en marcha un plan de actuacións 
e de obras. E non puxo ningunha condición, púxose á fronte para responder a unha emer-
xencia. 
 
Pero, mire, falou vostede do Inungal, do plan de risco de inundacións. Ao mellor tamén 
agora, a raíz destas riadas, hai que abrir un debate sobre cousas que están pasando e cousas 
que teñen que ver co modelo ambiental, co modelo forestal, co modelo de infraestruturas, 

con como se están ocupando as ribeiras dos ríos, tamén con determinado tipo de plantacións, 
con como se está tratando a biodiversidade, como se están abandonando as zonas húmidas, 
con como se está permitindo a destrución, por exemplo, das turbeiras —que son fundamen-
tais, entre outras moitas cousas, para regular o ciclo hidrolóxico e para evitar o risco de 
inundacións— e con como moitos deses ecosistemas están sendo ameazados por proxectos 
industriais, por proxectos eólicos e por proxectos de plantacións forestais. 
 
E xa remato para transmitirlles e trasladarlles a vontade de acordo que ten o BNG neste 
tema. É unha vontade que se traduce na nosa aceptación da emenda do Partido Popular como 
unha emenda de engádega, como punto 4 da proposición non de lei, para que, efectivamente, 
ademais de que a Xunta cumpra coas súas obrigas de dotar un fondo extraordinario de co-
laboración cos concellos, tamén coordine e se comunique coas deputacións e co Goberno 
central para, entre todas, darlles a máxima colaboración e apoio ás administracións afecta-
das e á xente afectada. 
 
Póñanse á fronte desta crise e non dean escusas. Cumpran coa súa función, cumpran co seu 
deber. 
 
Moitas grazas. (Aplausos.) 
 
O señor PRESIDENTE: Grazas, señor Bará. 
 
Suspendemos a sesión ata mañá ás dez da mañá. 
 
Boa tarde. 
 
Suspéndese a sesión ás sete e vinte e cinco minutos do serán.

